
	 ЗАВХАН АЙМГИЙН ТҮҮХЭН ТОЙМ

	 “ЗАВХАН АЙМГИЙН НАМЫН ХОРОО. АДХ-ЫН ГҮЙЦЭТГЭХ ЗАХИРГАА” эрхлэн Улиастай хотноо 1973 онд хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗАВХАН АЙМГИЙН 50 ЖИЛИЙН ОЙД ЗОРИУЛАВ. 

	 


 «Завхан аймгийн түүхэн тойм” номын оршлын оронд оруулсан «Өнөөдрийн Завхан аймаг” зохиолын I, II бүлэг, «Улиастай хот” гэсэн хэсгийг Д. Ёндон, 

	III бүлгийг Д. Лодойсамбуу, Д. Сүхгэрэл, 

	IV бүлгийг Б. Дармаа, Б. Чойжилсүрэн нар бичиж, гэрэл зургийг Н. Баатар үйлдэв. 

	 


Завхан аймгийн 50 жилийн ойд зориулан гаргаж буй энэхүү номд Ардын хувьсгалын жилүүдэд Завхан нутаг, Завханчуудын дунд хэрэгжин биелсэн аугаа их хувьсгалт өөрчлөлт социалист байгуулалтын ялалт амжилтыг товч боловч гаргахыг оролдов. 

	Энэхүү түүхэн тоймыг хэвлэлд бэлтгэхэд БНМАУ-ын ШУА-ийн Түүхийн хүрээлэнгийн эрдэм шинжилгээний ахлах ажилтан, түүхийн ухааны дэд эрдэмтэн М. Санждорж зөвлөн туслалцав. 

	Ном бичиж боловсруулахад туслалцаа үзүүлсэн бүх хүмүүст гүн талархлаа илэрхийлж, алдсан оносныг заан сургасан үнэтэй санал зөвлөгөө өгч тусална гэдэгт найдаж байна. 

	 

	Зохиогчид


ӨНӨӨДРИЙН ЗАВХАН АЙМАГ

	 

	Завхан аймаг бол БНМАУ-д нутаг дэвсгэрийн хэмжээгээр 5 дугаарт, хүн амын тоогоор 3 дугаарт, мал аж ахуйгаараа 1 дүгээр байр эзэлдэг том аймаг юм. 

	Завхан аймгийн нутаг дэвсгэр нь Монгол туургатны нэг үндсэн өлгий газар, түүний үндсэн мөглөг халхчуудын нутгийн баруун зах болж байсан ба Монголчуудын улс төрийн чухал зангилгаа газар байжээ. Түүхийн бичиг зохиолыг сөхөж үзвээс Монголчуудын уугал нутгийн нэгэн чухал хэсэг энэ нутаг XIII зууны үе буюу эзэнт улсын үед их ноёны хувь эзэмшилд багтаж байжээ. Эзэнт улсын дараах феодалын бутралын үе буюу ХIV-ХVI зууны үед халх түмний хүрээнд багтаж явжээ. XVI зууны дунд үеэр Гэрсэнз хувь эзэмшлээ өөрийн долоон хөвгүүдэд хуваарилан өгч халх 7 хошууг анх үүсгэхэд түүний ахмад хөвгүүн Ашихай дархан хунтайж, 6 дугаар хөвгүүн Далдан хөндлөн нарын хувь эзэмшилд багтаж байсан бололтой. Хожим Засагт хан аймаг буй болоход түүний нутаг газарт багталцжээ. 

	Одоогийн Завхан аймгийн нутаг нь үндсэндээ урьдын Засагт хан аймгийн 1691 онд байгуулагдсан Сэцэн вангийн хошуу (Сэцэн сартуулын), 1694 онд байгуулагдсан Хотгойдын хамгийн ахмад, гол хошуу болох Дүүрэгч вангийн хошуу (Дэлгэр хаан уулын), 1709 онд дээрх Дүүрэгч вангийн хошуунаас таслан байгуулсан Цогтой вангийн хошуу (Нөмрөг уулын), Сайн ноён хан аймгийн 1712 онд байгуулагдсан Хошууч бэйсийн хошуу (Отгон хайрхан уулын), Ялгасан гэгээний шавь (Идэр сум), Нарванчин хутагтын шавь (Шүлүүстэй сум), Яруугийн Дашпунцаглан хийдийн харьяат шавь нар 6 ангийн (1922 оноос Алдархаан уулын хошуу) бүх нутаг болон Сайн ноён хан аймгийн Далай Чойнхор ван (Их-Уул сум), мөн аймгийн Баатар бэйсийн (Булнай сум, Тосонцэнгэл хот) хошуудын нутгийн зарим хэсэг мөн ажээ. 

	 

	ГАЗРЫН ГАДАРГУУ

	Завхан аймгийн нутаг дэвсгэр 82,2 мянган км2 нутагтай бөгөөд нутгийн гадаргуу нь ерөнхийдөө уулархаг, өндөрлөгт оршино. Уул нуруудын зонхилох хэсэг нь Хангайн нурууны салбарт багтана. Хангайн нурууны ноён оргил Отгон тэнгэр уул энд орших бөгөөд 1956 оны 5 дугаар сарын 26-нд БНМАУ-ын уулын мастер Жигмэддорж, Найдан, Зөвлөлтийн уулын мастер Пискаров нарын хүмүүс гарч төрийн далбааг хатган мандуулж ноён оргилыг «Энх тайван” оргил гэж нэрлэсэн юм. Завхан аймагт Хангайн нуруунаас салбарласан далайн түвшнээс 2500-3106 метр өргөгдсөн Ганц, Загастай, Дахт, Солонго, Халзан согоот зэрэг сүрлэг өндөр даваанууд бий. Энэ даваануудад 107 км газар засмал зам тавьжээ. Отгон тэнгэр уулын зүүн хойд, далайн түвшнээс 3000 метр орчим өргөгдсөн ониор Бүүвээ баатар давж явсан гэдэг ардын домог бий. Энэ давааг нутгийн хүмүүс Хатан бэйлийн даваа гэж нэрлэдэг аж. 

	Шохойн ба элсэн чулуулгаас тогтсон уул толгод тус аймгийн нутгийн баруун хэсэгт ихээхэн бий. Энд шохойн тунадаснаас үүссэн Завхан мандал сумын их бага Цогт хайрхны агуй зэрэг, 130-аас 205 метр урт том жижиг агуй, хонгил 1000 гаруй бий. Завхан аймгийн дэвсгэр нутаг хангай буюу ойт хээр, хээр тал, говийн бүсэд хуваагдана. 

	Хангайн бүс нь Отгон тэнгэр уулын нуруунаас Цагаан бургас, Идэр, Хойд Тэрх, Тарвагатайн нурууны зүүн үзүүрээр ороон, Жаргалантын бэл Жаргалант уул, Бэрхийн нуруугаар дамжиж, Халзан согоотын даваагаар Савлан, Баруун зүүн дүнгээг дайрч, Булнайн нурууны баруун хэсэгт тулна. Хөдрөг, Нөмрөг уулсыг бүхэлд нь хамарч, Их бага Донын нуруу, Бужартай, Авдрантайн нуруугаар дамнан, хээрийн, бүсэд нийлнэ. Энэ бүсэд Идэр, Тэлмэн, Их-Уул, Булнай, Нөмрөг, Түдэвтэй, Баянхайрхан, Баян-Уул, Яруу сумын нутаг багтана. Энэ бүсэд Цайдмын хүрэн тал, Гурван шургах, Төмөртийн хөндий, Ойгон, Сайлт, Төөнт, Манчууртай, Ховойн хөндий, Өвөр шивэртэй, Хүрэн хотгор, Цагаан чулуут, Донын ар өвөр зэрэг хадлан тариаланд өндөр ач холбогдолтой тал, хөндий уудам хоолойнууд олон буй. Бас Ойгон, Тэлмэн, Хаг нуур, Цэсийн бүрд зэрэг хужир шүү, минерал тэжээл бүхий нуур ус олон байдаг. 

	Аймгийн бүх нутгийн 10,6 хувийг эзлэх ой модны голлох нөөц энэ бүсэд оршино. Ой модны ихэнх нь хар мод бөгөөд зөвхөн Идэр, Тэсийн голын сав дагуу бага хэмжээний газарт мөнх ногоон хуш, гачуур тохиолдоно. Найман сая гурван зуун мянган шоо метр ойн нөөц нь улсын томоохон үйлдвэрийн нэг болох өвч механикжсан Тосонцэнгэл хотын үйлдвэрийг бүтэн зуун жилийн туршид тасралтгүй хангаж чадах ажээ. 

	Хээрийн бүс нь бүх нутгийн хагас шахам хувийг хамрах бөгөөд Цагаан сайрын даваа, Гялгар, Элстийн нуруу, Хавиргын уулс, Бор ботго, Бор хайрхан, Зүүн баруун Арц, Онц, Тээл, Хатавч, Халзан, Бүргэдтэй, Цагаан нуруу, Алагийн уулаар дамжиж, Хэц улаан, Хүйтний нурууг авч Цагаан хайрхан, Их бага Баян айргаар замнаж Цэцэн сар уулын баруун хойд үзүүрээр хангайн бүсэд залгана. Хээрийн бүсэд Отгон, Шүлүүстэй, Цагаанхайрхан, Цагаанчулуут, Алдархаан, Тэс, Эрдэнэхайрхан, Цэцэн-Уул, Завхан мандал, Сонгино, Сантмаргаз сумд хамрагдана. Дээр үеэс арвай, буудай, идэшний ногоо, өргөст хэмх, амтат шийгуа хүртэл тариалж эдэлбэрийн газарт ашиглаж байсан Хуримт, Шураг, Борхын шугуй зэрэг аж ахуйн өндөр ашиг тустай нутгууд энэ бүсэд багтдаг. Мөн Борхын шугуй, Арцын хоолой зэрэг хадлангийн талбай, Донойн хөндий, Улаан бэлчир, Шороот, Алтан, Дулаан, Ботгоны хоолой гэхчлэн тариалангийн үлэмж нөөцтэй шилдэг нутаг бэлчээрүүд энэ бүсэд байдаг. 

	Аймгийн нутгийн баруун ба баруун өмнөд хэсгээр бага хэмжээний зурвас байрлал эзэмшсэн цөлөрхөг говийн бүс оршдог. Говийн бүс нь хоёр Маргаз, Аргалантын нуруунаас урагшлан, Хулжийн голыг гатлан Хуурай хөндийг дайрч, Сайхан, Бор үзүүр, Бор үнэгтэйг авч Сарын хар усаар орж Завхан голыг туулан урагшилна. Тэндээс Дөрөг нуурын зүүн хаяагаар гарч Аргалантын уул, Буга, Зүр, Зэсийн бүрд, Монголын элсээр орж Бор хайрхныг дамнаж хээрийн бүсэд тулна. Говийн бүс нь Дөрвөлжин, Ургамал сумдын нутгийг хамарна. Энд Монгол цөлийн хамгийн тодорхой илрэл Бага нуур, Бор харгит, Монголын элс зэрэг 782,6 мянган га талбайг эзэлсэн нүд алдам элсэн цөл цэлийнэ. Дунджаар 50-60 метр харьцангуй өндөр элсэн уул манхыг ердийн хөсгөөр ч жим замгүй бол гатлан гарч үл чадна. Говийн бүсийн бүх сумдын малыг ихэвчлэн хээрийн бэлчээрээр хангадаг зохимжтой нутаг нь 284-337 өвөлжөө бууц бүхий Их, Бага Буурлууд, Аргалын хар, Хүнгий, Завхан голуудын сав газрууд болно. 

	 

	АШИГТ МАЛТМАЛ

	Завхан аймгийн нутагт байгалийн баялаг, эрдэнэсийн сан нэн арвин их буй. Тэдгээр нь улс, аймгийн үйлдвэр, барилга байгуулалт, хөдөө аж ахуйн чухал түүхий эд материал болж байна. 

	Төмөрийн хүдэр Цүнхэлэг, Дугант, Төмөртэй гол, Ар Жаргалант, Цагдуулт, Их булаг зэрэг олон газарт, соронзон төмрийн хүдэр Сахилт хошуу, Алаг уул зэрэг газарт, зэсийн хүдэр Бутарганы булаг, Их булаг, Жавцаг, Баянбулагийн ногоон хясаа, Ар жаргалант, Ендэрт, Улаан толгой, Наран булаг, Цувьрай болон Цагаанхайрхан, Булнай, Цагаанчулуут, Сантмаргаз, Завханмандал, Эрдэнэхайрхан сумын зарим нутагт буй. Бал чулуу Ар булгийн Застын хамар, Ойгон нуурын Хужирт гэдэг газруудад бий. Хангайн сумдын модтой ам бүхэнд хүлэр, Алдархаан, Цагаанчулуут сумын нутгаар шатах занар байгаа нь тодорхойлогджээ. Усан ба утаат болор, бадмаараг, хаш, мана, хас, хээрийн жонш, гантиг, толигор, оюун, номин зэрэг үнэт эрдэнийн чулуу, толигор, наанги шавар, улаан, шар, саарал, зэрэг төрөл бүрийн будаг, шохойн чулуу, тоосгоны шавар хүрмэн ба шөрмөсөн чулуу, жонш, хадан цагаан элс зэрэг барилгын чанар сайтай чухал материал бараг сум бүхэнд байна. Гялтгануур Ойгон нуурын холбооны Сэнжит толгой, Дугуй бууц, Сээр, Доод харгана, Гурван худаг зэрэг газарт бий. Байван Шүлүүстэй, Идэр зэрэг сумын нутагт байна. Сантмаргаз, Сонгино, Дөрвөлжин, Түдэвтэй сумын нутаг Маргаз, Дэвтээр, Цавдач, Хом зэрэг газарт давсны орд байна. 

	 

	УУР АМЬСГАЛ

	Завхан аймаг бүхэлдээ хангайн уулархаг мужид байдаг болохоор эх газрын эрс тэс уур амьсгалтай богино сэрүүн зун, урт хүйтэн өвөл болдог. Жилийн хамгийн хүйтэн үе 1 дүгээр сард агаарын дундаж температур нь -25,2 — -32,6 градус, хамгийн хүйтэн нь -46 — -52,9 градус хүрэх ба 1969 оны 1 дүгээр сард тус аймгийн Тосонцэнгэл хотын ор чим -52,9 градус хүйтэн болсон нь манай орны хэмжээнд тохиолдсон хамгийн их хүйтэн байжээ. Жилийн хамгийн дулаан үе 7 дугаар сард агаарын дундаж температур нь -15,3 — -19,3 градус хүрэх ба хамгийн халуун нь 31 — 33 градус болдог. 

	Тус аймгийн нутагт жилд дунджаар 206,6 мм тунадас унах ба жилийн бүх тунадасны 65 хувь нь дулааны улирал буюу 6 дугаар сараас 8 дугаар сард оногдоно. 

	Салхины голлох чиглэл нь баруун талаасаа байдаг. Секундэд 12-16 метр хүчтэй салхи салхилж шороон шуурга болох нь ихэвчлэн шилжилтийн улиралд тохиолдох ба зарим үед 20 м/сек-ээс их хүчтэй салхи ч болдог юм. 

	 

	УСАН ХАНГАМЖ

	Тус аймгийн ихэнх нутаг дэвсгэр нь Хангайн нурууны усны хагалбар савд багтаж байдгаас усан хангамжаар сайн юм. Гэвч усны байршил нь байгалийн бүс болгонд харилцан адилгүй. Хангайн уулсаас эх авч урссан Идэр, Тэс, Буянт, Завхан, Хүнгий голууд нь өөрийн ай савд багтах арвин их нутгийг ундалж байдаг юм. Идэрийн гол нь 14900 км2 нутгаас усаа цуглуулан авч 452 км урт замыг туулан Дэлгэр, Сэлэнгэ мөрнүүдтэй нийлж хойд мөсөн далайд цутгана. 

	Хангайн нурууны өврөөс эх авсан 808 км урт Завхан гол, 196 км урт Хүнгийн гол Монголын элсний уудам цөл, их нууруудын урсгалгүй талыг гатлан Хяргас нуурт цутгана. Тэсийн гол 568 км урт явж Увс нуурт цутгана. Эдгээр голын эхэн болох Зарт, Хожуул, Чигэстэй, Богд, Буянт, Шар ус, Яруу, Зүйл, Зайгал, Хацавч болон богино зам аялж дотооддоо шингэх 189 тооны гол горхи, 410 гаруй шанд булгууд тус аймгийн нутагт байдаг юм. 

	Тус аймгийн нутагт 48 км2 талбайтай Ойгон, 200 км2 талбайтай Тэлмэн, 80 км2 талбайтай Хар нуур, 10 км2 талбайтай Холбоо нуур, 10 км2 талбайтай Бага нуур зэрэг 90 гаруй том жижиг нуурууд бий. Тус аймгийн нутагт байгаа эдгээр нуурууд нь голдуу зөрөг өмрөлтийн хүчээр үүсэж тогтсон ажээ. Газрын доорх усны судал нь ойт хээрийн бүсэд ихэвчлэн 2,5-80 метр, хээрийн бүсэд 3-90 метр, говьд 8,5-140 метрийн гүнд байдаг байна. 

	Тус аймгийн нутагт өрөмдмөл худаг 95, НВ-3 ус өргөгчтэй уурхайн ба богино яндант худаг 202, ардын хүчээр гаргасан энгийн уурхайн худаг 368 байнга ашиглагдаж байна. Аймгийн нутаг дээрх ил задгай ба газрын доорх усаар бүрэн усжуулагджээ. 

	Мөн манай аймагт 40 гаруй нэр төрлийн рашаан ус Отгон тэнгэр, Баянзүрх, Улаан хаалга, Зарт, Хожуул зэрэг газарт байдаг. 

	Тус аймгийн Идэр, Завхан, Хүнгий, Тээл, Богд, Чигэстэй зэрэг өндөр уулаас эх авсан түргэн урсгалтай голуудын эрчим хүчийг ашиглавал цагт 1230 орчим киловатт эрчим хүч гарган авч болох цахилгаан эрчмийн асар их нөөц байгаа юм. 

	 

	ХӨРС УРГАМАЛ

	Завхан аймгийн нутаг нь геологи газар зүйн тогтцын хувьд хангай, завсар, говийн бүсийг хамаарах бөгөөд тариалангийн үйлдвэрлэлийг эрхэлж болох нутаг нь ихэвчлэн хүрэн хөрстэй юм. 

	Тус аймгийн тариаланд ашиглаж болох хөрсийг агро-үйлдвэрлэлийн байдлаар нь үндсэн 3 бүлэгт хувааж болно. Агро-үйлдвэрлэлийн II бүлгийн хөрс нь тариаланд тэнцэх бүх хөрсний 34 хувийг эзлэн голдуу хангайн уулархаг нутгаар тархжээ. Энэ бүлгийн хөрс нь хөнгөн шавранцар бүтэцтэй, хар хүрэн ба хүрэн өнгөтэй байдаг. Агро-үйлдвэрлэлийн III ба IV бүлгийн хөрс нь тариаланд ашиглаж болох бүх хөрсний ихэнхийг эзэлнэ. Энэ бүлэгт багтах хөрс нь элсэнцэр ба хөнгөн шавранцар бүтэцтэй хүрэн ба улаавтар хүрэн өнгөтэй байна. 

	Завхан аймгийн нутагт хөрснийхөө байдалд тохирсон нэг наст, олон наст, цэцэгт, модлог ургамал, шар хүрэн мэхээр, зэрлэг төмс, гэрийн хошоонгор, хар, цагаан суль, сульхир, цээнэ, согоон чих, поврон, жууцай, мангир, хүнхээл, хөмүүл, таана, сонгино, төрөл бүрийн мөөг, самар, нэрс, үхрийн нүд, тошлой, чацаргана, хад, улаалзгана зэрэг төрөл бүрийн жимс ургамал элбэг ургана. Мөн шар, хөх, хүрэн дэгд, хунчир, гоньд, нохойн хошуу, вансэмбэрүү, бамбай, чихэр өвс, эрээгомбо, тарваган шийр, алтан гагнуур, царван, арц зэрэг эмийн ургамал элбэг ургадаг юм. 

	 

	АН АМЬТАН

	Завхан аймаг Монгол орны байгалийн гурван бүсийг хамран орших тул олон зүйлийн ан амьтан, жигүүртэн шувуу, загасаар элбэг юм. 

	Түдэвтэй, Нөмрөг, Тэлмэн, Их-Уул, Булнай, Идэр, Яруу, Эрдэнэхайрхан, Баянхайрхан, Баян-Уул, Тэс сумдын нутагт буга, согоо, хүдэр, гахай, Шүлүүстэй, Цагаанчулуут, Цагаанхайрхан Идэр, Отгон, Дөрвөлжин, Алдархаан, Сонгино, Сантмаргаз, Эрдэнэхайрхан, Завханмандал сумдын нутагт аргал, угалз, янгир ямаа, Сантмаргаз, Ургамал, Дөрвөлжин сумдад цагаан зээр цөөн бий. Идэр, Их-Уул, Нөмрөг, Тэлмэн, Булнай зэрэг хангайн бүх сумдад бор гөрөөс, Алдархаан, Дөрвөлжин сумдад сүүлтэй гөрөөс байдаг. Яруу, Цагаанхайрхан зэрэг олон сумдын нутагт шүлүүс, ирвэс, Отгон, Их-Уул, Идэр, Сонгино сумдаар дорго, Баянхайрхан, Баян-Уул, Тэс сумдын нутгаар баавгай, нохой зээх ч хаяа тохиолддог юм. 

	Тэлмэн сумын Хөх хад, Баянхайрхан сумын Янбий, Улиастай, Баян-Улаан зэрэг нутгаар булга, суусар, бусад үнэт үстэй, ховор ан амьтан байгаа нь ажиглалтаар тодорхойлогдсон байна. 

	Чоно, үнэг, хярс, мануул, туулай, чандага, жирх, өмхий хүрэн, зараа, сохор номин, алаг даага, усны хар хулгана зэрэг нь газар сайгүй байдаг. Аймгийн бараг бүх нутаг аж ахуйн их ашиг, өндөр орлоготой ан тарвагаар баян юм. 

	Завхан аймгийн нутагт тас, бүргэд, төрөл бүрийн харцага, элээ, хон хэрээ, шар шувуу, бөг баатар, ууль, шонхор зэрэг махчин шувууд, болжмор, шаазгай, цохируул, хойлог, ахууна, тагтаа, ятуу, хүтүү, улаан хошуу, турлиах, хулан жороо, хөхөө, өвөөлж, ногтруу, чогчиго, хун, галуу, нугас, өрөвтас, хотон, ангир, тоодог, тогоруу, цахлай, халбаган хошуут, зуун хурга, цагаан хэрээ, бор соомог, галбин тогоруу, цэн тогоруу, хар хэрээ алаг ятуу, алтан хараацай, шар, хөх цөцгий зэрэг нутгийн буюу нүүдлийн шувууд элбэг юм. 

	Тус аймгийн гол мөрөн, нуур, тойромд төрөл бүрийн загас, нялцгай биетэн, бусад олон зүйлийн амьтад оршино. Сантмаргаз сумын Баяннуур, Идэр, Тэгш, Зарт, Хожуул, Тэс, Буянт, Чигэстэй, Богд голд зэвэг, хайруус, алтайн шар загас, цурхай, тул гэх мэт сайн чанарын их махтай загас элбэг байдаг. Ийм асар их баялагтай уудам нутагт оршин суудаг Завхан аймгийн хөдөлмөрчид төрөл бүрийн жимс, мөөг, сонгино бусад амтат ногоо, загас, шувуу, ангийн махыг идэшинд өргөн хэрэглэж бас улсын бэлтгэлд нийлүүлж аж ахуйдаа өндөр орлого оруулдаг юм. 

	 

	ТҮҮХИЙН ДУРСГАЛТ ЗҮЙЛ

	Завхан аймаг нь Идэр, Богд, Чигэстэй, Завхан, Хүнгий, Тэс, Яруу голуудыг савлан Хангайн нурууны сүрлэг сайхан ой хөвчит уул нуруу, уудам хөндий, тал хээр, элс манхан хосолсон үзэсгэлэнт сайхан нутагт оршдог болохоор энэ сайхан нутаг дээр олон мянган жилийн туршид хүн амьтан нутаглаж ирсэн ул мөр түүх соёлын өв, дурсгалт зүйлүүд элбэг тохиолддог юм. Богд, Чигэстэй, Яруу, Завхан, Хүнгий голын сав, түүний орчим эгц цавчим сүрлэг өндөр уулс, их элсэн манхнаас эрт галавын үлэг гүрвэл зэрэг амьтдын сүг яс, балар цагийн хүний байрлаж байсан орд, бууцны үлдэц, багаж зэвсэг, хэрэглэлийн зүйлс олдож байна. 

	Тунгалаг цэнхэр гол мөрөн, нуур тойром, булаг шанд, үслэг сайхан ан амьтан, үржил шимт хөрс ургамал бүхий Завхан нутагт олон мянган жилийн өмнө хүн оршин сууж байсныг Ургамал сумын төв, мөн сумын нутаг Хүнгий гол, Талын улаан, Цагаанхайрхан сумын нутаг Ширээгийн гол, Яруу сумын нутаг Бараа хураадаг, Отгон сумын нутаг Шар ус, Эрдэнэхайрхан сумын нутаг Элст хошуу, Завханмандал сумын нутаг Нугын хонхор зэрэг газруудаас олдсон шинэ Чулууны үеийн зэвсгүүд, Улиастай хотын дэргэдэх ногоо тариалах газар, Баян-Уул сумын нутаг Бугасын амны Отгон гэдэг газар, Завхан голын адгаас олдсон хүрэл зэвсгүүд, Улиастай орчим ба Дөрвөлжин сумын Бөөрөг зэрэг газарт эртний хүмүүс тариалан тарьж байсан ул мөр баттай нотолж байна. 

	Хүрэл зэвсгийн үед ан гөрөө хийх, мал адуулах үйл ажиллагааг үзүүлсэн зурагт хад, сүг Алдархаан сумын нутаг Их, Бага Бүрэн, Түдэвтэй сумын нутаг Хавцгайт, Тэлмэн сумын нутаг Гурван Шургах, Цагаанчулуут сумын нутаг Зүүн арц, Алдархаан сумын нутаг Агьтын амны Морин туурайн хясаа зэрэг газарт элбэг тохиолддог. 

	Түүхийн хожуу үед олон овог аймгийн омог үндэстэн нутаглаж, улс төрийн амьдрал өрнөн оргилж байсны маргашгүй ул мөр болох асар том хүрээт хашлага бүхий булш, хүн чулуун хөшөөнөөс эхлээд сөнөсөн хот, балгас хэрэм цайзын ор бууц ч олон байна. Жишээ нь Хүнгий голын дагуу дахь хэрмүүдийн ор туурь, Борхын Өгөөмөрийн хэрмийн бууц, Богдын голын Хайрхан булангийн бууц, Улиастай хотын худгийн амны зүүн суга дахь хэрмийн үлдэгдэл, Яруу голын Алдар толгойн хэрмийн үлдэгдэл, Богд, Чигэстэй хоёр голын завсарт Улиастай хотыг Сангийн хот хэмээн нэрлэж байсан цэргийн цайзын үлдэгдэл, Тэс сумын нутаг дахь Тэсийн голын Зүрийн булангийн баруун урд дахь бууцны үлдэгдэл зэрэг баримтууд олон бий. Тэдгээрээс тус аймгийн Алдархаан сумын Богдын гол Мөнгөт хясааны дэргэдэх дөрвөн хүний зураг бүхий Түрэг хөшөө, Яруу сумын нутаг Яруугийн голын эхний хүн чулуунууд зэрэг түүхийн үнэт олон дурсгалт зүйл улс, аймгийн тусгай хамгаалалтад оржээ. 

	 

	ХҮН АМ 

	1969 оны тоо бүртгэлээр үзвэл тус аймаг 70,8 мянган хүн амтай болж, хүн амын тоогоор Архангай, Хөвсгөл аймгуудын дараа орж, улсын бүх хүн амын 5,9 хувийг эзэлж байна. 

	Завханчуудыг удам судрын нь талаас үзвэл халх, бүрэн халхажсан сартуул ба хотгойдоос бүрэлдэнэ. 

	Сартуулуудыг XIII зууны эхэн үеэр Монголын их эзэнт улс Дундад Азийн Шар сартуул «Хорезм” улсыг байлдан эзлэхдээ олзлон авчирсан бүлэг хүмүүсээс гаралтай бололтой гэж Зөвлөлтийн нэрт монголч Г. Е. Грумм-Гржимайло, Б. Я. Владимирцов зэрэг эрдэмтэд үзсэн байна. Гэвч энэ нь хуучин Сэцэн сартуул хошууныхан нийтээрээ Түрэг угсаатай, Дундад Азиас гаралтай гэсэн үг бус нь мэдээж. Сартуулуудын дотор «Алаг адуун”, «Барга” зэрэг монголын олон овог угсаатан эртнээс байсаар ирсэн ба сартуулын ноёлогч хэсэг цөм Монгол боржигин овогтон байсан зэргийг бодоход чухам «Сартуул” хэмээн нэрийг зүүж нийт хошуу олны нэр болгогчид нь төдий л олон бусын дээр улирах цагийн эрхэнд бүрэн халхжиж, эдүгээ цөм халх хэмээгдэх болсон байна. 

	Сартуулууд ХV-ХVI зууны үед Алтайн чанад бие, Булган, Цэнгэл голын орчим газарт нутаглаж, Батмөнх даян Сэцэн хааны отгон хөвгүүн Гэрсэнз хунтайжийн хувь эзэмшилд багтаж явжээ. Гэрсэнзийг нас барахад түүний хөвгүүн Далдан Хөндлөн тойны хувь эзэмшил болж Дангуд халхын хамт халхын домогт долоон хошууны нэг нь болж явжээ. 

	XVI зууны үед сартуулууд нутаг сэлгэж, Алтайгаас одоогийн буй Хүнгий, Завхан голын тус газарт нүүж иржээ. 

	XVII зууны эцсээр сартуулууд Манжид эзлэгджээ. Сартуулууд Хотгойдын Чингүнжаваар удирдуулсан үндэсний эрх чөлөөний хөдөлгөөнд нийлэн нэгдэж тэмцсэн боловч дарагдаж, захирах ноён Цэдэнжав нь баригдаж, манжид цаазаар авхуулжээ. 1756 онд Манж хааны зарлигаар Цэдэнжавын Чингүнжавтай нөхөрлөсөн хэргийг мэдээлэн урвасан дэд зэрэг тайж Норов гэгчийг хошуу засаг болгожээ. Тэр цагаас хойш сартуулыг Норовын үр ач нар угсаа залгамжлан захирсаар 7 дахь удаагийн засаг ноён Жалцангомбоцэдэнгийн үед ардын эрх засаг тогтож, хошуу засгийг устгаж ардчилсан засаг захиргаа байгуулжээ. 

	Хотгойд нар бол XIII зууны үеэс лавтай мэдэгдэх болсон, дөрвөн ойрадын хойд аймгаас угсаа гаралтай угийн Монгол овогтон ажээ. XVI зууны дунд үед халхын Засагт хан аймагт харьяалагдах болсноор халхад нийлэн нэгдэж сартуулуудын адил халхажсан байна. Хотгойд нь XVII зууны эхээр Шолой Убаши хунтайжийн улс буюу Алтан хааны улсын гол хэсэг нь болж байгаад XVII зууны эцсээр Манжид эзлэгджээ. 

	1737 онд Хотгойдын засаг ноёны сууринд шадар ван Чингүнжав суужээ. Чингүнжавын удирдлагаар хотгойдууд 1756 онд нийт монгол дахиныг донсолгосон үндэсний эрх чөлөөний эрэлхэг хөдөлгөөнийг сэджээ. 

	Чингүнжавын бослого дарагдсаны дараа Манж нар хотгойдуудын хүчийг сарниулах зорилгоор олон тасалж таван хошуу болгож, Засагт хан аймагт харьяалуулан хатуу цагдаж байжээ. Тэдгээр таван хошууны Дүүрэгч ван, Цогтой вангийн хошуудаар байгуулсан Баян-Уул, Баянхайрхан, Тэс, Нөмрөг, Тэлмэн сумд одоогийн Завхан аймагт багтаж байна. 

	Одоогийн Завханчуудын дотроос удам, угсааны талаар сонирхолтой хэсэг нь Алдархааныхан буюу Дашпунцаглин хийдийн харьяат шавь нар гэгчид болно. Эдний гарал үүсэл нь Улиастай хот, Улиастайн жанжны газартай шууд холбоотой байна. 1733 онд хязгаар дахинд холбогдсон чухал хэргийг шийтгэх дөрвөн аймгийн цэргийн бэлтгэл хэргийг захирах, өртөө харуулыг цагдах, оргодол босуулыг байцаан барих зэрэг үүрэг бүхий Улиастайн жанжны газрыг байгуулжээ. Улиастай хот манжийн Халх Монгол дахь цэрэг захиргааны гол төв болсон тул түүнийг хамгаалан сэргийлэх, цагдан байцаах явдлыг онц анхаарч, тэр албыг хаалгахаар халхын олон хошуудаас 200 өрх цэргийг дайчлан татаж, Улиастайн орчимд суулган, Улиастай сэргийлэн цагдуулжээ. 

	Улиастайн жанжны газар нь Манжийн дарангуйллын чухал газар байсан учраас уг жанжны газраас олон зам салбарласан өртөө байгуулж, түүнийг хаалгахаар Халхын аймаг хошуудаас бас олон өрх дайчилжээ. 1869 онд Улиастайн цоохор өртөөний өрх 30, түүний хавсарга өрх 10, Улиастайн жанжны газарч өрх 13, жинжлэг замын өсөн өртөөний өрх 27, Ховд замын 14 өртөөнөөс Улиастайд хамаарагдах Алдар, Борх, Худаг улаан, Их зэс, Бага зэс, Зөр, Хүзүү, Буга долоон өртөөний өрх 82, бүгд 160 орчим өрх байжээ. 

	Манжийн түрэмгийлэгчид бас Улиастайд суулгасан их цэргийнхээ бэлтгэлд зориулж 1736 оны орчим халхын олон хошуудаас түмэн морь албадан татаж үүсгэснээр Түмэт нэр авсан албан сүрэг, мөн үржүүлэх сүрэг гэдгийг тус тус байгуулжээ. Тэрхүү түмэт ба үржил сүргийг маллуулахаар мөн олон аймаг хошуудаас зуу гаруй өрхийг дайчлан Улиастай орчимд аваачжээ. 1904 оны үед Улиастайн албаны малыг адуулах хуяг өрх 40, захирах түшмэл 4, хөтөч 4, үржүүлэх адууны хуяг занги өрх 22 тус тус байжээ. Улиастайн цагдаа олон замын өртөөний алба хаах, Манжийн үржил ба түмэт сүргийг адуулахаар Халхын олон аймаг хошуудаас олон зуун өрх ард төрсөн унаган нутаг ус, төрөл садан ах дүү нараасаа хагацан хөөгдөж Улиастайн орчим очиж нутагшдаг байжээ. 

	Манжийн ноёрхлын үед цагдаагийнхан, өртөөчийнхөн, түмэтийнхэн мэтээр нэрлэгдэж, Улиастай дахь дөрвөн аймгийн жасаанд захирагддаг байсан эдгээр ардууд нь хүнд хүчир албанд өөрийн биеийн бүх хүч, өмч хөрөнгө юугаа шавхан дайчилж чармайцгаадаг байжээ. Тэдний зарим нь нутаг усны холоос, зарим нь уналга хөсөг үл хүрэлцэхээс, зарим нь Улиастай орчим дахь нутаг байгалийн сайханд идээшин автагдаж тэнд нутагшдаг байжээ. 

	Богд хаант Монгол улсын 2 дугаар онд Улиастайн цагдаа, үржил, түмэт сүрэг хариулагчдыг Их шавьд оруулж Дашпунцаглин хэмээх Яруугийн хийдэд харьяалуулснаар Дашпунцаглин хийдийн харьяат зургаан ангийнхан гэгддэг болжээ. Ардын хувьсгалын ялалтын үр дүнд улс төрийн эрх олж авсан энэ нутгийн ард түмэн өөрсдийн саналаар 1922 онд тусгай нэгэн хошуу Алдархаан уулын хошуу болжээ. Тэгэхлээр Дашпунцаглин хийдийн харьяат нар гэдэг бол халхын олон хошуудаас гаралтай хүмүүс байжээ. 

	1931 онд БНМАУ-ын газар нутаг засаг захиргааны хуваарилалтыг өөрчилж хуучин Хан тайшир уулын аймгийн зарим хэсгээр Завхан аймгийг үүсгэн байгуулахад аймгийн бүх хүн ам 52300 байжээ. 

	Ардын хувьсгалын жилүүдэд нам засгаас хөдөлмөрчдийн эрүүл мэндийг сахин хамгаалах, материаллаг аж байдал, соёлын хэмжээг хэлбэрэлтгүй дээшлүүлэх талаар авч явуулсан олон талын арга хэмжээний ач үрээр ард түмний аж байдал эрүүл мэнд сайжирч нийт хүн амын тоо их олширчээ. Аймгийн нийт хүн ам 1931 оноос 1950 онд 32 хувиар, 1950-1956 онд 2,7 хувиар, 1956-1969 онд 25,1 хувиар өсжээ. 

	Хувьсгалын ардчилсан ба социалист шатанд аймаг орны улс төр, аж ахуй, соёлын бүтээн байгуулалтын гарамгай ялалтуудын үр дүнд аймгийн доторх нийгмийн анги давхаргын хүчний харьцаа, нийт хүн амын дунд тэдний эзлэх байр суурьд гүн гүнзгий өөрчлөлт гарчээ. 1930-аад оны эцэс үед тус аймагт феодал ангид хамаарагдах хүн үгүй болж, лам нарын давхарга арилжээ. Харин биеийн хүчин үнэлж амьдрах ажилчин хүн олширч, 1953 оны эцсээр хувийн жижиг өмчтэй байсан малчид цөм хоршоолсон малчид болжээ. 1931 онд аймагт лам 4800 орчим, үндэсний бичиг мэддэг хүн 1100 орчим байсан бол 1969 онд лам ганц ч үгүй, насанд хүрэгчид үндсэндээ цөм бичиг үсэгтэн болсон ба аймгийн хүн амын 22,1 хувь ажилчин, 13,7 хувь албан хаагч, сэхээтэн, 64,2 хувь нэгдлийн гишүүд болсон байна. 

	Аймаг орны аж ахуй, соёлын бүтээн байгуулалттай холбогдон аймгийн хүн амын суурьшил нягтрал, аж ахуйн байршилтад ч их өөрчлөлт гарчээ. Одоо бүх хүмүүсийн 26 хувь нь төв суурин газар, 74 хувь нь хөдөөд оршин сууж байна. Энэ нь аймгийн аж ахуйн голлох салбар нь мал аж ахуй байгаатай холбоотой хэрэг юм. 

	 

	АЖ АХУЙ

	Аймгийн аж ахуйн үндсэн салбар нь мал аж ахуй юм. Завхан аймгийн ард түмэн улс эх орондоо социализмыг бүтээн байгуулах үйлст зориг бадрангуй хөдөлмөрлөж ирсний үр дүнд 1821,7 мянган толгой малтай болж улсад нийт малын тоогоор 1 дүгээр байр эзэлж байна. Бүх малын 66 хувийг хонин сүрэг эзлэх бөгөөд улсад анхны сая хоньтой аймаг болсноороо тус аймгийн хөдөлмөрчид бахархаж явдаг юм. 

	Аймагт ХАА-н нэгдэл 22 байна. Тэдгээр нэгдлийн нийгмийн өмчид бүх малын 79,6 хувь нь хамаарагдаж нэг сум нэгдэл дунджаар 81,8 мянган толгой мал, 5,1 сая төгрөгийн үндсэн хөрөнгө эзэмшиж 2,3 сая төгрөгийн орлоготой ажиллаж, гишүүдийн хөдөлмөрийн хөлсөнд 1,2 сая төгрөг олгож байна. 

	Завхан аймаг хөдөө аж ахуйгаас гаргах бүтээгдэхүүний хэмжээ, түүнээс олох ашиг, нэгдлийн мөнгөн орлого, гишүүдэд олгосон хөлсний нийт хэмжээгээр улсад 1 дүгээр байр, эргэлтийн хөрөнгөөр 2 дугаар байр эзэлж байна. Тус аймагт эх орны хивсний үйлдвэрийн гол түүхий эд ширүүвтэр ноос өгдөг Сартуул омгийн хонины үржлийн ферм, арвин их сүү шим өгдөг уутан хөхт ямааны хэсэг буй. 

	Аймгийн хөдөө аж ахуйд ажил хөдөлмөрөөрөө шалгарсан тэргүүний хүмүүс олноор төрлөө. Хөдөлмөрийн баатар Бумбаа, Ганболд, Нацагдорж, Гоожав, Цэдэн-Иш, Жамц, Арьхад, Ширнэн нарын баатрууд төрж, Гарав, Равжир, Бадарч, Жамсранжав нарын зэрэг улсын аварга малчин 31, ажил хөдөлмөрөөрөө шалгарсан малчин Дэчинлхүндэв, Дамдин, Жигжсүрэн, Балжинням нарын аймгийн аварга 195-тай болсон юм. 

	Хөдөлмөрийн баатар Цэдэн-Иш даргатай Сантмаргаз сум аймагтаа анх удаа сум-нэгдэл нийтээрээ социалист хөдөлмөрийн хөдөлгөөнд хамрагдан ажиллаад улсын тэргүүний сум нэгдлийн нэг боллоо. Мал сүргийн арчилгаа маллагааг сайжруулж бэлчээрт хотлох отрыг мал аж ахуйн үйлдвэрлэлд бүтээлчээр хэрэглэж байгаагийн үр дүнд малдаа дээд зэргийн тарга хүч авхуулдаг болов. Энэ сум нэгдэл, өргөн айлсалтыг зохион байгуулсан нь хамтын хөдөлмөрийг өрнүүлж хөдөлмөрчдийн ахуйн соёлыг дээшлүүлэх явдалд чухал ач холбогдолтой болсон байна. 

	Ардын хувьсгалын жилүүдэд аймагт аж ахуйн хоёр дахь салбар аж үйлдвэр буй болон хөгжиж байна. Одоо тус аймагт улс, аймгийн чанартай олон үйлдвэрийн газар ажиллаж байгаагийн дотор хүнсний болон ахуй үйлчилгээний комбинат, Тосонцэнгэлийн мод боловсруулах комбинат, Улиастай хотын авто засварын газар, Тэсийн багсармал тэжээлийн үйлдвэр зэрэг олон арван том жижиг үйлдвэр жилдээ 50 гаруй сая төгрөгийн бүтээгдэхүүн үйлдвэрлэн гаргаж байна. 

	Аймгийн тээврийг удирдах газар системийн хэмжээгээр Ардын хувьсгалын 50 жилийн ойг угтсан бүх ард түмний социалист уралдаанд 1 дүгээр байр эзэлж МАХН-ын Төв Хороо, БНМАУ-ын Сайд нарын Зөвлөл, МҮЭ-ийн Төв Зөвлөлийн үүрд дурсагдах туг, социалист уралдаанд шилжин явах туг, 100 мянган төгрөгөөр шагнагдав. 

	Аймгийн авто тээврийн 20 дугаар бааз аймагтаа анхны социалист үйлдвэр болон ажиллаж байна. 

	Ард түмний аж амьдрал жилээс жилд байнга өсөн нэмэгдэж байна. Үүний тод илрэл нь хөдөлмөрчдийн худалдан авах чадвар дээшилж жилдээ 70 сая гаруй төгрөгийн бараа таваар, хүнсний зүйл худалдан авч байгаа явдал болно. Аймгийн сум, хотууд ерөнхий боловсролын 8, 10 жилийн дунд сургуулиудтай болж нийт ерөнхий боловсролын 35 сургуульд 16 мянга гаруй охид хөвгүүд суралцаж, аймгийн бүх хүн амын 4 хүн тутмаас нэг хүн ямар нэгэн сургуульд хамрагдан суралцаж байна. Аймагт бас Барилгын техник мэргэжлийн сургууль буй. Тэр сургууль барилгын төрөл бүрийн мэргэжилтэй хүмүүсийг бэлтгэж байна. 

	Соёл гэгээрлийн байгууллага түүний мэргэжилтэн сэхээтнүүд эх орондоо социализмыг байгуулах тэмцэлд мэдлэг чадвараа дайчлан ажиллаж ирсний үр дүнд хөгжмийн зохиолч агсан Ц. Дашзэвэгийн санаачилгаар сайн дурын уран сайханчдын дан найрал дууны «Нөхөрлөл” чуулга 1962 онд улсад анх удаа байгуулагдаж «Хангайн магтаал” гэдэг найраг дуугаараа алтан медаль хүртсэн юм. 

	Аймгийн киноны байгууллагын хамт олон улсын тэргүүний киноны байгууллагын хамт олон болж кино үзвэрийн хэрэг эрхлэх газрын үүрд хадгалагдах тугаар шагнагджээ. Эрүүлийг хамгаалах ажил эрчимтэй хөгжин ирснээр сум бүр их эмчийн салбартай болж сум дундын эмнэлэг хэд хэд ажиллаж байна. 

	Манай аймаг мал сүргээ сүүлийн 5 жил дараалан өсгөж 5 дугаар таван жилд мал өсгөх улсын хөдөлшгүй төлөвлөгөөний 1972 оны даалгаврыг нийт малын дүнгээр болон мах ноос зэрэг мал аж ахуйн түүхий эд бэлтгэл, хадлан тэжээл бэлтгэх, хашаа барих, бэлчээр усжуулах зэрэг төлөвлөгөөт ажилд гарамгай амжилт гаргасан учир 1973 онд БНМАУ-ын Ардын Их Хурлын Тэргүүлэгчдийн зарлигаар Хөдөлмөрийн гавьяаны улаан тугийн одонгоор шагнагдсан юм. 

	 


Нэгдүгээр бүлэг - ЗАВХАН АЙМАГТ АРДЫН ХУВЬСГАЛЫН ЯЛАЛТ ТҮГЖ ХУВЬСГАЛТ АРДЧИЛСАН ӨӨРЧЛӨЛТ ХИЙГДСЭН НЬ (1921-1931) 

	 

	1. Ардын хувьсгал ялахын өмнөх Завханчуудын эрх чөлөөний тэмцлийн түүхээс

	 

	Хувьсгалын өмнөх үед Завханыхан нийт Монголын ард түмний нэгэн адил дотоодын хар шар феодал, харь Манжийн колоничлол, хятадын мөнгө хүүлэх худалдааны давхар давхар дарлалд нэрвэгдэн зовж байжээ. Ард түмэн сум албат, хамжлага шавь гэсэн үндсэн бүлэг давхаргад хуваагдан, хошууны засаг ноён, эзэн тайж, туслагч захирагч зэрэг хэрцгий түшмэдийн дур зоргын авирлалд өмгөөлөх эзэнгүй эрсдэж мөнгө, цай, эд юмсаар тогтмол алба төлж, бас хар биеэр феодал эздийн аж ахуй, гэр оронд зарц барлаг болон зүтгэж байжээ. 

	Энэ үед Засагт хан аймгийн бүх хүн ам 70151, үүнээс 8058 нь хамжлагат ард, 8991 нь албат ард, 4079 нь тайж, 12294 нь лам нар байв. 

	XVI зуунаас Монгол оронд хүчтэй дэлгэрсэн шарын шашны 130 гаруй дугантай хүрээ хийд одоогийн Завхан аймгийн нутагт байсны дотор Шумуултайн, Хамбын, Ялгасан гэгээний, Яруугийн (Дашпунцаглин хийд), Галуутайн, Тэгшийн Хацавчийн, Дуутын, Тэсийн хүрээ зэрэг олон дуган сүмтэй том хүрээ хийд оршиж, олон мянган лам шавилан сууж нийгмийн тустай хөдөлмөрөөс хөндийрч, харин ард түмнийг сүсэг бишрэл ашиглан мөлжиж байв. Ард түмнээс асар их хэмжээний өргөл барьц авч жас жавын малыг үнэ хөлсгүй хариулгуулж, эдийн засгийн хувьд мөлжихийн хамт, ард түмний сэтгэл оюуныг хордуулж, дайчин цог золбоог нь үхүүлж, мухар сүсэг бишрэлийн харанхуй мананд төөрөлдүүлж байв. 

	XVIII зууны эхээр халхад нэвтэрсэн хятадын мөнгө хүүлэх худалдааны мөлжлөг нэн хүчтэй байжээ. Хятад худалдаачид манжийн түрэмгийлэгчдийн ивээл хамгаалалтыг хүлээж дур зоргоор өөрийн бараа таваарт өндөр үнэ тогтоож Монголчуудын мал түүхий эдийг туйлын хямд үнээр худалдан авч, мөнгө барааг зээлүүлэн хүү үржүүлэн авах зэрэг олон хэлбэрээр ард олныг сорон шимж байснаас мал аж ахуй эрс буурч. ард түмний амьдрал байдал улам бүр доройтож байсан ажээ. Хятад худалдаачдад төлөх алба, амины өр асар их байв. 1885 онд Улиастай, Хүрээ зэрэг газруудад байсан Хятадын 170 шахам пүүст төлөх өр 228833 ланд хүрсэн байжээ. 

	Ард түмэн бас худалдаачин иргэдийн мал сүргийг өрийн боолын журмаар үнэ хөлсгүй адуулах, аян жинг нь тээх зэргээр үзэшгүй муухайгаар дарлагдаж байжээ. 1891 онд Засагт хаан аймгийн гүн Буянжаргалын хошууны бүх өрх 100-гаас даруй 10 нь буюу 10 хувь нь хошуунд сууж байсан иргэн Хэ-Люн-хүүгийн үхэр, хонь хариулж байсан байна. 

	Ард түмний нуруунд дарлал мөлжлөгийн хүнд дарамт болж байсан өртөөний албаны дарамтыг Завхан аймгийн хөдөлмөрчид нэгэн адил хүлээж байжээ. Манж нар Чуулалт хаалганаас Улиастай хүртэл, Сайр уснаас Их хүрээг дайран Хиагт хүртэл 120 орчим суурь өртөө байгуулан түүний хэрэгцээнд Халхаас жил бүр 47000 гаруй тэмээ, 250000 адуу, 53000 хонь зэрэг 300 гаруй мянган мал гаргуулдаг байсны нэлээд хэсгийг Завханыхан гаргадаг байв. Засагт хаан аймагт (хуваарьтай хуваарьгүй, ) алба дагнах 714 өрхийн нэг жилийн ацгийн хөлс 158768,6 лан болж байв. Үүнийг энэ үеийн Засагт хаан аймгийн бүх ард хувааж үзэхэд эр нэг бүрд жилд 52-53 лан оногдож байна. 1730 оны үед Улиастайгаас Орхон, Ховд, Тагна Урианхай хүрэх хэд хэдэн замын олон өртөөнүүдийг нэмэн байгуулж ард түмний алба залгуулах үүргийг улам хүндрүүлжээ. 1885 онд Засагт хаан аймгийн олон хошуудын тамгын газрын алба залуулах зарлага мэдээний өрх 76, нэгэн жилийн ацаг хөлсний морь 1398 буюу 11184 ланд хүрч байсан байна. 

	Монголын ард түмнийг дарангуйлан захирч байх зорилгоор 1733 оноос Улиастайд суулгасан хязгаар дахиныг тогтоогч туслагч жанжны газрын бүх зардал хэрэглэл, орон сууц, хүнс, түлш, уналга хөсөг зэргийг залгуулах хүнд үүргийн ихэнхийг Засагт хаан аймгийн ард түмэн хариуцаж байв. Тэр үеэс эхлэн Улиастайд тус бүр морь 4, бүрэн зэвсэгтэй 200 цагдаа цэрэг байнга сууж Улиастайн орчин тойрон 100 газрыг цагдаж харийн түрэмгийлэгчдийн амар тайвныг хамгаалах, алба ажилд нь хүчин зүтгэх үүрэг хүлээж байв. 1896 онд Улиастайн цагдаа Түмэт сүрэг адуулагчид, цоохор өртөө хийгчид тэднийг захирах түшмэдийн нэг жилийн үнэ хөлс 22670 ланд хүрч байсан ажээ. 

	Ард түмний дарлал мөлжлөг тасралтгүй ихсэж нэг талд ардууд хоосорч, нөгөө талд феодалууд баяжиж байсан нь илэрхий. 1918 онд Засагт хаан аймагт сум ба жас 377, нэг жасад 553 толгой мал, феодал ноёдын өрх 25 тэдний нэг өрхөд 1295 толгой мал ардын бүх аж ахуйтны өрх 16382, ардын нэг аж ахуйд 67 толгой мал оногдож байжээ. 

	Завханчууд гадаад дотоодын дарлагчдын хүнд хүчир дарлал мөлжилд нухлагдан зовж байсан учраас эрх чөлөө, улс орныхоо тусгаар тогтнолын төлөө тасралтгүй тэмцэж байжээ. Үндэсний эрх чөлөө тусгаар тогтнолоо байлдан олох, эрх жаргалтай амьдрахын төлөө тэр тэмцэл, хөдөлгөөн нь Ардын хувьсгалын өмнөх үеийн Завханчуудын түүхийн үндсэн чиг шугам, тодорхойлогч шинж болж байсан байна. 

	Завхан нутагт нийт Монгол орныг донсолгосон ард түмний дуулиант тэмцэл олон удаа гарч, одоогийн Завханчуудын өвөг дээдэс түүнд идэвхтэй оролцож байжээ. Завханчуудын өвөг дээдэс хүнд хүчир дарлалд дарлагдаж байсан, аймгийн төв Улиастай хот олон жилийн турш Ар Монголын улс төр, цэргийн гол төв байсан, Завханы нутаг дэвсгэрт хятадын мөнгө хүүлэх худалдааны пүүс нэн олон байсан, Завхан нутаг нь Халх монгол, баруун Монголын нутгийг заагласан улс төрийн амьдрал үргэлж бургилсан газар байсан зэрэг нийгэм улс төрийн ба түүхэн нөхцөл байдлаас шалтгаалж Завхан аймгийн нутаг нь Монголын ард түмний харийн түрэмгийлэгчид, дотоодын феодалыг эсэргүүцсэн тэмцэл хөдөлгөөний нэг томоохон төв болж байжээ. 

	Бид энд Завхан нутагт дэгдэж энэ нутгийн ардууд идэвхтэй оролцож байсан манай монголын ард түмний үндэсний ба нийгмийн дарлалыг эсэргүүцсэн тэмцэл хөдөлгөөнөөс тоймтой заримыг товч төдий дурдвал:

	Үүнд юуны урьд 1755-1758 онд Ойрдын Амарсанаа, Хотгойдын шадар ван Чингүнжав нараар толгойлуулсан үндэсний эрх чөлөөний зэвсэгт том бослогыг өгүүлэх хэрэгтэй. 1755-1758 оны тусгаар тогтнолын төлөө ардын тэрхүү зэвсэгт тэмцэлд Завхан аймгийн бүх нутаг ард иргэд хамаарагдсан байна. 

	Манж нар Монголыг эзэлснээс хойш Монголд манжийн алба ширүүсэж ард түмний аж байдал эрс доройтсон нь тусгаар тогтнолын төлөө тэрхүү зэвсэгт тэмцэл дэгдэн өрнөхийн шалтгаан болсон байна. 

	Монголын ард түмэн Амарсанаа, Чингүнжав нараар толгойлуулсан зэвсэгт тэмцлийн уриаг идэвхтэй хүлээн авч манж нараас тулган хүлээлгэсэн өртөө харуул, цэрэг түмэт сүрэг адуулах зэрэг албыг шууд хаяж Хятадын пүүс дэлгүүрийг бүлэглэн дайрч газар сайгүй үндэсний эрх чөлөөний хөдөлгөөн өрнүүлжээ. 

	Хотгойдын Шадар ван хэмээн алдаршсан Чингүнжав 1710 оны орчим Бандийн гэр бүлд төржээ. Чингүнжавыг 1737 онд Манжийн хаан Засагт хан аймгийн туслах жанжнаар томилж баруун монголын тусгаар тогтнолыг дарах хэрэгт дуулгавартай зэвсэг болгож ашиглахыг оролдсон байна. Гэвч эх оронч Чингүнжав манжийн энэ мэхлэлд автагдсангүй харин манжийн боолчлолын эсрэг ард түмний шударга тэмцлийг оройлж Монголын тусгаар тогтнолыг сэргээх ариун үйлст амь насаа зориулжээ. 

	1756 оны 11 дүгээр сард манжийн түрэмгийлэгчид цэргийн их хүчээр Чингүнжавтай одоогийн Завхан аймгийн Нөмрөг сумын Дархан-Уул бригадын нутаг Шар дэвсэг зэрэг газарт хүчтэй тулалдсан байна. Чингүнжав тэндээс ухарч 1757 оны эхээр одоогийн Хөвсгөл аймгийн Ханхын нутагт оджээ. 

	Гэтэл тэр нутгийн Дархадын зайсан, мэнгэч хаалгач лам Гэндэн, Дүүрэн нар Чингүнжавын хүрэлцэн очсоныг манж нарт ховложээ. 1757 оны 1 дүгээр сарын 17-нд Чингүнжав нарыг орос монголын хилийн орчим газарт ирээд байхад нь Дархадын зайсан Азар дайсны цэргийн тэргүүн ангийг газарчлан авч очжээ. Тэр өдрийн шөнө дайсан Чингүнжав нарыг бүслэн аваад үүрээр тал талаас нь дайран орсонд Чингүнжав баатарлагаар байлдсан боловч хүчин эрс дутжээ. Гэвч тэд бууж өгсөнгүй. Харин дайсны цэргийн хүрээг сэт цохин дайрч гарахаар санаа шийджээ. Чингүнжав дайсны цэргийн бүслэлтийг дайрч гараад цөм зугтах гэсэн боловч бүтсэнгүй баривчлагджээ. 

	Манж нар Монголын ард түмний тусгаар тогтнолын төлөө нэрт тэмцэгч, үндэсний баатар Б. Чингүнжавыг төмөр торонд хийж Бээжинд аваачиж хамгийн харгис хэрцгийгээр тарчлаан шүүж байгаад 1757 оны 3 дугаар сарын 11-нд цаазаар авсан байна. Монголын ард түмний тусгаар тогтнолын төлөө тэмцэгч эх оронч Чингүнжав нар амь биеэ үл хайрлан зүтгэж байсан баатарлаг гавьяа монголын ард түмний санаа сэтгэлд хэзээ ч салж мартагдашгүйгээр дурсагдан үлджээ. Чингүнжавын тухай 1750 оны орчим зохиогдсон домог дууг Завхан аймгийн Нөмрөг, Баян-Уул, Тэс, Баянхайрхан сумын өвгөд эмгэд дуулж байсан байна. Энэ дуунд:

	 

	Тэр уулын оройд 

	Мандсан чиг нараа ла 

	Тэр бүгдийн тэргүүлсэн 

	Шадар жанжин хөөрхий 

	Гунан зээрд морийгоо 

	Унасан чиг болоосой 

	Гурван түмэн цэргүүдээ 

	Дагуулсан чиг болоосой 

	Дөнөн зээрд морийгоо 

	Унасан чиг болоосой 

	Дөрвөн түмэн цэргүүдээ 

	Дагуулсан чиг болоосой 

	Бүгээд мордсон газар нь 

	Бүст хар нуур 

	Бушуулаад мордсон цэрэг нь 

	Гурван живаа цэрэг 

	 

	гэх мэтээр эрэлхэг тэмцэгчээ алдсанд ард түмний харуусах сэтгэлийг уяхан гаргасан байна. 

	1755-1758 оны зэвсэгт бослогыг Манж нар цэргийн их хүчээр дарж, уг бослогод оролцогчдыг харгис хэрцгий цээрлүүлсэн боловч ард түмний тэмцэл унтарсангүй. 

	XIX зууны үед Засагт хан аймагт, одоогийн Завхан аймгийн нутаг дэвсгэр дээр хэд хэдэн бослого хөдөлгөөн гарчээ. 

	1876 онд Сайн ноён, Засагт хаан хоёр аймгаас дайчлан татсан олон цэрэг Засагт хан аймгийн Сэцэн сартуул хошуу, одоогийн Яруу сумын нутаг Хөшөөт, Хүрэн бухт, Хэрсэн гэдэг газар хуарагнаж байжээ. Тэдгээр цэрэг, цэрэг Онолтын удирдлагаар 1880 он, хуучин тооллын зургаан сарын шинийн зургаанд гэнэт дайран босож нутаг нутагтаа буцжээ. Улиастай жанжнаас Онолтыг дайчлан барьж цаазаар авчээ. Цэрэг Онолтыг цаазаар авсан явдалд монголын ард түмэн хорсон занаж, уур хилэн бадарч манжийн эсрэг тэмцэл улам хурцдав. 

	Онолтоор удирдуулсан цэргийн бослого гарснаас хойш 20 жилийн дараа 1900 онд Улиастай хотноо бас 2000 цэргийн бослого гарчээ. Босогчдоос манжийн амбан сайдууд, хятад худалдаачид ихэд айн сандарч боссон цэргийн олны өмнө буулт хийж, шийтгэл зэмлэлгүй өнгөрүүлсэн байна. 1900 онд цэрэг Энхтайвангийн удирдлагаар гарсан 2000 цэргийн энэ бослого нь зэвсэгт бослогын шинж төлөв бүхий байжээ. Босогчдын гол зорилго нь манжийн цэргийн захиргаанаас гарч орон нутагтаа буцах явдал байлаа. Тэд манжийн цэргийн эрхтэн нарыг буулган авч, хятад пүүс дэлгүүрүүдийг талан сүйтгээд орон нутагтаа буцсанаар уг бослого төгсжээ. 

	Улиастайн цэргийн бослого нь орон нутгийн ард түмний эрх чөлөөний тэмцэлд нөлөөлсөн байна. 

	1905 оны оросын, 1911 оны хятадын хувьсгал Монголын ард түмний эрх чөлөөний хөдөлгөөнд чухал нөлөө үзүүлжээ. Ялангуяа газар зүйн байрлалаараа орос оронтой зах залгаж манжаас монголыг захирах гол төв болж байсан Улиастай хотоор төвлөрсөн Завхан аймгийн ард түмний тэмцэлд орос хятадад гарсан хувьсгалын нөлөө улам ч хүчтэй тусжээ. 

	Монголын ард түмний үндэсний эрх чөлөөний хөдөлгөөн хүчтэй өрнөсний ач үрээр 1911 онд Их хүрээнд төрийн эргэлт хийгдэж, монгол улс тусгаар тогтнолоо тунхагласныг баруун монголын ардууд түүний дотор Завхан аймгийн ардууд баяр хөөр болон угтаж авчээ. 

	1911 оны 10 дугаар сарын 29-нд Улиастай хотын ард иргэд босож, Нийслэл хүрээнээс довтолгон ирүүлсэн цэрэгтэй хамтран Улиастайн Манж сайд, түрэмгий цэргийг буулган авч хотоос хөөн гаргажээ. Мөн үеэр Засагт хан аймагт энд тэнд үймээн дэгдэж, орон нутагт байсан хятад худалдаачдын пүүс дэлгүүрийг тонон булаагдсан хөрөнгө эгүүлэн авч өрийн дансыг шатааж устгаж байжээ. 

	Монгол манжаас тусгаарлаж, тусгаар тогтнолоо зарласан нь Монголын ард түмний тэмцлийн томоохон амжилтуудын нэг байлаа. 

	Ард түмний үндэсний эрх чөлөөний хөдөлгөөн нь нийгмийн дарлалыг эсэргүүцсэн ангийн шинж чанарыг улам бүр олох болжээ. Үүний тодорхой нэг жишээ нь Засагт хан аймагт гарсан ард Аюушаар удирдуулсан тэмцэл болно. Аюуш нь Засагт хан аймгийн Юндэн засаг хошуу, одоогийн Ховд аймгийн Цэцэг сумын нутагт 1859 онд төрж 1939 онд нас баржээ. Аюуш цовоо сэргэлэн арга самбаа ихтэй, тэсвэр хатуужилтай, цэцэн үгтэй, зорьсон санаандаа хүрдэг, бичиг үсэг төсөөлдөг, олонд нэр хүндтэй хүн байжээ. 

	Аюуш хошууны засаг ноён, харийн худалдаачин мөнгө хүүлэгчид дарлагдсан ардуудыг өмгөөлөн заалдахаар барахгүй, албан татвар хуваарилах үед ядуу ардыг албан татвараас хөнгөвчлөх, тайлах, ноёд баян чинээлэг түшмэд айл өрхөд алба хуваарилан оногдуулахыг шаардан тэмцдэг байлаа. 

	1903 оны үес эхэлсэн Аюушийн хөдөлгөөн дахин өрнөж, гадаад дотоодын мөлжигчдийн эсрэг улам ч шийдвэртэй болжээ. 1912 оноос Аюуш нар хятад худалдаачин Түмэнжаргалтай хуйвалдсан засаг ноён Маньбазартай заалдаж эхэлжээ. Засаг ноён Маньбазар хээл хахууль авч Аюуш нарын 165 хүнийг хулгай дээрмийн хэрэгт холбогдуулан барьж авч, Аюуш тэргүүнтэй толгойлогч нарыг дөнгөлжээ. Нутгийн ардууд баригдан зовж байгаа нөхдөө чөлөөлөхөөр хүчээ нэгтгэж 1912 оны 2 дугаар сарын 29-ний шөнө мод чулуугаар зэвсэглэн хошууны тамгын газрын шоронг гэнэт дайран Аюуш ба бусад нөхдөө шоронгоос суллан гаргажээ. Босогчид одоогийн Ховд аймгийн Цэцэг сумаас баруун тийш орших Хөндийн ам гэдэг газар бүгж байх болжээ. Тэр нь түүхэнд Цэцэг нуурын дугуйлан гэж алдаршжээ. 

	Босогчид Маньбазар ноёнтой заалдах заргын 44 зүйлийг жагсаан бичиж эцэст нь аягын амсрыг тойруулан өөрсдийн нэрийг дугуйлан бичжээ. Ардуудын гомдлыг үндэслэн зохиосон 44 зүйлийн бичигт өртөөний албыг багасгах, элдэв гувчуурыг багасгах, феодалын эрх ямбыг устгах, мөнгө хүүлэгчдийн өрийг устгах зэрэг ард түмний шаардлагуудыг багтаасан байв. 1915 онд Улиастайн сайд тэргүүнтэй Засагт хан аймгийн чуулганы газраас уул хэргийг таслахаар Аюуш тэргүүнтэй 30 гаруй хүнийг дуудан ирүүлж эрүү шүүлт тулгажээ. Аюуш хатуу эрүү шүүлтийг баатарлагаар давж тэмцлээ зоригтой үргэлжлүүлсэн байна. 

	Ард Аюушаар толгойлуулсан хөдөлгөөн XX зууны эхэнд хятадын худалдаа, мөнгө хүүлэгчдийн дарлалыг эсэргүүцэн гарч цаашдаа орон нутгийн засаг ноёдын эсрэг тэмцэл болсон байна. Энэ нь ард олны тэмцэлд шинэ үзэл санаа нэвтэрч зохион байгуулалтын хувьд сайжран, тэмцлийн үзүүр нь зөвхөн харийн түрэмгийлэгчдийн эсрэг бус, бас дотоод феодалын эсрэг чиглэх болсны илрэл байв. 

	Түүх судлалын бичиг зохиолд хувьсгалын өмнөх монголын ард түмний зарга тэмцлийн тухай өгүүлэхдээ Түшээт хан, Сэцэн хан хоёр аймагт гарч байсан зарга тэмцлээс голлон өгүүлсэн нь үзэгдэж байв. Энэ нь Засагт хан, Сайн ноён хан хоёр аймагт ардын зарга тэмцэл гарч байгаагүй буюу ховор байсны тусгал бус нь мэдээж. Бидэнд мэдэгдэж байгаагаар хувьсгалын өмнөх ардын зарга тэмцлийн оргил болсон Ард Аюушийн тэмцэл Засагт хан аймагт гарсан бөгөөд тэр тэмцэл урьд хойноо хань ижилгүй тохиолдлын чанартай зүйл байгаагүй нь ойлгомжтой юм. Засагт хан, Сайн ноён хоёр аймгийн ардын зарга тэмцэл шинжлэл судлалын бичиг зохиолд ховор тачиг тусгагдсаар ирсэн нь нэгдүгээрт баруун хоёр аймгийн хуучин бичиг данс архивлагдан хадгалагдаж чадалгүй үрэгдсэн, хоёрдугаарт үүнээс шалтгаалж баруун хоёр аймаг дахь ард түмний зарга тэмцлийг төдийлөн судалж чадаагүй байгаатай холбоотой хэрэг мөн. 

	 

	2. Улиастай хотыг цагаантнаас чөлөөлж, ардын хувьсгалын ялалт Завхан аймагт түгсэн нь:

	1917 онд орос оронд мандсан Октябрийн социалист их хувьсгалын чөлөөлөгч үзэл санааны нөлөөгөөр Монголын ард түмний эрх чөлөөний тэмцэл хөгжлийн шинэ дээд шатанд гарч, ардын намаар удирдуулах болсон билээ. 

	Улс орныхоо тусгаар тогтнолыг сэргээхээр үл барам ялзралын туйлд хүрсэн феодалын байгууллыг устгаж ардын засаг төр тогтоож, ард түмэнд ардчилсан эрх чөлөө олгох гэсэн МАХН, Ардын Түр засгийн газрын уриаг Монголын өргөн уудам нутгийн олон хошуу шавийн ард түмэн хүлээн авч, хувьсгалт тэмцэлд боссон билээ. 1921 оны 5 дугаар сарын 9-нд барон Унгерний Засагт хан аймгаас хүчээр дайчлан татсан цэрэг одоогийн Завхан аймгийн Дөрвөлжин сумын нутагт Харганын голын Харганын өртөөний ойролцоо байрлаж байхдаа гэнэт турхиралдан босож, захирал даамлаа хүлж орхиод тархан одсон байна. Энэ бол ард түмэн аль ч балмад этгээдийн хүлцэнгүй гар хөл болохгүй, харин өөрийн зорилго, өөрийн үзэл санаа бүхий болж байсны нэгэн жишээ байв. 

	Хамжлага ард өөрийн ангийн эрх ашгийг ойлгож улс төрийн тэмцэлд ухамсартай орох болсон нь ардын хувьсгал ялан мандахын уг сурвалж болсон ажээ. 

	1921 оны 7 дугаар сард Монгол ардын намаар удирдуулсан манай ард түмний эрэлхэг тэмцлийн үр дүнд ардын хувьсгал яллаа. Ардын хувьсгалын ялалтын ачаар Завханы хөдөлмөрч малчид бүх ард түмнийхээ нэгэн адил үндэсний ба нийгмийн дарлалаас чөлөөлөгдөв. 

	Ардын хувьсгал ялсан, бас Завханчуудын гадаад дотоодын дайсны эсрэг тэмцэх ирмүүн хувьсгалт эрмэлзэл хөдөлгөөн нь Улиастай хотыг цагаантнаас чөлөөлж, Завхан нутагт ардын хувьсгалын ялалт түгэн мандахын чухал үндэс болсон юм. 

	1921 онд Улиастайн цэргийг захиран сууж байсан Хатанбаатар Магсаржав МАН-ын Төв Хороо, Ардын түр засгийн газрын удирдамж заавраар цагаантны эсрэг тэмцэлд сэм бэлтгэж байжээ. Тэрээр 1921 оны 5 дугаар сарын үеэс Ардын засгийн газар, Улаан цэргийн ангитай шууд холбоо тогтоожээ. 

	Тэр үед Завхан аймаг бүхлээрээ, Улиастай хот цөм цагаантны эзэрхийлэлд эрсдэж байв. Улиастайд эзэгнэж байсан Ванданов, Улиастайн сайд, дэвшилт үзэлтэй Чүлтэм гүнийг цагаантны дур зоргын эзэгнэлд дургүйцсэн учир хууль бусаар алж, бүх эрхийг өөрийн гартаа аваад байжээ. Уг хэрэг явдлыг аль нэгэн хэмжээгээр мэдэх Улиастай хотын Дэмбэрэл, Галбаяр, Дашжамц нар дурсан ярихдаа Ванданов Чүлтэм гүнийг өөрийн талд татаж авахыг оролджээ. Тэгэхэд нь Чүлтэм гүн ардын намын төлөөлөгчдийн газраас чамайг хүлээж ав гэж бичиг ирээгүй учир хүлээж авахгүй гэсэн бичиг өгсөнд Ванданов Чүлтэм гүнийг алахаар шийдсэн гэж байгаа нь үнэн бол нэгэн зүйл сонирхолтой мэдээ ажээ. 

	1921 оны 7 дугаар сарын 21-ний үдэш Хатанбаатар Магсаржав урьдчилан боловсруулж, сэм тохиролцсон ёсоороо Улиастай хотын худгийн аманд хуарагнаж байсан өөрийн цэргийг оройн тооллого явуулан маань мэгзэм уншуулах нэрийдлээр жагсааж гэнэт бослого гаргаж тэнд үүрлэж байсан цагаантны 150 дээрэмчдийг устгаж, Улиастай хотыг чөлөөлөн авч ардын хувьсгалын чухал түшиц газар болгосон байна. 

	Тус аймагт Ардын хувьсгалын ялалтыг хангасан энэхүү түүхэн гайхамшигт үйл явдалд Засагт хан аймгийн Сэцэн сартуулын хошуу одоогийн Ургамал сумын харьяат Д. Балгансүрэн, Ц. Цэрэв, Ламжав, Яруу сумын харьяат Ц. Дагва, Сонгино сумын харьяат П. Дорлиг, И. Магаа, одоогийн Алдархаан сумын П. Бавуу, Дөрвөлжин, сумын Бямба, Сантмаргаз сумын С. Нуваан, Мятавсүрэн, Эрдэнэхайрхан сумын Д. Чимэдгаадан, Засагт хан аймгийн Цогтой вангийн хошуу одоогийн Нөмрөг сумын харьяат В. Гунаажав, П. Гомбосүрэн, С. Жамсран, Г. Содномбазар, одоогийн Тэлмэн сумын Дагва, Засагт хан аймгийн Дүүрэгч вангийн хошуу одоогийн Баян-Уул сумын харьяат З. Балганжамц, Д. Жалцав, Сайн ноён хан аймгийн Хошууч бэйсийн хошуу одоогийн Алдархаан сумын харьяат П. Дашням, Л. Дамдин, С. Жамъянсүрэн, А. Пүрэв, Шүлүүстэй сумын харьяат Ж. Баярцогт, Отгон сумын харьяат Л. Дамиран, Д. Ламжав, Улиастай хотын харьяат Наянтай. Б. Сайнцогт, Д. Цэвээндорж, Н. Шагдар, О. Дулам, Ц. Гончиг, Цагаанхайрхан сумын харьяат З. Дамдин, Ж. Даваацэрэн, Сайн ноён хан аймгийн Бирбаа бэйсийн хошуу одоогийн Булнай сумын харьяат Н. Гүржав, Л. Дамдин, Ц. Равжаа, Ялгасан хутагтын шавь одоогийн Идэр сумын харьяат Х. Дэчин, Ц. Гонгор, Ц. Жамбалбүргэд, Сайн ноён хан аймгийн Далай вангийн хошуу одоогийн Их-Уул сумын харьяат С. Дамдинбазар, У. Загд, С. Самбил нарын олон хүн идэвхтэй оролцжээ. Эдгээр партизанууд нь Хатанбаатар Магсаржавын отрядад орж Завхан, Ховд, Улаангом зэрэг монголын баруун хязгаарын нутаг газрыг цагаантны дээрэмчдээс хамгаалж тус орны баруун хэсгийг чөлөөлөхөд мартагдашгүй гавьяа байгуулжээ. Эдгээр партизануудын үйл явдал нутаг орондоо бахархал болж, манай залуу үеийг хувьсгалт дайчин баатарлаг уламжлалаар хүмүүжүүлэхэд үлгэр дуурайл болж байна. 

	Хатанбаатарын цэргийн бослого эхэлмэгц Улиастай хотын төвд сууж байсан Ванданов Улиастайгаас сэм оргож амжжээ. Хатанбаатар Магсаржавын цэрэгт байсан Галбаяр, Санжсүрэн, Дулам нарын дуртгал ярианаас үзвэл: Хатанбаатар Магсаржав Вандановыг баривчлуулахаар 50 цэргийн дарга Санжаа, Дамиран нарын 3 цэргийг яаралтай мордуулжээ. Санжаа нар Вандановыг мөрдөн хөөж Дуутын хүрээн дээрээс лам дээл, малгай олж өмсөн, зүс хувиргаж өмнө зүг зугтсаныг олж мэдээд явах замыг нь угтан тосож, Шургын өртөөн дээр ирэхэд нь баривчлан авч Богдын голын таван салааны гарамд хуарагнаж байсан Магсаржавын анги дээр авчирч хошууч бэйсийн арван цэргийн ахлагч Онингоо гэдэг цэрэг буудаж хороожээ. Вандановын тухай Улиастайнхны дунд нэгэн шог дуу их тархжээ. Тэр дуунд:

	 

	Шургалж явсан Вандановыг 

	Шургын өртөөн дээр барилаа хө 

	Оргоод ирсэн Вандановыг 

	Олсоор хүлээд ирлээ дээ 

	Олон цэргийн дундаас 

	Онингоо цэргээр буудууллаа. 

	Ханилаад суусан Дашжаргал гуай чинь 

	Хашаандаа уйлаад хоцорлоо 

	Бузгай суусан Дашжаргал гуай чинь 

	Буландаа уйлаад хоцорлоо гэдэг байна. 

	 

	Энэ байлдааны үеэр Магсаржав өөрийн элчээр Дорждэрэм гэгч хүнийг явуулж Сүхбаатарт захидал хүргүүлжээ. Тэр захидалд: Ардын хувьсгалын ялалтад баярлаж байгаагаа илэрхийлээд баруун хязгаарыг дайснаас цэвэрлэж тайван болгохын тулд зэвсгийн тусламж үзүүлэхийг хүссэн байна. 

	Хатанбаатар Магсаржав Улиастайд Вандановын цагааны цэргийг устгаад Богдын гол өгсөн Халуун усны даваагаар давж, Идэрийн голд Ялгасан гэгээний хүрээний орчим ирж хуарагнасан нь цэргийн байлдааны тактикийн бодлого байжээ. Хатанбаатар баруун хязгаарт энд тэнд бүгж байсан цагааны дээрэмчдийг устгахын тулд олон түмний хүчийг зохион байгуулах ажлыг шаргуу явуулжээ. 

	Тэрээр баруун хязгаарыг байцаан тохижуулах сайд Жалханз хутагт, аймгийн чуулган даргын газарт тус тус бичиг явуулж цагааны дээрэмчдийг сөнөөж, газар орныг ариутган тохижуулахыг шаардсан байна. Тэр шаардлагын дагуу Засагт хан аймгийн олон хошуудад тус тусын нутгийн сүв боомтыг цагаантан зэрэг муу этгээдээс цагдан сэргийлэх цэргийг гаргасан нь цагаантны үлдэгдэл хэрмэл бүлгийг устгахад чухал тус болжээ. 

	Хатанбаатар Магсаржав Ардын засгийн газрын шийдвэрээр 1921 оны намар Ховд хязгаарыг цагаантнаас чөлөөлөх давшилтаа эхэлж, баруун зүг одсон юм. XX зууны үеийн Монголын цэргийн том зүтгэлтэн, ардын баатар Магсаржавын гавьяа зүтгэлийг Завханчууд туйлын өндөр үнэлж, гэгээн дурсгалыг нь нандигнан хайрлаж байдаг юм. 

	Феодалын засгийг түлхэн унагааж, ардын эрхт засаг байгуулсан тухай Ардын засгийн газрын тунхаглан зарлах бичгийг Засагт хан аймгийн чуулган даргын газар 1921 оны 7 дугаар сарын хорьдын орчмоор хүлээн авч цааш олон хошуудад даган биелүүлэхийг тушаажээ. Энэ бол тус аймагт хувьсгал ялж, ардын засгийн газрын бүрэн эрх захиргааны доор нэгдсэн хэрэг байв. Завханчууд харгис бурангуй феодалын засгийн ноёрхлоос чөлөөлөгдөж ардын гэгээн засгийн энэрэл ивээлд орж, эрх чөлөөт, жаргалант амьдрал байгуулах өлзийтэй алтан шар замдаа оржээ. 

	 

	3. Нам засгийн нийгэм-улс төрийн хувьсгалт арга хэмжээ Завхан нутагт хэрэгжсэн нь

	Ардын хувьсгалын ялалтын дараагаар феодалын харгис ёс зарчмыг устгаж улс орны нийгэм эдийн засаг, соёлын асар их хоцрогдлыг түргэн арилгах, ард түмэнд ардчилсан эрх чөлөө олгох талаар МАХН-ын Төв Хороо, Ардын засгийн газраас гаргасан тогтоол шийдвэрийг хэрэгжүүлэх тэмцэлд Завхан аймгийн ард түмэн нэн их хувьсгалт идэвхтэй оролцсон байна. 

	Засагт хан аймгийн ард түмэн, түүний дотор одоогийн Завханчууд юуны өмнө ардын хувьсгалын ялалтыг хамгаалан бэхжүүлэх тэмцэлд идэвхтэй орсон ажээ. 1921 оны 7-8 дугаар сараас Засагт хан аймгийн олон хошуудад тус тусын хошуу нутгийг цагаантнаас цагдан хамгаалах, тэдний сарнимал бүлгийг устгах, Хатанбаатар ба Баруун замын цэргийн ангид яаралтай мэдээлэх үүрэг бүхий жижиг отрядууд байгуулагдсан байна. Ардын засгийн газрын шийдвэрээр олон аймаг хошуудаас анх цэрэг дайчлахад 1921 оны 8 дугаар сард Засагт хан аймаг 400 орчим цэрэг эрийг нийлүүлсэн байна. 

	Завханчууд хувьсгалт дайчин уламжлалаа улам тодруулж, Дайчин вангийн хүрээнд үүрлэж байсан Резухин, Хөвсгөл ба Ховд зүгээс зугтаж ирсэн Кайгородов, Казанцевын дээрэмчдийг устгаж Ховд хязгаарыг цагаантнаас цэвэрлэх үйлст зохих хувь нэмэр оруулсан байна. 

	Завханчууд Монголын ард түмний заналт дайсан, харийн империализмын төлөөлөгч, харгис дээрэмчин Дамбийжанцаныг устгахад ч өөрийн хувь нэмрийг оруулсан юм. Дамбийжанцаныг устгах тухай ардын засгийн газрын тусгай даалгавраар Улиастайд ирсэн Дугаржав, Нанзад, Балдандорж нарын ажилд тус аймгийн Хошууч бэйсийн хошууны харьяат партизан шар Сумъяа, соо Гомбожав нарын хүмүүс идэвхтэй туслалцаж байжээ. 

	Дамбийжанцаныг устгасны дараа Улиастай хотод ардын өргөн хурал болж ард түмэн тэрхүү заналт дайсныг устгасан явдалд гүн баярлаж байгаагаа нам засагтаа илэрхийлж байв. 

	Тус улсад ардын хувьсгал ялж, феодалын төр унасан боловч орон нутагт, нутгийн үндсэн захиргаа болох аймгийн чуулган даргын газар, хошуу тамгын газар зэрэг феодалын төрийн захиргааны байгууллага, хэвээр үлдэж түүний эрхийг феодал түшмэд барьсаар л байжээ. Феодал түшмэд тэр байдлаа ашиглаж улс орны тусгаар тогтнолыг бататгах, ардын засаг төрийг бэхжүүлэх, хамжлагын харилцааг халж, феодалын улс төрийн ноёрхлын үлдэгдлийг арилгах тухай хувьсгалт арга хэмжээг элдвээр эсэргүүцэж байжээ. Тэр эсэргүүцэл нь нам засгийн бодлого, тогтоол шийдвэрийг саатуулах буюу «уламжлах” төдийгөөр хязгаарлахаас эхлээд түүнийг мушгин гүжирдсэн цуурхал тараах зэрэг олон арга хэлбэрээр илэрч байжээ. 

	Жишээ нь 1922 оны 5 дугаар сарын 19-нд Засагт хан аймгийн Жалханз хутагтын шанзав Жамсранжав Дамбийжанцанд бичсэн нэгэн захидалдаа Сүхбаатар нарын хэдэн танхай ард, ардын засаг байгуулж, шашин төрийг баллаж байна. Тэднээс аврах ганц хүн та үлдсэн тул танаас энэхүү ардын намын үндсийг даруйхнаа тасалж, автономит засгийг хөгжүүлж өгөхийг гуйна гэжээ. Мөн үеэр Засагт хан аймгийн Ёст бэйл Мишигдорж Дамбийжанцантай холбоогоо зузаатгаж, ардын засгаас аварч хайрла гэж бичиглэн улмаар бүх хошуугаараа түүний шавь болох тухай батлах бичиг гарган хүргүүлж, дараа нь хошуу нутгаасаа оргон Дамбийжанцаны дэргэд очжээ. 

	Засагт хан аймгийн нэгэн хошууны засаг ноён Баянжаргал, түүний хүү Лут-Очир нар 1922 онд намын «үүрийн хэдэн малд мэдлээ өгөхгүй... мөнгөн тамганы хэргийг модон тэмдэг цуцлахад хүрээгүй” гэх зэргээр ардын нам засгийг шууд эсэргүүцэж байсан төдийгүй хошууны намын үүрт галч болох гэсэн ард Батыг “чи муу, үүрийн хүмүүстэй нийлж гэнэ” хэмээн аашилж түүний толгойн хуйхыг тас цохиж занчин шархлуулаад хорооны (өөрийн өргөөний) албанаас халахгүй хэмээн” зарцалж ардуудаас хуучин журмаар алба авч харин хошуунд улсаас оногдуулсан алба үүргийг саатуулж байжээ. 

	Хошуудын эрх баригч феодал эзэд ноёд тайжийн хамжлагыг халах шийдвэрийг авсан атлаа феодалууд, жишээ нь Дархан вангийн хошууны туслагч тайж Цэрэнпунцаг урьдын хамжлага байгчдын дотроос 30 шахам тооны хүмүүсийг дайчлан өөрийн гэрт аваачиж албадан зарцалж байжээ.

	Зарим ноёд засгийн газраас «зарласан дүрэм хэмжээг тайлбарлан таниулах, дэлгэрүүлэхийг эрмэлзэхгүй ямагт өөрсдөө үзээд албаны данс бичигт хамтатган хурааж авдар саванд хадгалах” зэргээр саатуулж байжээ. 

	Энэ бүхэн нь нутгийн захиргааны эрхийг феодал ангийн гараас чөлөөлж авахгүйгээр феодализмыг эсэргүүцсэн аливаа арга хэмжээ, ард түмнийг феодалын дарлал мөлжлөгөөс чөлөөлөх гэсэн ажил явуулга, ардын засаг төрийг бэхжүүлж, ардчиллыг хөгжүүлэх гэсэн бодлого зорилго тууштай үр дүнд хүрч чадахгүй болохыг нотлон үзүүлжээ. Өөрөөр хэлбэл помещикийн эрх сүрийн бүх ул мөрийг даруй түргэн арилгахын тулд тариачны зөвлөлийг байгуулах хэрэгтэй хэмээн В. И. Лениний сургасан ёсоор орон нутгийн засаг захиргаанаас феодалын этгээдүүдийг үлдэн хөөж оронд нь ардын төлөөлөгчдийг оруулж ардын хурлууд байгуулж байж империализм ба феодализмыг, эсэргүүцсэн хувьсгалын зорилтуудыг тууштай гүйцэтгэн явуулж чадах байжээ. Энэ учраас феодалын төрийн орон нутгийн захиргааг эвдэж, оронд нь сонгуулиар байгуулагдах ардчилсан нутгийн захиргааг байгуулах нь нам засгийн чухлын чухал зорилт байсан нь ойлгомжтой байна. Гагцхүү түүнийг нэн даруйд яаралтай нэгэн далайлтаар хангаж болохгүй, харин аажим аажмаар гүйцэтгэх хэрэгтэй байсан бөгөөд тэгж устгахыг хүртэл тэдгээрийн өдөр тутмын үйл ажиллагааг хатуу хянаж, гартаа чанга атган захирч байх хэрэгтэй байсан ба нам, засаг тийм арга хэмжээ авсан байна. Түүний нэг чухал нь МАХН-ын Төв Хороо, Ардын засгийн газрын төлөөний түшмэд байв. 

	Засагт хан аймагт томилогдон ирсэн анхны төлөөний Түшмэл нь Н. Рэнжав байв. Рэнжав 9 дүгээр сарын 6-нд ирж, мөн оны 12 дугаар сарын эх хүртэлх хугацаанд Засагт хан аймгийн Цогтой ван, Цэцэн ван зэрэг 13 хошуу шавийн газар биеэр одож намын бодлого суртлыг ухуулагч, зарим хошуудад нам, эвлэлийн үүр байгуулж очсон газрын засаг захиргааны байгууллагын ажлыг хянаж заавар зөвлөгөө өгсөн байна. 

	Ардын намын төлөөлөгчийн суртал, зохион байгуулалтын их ажил болон орон нутгийн ард түмэн нам, хувьсгалын үйл хэргийг халуунаар дэмжин идэвхтэй оролцсоны үр дүнд 1922 оны 10 дугаар сард одоогийн Завхан аймгийн Улиастай хотод Ардын хувьсгалыг бадруулагч 14 дүгээр үүрийг байгуулсан байна. Мөн 1922 оны 11 дүгээр сарын 14-нд Засагт ханы хошуунд, 1923 оны 1 дүгээр сарын 22-нд Дархан бэйлийн хошуунд, 2 дугаар сарын 1-нд Сэцэн вангийн хошуунд, 4 дүгээр сарын 1-нд Цогтой вангийн хошуудад намын үүр байгуулагджээ. 

	Сартуул Сэцэн вангийн хошуунд намын үүр байгуулсан тухай үүрийн 1 дүгээр бичигт «Эдүгээгийн тэгш үзэлт засгийн гол зорилт ба намын суртал журмыг үнэхээр сүсэглэн бүхий учир... тус хошууны нутгийн төв дунд болох Хан цогт хайрхан уулын тус газар харьяат тамгын жасааны хажууд ардын намын үүр нээсэн” гэжээ. 

	Үүрүүдийн анхны хурал хошууны нийт ард иргэдэд намын учир, гишүүний учир, ардын засгийн газрын учир, түүний гол зорилтыг тайлбарлан ухуулсан тусгай бичиг гаргажээ. Тэдгээр хурал төр, шашныг бататгах тухай асуудлыг хэлэлцээд хувраг хүн санваарыг сахих, түшмэл хүн ардыг өршөөх журмыг сахиулах, энгийн хүмүүс ёс журмыг сахих болбоос төр бататна хэмээн зааж байжээ. 

	Нэлээд хэдэн хошуудад намын байгууллага буй болмогц тэдгээрийг удирдан чиглүүлэх аймгийн намын хороог байгуулах явдал амьдралаар шаардагджээ. 1922 оны 12 дугаар сарын 12-нд Засагт хан аймгийн Да жанжны дэргэдэх (Одоогийн Алдархаан сумын Өгөөмөр бригадын төв байгаа газар) аймгийн намын хороог байгуулжээ. Намын хорооны даргаар ардын намын төлөөлөгч Рэнжав, дэд даргаар аймгийн Да жанжин Жалцангомбоцэдэн, нарийн бичгийн даргаар Цогтцэмбэл нарыг сонгожээ. 

	Аймгийн намын хороо байгуулсан анхдугаар тогтоолд «Аймгийн намын хорооны хурал нь аймгийн чуулганы дарга Да жанжны газраас шийтгэх тушаалын албан хэрэгт харилцан холбоотой болох учир Да жанжны газраас шүүмжлэн хэлэлцүүлэх хэрэг зүйлийг эрхлэх хошуудаас урьдаар албан бичиг дагалдуулан намын хороонд ирүүлж намын хорооны хуралд хянан хэлэлцүүлж тогтоолгох ба уг хэргийг намын хорооны шийдвэрлэсэн ёсоор гүйцэтгүүлэн шийтгүүлж байхаар хэлэлцэн тогтов” гэж заажээ. Энэ бол намын байгууллага орон нутагт анх байгуулагдахаасаа улс төрийн удирдлагыг гартаа авсныг үзүүлж байна. 

	Засагт хан аймагт аймгийн ба хошуудын намын байгууллага буй болсон нь нам засгаас авч байсан хувьсгалт, арга хэмжээг тус аймагт хэрэгжүүлэх, ард түмний хувьсгалт идэвхжилийг өрнүүлэхэд маш чухал явдал болов. 

	Мөн үеэс тус аймагт ХЗЭ-ийн байгууллага буй болж эхэлжээ. 1922 оны 3 дугаар сард хувьсгалыг бадруулагч залуучуудын эвлэлийн сурган хүмүүжүүлэгч 8 дугаар үүрийг Амгалан гэдэг хүн Жавхлант хотноо байгуулжээ. Аймгийн эвлэлийн байгууллага 1924 оны 3 дугаар сарын 14-ний өдөр эвлэлийн хороо болон зохион байгуулалтын талаар өргөжсөн байна. 

	Орон нутагт байгуулагдсан нам, эвлэлийн байгууллагууд нь ардын нам, төрийн тулгуурлах чухал хүч болж орон нутагт ардчилсан өөрчлөлт хийх явдлыг зохион байгуулагч нь болов. Хантайшир уулын аймгийн намын байгууллага орон нутгийн засаг захиргааны ажлыг зохион байгуулж, удирдах орон нутгаас гадаадын капиталыг хөөн зайлуулж, феодалын хөрөнгийг хураах зэрэг ардын хувьсгалын ардчилсан шатны зорилтыг ханган биелүүлэх талаар их ажил хийсэн байна. 

	Засагт хан аймагт нутгийн захиргааг ардчилан өөрчлөх хувьсгалт тэмцэл 1923 оноос өрнөжээ. 1923 оны 11 дүгээр сар хүртэлх хугацаанд тус аймгийн 20 засаг хошуу, 3 шавьд нутгийн захиргаа байгуулсан ажээ. 

	1923 онд тэдгээр 20 хошуунаас Далай гүн, Ахай бэйл зэрэг 14 хошуунд цөм хуучин засаг ноёдыг засаг даргаар, Мэргэн түшээ гүн, Чин ачит ван, Засагт хан, Итгэмжит бэйлийн 4 хошуунд засаг ноён нас барсан буюу өвчтэй учир хөвгүүдийг нь засаг даргаар сонгож, хоёр хошуунд тухайлбал Илдэн гүн, Гомбосүрэнгийн хошуунд засаг ноён нас барсанд залгамжлах хөвгүүн үгүй учир тайж Бэгзжавыг хошуу даргаар, Дамбийжанцантай нөхөрлөн цаазаар авхуулсан Ёст засаг Мишигдоржийн хошуунд ард Дамдинсүрэнг хошуу даргаар сонгожээ. 

	Нутгийн захиргааг байгуулах энэ ажил аймаг хошуудад хүн, хөрөнгийн үнэн, бүрэн тоо бүртгэл гаргах явдалтай хослон хийгджээ. 1923 онд хүн, хөрөнгийн тооллогыг нарийвчлан шалгасан баримтаас үзэхэд Засагт хан аймгийн Сэцэн сартуул вангийн хошуу өрх 350, хүн ам 1567, бод 10816, бог 38417-г, Чин ачит вангийн хошуу өрх 290, хүн ам 1802, бод 5753, бог 44201-ийг дарагдуулсан нь илэрсэн байна. Хүн ам хөрөнгийг нуун дарах гол эзэд нь хошууны эрх баригчид-феодал түшмэд байжээ. Засагт хан аймагт сууж байсан төлөөний түшмэл Рэнжавын бичгээс үзвэл Дархан бэйл Доржжанцангарамзавын хошуунд өрх 122, ам 603, нийлсэн бод 7048-ыг дарагдуулсан нь хошууны эрх баригчдын ажил явдал байжээ. Харин хошууны доторх баг, аравны дарга нар цөм үнэн бүрэн тоог гаргаж мэдүүлсэн нь байцаалтын баримтаар илэрчээ. Цогтой вангийн хошууны туслагч Найдансүрэн нарын зарим этгээд мал хөрөнгийг нуун дарагдуулахаар үл барам уг тооллогыг байцаан нягтлахаар очсон төлөөлөгчийн биед халдаж хүлэх зэргээр авирлаж байжээ. 

	Хошуудын хурлын дараа 1923 оны 9 дүгээр сарын 13-наас 27-нд Засагт хан аймгийн хурал одоогийн Яруу сумын нутагт Яруугийн голын эх Галтын өврийн Мандал толгойн тус газар хуралдаж аймгийн яамыг байгуулан, аймгийн чуулган даргад Цогтой ван Дамдин-Авшааг, эрхэлсэн түшмэлд Ачит вангийн хошууны Зэдбазар нарыг сонгожээ. 

	Жич тэмдэглэхэд Засагт хан аймгийн чуулганыг Заг голын эх Биндэръяа нуурын чуулган гэж газар усны нэрээр нэрлэж байжээ. Энэ нь Алдархаан сумын нутаг Яруугийн голыг Заг гол гэж нэрлэдэг, Яруу сумын Хаг нуурыг Биндэръяа нуур гэж нэрлэж байснаар тэгж нэрлэж явжээ. Аймгийн хурал аймгийн төвийг одоогийн Алдархаан сумын Алдар бригадын нутаг Яруугийн голын Цагаан эрэг гэдэг газар төвлөрүүлэхээр тогтоожээ. Үүнээс хойш аймгийн яам нэг нутгаас нөгөөд нүүдэллэж 1924 оны 11 дүгээр сард одоогийн Алдархаан сумын нутаг Борхын Өгөөмөрт суурьшиж байв. Хантайшир уулын аймгийн 5 дугаар их хурлаас аймгийн яамыг нутгийн төв болох Жавхлант (Улиастай) хотод суурьшуулах нь банк, шуудан харьцаа, харилцан туслалцах хоршоо, мөн холын хошуудын ард иргэдийн чирэгдлийг хэмнэхэд ашигтай гэж үзэж 1929 оны 4 дүгээр сард аймгийн яам Жавхлант хотноо нүүж иржээ. Ингэж Улиастай хот аймгийн төв болсон нь тус аймгийн амьдралд чухал зүйл болсон байна. 

	Нутгийн захиргааг ардчилан өөрчлөх тэмцлийн явцад аймаг хошуудыг феодал эздийн нэр цолоор нэрийдэх феодалын ёсыг халах тухай санал дороос гарч, 1923 оны 10 дугаар сард тэдгээрийн нэрийг цөм өөрчилж, орших газрын уул, усны нэрээр нэрлэх болгов. Засагт хан аймгийг Хан тайшир уулын аймаг гэж нэрийдээд доторх хошуудыг жишээ нь:

	Эрдэнэбишрэлт Засагт ханы хошууг — Хантайшир уулын хошуу

	Цогтой вангийн хошууг — Нөмрөг уулын хошуу 

	Дүүрэгч вангийн хошууг — Дэлгэрхаан уулын хошуу 

	Да хан бэйлийн хошууг — Цэцэг нуурын хошуу 

	Үйзэн бэйлийн хошууг — Мөнх өлзий дэлгэр уулын хошуу 

	Баатар вангийн хошууг — Гурван сайхан Жаргалант уулын хошуу

	Сартуул цэцэн вангийн хошууг — Цэцэн сартуулын хошуу 

	гэх зэргээр нэрлэх болжээ. 

	Үүнээс гадна бас Ардын хувьсгалын ялалтын үр дүнд улс төрийн эрх олж авсан ард түмэн урьд хүчээр тулгагдан захирагдсан хуучин хошуу шавийн байгуулалтыг эвдэх хүсэл эрмэлзлийг гаргаж, тэр үндсэн дээр тус улсад хэд хэдэн шинэ хошуу байгуулагдсан байна. Тэдний нэг нь Алдархаан уулын хошуу байв. Дашпунцаглин хийд харьяат 6 ангийнхны саналаар 1922 онд уг хошууг байгуулж, Цэцэрлэг мандал уулын аймагт харьяалуулсан ажээ. Энэ хошуу хожим Отгон хайрхан уулын хошуунд нэгдсэн бөгөөд 1929 онд Хантайшир уулын аймагт шилжиж ирсэн байна. 

	1923 онд олон аймаг хошуудад байгуулав гэсэн нутгийн захиргааг 1923 оны 11 дүгээр сард Ардын засгийн газар хошууны даргаар ихэвчлэн хуучин засаг ноёдыг сонгосон, аймаг хошуу, сум багийн хурлыг жинхэнэ ардын хурлаар сонгосон ардын төлөөлөгчдөөр байгуулаагүй, зарим хошуу шавьд нутгийн ардчилсан захиргааг байгуулж амжаагүй атлаа аймгийн хурал хийсэн зэрэг учир шалтгаанаар цөм хүчингүй болгож, нутгийн захиргааг жинхэнэ ардчилсан зарчмын үндсэн дээр байгуулах шийдвэр гаргасан байна. Тэр шийдвэрийн үндсэн дээр 1923 оны эцсээс 1924 оны дунд үе хүртэлх хугацаанд арван гэр, баг, сум, хошуу аймгуудад ардын хурлууд шат дараалан бий болжээ. 

	Арван гэрийн буюу анхан шатны хуралд бүх хүн оролцож арван гэрийн дарга ба түүний дээд шатны хурал-багийн хуралд очих төлөөлөгчдийг сонгожээ. Багаас эхлэн түүнээс дээд шатны хурлууд нь тус бүрийн доод шатны хурлуудаас сонгогдсон төлөөлөгчдөөр бүрдэл болон байгуулагдах болов. 

	1923-1924 онд явагдсан сонгуульд хөдөлмөрч ардыг улс төр, зохион байгуулалтын хувьд сайтар бэлтгэсэн учир тэд нам засгийн бодлогыг бүрэн дэмжиж феодалын төлөөлөгчийг орон нутгийн захиргааны удирдлагаас зайлуулж байжээ. Феодалууд орон нутгийн засаг захиргааны байгууллагыг сонгох ажилд элдвээр саад хийж түүнийг аль болохоор хойшлуулах гэж оролдсон боловч МАХН-аар удирдуулсан хөдөлмөрчин ардууд тэдний эсэргүүцлийг шийдвэртэй няцааж орон нутгийн засаг захиргааны байгууллагаас феодалын төлөөлөгчдийг зайлуулан оронд нь ардын төлөөлөгчдийг дэвшүүлж байжээ. 

	1924 оны 6 дугаар сарын 30-нд Хантайшир уулын аймгийн Сэцэн сартуул уулын хошууны анхдугаар их хурал тус хошууны нутгийн төв дунд болох Сэцэн уулын тус газар болжээ. Хурлын тогтоолд хошууны өрх амын байдалд зохицуулан 10 гэр 244, баг 48, сум 16-г байгуулж сумдад Баянхайрхан, Барчин, Ширээ, Сантмаргаз, Сонгино, Цогт-Уул, Хан цогт, Зогсоо зэрэг нэр зохиож сумын занги нарыг баталж зохиох газар өргөн мэдүүлэх, харьяат хошууны алба татварыг хуваахад эртхэн дархтан хэмээн ялгаварлахгүй олон ардын баян үгээгүйн байдалд хэрцүүлэн үнэн шударгыг барьж хуваан оногдуулах, ноднин жил нутгийн захиргаа байгуулснаас хойш хошууны эрх баригчдын хэрэг хэрхэн явуулсныг хэлэлцээд элдэв хэргийг дүрмийн ёсоор явуулсан, гэвч нягтлан байцаахаар Жамъян, Дансран нарыг тусгай комисс болгон томилох, аймгийн хуралд одох төлөөлөгчдөд Ламжав, Вандан, Бүрнээбаатар нарыг сонгож явуулах, хошууны даргын тухай хэлэлцээд одоо тушаалын засаг дарга Сэцэн ван Жалцангомбоцэдэнгээс өөрийн бие өвчтэй гэх зэрэг олон учрыг гаргаж уг тушаалаас чөлөөлөхийг эрж удаа дараа хуудас мэдүүлсэн нь байдал төлөв үнэнтэй тул тушаалаас огцруулж хошуу даргад хэнийг сонгох тухай нууц саналын зурвас хуудас гаргуулан авахад ард Өлзийтогтоход 72, гүн Дансрайд 4, мээрэн Ламжавт 4 ийнхүү тус тус санал гарсан тул дүрмийн ёсоор олонхын саналаар ард Өлзийтогтохоор хошууны дарга тавьж зохих газар мэдүүлэн батлуулахаар хэлэлцэж тогтов гэжээ. Бусад олон хошуудын анхдугаар хурлын хэлэлцсэн хэрэг, тогтоосон зүйл, түүний байдал төлөв дээрхтэй адил төсөөтэй байсан байна. Энэ мэтчилэн аймгийн бүх хошуудад хуучин засаг ноёдыг хошууны удирдлагаас зайлуулжээ. 

	Хошуудын хурлын дараа 1924 оны 9 дүгээр сарын эхээр Хантайшир уулын аймгийн жинхэнэ анхдугаар их хурал хуралдаж аймаг орны улс төр, аж ахуй, соёлын байгуулалтын асуудал хэлэлцэж орон нутагт буй байгалийн баялгийг ашиглах, малыг өвчин эмгэг, чоно нохойноос хамгаалах, хадлан тариаланг болох зохихоор эрхлэх, хоршоо худалдаа, хүн, мал эмнэлэг, сургууль байгуулан хөгжүүлэх, өртөөг эмхэлж ард нийтэд чирэгдэл багатай болгох, зуд гачигт автагчдад туслах, албан хаагчдын идэвх хариуцлагыг дээшлүүлэх, захирах, захирагдах ёсыг чанд сахиулах, албан татварыг малын хөл тоонд тохируулан оногдуулж байх зэрэг шийдвэр гаргасан байна. 

	Аймгийн хурал нь аймгийн чуулган дарга, дэд дарга, эрхэлсэн түшмэл, захирах тушаах, зарга шийтгэх, Сангийн хэлтсийн эрхэлсэн түшмэлийг орлогчийн хамт нууцаар сонгон аймгийн яамыг байгуулж улсын их хурлын төлөөлөгчдийг сонгожээ. Аймаг орны удирдлагад идэвх чадвартай итгэл бүхий хүмүүсийг сонгохыг чухалчилжээ. Аймгийн хурал аймгийн чуулган даргаар гүн Зэдбазар, эрхэлсэн түшмэлээр гүн Гүржав, захирах тушаах хэлтсийн эрхэлсэн түшмэлээр тайж Доржсүрэн, сангийн хэлтсийн эрхэлсэн түшмэлээр тайж, туслагч Товуудорж, зарга шийтгэх хэлтсийн эрхэлсэн түшмэлээр захирагч Ширчинням нарыг сонгосон байна. 

	Аймгийн их хурал хуралдаж аймгийн яамыг байгуулснаар орон нутагт ардчилсан засаг захиргааг байгуулах зорилт хангагджээ. 10 гэр, баг, сум, хошуу, аймгийн ардын төлөөлөгчдийн хурал шат дараалан байгуулагдаж, харьяат газар орон, ард олны үндсэн ашиг сонирхлын асуудлууд хэлэлцэн нутгийн захиргааны эрх баригчдыг сонгосон нь тус аймгийн түүхэнд урьд өмнө огт үзэгдээгүй улс төрийн гүн гүнзгий ач холбогдолтой цоо шинэ түүхэн үйл явдал байв. Ардын хурал буй болсноор манай аймагт төрийн эрх барих хурал хэмээх тариачны зөвлөлийн нэгэн өвөрмөц хэлбэр болсон ардын төлөөлөгчдийн байгууллагын систем тогтжээ. Ардын төлөөлөгчдийн хурал нь ард түмний хувьсгалт тэмцлийн явцад тэдний зориг хүслээр буй болсон ардын ардчилсан төрийн байгууллага, хөдөлмөрчдийн хамгийн өргөн олны байгууллага байв. 

	1923-1924 онд ардын хурал байгуулагдаж ардын төлөөлөгчдийн байгууллагын систем тогтсоноор тус улсын төрийн үндэс нь ардын хурал болж Завхан аймагт ардын төрийн үндэс суурь бэхэжжээ. Үүнд орон нутгийн засаг захиргааг ардчилан байгуулсны улс төрийн ач холбогдол оршино. 

	Орон нутгийн ардчилсан захиргаа байгуулагдсан цагаасаа хойш жил бүр тогтмол хуралдаж, орон нутгийн засаг засаглаж мал аж ахуй, албан татварын зэрэг чухал асуудлыг тогтмол хэлэлцэж байв. 1925 онд аймаг хошуудын тогтмол 2 дугаар их хурал, 1926 онд 3 дугаар, 1927 онд 4 дүгээр, 1928 онд 5 дугаар их хурлууд тус бүр болжээ. Тогтмол их хурлаас гадна цаг зуурын хурал жилд нэгээс доошгүй хуралдаж байжээ. 

	1924 оны 11 дүгээр сард БНМАУ-ын анхдугаар их хурал хуралдсан билээ. Их хуралд Хантайшир уулын аймгийн хөдөлмөрчдийг төлөөлж Цэцэн сартуул хошууны Ламзав, Дүүрэгч вангийн хошууны Өнөр нарын арваад хүн оролцжээ. Нөхөр Ламзав Улсын их хурлаас Улсын Бага Хурлын гишүүн улмаар Бага Хурлын Тэргүүлэгчдийн нарийн бичгийн даргаар сонгогдсон байна. Б. Ламзав улсын их хуралд аймаг орныхоо хөдөлмөрчин түмнийг төлөөлж хэлсэн үгэндээ:

	 «Олон ардын зол заяа дайрч зөвлөлийн засагт орос улсаас тусламж ирж, эзэрхэг харгис нарын савраас ангижирч ардын эрхт хэмжээт гэгээн засгийг байгуулж, аливаа хэргийг нарийвчлан явуулж... Эдүгээ Бүгд Найрамдах Монгол Ард Улсын, улсын их хурлыг нээж буй эл их хэрэгт аймгийн ард олноос маш ихэд сүсэглэн баярлаж байна...” гээд аймагтаа хийсэн ажлын дүнг ярихдаа харьяат аймагт засгийн газрын төлөөлөгч түшмэд, сургагч намын гишүүд хошуу шавь бүрээр очиж 10 гэр, баг, сум болгон зохиож ... ардын төлөөлөгчдийн хурлыг хийлгэж, нутгийн захиргаануудыг байгуулсан... аймгийн магадлан байцаасан хүн, хөрөнгийн тоогоор хошуу 14, шавь 3, баг 217, 10 гэр 1859, бүх хүн ам 61752, хөрөнгийн нийлсэн бод 274819 бод үл хүрэх хонь 1... Энэ хэр лам, ард олноор эдүгээ ардын засгийн ажил сургууль соёлыг сайшаан хүндэтгэж оноосон албан зүйлийг шударгаар гүйцэтгэн буй...” гэжээ. 

	Тэр цагаас хойш Завханы хөдөлмөрчдийн шилдэг төлөөлөгчид аймгийн ард түмнээ төлөөлөн улсын их, бага хуралд сонгогдон оролцож, ардын төрийн эрхийг барих, явуулах явдалд идэвхтэй оролцож байв. Жич тэмдэглэхэд 1922-1924 онд Засагт хан аймгийн хөдөлмөрчдийг төлөөлсөн 6 хүн улсын түр цагийн хуралд оролцож тус орны нийгэм улс төрийн амьдралын чухал асуудлыг зөвлөн хэлэлцэж, ард ангийн эрхийг дэлгэрүүлж, феодал ангийн эрх мэдлийг хязгаарлан устгахад чиглэсэн ардын засгийн олон чухал хууль дүрэм, тогтоолыг боловсруулахад идэвхтэй оролцож байсан байна. 

	Нутгийн захиргааг ардчилан өөрчлөхийн зэрэгцээгээр тус аймгийн ард түмний амьдралд онцгой ач холбогдолтой олон чухал үйл явдал болжээ. 

	Феодалын төрийн орон нутгийн аппаратыг эвдэж ардын төрийн шинэ шинэ аппарат байгуулагдаж байв. 

	1922 онд тус аймагт нийгмийг аюулаас хамгаалахын хэлтэс байгуулагдсан нь хувьсгалын ололтыг хамгаалан феодалын эсэргүүцэлтэй тэмцэхэд чухал зүйл болжээ. 

	Хошуу тамгын газрын шүүн таслах үйл ажиллагаа Ардын засгийн газрын хяналтад орж ардын төрөөс тогтоосон шинэ хууль, хувьсгалт бодлогыг биелүүлэх болгожээ. 1923 онд аймгийн яам болон хошуу тамгын газрын дэргэд зарга шийтгэх хэлтэс шинээр байгуулжээ. 1926 оны 12 дугаар сарын 6-нд ардын шүүх тус аймагт байгуулагдав. 

	Ардын засгийн газрын 1923 оны 6 дугаар сарын 29-ний шийдвэрээр аймгийн жанжны тушаалыг дагалдах жасааны хамт устгажээ. 

	1928 оны 5 дугаар сарын 22-ны өдөр Хантайшир уулын аймагт үйлдвэрчний эвлэлийн 21 дүгээр үүр анх байгуулагдаж ажилчин албан хаагчид, биеийн хүчин үнэлэгч зарц ядуусын эрх ашгийг хамгаалах болов. 

	Нам засгаас хамжлагын харилцааг халж «Феодалын хамжлагыг улсын чөлөөт иргэн болгох” гэсэн тодорхой зорилтыг дэвшүүлж феодал этгээдийн хамжлага захирах эрхийг устгаж, алба гувчуур татах явдлыг зогсоох талаар удаа дараалсан арга хэмжээ авсанд 1921-1922 онд малчин ардууд феодалын хамжлагаас чөлөөлөгдсөн юм. Урьдын хошуу ноён, тайжийн хамжлага байгчид чөлөөт иргэд болж, баг сум, арван зохиожээ. Хамжлагын харилцааг халсан нь феодал этгээдийн улс төр, эдийн засгийн хүчин чадалд хүчтэй цохилт өгсөн төдийгүй, хамжлага ардыг феодалын мөлжлөгийн хүлээснээс чөлөөлж, тэдэнд хувийн аж ахуйгаа чөлөөтэй хөгжүүлэх боломжийг буй болгож өгчээ. Энэ нь эцсийн эцэст ард түмний аж байдлыг дээшлүүлэх, улс орны үйлдвэрлэх хүчнийг хөгжүүлэхэд хүргэсэн байна. 

	Нам засгаас нийгэм, эдийн засгийг хөгжүүлэх, ард түмний аж байдлыг сайжруулах, албан татварыг эмх цэгцтэй болгох албан татвараас бүрэн чөлөөтэй байсан феодалуудад албан татвар оногдуулах, өртөө улаа хэрэглэх явдлыг журамтай болгох зэрэг арга хэмжээ авчээ. Нам засгаас авч байсан тийм арга хэмжээний үр дүнд Завханаас Ховд хүртэл 14 өртөөний 70 өрхийг багасгаж 42 болгосон буюу 60 хувиар хорогдуулсан, нутгийн ард иргэдийн хөрөнгө хүчээр гүйцэтгэж байсан цоохор өртөө, Алдар, Борх зэрэг өртөөний өрхийн тоог цөөрүүлж уяа морины тоог багасгаж өртөө улаа хэрэглэгчдийг хязгаарласан нь ардуудад их хөнгөлөлт болжээ. 

	1922-1924 онд хамжлагат ёсыг халж феодалын албуудыг устгахын хамт гадаадын пүүсүүдэд төлөх өрийг хүчингүй болгож, 10 хүртэлх бодтой ардыг албан татвар төлөх явдлаас хэлтрүүлсэн байна. Дараа нь 1926 онд улсын нэгдсэн албан татварын хууль гаргаж, орон нутгийн эрх баригчид дур мэдэн тогтоон татдаг байсан орон нутгийн албан татварыг зогсоож албан татварыг хөрөнгө чинээний байдлаар тохируулан баялаг чинээлэгт нь өсгөн нэмэгдүүлэх, ядуу хоосныг хэлтрүүлэх буюу хөнгөвчлөх болсон нь ядуу дунд аж ахуйтанд мэдэгдэхүйц хөнгөлөлт болжээ. 

	Аймгийн эдийн засгийн гол салбар болсон нүүдлийн тархай бутархай мал аж ахуйг хөгжүүлэх талаар чухал арга хэмжээнүүд авчээ. 

	1924 оны 2 дугаар сарын 20-нд Хантайшир уулын аймагт мал эмнэлгийн салбар Зөвлөлт улсын мэргэжилтэн малын их эмч Роявецкий, малын бага эмч Бадмараев нарын 2 орон тоотой анх байгуулагдаж хошуудаар явж өвчтэй малыг эмчлэх, өвчнөөс урьдчилан сэргийлэх зэрэг ажлуудыг зохиож эхэлжээ. 

	1922 оны 4 дүгээр сарын 18-ны өдөр монголын харилцан туслалцах хоршооны ерөнхий хорооны 1 дүгээр хурлын тогтоолоор Улиастай хотод ардын төв хоршооны хэлтсийг анх байгуулснаар тус аймагт социалист худалдааны эх үүсвэр буй болжээ. Тэр хэлтэс 1923 онд 12 орон тоотой 5700 лан цалингийн фондтой байв. 1924 онд Улиастай хотын хэлтсийг 15 дугаар хэлтэс болгож Цэцэн сартуулын хошуунд 18, Дэлгэрхааны хошуунд 21 дүгээр хэлтсүүдийг нэмэн байгуулсан байна. Монголын харилцан туслалцах хоршооны 6 дугаар их хурлын шийдвэрээр Улиастай хотын 15 дугаар хэлтсийг 3 дугаар ангийн хороо болгон өргөтгөж хошуудын хэлтсүүдийг харьяалуулан зохион байгуулжээ. 

	1923-1927 онуудад Хантайшир уулын аймгийн нутаг Завхан гол, Шумуултайн хүрээ зэрэг газруудаар Зөвлөлт улсын худалдааны байгууллага ажиллаж, үндэсний худалдааг хөгжүүлэхэд тусалж байв. Мөн шинээр байгуулагдсан хоршооны ажилд нам эвлэлийн байгууллагаас ихэд туслан хөдөлмөрчдөд хоршооны ач холбогдлыг таниулах, гишүүн элсүүлэх, хувь нийлүүлсэн хоршоог шинээр байгуулах ажлыг хийж байв. 

	1923 онд Хантайшир уулын аймгийн Улиастай хотод харилцаа холбоо байгуулагдаж, 1924 онд 10 номерын МБ телефон коммутатор тавьж аймгийн төвийн 6 албан газар телефон харилцаатай болжээ. Нам засгаас харилцаа холбоог цаашид хөгжүүлэх талаар чухал арга хэмжээ авч байлаа. 1923 онд 8368 лан 25 пун мөнгөний зардал гаргаж Улиастайгаас Улаанбаатар хүртэл утсан холбоо тавьжээ. 

	1925 онд Цэцэрлэгээс Улиастай хүртэл, Улиастайгаас Улаангом, Ховд хүртэл утсан харилцааны шугам тус тус тавьжээ. 

	1925 онд Хантайшир уулын аймаг, Улиастай хотод бичиг шуудангийн хороог анх байгуулж 1929 оноос авто машинаар шууданг хүргэж эхэлсэн юм. 

	1927 онд Улиастай хотод худалдаа ба аж үйлдвэрийн банкны 4 дүгээр хэлтэс 8 орон тоотой хуучин Даашинхүүгийн байшинд (одоо ХБУ газрын склад байгаа байшин) байгуулагджээ. 

	Ардын хувьсгалын өмнө манай аймгийн ард түмний соёл боловсролын хэмжээ туйлын дорой шарын шашны номлолд гүн автагдсан байжээ. Аймгийн аль ч хошууны дотор үндэсний бичиг мэддэг хүн маш цөөхөн байлаа. Ардын хувьсгал ялсны дараа ард түмнийг соёлжин гэгээрүүлэх арга хэмжээнүүдийг авч байсны үр ачаар 1922 оноос тус аймагт анхны тэнхим буй болох болжээ. 1922 оны 7 дугаар сарын 21-нд Ачит вангийн хошуунд залан Доржсүрэн багштай 8 хүүхэдтэй тэнхим, 1923 оны 2 дугаар сарын 1-нд Цэцэн вангийн хошуунд тайж Санжжав багштай Бямбажав, Балжаа нарын 9 хүүхэдтэй тэнхим зэргээр анхны тэнхим Дүүрэгч ван, Дархан бэйлийн зэрэг газарт нээгджээ. 

	1923 оны 2 дугаар сарын 15-нд Да сайдын бага сургууль нэртэйгээр аймгийн бага сургууль анх байгуулагджээ. Энэ сургуульд Гомбожавын хошууны хөвгүүн Баяр, 16 настай, мөн хошууны хөвгүүн Дэлгэр 14 настай, Цогтой ван Дамдин-Авшаагийн хошууны хөвгүүн Батжаргал, Дайчин ван Жалцангомбоцэдэнгийн хошууны Шагдарсүрэн нарын 25 хөвгүүд сурч байсан ба сургуулийн нэгэн жилийн цалинд 744 лан, мөн сангаас олгох хэрэгслийн үнэнд 125 лан 5 пун мөнгийг олгожээ. 1923 оны 4 дүгээр сарын 14-нд Дотоод яаманд өргөсөн бичигт «3асагт хан аймгийн чуулган даргын газар байгуулсан бага сургуульд эрдэм боловсруулах бүх хөвгүүдийн эр, эм, насаар хошуу шавиас тус тус ялган шалгаж тодорхойлон хошуу шавийн газраас зарлан авч хуралдуулан эрдэм боловсруулах хөвгүүд 25 болой. Дарга сурагч Дэшзэвэг гэжээ. 1929 онд Хантайшир уулын аймгийн 10 хошуудад 496 сурагчидтай 10 бага сургууль ажиллаж байв. 

	Хувьсгал ялсны дараа соёл урлагийн байгууллагын үндэс тавигдав. 1922 онд байгуулагдсан хувьсгалыг бадруулагч залуучуудын эвлэлийн 8 дугаар үүрийн гишүүдийн оролцоотойгоор засгийн газрын төлөөлөгч Амгалан гэдэг хүний удирдлагын дор 10 гаруй залуучуудыг нэгтгэн сайн дурын уран сайханчдын бүлгэм байгуулагдаж, Пансан Лам жүжгийг найруулан хятад ажилчны клубт анхныхаа тоглолтыг хийжээ. Энэ үед уран сайханчдаар оролцож байсан үхэр буу Банзрагч, тарган Гомбо, цагаан Дулам нарын хүмүүс байжээ. Үүнээс партизан Дулам Улиастай хотод сул цалинтай эсэн мэнд амьдран сууж байна. 1923 онд «Жүжгийн хүрээлэн” нь Долоодой хүү, Бяцхан даваа, Харанхуйгаас гэгээнд гэдэг жүжгийг тоглож байв. 1927 онд жүжгийн хүрээлэнг Улиастай хотын цэнгэлдэх хүрээлэн болгож, 1931 оноос эхлэн Жавхлант хотын Монгол клуб болон өөрчлөгджээ. 

	Нам засгаас хөдөлмөрчин ардын эрүүл мэндийг дээшлүүлэх талаар байнга анхаарал тавьж байсанд 1927 онд Хантайшир уулын аймгийн Улиастай хотын худгийн аманд хүн эмнэлгийн (төвөд эмчийн) салбар байгуулагдаж улмаар 1929 онд Зөвлөлтийн мэргэжилтэн хүний их эмч Билянскийн удирдлагаар тус аймагт Докторын «Эмнэлгийн газар” нэртэйгээр амбулаториор эмчлэх эмнэлгийн газар болон зохион байгуулагджээ. Энэ эмнэлэг 1929-1934 онд 17198 хүн үзэж эмчилгээ хийсэн нь дунджаар жил тутам 3431 хүнийг үзэж байжээ. 

	Бидний өгүүлэн буй үед тус аймагт болсон улс төр, эдийн засаг, үзэл санааны онцгой ач холбогдолтой нэг чухал арга хэмжээ нь феодалын хөрөнгө хураалт байв. 

	МАХН-ын VII их хурал, БНМАУ-ын V их хурлаас феодалын хөрөнгийг хураах тухай гаргасан шийдвэр нь тус орны хөгжлийн явцаас зайлшгүй тулгарч гарсан, хөдөлмөрчдийн хүсэл эрмэлзэлд яв цав тохирсон зүйл байсан билээ. Феодалын хөрөнгийг хураах тухай саналыг тус аймгийн ард иргэдээс дэвшүүлж байжээ. Хантайшир уулын аймгийн Засагт ханы хошууны харьяат Лувсан тийм саналыг ардын засгийн газарт тавьж байжээ. 

	1925 онд Засагт хан Цэрэнгомбожавын хөрөнгийг хураасан нь тус аймагт феодалын хөрөнгө хураалтын эхлэл байжээ. 

	Феодалуудын хөрөнгө нь ард түмний хүч хөдөлмөрийг сорон мөлжих замаар бий болсон хөрөнгө учраас хурааж улс нийгмийн өмч болгох нь зүйн хэрэг байсан юм. 

	1928 оны мэдээгээр Хантайшир уулын аймгийн Улиастайд нутаглагчдын дотор феодалын аж ахуйнууд бүх малын тэн хагасыг эзэмшиж байсан ба эдгээр аж ахуйн нэг хүнд 14,4 бод оногдож байхад дунд аж ахуйн нэг хүнд 7,1 бол, ядуу аж ахуйн нэг хүнд 1,6 бод оногдож байв. Феодалууд хөрөнгийн хүчээ ашиглаж ард түмнийг мөлжсөөр байв. Энэ шударга биш байдлыг засах хэрэгтэй байв. 

	Засагт хан аймагт феодалын хөрөнгийг нийтээр хураах ажил 1929 оноос эхэлжээ. 1929 оны 9 дүгээр сараас 10 дугаар сард феодалын хөрөнгийг хураах аймгийн ба хошуудын комисс байгуулагджээ. Тус аймгийн Дэлгэрхан уулын хошууны феодалын хөрөнгө хураах комиссын анхдугаар хурал 1929 оны 10 дугаар сарын 25-нд болжээ. 

	Мөн үеэс хошуу сумдад феодалын хөрөнгийг хураах тухай ардын хурлууд болжээ. Зарим этгээд ардчиллыг ашиглаж, тэдгээр хурлаар феодалын хөрөнгийг хураах тухай шийдвэр гаргахад саад учруулж байв. Сэцэн сартуулын хошуунд феодалын хөрөнгө хураах тухай ардын хурал болоход Омбоцэдэн гэгч Сартуулын Ачит, Билэгт хэмээх хоёр хутагтын хөрөнгийг үл хураах тухай санал тавьж тогтоол гаргуулж байсан байна. Гэвч идэвхтэн ардын тэмцлийн үр дүнд тэрхүү хоёр хутагтын хөрөнгийг хураасан бөгөөд тэгэхдээ тэдний нуун дарсан нэлээд эд хогшлыг илрүүлсэн байна. 

	Феодалын хөрөнгө хураах комиссын бүрэлдэхүүнд явж байсан, одоо сул цалинтай Улиастай хотын 8 дугаар хорооны Санжсүрэн болон Алдархаан сумын Дамдин, Данзан нарын дуртгал ярианаас үзвэл Хантайшир аймагт 1929-1930 онд Намсрай захирагч, Ядамжав мээрэн, Баянзул туслагч, Шажинбатын хошууны Хамба гэгээн Жамбалдорж, Баттөр захирагч, Жүгдэр бичээч зэрэг зуу хол илүү феодал, харгис түшмэдийн хөрөнгийг хураажээ. 

	Аймгийн хэмжээгээр тэдгээр феодалуудаас хураасан хөрөнгийн үнэ тэр үеийн ханшаар 832 мянган төгрөг болсны дотор малын үнэ нь 555 мянган төгрөг болжээ. Зарим феодалуудаас ихээхэн хэмжээний хөрөнгө зоорь хураажээ. Дилав хутагт Жамсранжаваас алтан аяга, алтан цөгц алтан хэт хутга тус бүр 20 илүү лангийн мөнгөн завьяа, гүц, таваг, хувин болоод янз бүрийн дээл 98, гэр 8, 15 мянга орчим төгрөгийн торго дурдан зэрэг бүгд 40 шахам мянган төгрөгийн хөрөнгө хураажээ. Дэлгэр хан уулын хошуун дахь Жалханз хутагтын өв хөрөнгийг Нийслэлд зөөж аваачихад 30 илүү тэмээ ачаа болж байжээ. 

	Феодалаас хураасан бүх хөрөнгөнөөс 366 мянган төгрөгийн мал хөрөнгийг нутгийн ядуучууд, коммун эвлэлд олгожээ. Зарим судалгааны материалаас үзвэл 1930 онд Хантайшир уулын аймагт 172 феодал түшмэдээс хураасан хөрөнгөний тал орчим хувийг 533 ядуу хоосон өрхөд олгосон байна. Тэгэхлээр феодалаас хураасан хөрөнгө нь үндсэндээ ядуу дунд ардын гарт шилжсэн байна. 

	Хөрөнгө хураалтын үеэр феодалууд мал хөрөнгөө нуун дарагдуулж байв. Хантайшир уулын аймгийн Бүсхайрханы хошууны засаг ноён Сономжамц 10 мянган лан мөнгийг уул хад, гуу жалгад олон хэсэг болгон хувааж булсан байжээ. Зарим феодал ардуудын өмнө буянч этгээд болж харагдахыг хичээж байв. Хантайшир уулын аймгийн Отгон хайрхан хошууны Дилав хутагт Жамсранжав цугларсан олны өмнө: «Би уулаас олон ардыг дарлаж мөлжиж явсан удаа огт үгүй, харин хааяа зарим ядуучуудад бага сага юм өглөг болгон туслан өгч явсан. Хэдий тийм боловч төв газраас тус улсын хөрөнгө бүхий этгээд нарын хөрөнгийг хураахаар нэгэнт тогтоол гаргасан болох тул миний бие зөвхөн хөрөнгөний хувиар нийтийн нэгэн адил оролцож хөрөнгөө хураагдаж буй боловч ер хувьд татгалзах харамсах зүйл огт үгүй. Юун гэвэл Жамсранжав миний бие уулаас өглөг буянд дуртай. Гагцхүү энэ завсар олон ядууд ханалтай өгч чадаагүй явсан нь харин одоо наанадвал тус улсын өлсгөлөн ядуу олон түмэн ард хийгээд цаанадвал бүх дэлхийн хоосон ядуу ардуудын амьдралд зориулах тул нэн ч их буяныг олж буй гэж баярлана” гэж хэлж байжээ. Зарим газарт феодалууд ухуулах бичиг тарааж удахгүй нам засаг сөнөнө тэгэхэд хөрөнгө хураалтад оролцсон ардуудтай тооцоогоо бодно гэх зэргээр айлган сүрдүүлэхийг хичээж байжээ. Хантайшир уулын аймгийн Бүсхайрхан хошууны феодалуудаас хөрөнгө хураах комиссын гишүүд сууж байсан гэрийн үүдэнд наалдуулсан бичигт: «Алтангэрэл тэргүүтэй ардын олон дээрэмчний цусыг цуврахыг үзнэ. Хүний юмыг хурааваас хулгана мэт овоолох гайгүй. Богд Дамбийжанцан өнөө маргаашгүй ирэх гэж байна. Худал гэвэл яваад магадал... Төмөр морин жил ардынхныг алга хийж барна. Могой жилд гүйцэтгэнэ... гэсэн бичиг сургаал байна. Олон баян хүний юмыг хураагаад эдлэх чинь өнөөдөр өнгөрнө... Ардынхан гэж хэдэн тэнэг, хэт нь цусаа цувуулах цаг чинь эрхбиш бий” гэж бичсэн байв. Феодалууд хувьсгалын эсрэг хуйвалдаан зохион байгуулж байв. 1929 онд Хантайшир уулын аймгийн Дэлгэр хан уулын хошууны Жаргалант сумын феодалууд сумын захиргааг довтлон данс харыг шууд хураан авч байжээ. 

	Феодалын хөрөнгө хураах ажил 1931-1932 онд үргэлжлэн явагджээ. 1932 онд Завхан аймгийн захиргаанаас засгийн газар тавьсан тайлан илтгэлд феодалын хөрөнгийг хураасан тухай өгүүлэхдээ 1932 оны нэг сараас эхлэн тус аймаг орны дотор бүх феодалууд ба тусгай эрхээ хасагдсан этгээд нарын хөрөнгийг ардын шүүх таслах газраас гаргасан тусгай тогтоолыг баримтлан түүнд дурдсан ёсоор хураан авч эд хогшил ба үнэ бүхий зүйлүүдийг аймгийн төв дээр авчраад олон ардууд ярилцаж олны өмнө үнэ хаялцуулан худалдсан ба бусад малын зүйлүүдээс зарим нэгийг хөдөө орон нутгийн газруудаар худалдаж зохих үнийн зүйлийг зохих орлогод оруулсан болох ба алт мөнгөний зэрэг үнэ бүхий зүйлийг банкны газар шилжүүлэн түүний оногдох үнийг улсын орлого болгож байсан учрыг тодорхойлохын дээр энэ завсар удаа дараагаар хураан авсан малууд ба эд хогшил хөрөнгийн зүйлүүдийг худалдсаны бүх үнийн төгрөг 30280 төгрөг 13 мөнгө болохыг тус тус худалдсан цаг тухай дор акт бичиг үйлдэж шүүхийн тогтоол гүйцэтгэх комиссын дарга... улсын орлого болгож явсаар ирсэн болохыг илэрхийлэхийн гадна алт, мөнгө зэргийн үнэ бүхий зүйлийн бүх хэмжээг граммаар 304174-ийн бүх орлогын төгрөг 4756 төгрөг 12 мөнгө болохын хамт дээр дурдсан хогшил хөрөнгийн хамтаар бүгд нийлсэн 34036 төгрөг 25 мөнгө болсон тул тооны ёсоор улсын орлогод шилжүүлэн оруулж зүйл дуусгасан болохыг дурдахаас гадна алтны зүйл байхгүй гагцхүү мөнгөний зүйл дээр граммаар хэмжээлэн тодорхойлсон учрыг илэрхийлэхийн хамт мөнхүү энэ 32 дугаар онд феодалаас хураасан хөрөнгөнөөс тусгай засгийн газрын комиссын тушаалаар эсэргүү хөдөлгөөний отрядад хэрэглүүлсэн 7347 төгрөг 29 мөнгө болсныг хамтаар илэрхийлье” гэжээ. 1929-1932 онд феодалын хөрөнгийг хураасан нь тэдний эдийн засгийн хүч чадлыг сулруулахын хамт ядуу хоосон хүмүүсийн амьдралыг дээшлүүлэх талаар нам засгаас авсан чухал арга хэмжээний нэг байлаа. 1929-1932 онд феодалын мал хөрөнгийг хураасан нь феодалыг ангийн нь хувьд бүрэн устгах хэрэгт чухал алхам болсон байна. 


Хоёрдугаар бүлэг
ЗАВХАН АЙМАГ БАЙГУУЛАГДСАН БА ХУВЬСГАЛЫН АРДЧИЛСАН ШАТНЫ ЗОРИЛТЫГ ХАНГАХЫН ТӨЛӨӨ ЗАВХАНЧУУДЫН ТЭМЦЭЛ
 (1931-1940 он) 

	1. Завхан аймаг байгуулагдсан нь:

	Империализм ба феодализмыг эсэргүүцсэн ардчилсан хувьсгал гүнзгийрч, улс орны эдийн засаг, соёлыг хөгжүүлэх явдалд улам бүр их анхаарал тавих болж байв. Энэ нь нам төрийн зохион байгуулалтын удирдлагыг үр ашигтай болгох зорилгоор БНМАУ-ын засаг захиргаа, нутаг дэвсгэрийн хуваарилалтыг өөрчлөн тогтоохыг шаардав. 1931 онд тус улсын засаг захиргаа, нутаг дэвсгэрийн хуваарилалтыг үндсээр өөрчлөн тогтоосон бөгөөд тэр өөрчлөлтөөр 1931 онд одоогийн Завхан аймаг байгуулагдсан юм. 

	Аливаа улс гүрэн зохих зарчмын үндсэн дээр байгуулагдсан засаг захиргааны тодорхой зохион байгуулалт бүхий байдаг байна. Засаг захиргааны зохион байгуулалт буюу өөрөөр хэлбэл газар нутаг засаг захиргааны хуваарилалт нь ноёрхож буй ангийн төрийн өмнө тавигдсан үүрэг зорилтыг ханган биелүүлэхэд зохицсон бөгөөд түүнд бүрэн захирагдсан байдаг байна. Тийм ч учраас төр өөрчлөгдмөгц засаг захиргааны зохион байгуулалт нь мөн өөрчлөгддөг ажээ. 

	Хувьсгалын өмнөх монголын засаг захиргааны зохион байгуулалт нь феодал хамжлагат ёс, харийн колоничлол хоёрын шууд илэрхийлэл тусац байжээ. Феодалын ёст монголын засаг захиргааны тийм зохион байгуулалт нь ардын төрийн шинж чанар, үүрэг зорилт, дотоод агуулгад хэрхэвч тохирохгүй байсан нь мэдээж хэрэг. 

	МАХН хувьсгал ялсны дараа засаг захиргааны зохион байгуулалтыг ардын төр, ард ангийн эрх ашигт нийцүүлэн аажмаар өөрчилж байгуулах ажил хийж байжээ. Завхан аймагт засаг захиргааны зохион байгуулалтыг өөрчлөн байгуулах явдал ардын хувьсгалын ялалтын дараахнаас аажмаар эхэлж, орон нутгийн захиргааг ардчилах явдалтай хослон гүйцэтгэж байсан байна. 

	Бүгд найрамдах байгуулал тогтоосноос хойш тус аймгийн засаг захиргааны зохион байгуулалтад мөн нэлээд өөрчлөлт хийсэн байна. 1925 онд Ялгасан зэрэг хутагтын шавь нарын байгуулалтыг эвдэж хошууны байгуулалтад оруулж зэргэлдээ хошуудад нэгтгэжээ. Мөн Зүүн хан хөхий, Батхайрхан, Чандмана-Өлзийт, Жаргалант, Бүдгэгээн уулын хошууг бусад хошуудтай хавсруулан цомтгол хийжээ. 1927-1928 онд багийг татан буулгаж 4-өөс доош сумтай жижиг хошуудыг зэргэлдээ хошуудад нэгтгэжээ. Үүгээр аймаг 11 хошуу, 154 сумтай болжээ. 1929 онд Бүрэнтогтох, Наранжаргалант хоёр хошууг Цэцэрлэг мандлын аймагт шилжүүлж, Отгон хайрхан уулын хошууг Жавхлант хотын захиргааны хамтаар шилжүүлэн авснаар Хантайшир уулын аймаг нь 10 хошуу, 1 хотын захиргаатай болсон байна. 

	Тус аймгийн газар нутаг засаг захиргааны хуваарилалтад 1925-1930 онд хийгдсэн дээрх өөрчлөлтийн үр дүнд хуучин хошууд бараг эвдэрч тэдгээрийн дотоод байгуулалт, хүн ам, нутаг дэвсгэрийн хил, сав нь ихэд өөрчлөгджээ. Гэвч улс орныг хуучин феодалын үеийнхээс үлгэр авч аймаг хошуу хэмээн хуваарилах явдал хэвээр үлдсэн бөгөөд асар том аймаг хошууд нь ардын жижиг аж ахуй зонхилж байсан тэр үед БНМАУ-ын шинэ эдийн засаг, соёлыг хөгжүүлэх бодлого зорилтыг биелүүлэх, нам төрийн зохион байгуулалтын удирдлагын үйл ажиллагаанд тохиромжтой бус байжээ. Иймд тус улсын нутаг дэвсгэр, засаг захиргааны хуваарилалтыг үндсээр нь өөрчлөн тогтоох нь нам төрийн өмнө тулгарсан зорилт байсан ажээ. 

	Нутгийн захиргааны байгуулалтыг үндсээр нь өөрчлөх тухай асуудал БНМАУ-ын III их хурал дээр гарч байжээ. Түүнийг өөрчлөн тогтоох тухай санал дороос, жишээ нь 1928 онд хуралдсан Хантайшир уулын аймгийн V их хурлаас гаргаж байжээ. Тус улсын газар нутаг засаг захиргааны хуваарилалтыг өөрчлөх тухай асуудлыг МАХН-ын VII их хурал анхаарч, түүнийг «... үндсээр нь шинэчлэн зохиох” хэрэгтэй гэсэн байна. 

	Нам улсын удаа дараагийн их бага хурлын шийдвэрийг үндэслэж эдийн засгийн зөвлөл тус улсын засаг захиргааны зохион байгуулалтыг өөрчлөн хэрхэн тогтоох асуудлыг зөвлөлтийн мэргэжилтэн нарын туслалцаатайгаар 1929-1930 онд судлан боловсруулжээ. Нутаг дэвсгэр засаг захиргааны хуваарилалтыг өөрчлөхдөө:

	1. Аймгийн нутаг дэвсгэр өргөн уудам, төв нь зах хязгаарын хошуудаас олон зуун км алслагдсан байсан нь зам харилцаа дорой байсан нөхцөлд хошуудыг удирдан захирах явдалд нэн дөхөмгүй байсан төдийгүй аймгийн төвийг хошуудтай холбосон олон тооны өртөө оршиж ард иргэдэд илүү чирэгдэл учруулж байсан. 

	2. Хошууд нь дэвсгэр нутгийн хэмжээ хүн амын тоо ба бүрэлдэхүүний хувьд нэгэн жигд бусын дээр ерөөс хошууд нь аж ахуй, соёлын байгуулалтыг удирдахад үр нөлөөгүй нэгэн зүйл илүүц хувиар тодорхой хэлбэл аймаг сумдын хооронд зөвхөн дамжуулах үүрэгтэй газар болж байсан. Ийм учраас хошууг бүрмөсөн устгах хэрэгтэй байсан. 

	3. Хошууг устгахын хамт жижиг өмчит малчин ардыг шууд гардан зохион байгуулах үндсэн газар болсон сумыг асар бэхжүүлж түүний эрх үүргийг нэмэгдүүлэх хэрэгтэй байсан. 

	4. Захиргааны аппаратыг эмхлэн цэгцэлж орон тоог цөөтгөн төрийн байгууллагын үйл ажиллагааг хөнгөн шуурхай болгох явдлыг үндэс болгосон байна. Нутгийн шинэ хуваарилалтыг тогтоохдоо бас аймаг сумдын эдийн засгийн байдал, ард түмний суурьшил, зам харилцаа, хүмүүсийг чирэгдүүлэхгүй байлгах явдлыг харгалзсан байна. 

	1930 онд 7 дугаар сард Хантайшир уулын аймагт шинэ хуваарилалтын бэлтгэл ажлыг гүйцэтгэх тусгай төлөөлөгчийг Засгийн газраас томилон ирүүлжээ. Тэр төлөөлөгч аймагт ирээд шинэ аймаг байгуулах бэлтгэл ажлыг эрхлэх аймгийн комисс байгуулж улмаар олон хошуудаас жич томилогдсон хүмүүсийг аймгийн төвд зарлан ирүүлж шинэ ангилан хийхийн учир шалтгаан, ач холбогдол, хэрхэн гүйцэтгэх арга зарчмыг зааварлан хошуу бүрд байгуулалтын комисс байгуулжээ. Хошууны энэхүү комисс сум бүрд ардын хурал зохион байгуулж шинэ ямар ямар сум, баг (тасаг) хаана байгуулах, тэдгээрийн нутгийн хил сав ямар байхыг урьдчилан тогтоосон загвар зураг бэлтгэж, сум бүрд ардын хурал хуралдуулж хэн аль сум тасагт харьяалагдах санал хүсэлтийг гаргуулан авч бэлтгэсэн байна. 

	Үүнд Увс аймагт Ханхөхийн хошууг бүтнээр нь, Сэцэнсатуулын хошуунаас Зогсоо сум, Цэцэн сумаас 15 өрхийг Ховд аймагт, Сутай уулын хошууг бүтнээр нь, Бүс хайрхны Цэцэг нуур сум, баруун Сутай сумаас 19 өрхийн хамт тус тус шилжүүлэв. Шинэ байгуулагдах Завхан аймгийг Сэцэн сартуул, Нөмрөг, Гурван сайхан, Жаргалант, Отгон тэнгэр уулын 4 хошуун дээр Цэцэрлэг Мандал аймгийн Шажинбатын хошуунаас 2 сумыг авч байгуулахаар тогтжээ. 

	1931 оны 2 дугаар сард Завхан аймагт байгуулалтын түр хороог байгуулжээ. Аймгийн түр хорооноос эрхлэн 1931 оны 3 дугаар сард сумдад мөн түр захиргаа байгуулсан байна. Аймаг, сумдад түр хороо, захиргаа байгуулахын хамт Хантайшир уулын аймгийн яамыг 1931 оны 4 дүгээр сарын 1-нд татан буулгажээ. 

	Нутаг дэвсгэр засаг захиргааны хуваарилалтын өөрчлөлттэй холбогдуулж орон нутгийн нам, олон нийтийн байгууллагыг шинэ байгуулагдаж буй аймаг сумдын байгуулалтад тохируулан өөрчлүүлжээ. 

	Нутгийн захиргааг жинхэнэ хэрэг дээр шинэчлэн байгуулахын өмнө шинээр байгуулагдах аймгийн байгуулалтын түр хорооны дарга ба аймгийн прокурорыг ардын засгийн газраас томилж аймагт МАХН-ын Төв Хороо, Ардын засгийн газрын төлөөлөгчдийг ирүүлжээ. 1931 оны эхээр засгийн газрын төлөөлөгч (Дэмбэрэл) тус аймагт хүрэлцэн ирж нутгийн зохион байгуулалтыг шинэчлэх тухай асуудлыг удирдсан байна. 

	1931 оны 2 дугаар сарын 20-28-нд Завхан аймгийн намын анхдугаар их хурал болж аймгийн намын түр товчооны ажлын тайлан, засаг захиргаа нутгийн зохион байгуулалтыг өөрчлөх тухай, аймгийн намын хороог шинэчлэн байгуулах асуудлыг хэлэлцэж аймгийн намын хороог 25 гишүүн, 6 орлогчтойгоор байгуулж, намын хороонд зохиолын хэлтэс, суртлын хэлтэс, эмэгтэйчүүдийн хэлтсүүдийг байгуулан намын хорооны өдөр тутмын ажлыг эрхлэх тэргүүлэгч гишүүнээр 7 хүнийг, аймгийн намын хорооны даргаар Намжилыг сонгосон байна. 

	1931 оны 3 дугаар сарын 7-нд байгуулалтын түр хорооны анхдугаар хурлаар аймгийн захиргааны дотоод зохион байгуулалтыг хэлэлцэж, аймгийн даргад засгийн газраас томилогдсон гишүүн Дашням, аймгийн прокурорт Даншийцоодол, өдөр тутмын ажлыг гүйцэтгэх хариуцлага бүхий гишүүдэд Чүлтэмдаржаа, Даваажав, Ванчинжав, Алтангэрэл, эмэгтэй Норов нарыг сонгож аймгийн анхдугаар хурлыг хуралдуулах бэлтгэл ажлыг хангав. 

	Нутаг дэвсгэр засаг захиргааны хуваарилалтыг өөрчлөх ажлын төгсгөлийн чухал хэсэг нь шинэ байгуулагдаж буй аймаг, сумдын захиргааг сонгон байгуулах явдал байжээ. МАХН-ын Төв Хороо, Ардын засгийн газар түүнийг маш чанартай явуулж, жинхэнэ ядуу дунд ардыг олноор оруулахад чиглэгдсэн арга хэмжээ авчээ. 

	1931 оны 3, 4 дүгээр сард аймгийн түр хороо, сумын түр захиргааны дэргэд сонгуулийн комисс байгуулж, сонгуулийн кампани явуулжээ. Сонгуулийн кампани үндсэндээ зөв явагдсан боловч зүүнтэн нар хүрээ хийдийн газар суух чавганц, үнэн хэрэг дээр сүм хийдэд үл суух лам дүрийн хүнийг лам гэж, 100 хувиас л илүү хөрөнгөтэй ард бол нударган гэж сонгуулийн эрхийг нь хасах зэрэг нугалаа завхрал гаргасан байна. Гэвч уг кампанийн үеэр орон нутгийн засаг захиргаа, аж ахуйн аппаратад хоцрон үлдсэн хуучин феодал түшмэдийн үлдэгдэл, хүнд сурталтан этгээдийг шүүмжлэн хэлэлцэж, орон нутгийн засаг захиргааны байгууллагыг жинхэнэ ядуу дунд ардын төлөөлөгчдөөр бүрэлдүүлэх зорилт хангагджээ. Завхан аймагт бүгд сонгогдогчид 544 байсан нь цөм ард бөгөөд хөрөнгийн хувьд зарц, ядуу дундын бүлэгт багтах буюу 437 нь хөрөнгө хомсын хувьд нэгдсэн татвараас хэлтрэгчид байсан ажээ. Тэдгээрийн 261 нь намын, 227 нь эвлэлийн гишүүд байсан ба 235 нь эмэгтэйчүүд байжээ. 

	1931 оны 3, 4 дүгээр сард сумдын ардын төлөөлөгчдийн хурал болжээ. Тэдгээр хурал нутгийн захиргааны хуваарилалтыг өөрчлөн байгуулсны дүн ба засаг захиргааны аппаратын ажлыг сайжруулах тухай, аймаг, сум орны аж ахуй соёлыг хөгжүүлэх тухай зэрэг асуудал хэлэлцэж, тус тусын газрын захиргааг сонгосон байна. Тэдгээр хурлын төлөөлөгчид нутгийн захиргааны хуваарилалтыг өөрчилснийг сайшаан шинэ аймаг, сум алба амины ажилд аятай дөхөмтэй болов. Урьд аливаа хэргийн учир захиргааны газар хүрэхийн тулд олон өртөө газар явах хэрэгтэй болдог байсан бол эдүгээ ихдээ л нэгэн өртөөгөөс хэтрэхгүй болов гэх мэтээр сайшаасан байна. 

	1931 оны 4 дүгээр сарын 29-нд аймгийн анхдугаар хурал болж аймгийн яамыг үүнд цэргийн хэлтэс (дарга нь Намсрай), мал тариалангийн хэлтэс (дарга нь Бадмаараг), хүүхэд сургуулийн хэлтэс (дарга нь Банзрагч), сангийн хэлтэс (дарга нь Данаажав) ийм 4 хэлтэстэй байгуулжээ. 

	Энэхүү өөрчлөлтөөр хошуу хэмээх засаг захиргааны хуучин нэгэн хуваарь бүрмөсөн устаж тус аймаг нь сум 21, баг 209-өөс бүрэлдэх болов. Ингэж Завхан аймаг 1931 онд 1115280 хавтгай дөрвөлжин км нутагтай, 21 сум, 209 тасагтай, 12726 өрхтэй, 52300 хүн амтай, 845413 толгой малтай зохион байгуулагдаж, орон нутгийн засаг захиргааны хувьд өөрчлөлт хийгджээ. Үүнд:

	1. Баянбулаг, Бадрах сумыг нийлүүлж Хөх хошуунд төвлөрүүлэн Баянбулаг сумыг (одоогийн Алдархаан) 10 тасагтай, эргэн тойрон 280 км нутагтай, хоршооны салбар хоёртой байгуулж сумын даргад эмэгтэй Цандмаа, нарийн бичгийн даргад Готов нарыг сонгожээ. 

	2. Агьт, Биндэр сумыг нийлүүлж Дуутын хүрээний дэргэд Цагаанхайрхан сумыг 10 тасагтай, эргэн тойрон 390 км нутагтай, хоршооны салбар нэгтэй байгуулж сумын даргад эмэгтэй Норжмаа, нарийн бичгийн даргад Готов. 

	3. Отгон, Буянт сумыг нийлүүлж Хужиртын аманд Отгон сумыг 10 тасагтай, эргэн тойрон 450 км нутагтай, хоршооны салбар нэгтэй байгуулж сумын даргад Дамдинсүрэн, нарийн бичгийн даргад Чойжинсүрэн. 

	4. Жавхлант, Баянзүрх сумыг нийлүүлж Агьтын аманд Жавхлант сумыг 12 тасагтай, эргэн тойрон 160 км нутагтай, хоршооны ангийн хороо нэг, анхны хоршоо нэгтэй байгуулж сумын даргад эмэгтэй Намсрайжав, нарийн бичгийн даргад Санжсүрэн. 

	5. Голын арц, Сант сумыг нийлүүлж Их булаг гэдэг газар төвлөрүүлэн Голын арц (одоогийн Цагаанчулуут) сумыг 10 тасагтай, эргэн тойрон 350 км нутагтай, анхны хоршоо нэгтэй байгуулж, сумын даргаар Аюуш, нарийн бичгийн даргаар Буд. 

	6. Чандмана, Шүлүүстэй сумыг нийлүүлж Сүүжийн булаг гэдэг газар Шүлүүстэй сумыг 14 тасагтай, эргэн тойрон 265 км нутагтай, анхны хоршоо нэртэй байгуулж, сумын даргад Жамбалдорж, нарийн бичгийн даргад Ванчин. 

	7. Бүрэнхайрхан, Жаргалан сумыг нийлүүлж Салааны харгана гэдэг газар Жаргалан сумыг 10 тасагтай, эргэн тойрон 385 км нутагтай, анхны хоршооны салбар нэртэй байгуулж даргад эмэгтэй Чимэддулам, нарийн бичгийн даргад Ванчин. 

	8. Батхайрхан, Чандмана сумыг нийлүүлж 9 тасагтай, Наран булаг гэдэг газар эргэн тойрон 300 км нутагтай анхны хоршооны салбар 2-той байгуулж сумын даргад Жамъян, нарийн бичгийн даргад Жаахүү. 

	9. Баянхайрхан, Баян-Уул сумыг нийлүүлж, Нуур могой гэдэг газар 9 тасагтай, эргэн тойрон 290 км нутагтай, анхны хоршооны салбар нэгтэй байгуулж даргад эмэгтэй Дулмаа, нарийн бичгийн даргад Гаравжав.

	10. Сандалай, Баянхайрхан, Баян-Уул сумыг нийлүүлж Сангийн далай гэдэг газар 8 тасагтай, эргэн тойрон 315 км нутагтай, анхны хоршооны салбар нэгтэй байгуулж сумын даргад Норолхоожав, нарийн бичгийн даргад Давгасүрэн. 

	11. Баянхайрхан, Баянзүрх сумын хагастай нийлж Жаргалант гэдэг газар Нөмрөг сумыг 7 тасагтай, эргэн тойрон 350 км нутагтай, анхны хоршооны салбар нэгтэй байгуулж сумын даргад Гунаажав, нарийн бичгийн даргад Жамсрандорж. 

	12. Тэлмэн сумын хагас, Шажинбат, Эрдэнэ сумын хагаст нийлж Баруун булаг гэдэг газар Тэлмэн сумыг 10 тасагтай эргэн тойрон 280 км нутагтай, анхны хоршооны салбар нэгтэй байгуулж сумын даргад Сандуйжав, нарийн бичгийн даргад Бат-Очир. 

	13. Идэр, Цэцэрлэг, Шажинбатын Чандмана сумтай нийлүүлж Голын хар ус гэдэг газар Идэр сумыг 11 тасагтай, эргэн тойрон 310 км нутагтай, анхны хоршооны салбар нэгтэй байгуулж сумын даргад... нарийн бичгийн даргад Мягмаржав. 

	14. Мандал сумыг Баянзүрх сумын хагастай нийлүүлж Улаагчин сумыг Улаагчны голд 9 тасагтай, эргэн тойрон 295 км нутагтай, анхны хоршооны салбар нэгтэй байгуулж сумын даргад эмэгтэй Жамбажав, нарийн бичгийн дарга Лувсанпүрэв. 

	15. Барчин сумыг Түдэвтэй сумтай нийлүүлж Галуутайн голд (одоогийн Цэцэн-Уул сумыг) 10 тасагтай, эргэн тойрон 205 км нутагтай, хоршооны ерөнхий хороо нэг, салбар нэгтэй байгуулж сумын даргад Цэдэн-Иш, нарийн бичгийн даргад Мягмаржав. 

	16. Эрдэнэ-Уул сумыг Чандмана өлзийт сумтай нийлүүлж Усан зүйл гэдэг газар Чандмана өлзийт (одоогийн Эрдэнэхайрхан, Яруу) сумыг 13 тасагтай эргэн тойрон 280 км нутагтай, анхны хоршооны салбар нэгтэй байгуулж сумын даргад Засаахүү, нарийн бичгийн даргад Балжинням. 

	17. Ембүү мандал сумыг Ханцогт сумтай нийлүүлж Нугын голд Завханмандал сумыг 8 тасагтай, эргэн тойрон 270 км нутагтай, анхны хоршооны салбар нэгтэй байгуулж сумын даргад Дорлигсүрэн, нарийн бичгийн даргад Хоорон. 

	18. Ургамал сум, Баян-Уул, Хулж сумтай нийлж Дэн-Эрэг гэдэг газар Ургамал сумыг 8 тасагтай, эргэн тойрон 250 км нутагтай анхны хоршооны салбар нэгтэй байгуулж даргад эмэгтэй Бадамцоо, нарийн бичгийн даргад Жүгдэрнамжил. 

	19. Сантмаргаз сумыг Ширээ сумтай нийлүүлж Сантмаргаз сумыг Холбоо нуур гэдэг газар 11 тасагтай, эргэн тойрон 190 км нутагтай, анхны хоршооны салбар нэгтэй байгуулж сумын даргад Содном, нарийн бичгийн даргад Чойндон. 

	20. Сонгино сумыг Мангина сумтай нийлүүлж Сонгино сумыг Айраг нуур гэдэг газар 12 тасагтай, эргэн тойрон 190 км нутагтай, анхны хоршооны салбар нэгтэй байгуулж сумын даргад Галбазар, нарийн бичгийн даргад Лодой. 

	21. Дөрвөлжин сумыг Буурал сумтай нийлүүлж Дөрвөлжин сумыг Таван толгойд 8 тасагтай, эргэн тойрон 265 км нутагтай, анхны хоршооны салбар нэгтэй байгуулж сумын даргад эмэгтэй Жавзанжав, нарийн бичгийн даргад Довчин нарыг сонгожээ. 

	Энэ үед сумын захиргаад нь сумын дарга, нарийн бичгийн дарга, данс хөтлөгч гурван орон тоотой байжээ. 

	Нутгийн захиргааны байгуулалтын өөрчлөлттэй уялдуулж шүүхийн байгуулалтыг өөрчилж, аймаг бүрд шүүх таслах газрыг байгуулснаас гадна сумдын байрлалыг харгалзан дунджаар 10 сумын дунд ангийн шүүх гурвыг байгуулжээ. 

	Мөн өртөө, дамжлага, суман буудлын байгуулалтыг өөрчилжээ. Завхан аймагт аймгийг улсын төвтэй холбосон өртөө 4, аймгийг сумдтай холбосон суман буудал 45-ийг аймгийн төвөөс дөрвөн зүгт дөрвөн салбар болгон байгуулжээ. 

	Бас татан буугдсан хуучин аймаг, хошуудын захиргааны контор сууц, бичгийн хэрэглэл зэрэг хөдлөх, үл хөдлөх хөрөнгийг дансалж, шинэ байгуулагдсан аймаг, сумын захиргаа, сургууль зэрэгт олгох буюу улсын санд хураан авчээ. 

	Нутаг дэвсгэр засаг захиргааны хуваарилалтыг шинэчлэн тогтоосны үр дүнд хуучин аймаг, сум, тэдгээрийн нутаг дэвсгэр, хүн амын хэмжээ, харьяалал эрс өөр болжээ. Жишээ нь хуучин Хантайшир уулын аймгийн оронд Завхан, Алтай гэдэг хоёр аймаг байгуулагдсанаас гадна Ховд, Хөвсгөл, Увс аймагт зарим хошуу сумыг шилжүүлжээ. Тийм шилжүүлэлт хуваарилалтын үр дүнд аймаг, сум нутаг дэвсгэр, хүн ам, мал хөрөнгийн хувьд нэлээд тэгширчээ. Гэвч тэр нь бас л дутагдалтай байжээ. Нам засаг нутгийн захиргааны шинэ хуваарилалтыг бүрэн төгс зүйл гэж үзсэнгүй. Харин зохих туршлагыг олж улс орны цаашдын хөгжлийн хэрэгцээ шаардлагад тохируулан сайжруулж засамжилна гэж зааж байв. 

	Орон нутгийн засаг захиргааны хуваарийг шинэчлэн тогтоосон нь тус улсын газар нутаг, засаг захиргааны хуваарилалтад байсан феодализмын үлдэгдлийг устгаж эдийн засаг, аж ахуйн талаар дөхөмгүй бөгөөд ажил явуулгад саад бэрхшээл учруулж байсан олон шатыг цөөрүүлж, засаг төрийн дээд байгууллагыг ард түмэнд улам ойртуулж засаг захиргааны зардлыг нэлээд багасгажээ. 

	1931 онд тогтоосон засаг захиргааны шинэ зохион байгуулалт нь ардчилсан хувьсгалыг гүнзгийрүүлж улс орны капиталист бус хөгжлийн зорилтыг хангах, нийгмийн үйлдвэрлэхүй хүчнийг хөгжүүлэх, хувьсгалт байгуулалтыг бэхжүүлэхэд чухал ач холбогдолтой болсон байна. Энэ хуваарилалт феодалын тархай бутархай байдлыг арилгаж орон нутгийн хошуу нутгархах хуучин үзлийг даван туулахад зохих дөхөм болсон байна. Энэ хуваарилалт нь нам төрийн зохион байгуулалтын удирдлагыг сайжруулахад чухал тус болсон ажээ. 

	Өнгөрсөн 40 илүү жилийн дотор засаг захиргааны дээрх хуваарилалт тус орны хөгжлийн хэр хэмжээ, МАХН-аас улс орны өмнө дэвшүүлэн тавьсан зорилтуудыг биелүүлэх явдалтай холбогдон өөрчлөгдөн хөгжсөөр ирсэн боловч аймаг, сум гэж хуваарилах хэлбэр өөрчлөгдсөнгүй одоо хүртэл хэвээр үргэлжилж байна. Зохион байгуулалтын удирдлагыг зөв бөгөөд үр ашигтай болгох зорилгоор 1934 онд Алтай аймгийг татан буулгаж тус Завхан аймагт нийлүүлээд дараа нь 1940 онд дахин байгуулжээ. 

	БНМАУ-ын нутаг дэвсгэр, засаг захиргааны хуваарилалтыг өөрчилж, Завхан аймаг байгуулагдсан 1930-1931 оны үед Завханчууд энхрий хайрт нам, засаг орон нутгийн нам, улсын байгууллагын удирдлагаар гадаадын шунахай худалдаачид, хар шар феодалтай шийдвэртэй тэмцэж, ард түмний аж байдал, соёл боловсролын хэмжээг дээшлүүлэх, нам улсын аппаратын ажлыг хөнгөн шуурхай болгох, шинэ эдийн засгийг байгуулах ажлыг эрчимтэй хэрэгжүүлж байв. 

	Гэтэл энэ тэмцлийн явцад МАХН-ын дотор зүүн оппортунизм гарч, нам улсад сүрхий хохирол учруулсан билээ. МАХН-ын бодлогыг гуйвуулсан зүүний алдаа завхралын нөлөө тус аймагт хүчтэй тусч 1930 оны сүүлчээс 1932 оны дунд үеийг хүртэл хамтралжуулах кампанийг явуулснаар нийт хамтралын тоо 42-т хүрч хамтралд аймгийн бүх өрх, малын 56,4-82 хувь нь хамрагдахад хүрчээ. «Зүүний” алдаатай бодлогын уршгаар эдийн засагт хохирол учирч 1932 оныг 1930 онтой харьцуулж үзэхэд аймгийн мал 15,6 хувиар хорогдсон байв. Намын дотор гарсан «Зүүний” алдаа завхрал зөвхөн хамтралжуулах ажилд гарсан төдийгүй шашинтай захиргааны аргаар тэмцэл явуулж, лам нарт ангийн ялгавар тогтоолгүйгээр эд мөнгө, мал зэрэг албан татвар оногдуулах, сүм хийдийг албадан хаах, лам нарыг хүчээр хар болгох, тэрчлэн дунд аж ахуйтанд буруу харьцаж, тэдэнд албан татвар илүү оногдуулан өртөө улааг хийлгэх зэргээр намын бодлогыг гуйвуулан завхруулсан явдал гарч байжээ. «Зүүний” алдаа завхралын энэ хорт нөлөө нь ард түмний санал сэтгэлийг алдагдуулж нам ард түмний холбоог сулруулахад хүргэжээ. Энэхүү зүүний алдаа завхралыг ашиглаж харгис дээд лам, феодалууд хүн амын зарим хэсгийг өөрийн талд татан ардын хувьсгалт засаг төрийг устгах зорилгоор 1932 оны хавар дэгдээсэн хувьсгалын эсэргүү зэвсэгт бослого нь Завхан аймгийн нутагт халин орж ирж хувьсгалын эсэргүү нарын нөлөө их байсан Тосонцэнгэл, Идэр, Тэлмэн, Наран, Улаагчин, Сонгино, Түдэвтэй зэрэг 11 сумыг хамран авчээ. 

	1932 оны 4 дүгээр сард аймгийн намын хорооны тэргүүлэгчдийн хурлаар Архангай, Хөвсгөл аймагт дэгдсэн хувьсгалын эсэргүү хөдөлгөөний тухай хэлэлцэж, өөрийн аймгийн нутгийг сэргийлэн хамгаалах зорилгоор сум орон нутагт намын хариуцлагатай ажилтныг томилж, сүм хийдэд нууц төлөөлөгч ажиллуулах, намын идэвхтэн гишүүд оролцсон зэвсэг бүхий отряд байгуулан аймгийн төвөөс Тариатын хүрээний зүг явуулж аймгийн хилийн цаана тосон байлдах зэрэг арга хэмжээ заасан маш чухал шийдвэр гаргасан байна. 

	Мөн оны 5 дугаар сарын 11-нд аймгийн нам, эвлэлийн хорооны тэргүүлэгчид, дотоодыг хамгаалах газар ба цэргийн 8 дугаар хорооны дарга нарын хамтарсан хурал болж, эсэргүү хөдөлгөөнийг даран сөнөөх аймгийн байлдааны штабыг байгуулжээ. Штабын даргаар 8-р хорооны дарга Цагааныг, гишүүдэд намын хорооны дарга Дамба, эвлэлийн хорооны дарга Гүрцоо, дотоодыг хамгаалахын дарга Цэнд, нам, улсын хянан шалгах хорооны комиссын дарга Самдан, Зөвлөлтийн мэргэжилтэн Кузенцов, 8-р хорооны комиссар Доо, аймгийн дарга Дашням нарыг сонгожээ. 

	Аймгийн байлдааны штабаас эрхэлж эсэргүү нарыг дарах сайн дурын отряд байгуулах, нам засгийн бодлогыг тайлбарлан таниулах зэрэг өргөн ажил зохиожээ. 

	Нам засгаа нягтаар хүрээлсэн Завхан аймгийн хөдөлмөрчин малчид эсэргүүчүүдийн талд орох нь байтугай, тэдгээр бүлэг хуйвалдаан гаргагчдыг эсэргүүцэн босож бут цохих хэрэгт маш их тус үзүүлсэн байна. Жирийн малчин ард иргэд байтугай эсэргүү үймээнд автагдсан нутгийн зарим хүрээ хийдийн лам нар ч зэвсэг барин босохоос эрс татгалзаж байсан. Одоо тус аймгийн Цэцэн-Уул сумын төв байгаа Тэгшийн хүрээний лам нар, лам байсан Өнөр, Чимэддамба нарын удирдлагаар эсэргүү бослогод оролцохоос татгалзсан байна. Эсэргүү үймээнд зарим хоцрогдонгуй хүмүүс оролцсон боловч ард түмэн МАХН, ардын засгийн талд баттай зогсож байв. Эсэргүү хөдөлгөөнд тус аймгийн 11 сум хамрагдсан боловч эдгээр сумуудаас 1000 илүүхэн хүн оролцжээ. 

	Завхан нутагт Тосон, Шумуултай чиглэлд Лэгдэнжав, Магнай хэмээх Сумъяагийн бүлэг, Тэлмэн чиглэлд Тарав, Цогоо, Батаа, Балган, Дамдинсүрэнгийн бүлэг, Улаагчин Нөмрөг, Баян-Уул чиглэлд Түгж, Жамц, Лутжав нарын бүлэг түйвэргэн сүйтгэж байв. Хувьсгалын эсэргүү хүчний салбар болох харгис лам Батчулуунаар толгойлуулсан эсэргүүчүүдийн нэг төв нь Нарванчины хүрээнд (одоогийн Говь-Алтай аймгийн Тайшир сумын нутагт) орогнож байжээ. 

	1932 оны эсэргүү бослогыг дарах талаар нам засаг, Завхан аймгийн нам, олон нийтийн байгууллага тодорхой арга хэмжээ авчээ. Улиастай дахь 8 дугаар морьт хороо, Ховд аймгийн Дагжидаар командлуулсан 4 дүгээр морин хороо, Увс аймгийн Сүгжинтэйгээр удирдуулсан Дөрвөд цэргийн хороо зэрэг цэргийн ангиудаас гадна аймгийн намын хорооны дарга байсан Дамба, О. Гомбожав, Г. Дамдин нарын удирдсан сайн дурын отряд зэрэг отрядууд өөрийн нутаг, хоршоо, хамтрал, хүн ардыг хамгаалан, эсэргүү нартай эрэлхгээр тэмцэж байжээ. 

	Манай аймагт гарсан эсэргүү бослогын хэргийг эрхэлсэн Төв Хороо, Засгийн газрын бүрэн эрхт комиссын дарга, МАХН-ын Төв Хорооны нарийн бичгийн дарга, нам төрийн нэрт зүтгэлтэн Н. Элдэв-Очир, баруун талын цэргийн ангиудын тойргийн командлагч бүх цэргийн жанжны орлогч Дашзэвэг нар эсэргүүг дарах хэргийг бүхэлд нь удирдаж байв. 

	1932 оны 4, 5, 6 дугаар сард Наран сумын Хорхойт мод толгой, Хожуулын голын эх, Бөхөн шарын Даваа, Идэр сумын нутаг Мануустай хар ус, Зуун мод, Тэлмэн сумын Тал болдог, Ар ангирт, Гурван шургах, Сэртэн хар, Өвөгдий, Дээд, Доод шумуултай, Мэргэний дөрөлж, Цагаан шартын дөрөлж, Шумуултайн хүрээ, Асгатын нуруу, Булнайн нуруу зэрэг газар эсэргүү нарт удаа дараагаар цохилт өгч, эсэргүүчүүдийн 400 гаруй цэргийг устгаж Булнайн нурууны Мод толгойн тус газар эсэргүү нарын толгойлогч Цогоог устгаж, Олзвой, Хамсан, Дашзэвэг нарын этгээдийг баривчлан авчээ. Тэгэхэд эсэргүү Цогоогийн гарт амь үрэгдсэн 11 хүний зүрх Цогоогийн тугт уяатай байжээ. Эсэргүүчүүд баригдсан хувьсгалчдыг амьдаар нь өрлөж, зүрхийг нь сугалж туг тахих, шөрмөслөх, үе мөчийг нь таслан огтчих, галд шарах зэрэг хамгийн бузар булай харгис хэргүүд үйлдэж байжээ. 

	Энэ харгис эсэргүүчүүдийн эсрэг тэмцлийг зохион байгуулалцаж явсан Завхан аймгийн 8 дугаар морьт хорооны комиссар Доо, Жавхлант сумын Дамдинсүрэн, сумангийн дарга Батсуурь, Шүлүүстэй сумын Бат-Очир, салааны дарга Жаалай, аймгийн хэлтсийн төлөөлөгч чекист Янсанжав, шүүх яамны ажилтан, Сантмаргаз сумын Надмидын Магаа, сумангийн улс төрийн удирдагч Өлзийбаяр, эвлэлийн үүрийн дарга Баяраа, Улаагчин сумын Баттөмөр, төвийн дотоодыг хамгаалах газрын сургагч Колосов, Баянхайрхан сумын ХЗЭ-ийн үүрийн дарга эмэгтэй Бүрэнжаргал нарын олон хүн тэдний гарт амь алджээ. 

	1932 оны эсэргүү хөдөлгөөнийг дарах тэмцэлд эрэлхэг баатарлагаар тэмцэж явсан намын хорооны дарга Дамба, 8 дугаар хорооны штабын дарга Гэндэнпэл, аймгийн санхүүгийн хэлтсийн дарга Бямбаа, буурал Балжинням, Улиастай хотын харьяат одоо эсэн мэнд амьдарч байгаа Далхжав, Галбаяр, Д. Чойжилжав, П. Дамдин, Пүрэв, Идэр сумын Дэчин, Санжсүрэн, Цэвээндорж, Тэлмэн сумын партизан Гүржав, Гожин, Дамдин, Алдархаан сумын эмэгтэй С. Даваа, боорцог Чилхаа нарын шилдэг хүмүүсийг дурдаж болно. 1932 оны эсэргүү бослогыг дарахад эрэлхэг баатарлагаар тэмцэж эх орондоо онцгой гавьяа байгуулсан Жавхлант сум (Улиастай хот) -ын Галбаяр, Дамдинпүрэв, цэргийн хорооны дарга Цагаан, Дорж, Дамдинсүрэн, Түдэвтэй сумын Ч. Жамсранжав нарын зэрэг хүмүүс БНМАУ-ын байлдааны гавьяаны улаан тугийн одонгоор шагнагджээ. 

	1932 оны эсэргүү бослого нь аймаг орны бүх нутгаар өргөн дэлгэрч чадаагүй бөгөөд амархан ч дарагдсан байна. Энэ нь нам засаг, аймгийн намын хороо, захиргаанаас түүнийг түргэн дарах арга хэмжээ авсантай холбоотой юм. Гэвч эсэргүү бослогод тус аймгийн Тэлмэн, Тосонцэнгэл зэрэг зарим сум онц их хэлмэгдсэн бөгөөд аймгийн хэмжээгээр 600 хүн амь үрэгдэж, намын үүр 9, эвлэлийн үүр 6, сумын захиргаа 7, анхны хоршоо 15, Стормонгийн салбар 3, сургууль 1, хамтрал 14 устаж, 144959 төгрөг 97 мөнгөний эд хогшлын хохирол учирч мөн арав илүү мянган толгой мал дээрэмдэгдэн сүйдсэн байна. 

	1932 оны 6 дугаар сард хуралдсан МАХН-ын Төв Хорооны онц III бүгд хурал зүүн оппортунизмын алдаа завхралыг ёроолоор нь уудлан илрүүлэн зааж, түүнийг засаж залруулах, улмаар ардчилсан хувьсгалыг гүнзгийрүүлэх намын бодлогыг тодорхойлсон шинэ эргэлтийн бодлогыг гаргав. Мөн оны 7 дугаар сард улсын онц XVII бага хурал хуралдаж, зүүний нугалааг засаж залруулах талаар чухал шийдвэр гаргав. 

	1932 оны 8 дугаар сард аймгийн намын 2 дугаар их хурал, аймгийн II их хурал тус тус хуралдаж орон нутагт гарч байсан алдаа завхралуудыг тодорхой баримтаар илчлэн түүний хор уршгийг арилгах олон чухал арга хэмжээ зааж ардын хувийн жижиг аж ахуйтны аж ахуйгаа дээшлүүлэх санаачилгыг бүхий л талаар дэмжихийн чухлыг заав. 

	1932 оны 7, 8 дугаар сард аймгийн намын эгнээнд цэвэрлэлт явуулж хувьсгалын эсэргүү гарсан сумдын намын үүрийг тарааж, намын гишүүн элсүүлэх ажлыг шинээр зохион байгуулж намын үүрүүдийг шинэчлэн байгуулав. Ингэснээр намын үүр хуучин 45 байсан нь 25, намын гишүүд 3252-оос 662 болж намын үүр, гишүүдийн тоо ихээхэн хэмжээгээр буурсан боловч «Зүүний” нугалааны үед намын гишүүнийг кампанчилан элсүүлж байсны улмаас намд шургалагчдыг цэвэрлэж, утга учрыг ойлголгүй албан хавчилтаар орогчдыг намын эгнээнээс гаргасан явдал нь намын эгнээг бэхжүүлж, бүрэлдэхүүний чанарыг сайжруулахад асар их ач холбогдолтой болов. 

	Аймгийн нам улсын байгууллага шинэ эргэлтийн бодлого, аймгийн намын их хурлын шийдвэрийг биелүүлэх хэрэгт тус аймгийн нам, улс, олон нийт, аж ахуй, соёлын байгууллага, нийт хөдөлмөрчдийн хүч чармайлтыг дайчлан чиглүүлэв. Зүүний нугалааны үед чинээлэг ардыг феодалуудтай адилтгах, лам нарын доторх ангийн ялгааг үл харгалзах, коммун хамтралыг хавчлагаар байгуулах, шашинтай захиргааны аргаар тэмцэл явуулах, сүм хийдийг албадан хаах, лам нарыг хүчээр хар болгох зэргээр намын бодлогыг завхруулсан явдал гарч байсныг засав. Шинэ эргэлтийн бодлогын дагуу аймгийн дотор гарч байсан нугалаа завхралыг үндсээр өөрчлөн зассан нь ард түмний улс төр, хөдөлмөрийн идэвхийг эрс өндөржүүлэв. Зүүний нугалааны үед сонгуулийн эрхээ хасагдсан Тэлмэн сумын Санжжав, Очиржав, Отгон сумын Чойжилжав, Цагаанхайрхан сумын Жамба, Тосонцэнгэл сумын Чойжилжав нарын олон хүнд сонгуулийн эрх олгов. Албадан байгуулсан хамтралуудыг тарааж хөрөнгө малыг ядуу дунд аж ахуйтанд олгов. 

	Аймгийн нам төр, олон нийтийн байгууллага улам өсөн бэхжиж хөдөлмөрчин ард түмний идэвх хөдөлгөөн оролцоо эрс өсжээ. 1931 онд аймагт биеийн хүчин үнэлэгч халх, хятад, чантуу, орос зэрэг ястнуудаас бүрэлдсэн 6 үүр, 40 төлөөлөгч (бүлэг), 562 гишүүнтэйгээр байгуулагдсан үйлдвэрчний эвлэлийн биеэ даасан товчоо (дарга нь Луузан), 1000 орчим залуучуудыг эгнээндээ багтаасан 27 үүртэйгээр байгуулагдсан аймгийн эвлэлийн хороо (дарга нь Ш. Вандан) асар бэхэжжээ. Аймгийн эвлэл, үйлдвэрчний байгууллагууд нь намынхаа шийдвэрийг хэрэгжүүлэх үйлсэд эвлэл, үйлдвэрчний гишүүд, залуучуудыг зохион байгуулж удирдах, тэднийг соёлжуулан гэгээрүүлэх, нам засгаас авч явуулж байгаа хувьсгалт ололтыг бататган хамгаалахад чухал үүрэг гүйцэтгэж байв. 

	1931 онд орон нутгийн засаг захиргааны зохион байгуулалтад өөрчлөлт хийхэд байгуулагдсан аймгийн ардын шүүх таслах аймгийн прокурор нь (Даншийцоодол) 1931-1940 онд санхүү, аж ахуй зохион байгуулалтын талаар мөн ихэд өргөжжээ. 

	Манай ард түмний хувьсгалт ололт амжилтыг бататган бэхжүүлэх ажлын хүрээ, үүрэг зорилт улам өргөжсөн учраас 1938 онд тус аймагт цагдан сэргийлэх анги байгуулагдаж (анхны дарга нь Даржаа) 11 орон тооны нэгжтэйгээр бий болжээ. 1931-1940 онуудад аймгийн хэлтэс ба сэргийлэх нь ангийн дайсны эсэргүүцлийг дарах, манай хувьсгалт байгууллыг устгах гэсэн аливаа оролдлогоос сэрэмжлэн хамгаалах, ард түмний энх амгалан аюулгүй байдал, нийгмийн хэв журмыг сахин хамгаалах үүргээ нэр төртэй гүйцэтгэж зохион байгуулалт нь бэхэжсээр иржээ. 

	Аймгийн нам, улс, олон нийтийн байгууллагууд, МАХН, Ардын засгийн газраас авч явуулсан ээлжит зорилттой ажлаа холбон зохиож байсны үр дүнд тус аймаг 1934 онд малаа 5 төрөл дээр нь 102,3-111,1 хувиар өсгөж аж ахуйн төлөвлөгөөт үүргүүдээ амжилттай биелүүлжээ. 

	Орон нутгийн засаг захиргааны байгууллага, түүнийг удирдах ажилтнуудын удирдан зохион байгуулах арга чадвар урьд урьдаас улам дээшилжээ. Аймгийн төрийн байгууллага нь бэрхшээл тэмцлийн дундуур баялаг туршлага хуримтлуулж ялангуяа төвлөн удирдах ардчилсан зарчим өндөржиж байв. 1934 онд БНМАУ-ын Сайд нарын Зөвлөлийн тогтоолоор Говь-Алтай аймаг, Завхан аймагтай нэгдэж Завхан аймаг 37 сум 269 баг, 23802 өрх, 88910 хүн ам, 2663451 толгой малтай том аймаг болов. Энэ үед Агьт сумын захиргааг татан буулгаж Жавхлант, Алдархаан, Цагаанхайрхан сумуудтай нэгтгэж аймаг 36 сумтай болжээ. 

	1934 онд хуралдсан Завхан аймгийн 3 дугаар их хурал хөдөлмөрчин ардын дотор хууль дүрмийг сурталчлан тайлбарлах, шинэ эргэлтийн бодлогыг биелүүлэх, аймгийн яамнаас тус аймгийн улс, олон нийт, аж ахуй, соёлын байгууллагуудын ажлыг удирдах явдлыг дээшлүүлэх, мал аж ахуйг өсгөн хөгжүүлэх, хашаа барих, худаг гаргах, малын хорогдлыг багасгаж, малын тоо толгойг олшруулах, соёлыг өргөтгөн бэхжүүлэх, насанд хүрэгчдийг бичиг үсэгт сургах зэрэг намаас тавьсан зорилтыг биелүүлж байгаа ажилд дүн шинжилгээ хийж цаашид засаг төрийн байгууллагын гүйцэтгэх үүргийг тодорхой заасан байна. 

	1935-1936 оны үеэс БНМАУ-ын гадаад байдал хурцдаж ирсэн эгзэгтэй үед манай аймгийн хөдөлмөрчид намынхаа шийдвэрийг биелүүлэн эх орноо батлан хамгаалах явдалд идэвхтэй оролцож байв. Үүний нэг жишээ нь Жаргалан сумын ард Жамбал бүдүүн атан тэмээ 25, ботго 4, бусад нэр бүхий 7 хүн 100-450 төгрөг хуримтлуулан 8 дугаар морьт хороонд тусалсан байв. 

	1939 онд тус аймаг Халх голд байлдаж байсан Тамсаг булгийн 6 дугаар дивизтэй шефийн холбоо тогтоож 6 дугаар дивизийн дарга байлдагч нарт 20000 төгрөгийг хуримтлуулан бэлэглэжээ. Мөн Завхан аймгийн төвд байсан 32 дугаар морьт хороонд 30000 төгрөгийг сайн дураар бэлэглэсэн байна. 1939 онд Халх голын дайнд тус аймгаас олон мянган идэрчүүд оролцсоны дотор Яруу сумын Баатар, Дөрвөлжин сумын Г. Шагдар, Нөмрөг сумын С. Чадраабал нарын зэрэг хүмүүс эрэлхгээр тэмцэж байгаад эх орныхоо төлөө ам насаа алджээ. 

	Тус аймгийн Баян-Уул сумын X. Одхүү, Эрдэнэхайрхан сумын Д. Санждорж, Тосонцэнгэл сумын Гомбодорж, Жигжид, Найдан, Дөрвөлжин сумын С. Нанзаадарь. Отгон сумын Цэндээхүү, Жавхлант сумын Б. Дэмчиг, Идэр сумын Н. Сүрэн, Ж. Жамбалжав, Г. Чанцал, В. Туваан, Жаргалан сумын Ц. Пүрэвжавдаг, Алдархаан сумын Жамъянжав, Г. Дэмбэрэл нарын олон хүмүүс БНМАУ-ын байлдааны гавьяаны улаан тугийн одон ба хөдөлмөрийн гавьяаны улаан тугийн одонгоор шагнагджээ.

	Өгүүлэн буй үед аймгийн хөдөлмөрчин ард түмний хөдөлмөрийн идэвх хөдөлгөөн дээшилж албан байгууллагуудын хүч чадал өсөн нэмэгдэж байхад хар шар феодал нарын эдийн засгийн байр суурь нь тасралтгүй уналтад орж байв. Тэд түүндээ хорсож ардын хувьсгалт нам засгаас явуулж байсан хувьсгалт арга хэмжээнүүдийг элдвээр муучлан гүжирдэн цуурхаж байлаа. Тус аймгийн Завханмандал, Сонгино, Сантмаргаз сумуудад шинэ эргэлт нь одоо хэрэггүй болно. Ардын нам тахиа жилийн 9 дүгээр сарын 1-нд устана хэмээн өгүүлж байв. 

	Отгон сумын нутагт ардын засаг нь тахиа жилийн сүүл ба нохой жилийн эхээр устаж алга болно. Ванчин богд нохой жилийн зун ирж Отгон тэнгэр уулын өвөрт сууж хуучин бурхан шашныг сэргээнэ хэмээн өгүүлж байв. Яруу, Галуутай, Дуут зэрэг хүрээний харгис толгой лам нар бага насны багачууд хүүхдийг хүрээн дээр албадан суулгах буюу дуган сүмийг сэлбэх засах, ядуу лам нараас хурал номын зүйлд сүү, сахар, мөнгө зэрэг зүйлийг албадан татварлах, харын байдалтай лам нарыг хүрээ хийдэд хавчин суулгах, мөн хөдөө аян жин зэрэг аж ахуй хийхийг хүссэн лам нарыг зодох, ядуу лам нарын эрх чөлөөнд халдаж хууль завхруулсан ажил явуулгуудыг үлэмжхэн үйлдэж байжээ. 

	Тэд шинэ эргэлтийн бодлого бол хувьсгалын бууралт болсон бөгөөд эсэргүү хөдөлгөөн гарсан нь ихээхэн тустай болсон. Одоо бол засгийн ямар ч хууль дүрэм суларч ирсэн. Шашин шүтлэг бол ард нийтийн дураар болсон. Шашны хүч чадал дор ардын засаг буурч ирсэн хэрэг. Одоо шашныг хуучин ёсоор дэлгэрүүлэн, бага насны хүүхдүүдийг хүрээнд суулган тэдэнд ном үзүүлэн лам болгоно хэмээн байжээ. Жавхлант сумын дор Монгол улс бол СССР улсын колони болсон бөгөөд СССР улс монгол улсыг үздэггүй, тэдний дотор өлсгөлөн болсон учраас монгол улсын мал махыг цөлөмдөн авч байна хэмээн гүтгэж байв. Тэд 1932 оны эсэргүү бослогыг цаг хараахан болоогүй байхад урьдаж хөдөлсний улмаас ардын засгийг бүрмөсөн устгаж хараахан чадсангүй. Дахин хөдөлгөхдөө бэлтгэлтэй бөгөөд шийдвэртэй гүйцэтгэнэ хэмээжээ. 

	Харгис этгээдүүд тийм эсэргүү цуурхал тарааж олныг үймүүлэхийг оролдож байсан боловч тус аймгийн ихэнх ард түмэн нам засгаа нягтаар тойрон хүрээлж, намын тавьж байгаа зорилтыг ханган биелүүлэх, мал аж ахуйгаа өсгөн хөгжүүлэх, аль нэгэн эсэргүү цуурхлыг таслан зогсоох ажлыг гүйцэтгэж байв. 

	Идэр сумын ард Дашийн ярьсан нь: Ардын засаг нь бидний хүсвэл зохих хайрт засаг мөн. Бид нар ардын засаг үүсэж мандсан цагаас хойш гар тавьж бие тэнүүн байгаа нь нүдэнд илэрхий байна. 

	Нам засгаас мал аж ахуйг хөгжүүлэх, хадлан бордоо бэлтгэхэд улсаас мөнгөн зээллэг олгодог. Малаа өсгөж байна гэж албан татвараас хөнгөлдөг ийм байдлыг эзэрхэг засгийн үед үзэж байгаагүй, ингэж ч толгойгоо илүүлж байгаагүй, ардын засаг хагацашгүй эх эцэг мөн гэж байжээ. Дөрвөлжин сумын ард Жамбал, Шүлүүстэй сумын ард Бэгз, Рэнцэнсамбуу, Идэр, Тэлмэн, Нөмрөг, Улаагчин, Тайшир, Отгон, Шүлүүстэй, Ургамал, Тонхил, Завханмандал зэрэг сумын ардууд лам, нар бол улс нийгэмд улаан мөнгөний нэмэргүй, ажилгүй хүмүүс, иймээс тэднээс татвар авч улс орноо хөгжүүлэх хэрэгт зарж байх нь зүйтэй хэрэг. Ер нь манай нам засаг бол огт хэрэг хийгээгүй этгээдүүдийг барих учиргүй тэр баригдсан лам нар заавал хийсэн хэрэгтэй улс гэж тэднээс явуулж байгаа худал гүтгэлэгт итгэх нь байтугай тэдний бузар булай үйл ажиллагааг илрүүлж байсан юм. 

	1937, 1938 онуудад хүрээ хийдэд сууж байсан лам нарын дотроос ядуу дунд ангийн лам нар өөрсдийн сайн дураар хар болж нийгмийн тустай хөдөлмөрт шилжин орж, хүрээ хийдийн газар шавилан суух хүнгүй болсонд жасын хөрөнгийг улсын болгох нь зайлшгүй зүй ёсоор тавигджээ. 1938 онд аймгийн захиргаанаас сүм, хийд, жасын мод, шавраар хийгдсэн 49758 төгрөгийн үнэ бүхий том жижиг 244 барилгыг хураан авч, Нөмрөг, Түдэвтэй, Тонхил зэрэг сумуудын бага сургууль, хүн эмнэлэг, аймгийн төвийн цэргийн анги, мал эмнэлэг, худалдаа, гар үйлдвэр, станц, сумын захиргаа зэрэг байгууллагуудыг тохижуулахаар хуваарилан олгожээ. МАХН, Ардын засгаас авч явуулсан мэргэн бодлогын ачаар манай аймаг шарын шашинтай тэмцэх асуудлыг зөв шийдвэрлэсэн юм. Аймгийн хэмжээгээр доор дурдах 40 орчим хүрээ хийд, 194 жас байсан нь устжээ. 

	 

	Завхан аймгийн нутагт байсан хүрээ хийдийн жагсаалт, байгуулагдсан онтойгоо:

	 

	1. Тэсийн хүрээ, Тэс сумын Хүйс толгой, 1863

	2. Баянбулагийн хүрээ, Баян-Уул сумын Хачигийн гол, 1860

	3. Зайгалийн хүрээ, Баян-Уул сумын Зайгалын гол, 1850

	4. Баян-Уулын Хачигт дуган, Баян-Уул сумын Халтарын өвөр 

	5. Шивэрийн хүрээ, Баян-Уул сум 

	6. Ганданчоймбол хийд, Баян-Уул сумын Баян тохой, 1881

	7. Довдондажаалан хийд, Баян-Уул сумын Баянбулаг, 1880

	8. Шадавлин хийд, Баян-Уул сумын Зайгал 

	9. Хачигийн хийд, Баян-Уул сум, 1886

	10. Баянхайрханы Хүйн дуган, Баянхайрхан сумын Хачигийн гол, 1860

	11. Шадав гүний хүрээ, Баянхайрхан сум 

	12. Ганданпэлжээлэн хүрээ, Сонгино сум, 1854

	13. Галуутын хүрээ, Түдэвтэй сумын Галуутай, 1855

	14. Тэгшийн хүрээ, Түдэвтэй сумын Тэгшийн гол, 1848

	15. Хатавчийн хүрээ, Нөмрөг сумын Хатавч, 1768

	16. Аргалантын хүрээ, Нөмрөг сумын Аргалант, 1700

	17. Шумуултайн хүрээ, Тосонцэнгэл сумын Доод шумуултай, 1880

	18. Байшинтын хүрээ, Тосонцэнгэл сумын Дунд шумуултай 

	19. Авдалайн хүрээ, Тосонцэнгэл сумын Авдалай, 1890

	20. Хамбын хүрээ, Идэр сумын Туны гол, 1830

	21. Ялгуусан гэгээний хүрээ, Идэр сумын Цэцэрлэг, 1723

	22. Шурагийн хүрээ, Завханмандал сум

	23. Сантмаргазын хүрээ

	24. Холбоогийн хурал, Сантмаргаз сум

	25. Дөрвөлжингийн хурал, Дөрвөлжин сум

	26. Дандардашчойлин, Дөрвөлжин сум

	27. Яруугийн хүрээ, Алдархаан сумын Яруугийн гол, 1867

	28. Дуутын хүрээ, Цагаанхайрхан сумын Ширээгийн гол, 1700

	29. Агьтын хүрээ, Цагаанхайрхан сумын Агьт, 1700

	30. Маанийн хийд 

	31. Халтарын хүрээ, Отгон сумын Буянтын гол, 1860

	32. Голын дуган, Отгон сумын Манганы өвөр, 1860

	33. Холбооны дуган, Отгон сум

	34. Цоргихын дуган, Отгон сум 

	35. Гэндэнпил хийд, Отгон сум

	36. Соёлыг бадруулагч хүрээ, Шүлүүстэй сум 

	37. Нарванчины хүрээ, Цагаан олом сум 

	38. Дэчинлэнтэйн хийд, Шүлүүстэй сум 

	39. Очирын хүрээ, Булнай сумын Хожуулын гол, 1880

	 

	2. Аймгийн аж ахуй, соёл

	Аймгийн эдийн засгийн гол салбар нь тархай бутархай нүүдлийн мал аж ахуй хэвээр байв. 

	Ардын хувийн жижиг аж ахуйг дэмжиж тэтгэх намын бодлого нь тэдэнд мал сүргээ өсгөж олшруулахад нь зориулж улсаас урт богино хугацаатай зээллэг олгох, албан татвараас хэлтрүүлэх буюу мал сүргээ өсгөсөн, хашаа саравч барьж, худаг гаргасан бол зохих хувиар хөнгөвчлөх, хямд үнээр хадуур, анжис зэрэг газар тариалангийн багаж хэрэгслийг олгох, газар бэлчээрийг чөлөөтэй ашиглуулах, мал эмнэлгийн үйлчилгээг өргөтгөх зэрэг олон арга хэлбэрээр гүйцэтгэгдэж байжээ. 

	Улсаас ардын аж ахуйтанд бэлчээрийг чөлөөтэй эдлүүлж, шинжлэх ухааны мал эмнэлгийн тусламжийг үнэ төлбөргүй үзүүлж байв. 

	Тухайн үед ардын аж ахуйтанд үзүүлэх тусламжийн дотор мөнгөн зээллэг зонхилох байр эзэлж байв. 1933 онд 81 өрхөд 18070 төгрөгийн зээллэг олгосон бол 1934 онд 84 өрхөд үржил мал авахад зориулж 34730 төгрөг, 38 өрхөд ажлын мал авахад 7070 төгрөг, 1 өрхөд хашаа саравч барихад 150 төгрөг, 9 өрхөд хадлан бэлтгэх, тариалан тарихад 2700 төгрөг, тариалангийн нэгдлийн 3 өрхөд 1000 төгрөгийн зээллэгийг тус тус олгосон байна. 1939 онд үржил мал өсгөхөд зориулан чадал багатай 1009 өрхөд 186292 төгрөгийн зээллэг олгосон зэргээр ядуу дунд аж ахуйтанд улсаас олгох зээлийн хэмжээ жилээс жилд өгч байжээ. 

	Энэ үеийн улсын албан татварын бодлого нь ардын аж ахуйтнаас өөрийн шударга хөдөлмөрөөр мал сүргээ олшруулах сонирхлыг хөгжөөхөд чиглэгдэж байжээ. 1932 онд Завхан аймгийн бүх аж ахуйтны өрх 13030 байснаас 200 төгрөг хүртэлх орлоготой 8347 ядуу аж ахуйтныг албан татвараас бүрмөсөн хэлтрүүлэн мөн цэргийн ар гэрийн 311 өрх албан татвараас хөнгөлөгдөж байжээ. 1933 онд аймгийн хэмжээгээр албан татвар оногдуулахаар бүртгэгдсэн өрх 22981 байснаас 15111-ийг хэлтрүүлж, үндсэнд нь оногдох татварын 33 хувийг хөнгөлсөн байна. 1933 онд 21 сумын ядуу, дунд аж ахуйтны албан татвараас хэлтрүүлэн хөнгөлөгдсөн төгрөг 64381 байсан бол 1934 онд 36 сумын аж ахуйтнаас хэлтрүүлэн хөнгөлсөн төгрөг 72797 болж байсан нь ард түмний аж амьдралд мэдэгдэхүйц хөнгөлөлт болсон байна. 

	Аймгийн нам, улс, олон нийтийн байгууллага, бүх хөдөлмөрчид нам засгаас авч байгаа эдгээр арга хэмжээнд зоригжин мал сүргээ өсгөхийн төлөө улам чармайн ажиллаж байв. 1934 оны хавар Улиастай хотод мал маллах арга ажиллагааг сайжруулах тухай аймгийн малчдын зөвлөгөөн хийлгэсэн нь хөдөлмөрчдийн талархлыг хүлээж тэргүүний арга туршлагыг дэлгэрүүлэхэд тус болжээ. 

	Ардын аж ахуйтны мал өсгөх нөхцөлийн нэг нь мал эмнэлгийн байгууллага юм. Аймгийн мал эмнэлэг байгуулагдсан цагаас эхлэн мал эмнэлгийн ач холбогдлыг хөдөлмөрчдөд тайлбарлан таниулж ардын аж ахуйтны малыг эмчилж байлаа. 1933 оны 5 дугаар сард Түдэвтэй суманд мал эмнэлгийн салбар байгуулан, улмаар мал эмнэлгийн салбаргүй байсан 24 сумаас тус бүр 1 хүнийг ирүүлж түр курсээр сурган мал эмнэлгийн төлөөлөгчөөр ажиллуулжээ. 

	1934 онд малын их эмчийн салбар 2, бага эмчийн тасаг 5-тай болж бүгд 10530 толгой малд эмнэлгийн тусламж үзүүлж байсан бол 1939 онд их эмчийн салбар 1, бага эмчийн салбар 14-д эмч 16 ажиллаж, 344549 толгой мал эмчилсэн байна. Мал эмнэлэг нь хөгжлийнхөө явцад мал сүргийг эрүүлжүүлэх, хамуу, цэцэг, мялзан, шүлхий, боом, ямааны годрон зэрэг хурц ба ужиг халдварт өвчнүүдийг устгах зорилго тавин ажилласны дүнд дээрх өвчнөөр мал хорогдох явдал эрс багасаж байжээ. Мал аж ахуйг эмчлэн сувилах бүх зардлыг улсаас хариуцан мал эмнэлгийг улам боловсронгуй болгон шинжлэх ухааны ололттой хослуулан хөгжүүлжээ. 

	Өгүүлэн буй үед бэлчээрийг усжуулах, малд хашаа саравч барьж тохижуулах талаар нэлээд ажил хийгджээ. 1934 онд худаг 1189 байсан бол 1939 онд 1779 болжээ. 

	Мал өсгөх чухал нөхцөл болсон хашаа хороог засаж сэлбэх ажлыг аймгийн малчид ухамсарлан ойлгож, шинээр хашаа барьж, хуучин хашаа хороог засаж, сэлбэж өвөлжөө бууцаа тохижуулж байсан юм. Тус аймгийн Чандмана-Эрдэнэ зэрэг говийн сумууд орон нутгийн материал мод, бургас, чулууг ашиглан 1,5 метр орчим өндөр ханатай хашаануудыг барьж байсны үрээр 1934 онд 515 хашаатай байсан бол 1939 онд 1953 хашаатай болжээ. Ийнхүү хашаа саравч барьж худаг ус гаргаж байсан нь ард түмний мал сүргийн өсөлтөд асар их ач холбогдолтой арга хэмжээ байв. 

	Мал аж ахуйд чоно үлэмж хохирол учруулж байв. 1938 онд аймгийн хэмжээгээр 17326 толгой мал чононд идүүлжээ. Тухайн үеийн ханшаар 1 толгой малыг дунджаар 30 төгрөгийн үнэтэй гэж үзэхэд 519780 төгрөгийн хохирол учирсан байна. Ийм учраас чоно авлах ажлыг өргөн зохиож чоно алсан анчдад худалдааны байгууллагаас ховор бараа олгох, үнэ бүхий зүйлээр урамшуулах, чонын арьсны гэрээ хийгчдийг буу, хавх, хор зэргээр хангах арга хэмжээг 1934-1939 онд авч байв. Эдгээр арга хэмжээний үр дүнд 1937 онд 2211 чоно алж байсан бол 1938 онд 2489 чоно авлаж чононд идэгдэж байсан малын тоо 1938 онд 1937 оныхоос 9 хувиар буурчээ. 

	Мал өсгөх талаар авсан зохион байгуулалтын шинэ арга хэмжээний нэг бол хувьсгалт уралдаан байв. 1937 онд тус аймаг Өвөрхангай аймагтай мал өсгөх талаар уралдаж 100 эхээс бойжуулж авах төлийн тоог ахиулан, 1937 онд байсан малаа 361100 толгойгоор нэмэгдүүлэн 1938 онд бүх малаа 3,1 сая толгойд хүргэжээ. 

	Нам засгаас хөдөө аж ахуйн талаар авч явуулсан тууштай бодлогын үр дүнд 1933 онд Завхан аймагт БНМАУ-ын Хөдөө аж ахуйн анхны нэгдэл болох Алдархаан сумын «Партизан Чойбалсан” нэгдлийн анхны үүсвэр Борхын голын саваар нутаглагч малчин ардын дунд буй болжээ. Алдархаан сумын захиргааны 1934 оны 2 дугаар сарын 22-ны өдрийн 40 тоот бичигт өгүүлсэн нь харьяат аймгийн яамнаа, эдүгээ тус сумын ард Далхаа, Дамдин, Цэрэндорж, Дорлиг, Баяр, тайж Даваасамбуу нараас хамтран мэдүүлсэн нэгэн тоот бичгийн дотор бид нар 1932 онд Борхын тариаланд хэсэг бүлэг ардууд санаа нийлж эвлэлдэн тариа тарьж ашиг шим олж аж ахуйдаа тус нэмэр нэлээд олсон амой. 

	Энэ нэгдэл нэгэнт тус тусын саналаар гарч ирсэн тул энэ жил тус сумын нутаг Өндөр модны тохой, Их голын урд этгээд Мөнхийн харгана, Нуурын цагаан хэмээх газарт тариа тарьж ард түмнийг дагуулан тарианы ажилд танилцуулан янадад амьдралаа зузаатган чанадад аж ахуйгаа хөгжүүлэхийг хүсэхийн тулд дурдсан ёсоор тогтоон батлах, дутагдах хэрэгсэл зүйлийг зохих газраас талибан олохыг эрсүгэй хэмээжээ. Үүнд байцааваас эл хөсөрдөн бүхий газар тариалан байгуулж аж ахуйгаа хөгжүүлэх хэмээсэн нь ер татгалзах явдалгүй ёсоор гүйцэтгэх хэрэг буй зээ. Учир иймд зохих газраас дутагдах хэрэгслийг талибан олгож эл ардуудын хүссэнийг хангахыг эрсүгэй. Сумын дарга Даваасамбуу, нарийн бичгийн дарга Мягмаржав гэжээ. 1934 оны 3 дугаар сарын 20-нд Алдархаан сумын захиргаанаас Жавхлант хот дахь банкны 3 дугаар хэлтэст эдүгээ тус сумын Далхаа нарын 11 өрх ардуудаас тус сумын нутаг Мөнхийн харгана, Нуурын цагаан хэмээх газар тариа тарьж аж ахуйгаа хөгжүүлэхийг хүсэж зохих газруудад нэгэн адил тоот бичгээр мэдүүлэн бичиж элдэв хэрэгслийг бэлтгэн авахаар банкнаас төгрөг 3000-ыг аажим хугацаагаар зээлүүлэн олгож батлан тогтоож янадад аж амьдралгаанд тус нэмэр болгон чанадад ард нийтийн аж ахуйг хөгжүүлэх замыг нээгдүүлэхийг гуйя хэмээжээ. Үүнд үзвээс энэ нь үнэхээрийн сайшаалтай хэрэг болох тул ёсоор болгохыг харьяа ардуудын нэрс ба хөрөнгийг сүүл дор жагсаан бичиж явуулсныг байцаан томилон дурдсан төгрөгийг аажим хугацаагаар талибан олгуулахыг хүснэ гэжээ. Алдархаан сумын захиргаанаас 1935 оны 1 дүгээр сарын 3-нд Борх дахь 1 ба 2 дугаар нэгдэлд явуулсан бичигт «Эдүгээ үүний урьд тус нэгдлүүдээс банканд төлөх төгрөгийн хугацаа сунгахыг эрж тус сумын газраар уламжлан мэдүүлсэн. Үүний хариуд банкнаас 601 тоотоор 1 дүгээр нэгдлийн төлөх төгрөг 3000-ыг энэ 25 оны 1 дүгээр сарын 30 хүртэл 45 хоног сунгасан ба мөн 2 дугаар нэгдлийн төлөх төгрөг 3000-ыг уг нэгдэл шинэ дутмаг болох тул мөн оны 2 дугаар сарын 30-нд 1500 төгрөгийг төлөх ба үлдэх 1500 төгрөгийг 7 дугаар сарын 30-нд төлөхөөр ийнхүү тус тус сунгасан болох тул үүнийг зохих нэгдлүүдэд явуулж уг тогтоосон хоногуудад саадгүй төлөн дуусгахыг мэдэгдсүгэй” хэмээжээ.

	Энэхүү бичигт 1934 оны 2, 3 дугаар сарын үед үүсэж эхэлсэн 2 дугаар нэгдлийг шинэ тутам гэсэн болохоор хуучин хэмээгдэх 1 дүгээр нэгдэл нь түүнээс өмнө, тухайлбал нэгдлийн ахмад гишүүдийн тодорхойлон ярьж байгаагаар 1932 онд байгуулагдсан байна. 

	МАХН-аас зүүнтний алдаа завхралын уршгийг арилгаж, шинэ эргэлтийн бодлогыг эрчимтэй явуулж байсан үе буюу 1933-1934 онд одоогийн Завхан аймгийн Алдархаан сумын «Партизан Чойбалсан” нэгдлийн анхны үүсэл болсон ардын сайн дурын хамтрал, тариа тарих нэгдэл Борхын голын саваар нутаглагч малчин ардын дунд буй болсон байна. Хувийн жижиг өмчтөний далайн дунд өчүүхэн арал адил үүсэн тогтсон эдгээр бяцхан нэгдэл нь гишүүд цөөн, тэд нь төлөв ядуу, дундын гэх хөрөнгө бараг үгүй, зохион байгуулалтаар сулхан, үйлдвэрлэлийн ажиллагаа нь цаг улирлын шинжтэй газар байсан буюу хөдөлмөрийн нөхөрлөлийн шинжтэй хамтын аж ахуй байжээ. 

	Нэгдлийн гишүүн бологчид нь Борхын голын бургасаар нутаглаж хувь хувьсгалын цөөхөн малын ашиг шимийн зэрэгцээгээр бага зэрэг хадлан хадах, тариа тарих, бургасаар гэрийн мод, араг савар зэргийг хийж борлуулан амьдралдаа нэмэр сэлбэг хийдэг чинээ багатай аж ахуйтан байжээ. 

	Нэгдлийг санаачлагч анхны гишүүд нь 1934 онд Борхын 2 дугаар нэгдлийг буй болгоход нэн идэвх чармайлт гаргасан 4 дүгээр багийн Далхаа нарын зэрэг хувьсгалч, идэвхтэн хүмүүс байжээ. Далхаа нь 1932 оны эсэргүүг дарахад идэвхтэй оролцсон хүн бөгөөд 1933 онд багийн даргаар ажиллаж байжээ. Нэгдлийн ахмад гишүүдийн ярьж өгснөөр үзвэл нэгдлийн гишүүд анх хүн бүр 1 морь, хэдэн жин өөхөн тос, 5-6 алд сур, 3-4 хуруу цай, хүрз зэргийг нийлүүлжээ. Хэд хоногийн дараа дундаасаа нэг үхэр, хэдэн төлөг борлон нийлүүлж хамтралаас үлдсэн нэг эсгий гэж байсныг худалдан авснаас гадна хамтралын орхисон модон анжис, чулуун тээрэм, агуулахын жижиг шавар байшин болон тариалангийн бусад хаягдлыг цуглуулан авчээ. 

	Ардын сайн дурын нөхөрлөл буй болсон явдал улс төрийн их ач холбогдолтой зүйл болсон бөгөөд тэр нь ялангуяа зүүнтнүүд нэг, хоёрхон жилийн өмнө хамтран жин тээх, өвс хадах, тариа тарих зэрэг хамтын аж ахуйн хамгийн авсаархан хялбар хэлбэрийг байгуулах замаар ардын аж ахуйтныг хамтын аж ахуйтны хүрээнд аажмаар татан оруулах гэсэн намын бодлогыг гуйвуулж, хамтын аж ахуйн нэр хүндийг гутааж байсан үед ч улам бэхжиж байв.

	1933-1939 онд тус аймагт шинэ шинэ нэгдлүүд буй болж байв. 1939 онд Алдархаан сумын 3 дугаар багийн тариалангийн нэгдэл, Нөмрөг сумын 3 дугаар багт Дархан-Уул дахь мал жин тээврийн нэгдэл, Ургамал сумын 3 дугаар багт мал тариалангийн нэгдэл, Алдархаан сумын 3 дугаар багт хадлангийн нэгдэл, Жаргалан сумын 8 дугаар багийн тариалан, хадлангийн нэгдэл, Жаргалан сумын 4 дүгээр багийн Тээл дэх нэгдэл, Жаргалан сумын 5 дугаар багийн Завхан голын нэгдэл гэсэн 7 нэгдэлтэй болсон байна. Энэхүү 7 нэгдэлд 229 өрхийн 706 хүнээс 229 нь гишүүнээр элсэн, хувь хөрөнгөнд хураасан татвар 3514 төгрөг, анхны элсэлтийн татварт 402 төгрөг, гишүүдээс нэгдэлд нийгэмчлэн хамтруулсан үхэр 31, адуу 7, үл хөдлөх хөрөнгө болох өвсний машин 1, морин тармуур 1, 1 ба 2 хошуутай анжис 5, гар анжис 35 байв. 

	Тус нэгдлүүд нь 1939 онд банкнаас 20800 төгрөгийн зээл авч байсан бол 1940 онд 8600 төгрөгийн зээл авч 380 га газар 222 пүү тариа тарьж 768 пүү тариа хураан авсан бөгөөд 917 га талбайгаас 1142 пүү өвс хадаж авсан байна. Мөн түүнчлэн 1939 онд малын хашаа 2-ыг шинээр барьж 12 хашаа засварлаж, жин тээврийг 2 удаа 9 тэмээ 8 тэргээр хийж, дээрх ажлуудаас дундын хөрөнгөнд бүгд 2275 төгрөгийг оруулжээ. 

	Шинэ эргэлтийн бодлогыг хэрэгжүүлж байсан 1930 оны үед аймгийн хөдөө аж ахуйд гарсан цоо шинэ асар ач холбогдолтой нөгөө нэгэн чухал зүйл бэл машинаар өвс хадах станц буй болсон явдал мөн. 

	1938 оны 4 дүгээр сард Нөмрөг сумын нутаг Хоолойн голд Тэлмэн нуурын станц нэртэй морин ба машины хүч хосолсон станц анх трактор 4, морин хадуур 26, морин тармуур 21, баглах пресс 2, ЗИС машин 2, ажлын морь 134, 119 хүнтэй байгуулагджээ. Тус станц байгуулагдсан жилдээ 3165 га талбайгаас 950 тонн өвс хадсан бол 1939 онд 5155 га талбайг хадаж 1398 тонн өвс авч төлөвлөгөөгөө 103 хувиар биелүүлжээ. 

	Газар тариалан нь мал аж ахуйг хөгжүүлэх чухал үндэс учир аймгийн намын хороо, захиргаа өөрийн аймагт газар тариаланг хөгжүүлэх талаар чухал арга хэмжээнүүд авчээ. 1931 онд аймгийн намын хорооны анхдугаар хурлаас «энэ хавар явуулах тариалангийн кампанийг улс төрийн ихээхэн асуудал болгож туйлын газраас гаргасан бодлого тогтоолыг гүйцэтгэхэд төв группийн даалгавраар ангийн хоршоо ба монгол трансын ангийн хоршооноос үр будаа машин зэвсгийг дутагдалгүйгээр бэлтгэж гүйцэтгэх явдлыг тус нам эвлэлээс дүүрэн хангалттай удирдлагыг өгч олон нийтийн хүчийг оролцуулан туслан хөгжүүлж гүйцэтгэх явдлыг шинэ хороонд даалгасугай” гэжээ. Аймгийн яамнаас Агьт, Баянбулаг, Жавхлант зэрэг сумдын ардын аж ахуйтанд хадлангийн газрыг хуваарилан олгож, Баянбулаг, Батхайрхан, Жавхлант, Агьт сумуудад тариалан тарихад зориулан 4225 кг тариа үрд зориулан олгосон байна. Ардын аж ахуйтанд тариалангийн багаж зэвсэг, шаардагдах үрийг захиалан бэлтгэх, тариа тарих арга барилыг зааж өгөх, тариалан тарихад зээл олгох арга хэмжээ авч байжээ. Эдгээрийн үрээр 1934 онд 17 сумын 2278 өрх, 6443 үр газар тариалж байсан бол 1939 онд 20 сумын 2055 өрх, албан газрууд 13665 үр (үр гэдэг нь 90 м2-тай тэнцэнэ) газар тариалж 42032 пүү тариа ногоо хурааж авсан байна. 

	Ингэж ардчилсан хувьсгалын шатанд нам засгаас авсан арга хэмжээнүүдийн үр дүнд манай аймгийн хөдөө аж ахуйд ихээхэн өөрчлөлт гарлаа. Мал сүргийн ихэнх хувийг эзэмшиж байсан хар шар феодал анги устгагдаж, жасын харьяанд байсан малыг хураан авч ядуу аж ахуйтны амьдралыг тэтгэх зорилгоор тэдэнд хуваарилан өгсний үр дүнд малчин ардын доторх ядуу аж ахуйтны хувийн жин буурч, 1939 онд ядуу аж ахуйтан 369 болон цөөрчээ. Аймгийн хөдөө аж ахуйд хашаа саравч худаг ус нэлээд олширсны гадна нэгдэл, өвс хадах морин станц, мал эмнэлгийн байгууллагууд шинээр байгуулагдсанаар мал аж ахуйн материаллаг бааз улам хөгжжээ. Улсаас мал сүргийг өсгөхөөр авсан арга хэмжээ, малчдын идэвх чармайлтын үр дүнд тус аймагт 1934 онд 2,6 сая толгой мал байсан бол 1939 онд 3,4 сая толгой малтай болж 33 хувиар өсгөсөн сайхан амжилт гаргажээ. 

	Өгүүлэн буй үед хөдөө аж ахуйн зэрэгцээ аймгийн улс ардын аж ахуйн бусад бүх салбар өргөжин хөгжжээ. 

	1933 онд аймгийн хүнсний комбинатын эх үүсгэвэр болсон Улиастай хот дахь архины 4 дүгээр хэлтэс байгуулагдаж (дарга нь Жамъян) 4 орон тоотой нээгджээ. Архины мастераар Зөвлөлт Холбоот улсаас уригдан ирсэн Молодов ажиллаж байжээ. Архины 4 дүгээр хэлтэс байгуулагдсан жилдээ монопол-хар архи 6500 литрийг үйлдвэрлэн гаргажээ. 1940 онд архины 4 дүгээр хэлтэс нь 7 орон тооны нэгжтэй болж монопол хар архинаас гадна, жимсний архи үйлдвэрлэх болж үйлдвэрийн хүчин чадал нь бэхэжжээ. 

	Аймгийн цахилгаан станцын эх үүсгэвэр болох жижиг станц 1932 оны сүүлчээр Жавхлант дахь цахилгаан гэрлийн хороо нэртэйгээр 4 орон тоотой, 3,8 кВт-ын «Юнкрес” хэмээх хөдөлгүүр нэртэйгээр байгуулагджээ. Энэ хороо нь тэр жилдээ 4823 төгрөгийн зарлагатай, 6499 төгрөгийн орлоготой 1675 төгрөгийн ашигтай ажиллажээ. 1937 оны 2 дугаар сарын 24-нд аймгийн даргын 20 дугаар тоот тушаалаар Жавхлант дахь цахилгаан гэрлийн станц болгон аймгийн харилцаа холбоонд шилжүүлжээ. 

	МАХН-ын IX их хурлаас орон нутгийн гар урчуудыг дэмжин гар үйлдвэрлэлийн эвлэл байгуулах тухай шийдвэрийг хэрэгжүүлэх үндсэн дээр 1937 оны 4 дүгээр сарын 1-нд тус аймагт гар үйлдвэрийн төлөөлөгчийн газар (дарга нь Дийвийжанцан) байгуулагдсанаар гар үйлдвэрийн хоршооллын эх үүсвэр тавигджээ. Төлөөлөгчийн газар аймгийн төв Жавхлант зэрэг сумдаас гар урлалын төрөл бүрийн мэргэжил дадлага бүхий 100 гаруй хүмүүсийг сайн дурын үндсэн дээр бүртгэн авчээ. 1937 оны 7 дугаар сарын 15-нд төлөөлөгчийн газрын албан хаагчид, энгийн урчуудын хамтарсан зөвлөгөөн хийжээ. Тус зөвлөгөөний хурлаас эрхлэн явуулах үйлдвэрлэлээ монгол цоож, чимхүүр, арьс шир элдэх, оёдол ширээс хийх, хана унь, тэмээний шат, тэрэгний буулга, шоохой зэрэг 20 нэр төрлийн бүтээгдэхүүн үйлдвэрлэхээр тогтож, хүмүүсийг ажил, үйлдвэрлэлийн чиглэлээр оёдол, мод, савхин гутлын гэсэн 3 бүлгэмд (бригад) хуваарилжээ. 

	1937 оны 11 дүгээр сард Алдархаан сумын 3 дугаар багийн харьяат Пүрэв, Цэвэгжав нарын 21 хүн өөрсдийн сайн дураар Баянбулагт гар үйлдвэрт эвлэлдэн нэгдэж бригад байгуулан гэрийн мод, араг, сүхний иш зэргийг үйлдвэрлэхээр тогтож бригадын удирдлагад Шагдарсүрэн, Далхаа нарыг сонгожээ. Энэ нь аймгийн анхны гар үйлдвэрийн артель байв. Тус аймагт 1937 оны эцэс гэхэд аймгийн төв, Жавхлант, Алдархаан сумдад нөхөрлөлийн хэлбэртэй эвлэлдэн нэгдсэн 150 гаруй гар урчууд 17889 төгрөгийн бүтээгдэхүүн үйлдвэрлэн гаргажээ. 

	Ийнхүү байгуулагдсан төлөөлөгчийн газар нь энгийн урчуудын дотор гар үйлдвэрийн ач холбогдлыг тайлбарлан таниулж ажил төрлийн холбоо тогтоож, зарим зүйлийг хийлгэж эхэлсэн боловч гар үйлдвэрийн жинхэнэ артель нэгдэл байгуулж хараахан чадаагүй байв. Тэр үед нийгмийн чанартай үйлдвэрлэл явуулах материаллаг бааз, үйлдвэрлэлийн багаж зэвсгээр их муу байжээ. Тэрчлэн үйлдвэрлэсэн бүтээгдэхүүнийг борлуулах зах зээл, эрэлт шаардлага, хангалтгүй байснаас үйлдвэрлэгдсэн бүтээгдэхүүн борлолтгүй болоход хүрч, дахин материал хэрэгсэл нөхөн авч үйлдвэрлэл явуулах бололцоог хүндрүүлж байв. 

	Тус аймагт 1937 оноос гар үйлдвэрийн нэгдэл байгуулагдаж эхэлсний дараахан буюу 1938 оноос Сайд нарын Зөвлөлийн шийдвэрээр ядуу ангийн лам нар болон энгийн гар урчуудаар орон нутагт гар үйлдвэрийн артелиуд зохион байгуулагдах болсноор үйлдвэрийн хоршооллын байгууллага бэхжин хөгжив. 1938 оны эхээр манай аймагт Жавхлант сум болон Яруу, Дуут, Хацавч, Тэгш, Галуутай, Тайшир зэрэг 10 хүрээний суурин дээр 421 гишүүнтэй 10 артелийг элсэлтийн хувь хөрөнгө, хөдөлмөрийн багаж хэрэгслийг сайн дурын үндсэн дээр нийгэмчлэн байгууллаа. Ийнхүү байгуулагдсан артелиуд анхдугаар хурлаа хийж артелийн гишүүдийг элсүүлэн баталж ерөнхий хороог сонгон байгуулснаараа үйлдвэрлэлээ удирдах хэлбэрийг ардчиллын үндсэн дээр тогтоолоо. Артелиуд байгуулагдсан үеэс эхэлж үйлдвэрлэлийн төлөвлөгөөтэй ажиллах болж 1938 онд 129 мянган төгрөгийн бүтээгдэхүүн гаргасан бол 1939 онд 689 мянган төгрөгийн бүтээгдэхүүн гаргаж төлөвлөгөөг үнийн дүнгээр 115,5 хувиар биелүүлсний дотор Жавхлант, Яруу, Тэгш, Талуутай, Тонхилын артелиуд төлөвлөгөөгөө давуулж биелүүлсэн нь гишүүд ажилчдын улс төр, хөдөлмөрийн идэвхийг өрнүүлж нэгдэл артелиудын ирээдүйн хөгжил төлөвийг олон түмэнд тодоор харуулж өглөө. 

	1939 онд Эрдэнэ, Баян-Өндөр, Отгон сумдад 3 артель шинээр байгуулагдаж бүгд 734 гишүүнтэй 13 артельтай болж аймгийн төлөөлөгчийн газрын хэмжээгээр эсгий гэр 30, жижиг модон ба шавар байшин 31, шургааган хашаа 13-тай болсноор үндсэн хөрөнгө 15 мянган төгрөгт хүрчээ. 1939 онд артелиудыг хөгжүүлэхэд зориулан улсаас урт богино хугацааны зээллэг 447684 төгрөгийг олгохын хамт тусгай хямд үнээр бараа материал, түүхий эд зэргийг их хэмжээгээр олгож байв. 1939 оноос эхлэн байгалийн баялгийг ашиглахаар давсны үйлдвэрийн барилгыг Алдархаан сумд барьж Жавхлант сумд шохой тоосго үйлдвэрлэх, Идэр сумд тэрэгний үйлдвэр байгуулах зэрэг арга хэмжээ авчээ. 1939 онд банкнаас авсан зээлээрээ тэрэг, шар, тэмээн хөсөг 103, оёдлын хөл машин 2, гар машин 24, хашаа 3, байшин 6 зэргийг худалдаж авснаар үйлдвэрлэлээ явуулах нэлээд бололцоотой боллоо. 

	Гэвч үйлдвэрийг удирдах зохион байгуулах дадлага боловсролтой шинэ хүчин дутагдалтай байсны зэрэгцээгээр гишүүд ажилчдын мэргэжил мэдлэг, боловсрол сул, нэгдсэн норм, тариф үнэлгээгүй байсан зэргээс эдийн гологдол гарах, мэдээ судалгаа тооцоо будилаантаж саатах бэрхшээл учирсаар байлаа. 

	Ажилчдын мэргэжил боловсролыг дээшлүүлэхийн тулд курс семинарт явуулах, дадлага туршлагагүй мужаан дархнуудыг дагалдуулан ажиллуулах, бичиг үсгийн бүлгэм дугуйлан байгуулж оройн цагаар хичээллүүлэх зэрэг зохион байгуулалтын арга хэмжээ авч байснаар 1938-1940 онд 140 шахам хүнийг бичиг үсэгт сургасны зэрэгцээгээр мэргэжилтэй нягтлан бодох, мастерууд бэлтгэгдэж эхэлсэн байна. 1940 оноос эхлэн хувьсгалт уралдааныг артелийн төлөвлөгөө биелүүлэх, гишүүд ажилчдыг бичиг үсэгт сургах, шинэ гишүүн элсүүлэх, ударник, гавшгайч нарыг төрүүлэх агуулгатайгаар өрнүүлж ажиллах боллоо. Артелиудын өсөн бэхжих үндэс тавигдаж 1939 онд 367, 1940 онд 796,4 мянган төгрөгийн бүтээгдэхүүн үйлдвэрлэж энэ хугацаанд Догоо, Төмөрхүү, Даваацэрэн, Цэнджав, Хорлоо нарын зэрэг 43 ажилчин ударникийн болзол ханган БНМАУ-ын Ударник цол тэмдгээр шагнагдсан байна. 

	1940 оны сүүлчээр Идэр сумын Туна, Ялгасан нэгдэл (артель) -ийг нэгтгэн зохион байгуулсны зэрэгцээ Говь- алтай аймаг тасран зохион байгуулахад Түмэн, Тонхил, Баян-Өндөрийн артелиудыг 148 гишүүн 2155 төгрөгийн үндсэн хөрөнгөтэйгөөр таслан шилжүүлж тус аймгийн харьяанд 8 артель, 583 гишүүдтэй ажиллах боллоо. 

	1936 онд улсын замын ангийн харьяаны зам гүүрний бригад ирж Завхан голын Цагаан олмын гарамд 25 метр урт, 7 метр өргөн, 2 метр өндөр гүүр барьж ашиглалтад оруулсан нь тус аймаг дахь зам барилгын анхны барилга байгуулалт болжээ. Аймгийн замын анги 1937 онд зам гүүрний станц нэртэй байгуулагдаж 1940 онд зам гүүрний анги болон өргөжиж тогтмол 5 орон тоотой, улирлын ажиллагаатай ажилчдыг гэрээгээр авч ажиллуулдаг байжээ. 

	Аймагт үндэсний худалдаа, эд хэрэглэгчдийн хоршоо бас нэлээд хөгжив. 1931 онд аймгийн 7 дугаар ангийн хорооны харьяанд 21 сумд анхны хоршооны салбар байгуулагдаж 36,6 мянган төгрөгийн үндсэн хөрөнгөтэй, 4555 гишүүнтэй, дэлгүүр салбар 47-той байсан бол 1936 онд анхны хоршоо 13, суурин салбар 24 болсон ба 1939 онд анхны хоршоо 25, дэлгүүр 32, бусад суурин ба нүүдлийн салбар 45 болж, хоршооны гишүүд 11180-д хүрч 127704 төгрөгийн хувь хөрөнгөтэй болжээ. Боловсон хүчнийг бэлтгэх түр сургууль курсээр түүхий эдийн эрхлэгч, бараа, данс тооцооны ажилтан зэрэг мэргэжлээр бүгд 67 хүн сургасан нь аймгийн худалдааны ажилчдын анхны мэргэжлийн хүмүүс байжээ. 1935 онд аймгийн хэмжээгээр 3,7 сая төгрөгийн барааг борлуулж байсан бол 1939 онд 6,3 сая төгрөгийн бараа борлуулжээ. 

	1934-1939 онд Түдэвтэй, Идэр, Нөмрөг зэрэг сумуудад улсын худалдааны салбарууд ажиллаж, 1935 онд аймгийн бараа гүйлгээний 33,9 хувь, түүхий эдийн 31,3 хувийг гүйцэтгэж байв. Мөн улсын ба хоршооны худалдааны зэрэгцээгээр 1933 он хүртэл Стормонг гэдэг зөвлөлтийн худалдааны салбарууд ажиллаж тус аймгийн социалист худалдааг бэхжүүлэхэд зүйл бүрийн туслалцааг үзүүлж байв. Тус аймагт 1932-1938 онд худалдааны хэлтэс ажиллаж байсан бол 1938 оны 3 дугаар сард аймгийн холбоо болон өргөжив. Намын Төв Хороо, Сайд нарын Зөвлөлийн хамтран хуралдсан 1938 оны 9 дүгээр сарын 15-ны өдрийн тогтоол ёсоор тус холбоо эд хэрэглэгчдийн аймгийн хоршоодын холбоо гэж нэрлэгдэн зохион байгуулалтын хувьд улам өргөжин бэхэжжээ. 

	1940 онд аймгийн хоршоодын холбоо 129,9 мянган төгрөгийн үндсэн хөрөнгөтэй, 10200 гишүүнтэй, 15 анхны хоршоотой болж 10,5 сая төгрөгийн гүйлгээ хийж аймгийн зах зээлд дангаараа ажиллаж байв. 

	Орон нутгийн ард түмнийг өргөн хэрэгцээт бараагаар ханган үйлчилж мал аж ахуй, агнуурын бүтээгдэхүүнийг бэлтгэн улсын гадаад дотоодын хэрэгцээнд нийлүүлэх үүргийг амжилттай биелүүлж байв. 1938-1939 онд төлөвлөгөөт зүйлийн биелэлтийг харьцуулан хувиар үзүүлбэл:

	1928 онд Улиастай хотод Монгол тээхийн харьяа Тээхийн буудал анх 3 орон тоотой Зөвлөлтийн мэргэжилтэн нэгтэй байгуулагдсан нь аймгийн тээврийн байгууллагын анхны суурь болжээ. 1929 оноос Монгол-Зөвлөлтийн хувь нийлүүлсэн Монголтрансын салбар болж орон нутгийн дамжлага баазуудын хооронд бараа материал тээвэрлэх, ердийн хөсөг хөдөлгөх, тээврийн гэрээ хийж ажиллаж байжээ. Тэр үед Завхан аймгийн бүх тээвэрт ердийн хөсөг зонхилж байв. 1937 онд бүх тээврийн 80 орчим хувийг ердийн хөсгөөр, 20 орчим хувийг авто машинаар тээвэрлэж байжээ. 

	Аймгийн нам, захиргаа ердийн хөсгийг өргөн ашиглахыг чухал зорилт болгож 1939 онд 235 гишүүнтэй, 1457 хөсөгтэй, жин тээврийн 7 артель байгуулж дамжлагуудад тээвэр хийж байжээ. 1938 онд аймгийн хэмжээгээр хөсөг хөдөлгөх төлөвлөгөөг 101 хувиар биелүүлсэн бол 1939 онд 119 хувиар биелүүлжээ. 1939 онд ардын аж ахуйтны ердийн хөсгийг зохицуулан тээврийн гэрээ байгуулж ажилласан нь тийм амжилтад хүргэжээ. 

	1934 онд аймгийн төвд УФ гэдэг 8 ваттын хүчин чадалтай радио узель тавьж, 30 орчим радио цэг ажиллуулж эхэлснээр Завхан нутагт манай эх орны дуу хоолой анх цуурайтан эхэлж аймгийн харилцаа холбооны эх үүсгэвэр тавигдсан байна. Дараахан нь Идэр, Сонгино сумуудад телефон баганат шугам байгуулж аймгийн төвтэй шууд харилцаж эхэлснээр аймаг сумдын нам, улс, олон нийтийн байгууллагууд нийт хөдөлмөрчид орчин цагийн боловсон холбоогоор үйлчлүүлэх үндэс тавигджээ. 

	Улаанбаатарын шууданг морин өртөөгөөр сард 2 удаа солилцож байсныг 1929 оноос эхлэн авто өртөөгөөр хүргэдэг болсон боловч аймаг сумдын хоорондын өртөө шуудангийн албыг морин өртөө гүйцэтгэсээр байв. Аймгийн төвөөс 4 тийш нэвтрэх сумын өртөө тус бүр морь 60, ачлагын тэмээ буюу тэргэн хөсөг 5, бүрэн хэрэглэлтэй гэр 1, дамжлага суман өртөө нэг бүр нь морь 40, улаач 4, ачлагын тэмээн ба тэргэн хөсөг 3, бүрэн хэрэглэлтэй гэр нэгтэйгээр аймаг сумдын хооронд харилцан нэвтрэлцэх чухал албаны хүмүүс, бичиг шуудан зөөх үүргийг гүйцэтгэж байв. Энэхүү морин өртөөний албыг ардуудад хөрөнгө чинээний байдалд нь тохируулан оногдуулж байжээ. 1931 онд тус аймагт худалдаа аж үйлдвэрийн банкны 4-р хэлтэс 8 орон тоотой ажиллаж байсан бол 1940 онд 12 орон тоотой болж зохион байгуулалтын талаар бэхжиж аймгийн улс, олон нийт, хоршооллын байгууллагууд, ардын аж ахуйтанд зээл тооцоогоор үйлчилж улс ардын аж ахуйн салбарт төгрөгөөр тавих хяналтын ажлыг улам хүчтэй явуулж байжээ. Банкны үйл ажиллагаа өсөж гүйлгээ нь 1939 онд 1934 оныхоос бараг 4 дахин өсжээ. Аймгийн аж ахуй, соёлыг зардал өсөж 1934 онд улирлын чанартай «зуны” сайн дурын бага сургууль 4-д 58 хүүхэд сурч байсан бол 1939 онд 16 сайн дурын сургуульд 115 хүүхэд сурч байжээ. 1940 онд гэгээрлийн хэлтсийн гүйцэд биш мэдээгээр 1080 хүүхэдтэй, 18 (зуны) сургуулийг нээсэн байна. 1940 онд тус аймгийн 36 сумдад, тус бүр 60 хүүхдийн орон тоотой улсын бага сургууль байгуулж сургуулийн байр төхөөрөмжид аймгийн захиргаанаас тус бүр 10-13 гэрийг үнэ төлбөргүй шилжүүлж өгчээ. Бага, дунд сургууль, сайн дурын сургуулийн хичээл хүмүүжил, багш нарын ажлын хариуцлага, сахилга батыг дээшлүүлэх тухай аймгийн захиргааны хурлаар хэлэлцэж тодорхой арга хэмжээ авчээ. 

	Үүний хамт насанд хүрсэн бүх хүнийг үндэсний хэл бичигт сургах зорилгоор Яруу, Хамба, Галуутай, Ялгасан гэгээний хийдүүдийн дэргэд ядуу, доод ангийн лам нарыг бичиг үсэгт сурах бүлгэмийг байгуулсан бөгөөд сум багуудад бичиг үсгийн бүлгэмийг байгуулан ажиллуулж, Шүлүүстэй, Бигэр зэрэг 10 сум тус бүр 20-25 хүнийг 25-130 хоногт бичиг үсэгт сургаж зуны цагт түр сургуулиар сургасан нь нэлээд үр дүнтэй болж бичиг мэдэгчдийн тоо жилээс жилд өссөөр иржээ. 1934 онд бичиг үсэг мэддэг хүмүүс 3113 байсан бол 1935 онд 5942 болжээ. 

	Завхан аймаг байгуулагдсаны дараахан 1932 онд Монгол клуб 1, хятад ажилчны клуб 1, улаан гэр 1 байв. Тэр үед монгол клуб нь аймгийн соёл урлагийн төв болж байсан боловч дарга, ший жүжгийн эрхлэгч зэрэг хэдхэн орон тооны хүнтэй байжээ. 1934 онд аймгийн клуб 4 орон тоотой болсон ба 1939 онд 9 орон тоотой, 2 улаан гэртэй болж зохион байгуулалтын хувьд өргөжив. Энэ үед улаан гэр нь хөдөө сумуудаар явж жижиг үзэгдэл тоглодог байв. 1939 онд 57 удаа жүжиг үзэгдэл тоглож 11318 хүнд үзүүлжээ. 1935 онд хөдөлмөрчдийн гэгээрлийн хурлыг 19 удаа хийж 1700 хүнд таниулга хийж байсан бол 1939 онд 128 удаа хийж 16311 хүнд нам засгийн тогтоол, шийдвэрийг таниулж урлаг ухуулгын ажлыг зохиож байжээ. 1940 онд кино бүхий улаан гэр 2-той болж, хөдөөгийн сургууль, хоршоо, станц зэрэг газруудын дэргэд улаан булан, номын санг байгуулан улс төр, гэгээрлийн ажлыг явуулж байсан нь сурган хүмүүжүүлэх, соёл гэгээрлийн ажилд их түлхэц өгчээ. 

	Эрүүлийг хамгаалах талаар тус аймагт хүн эмнэлгийг хөгжүүлэн ард түмний эрүүл мэндийг хамгаалах, шашны хоосон нөлөөнөөс ангижруулах, боловсон эмнэлгийн ач тусыг нийт хүмүүст сэнхрүүлэн нэвтрүүлж байв. 1931 онд аймгийн төвд хүн эмнэлгийн больницын газар 1, Цагаан оломд нэг салбартай байжээ. 1934 онд Тайшир (Цагаан олом) Нөмрөг, Түдэвтэй, Алдархаан, Тонхил, Бигэр, Баян-Өндөр, Хасаг жаргалан, Ургамал, Чандмана сумуудад 5-аас 9 ортой бага эмчийн салбаруудыг шинээр нэмэн байгуулж 300 хүн эмчилж 11125 хүүхэд багачуудад тарилга хийжээ. 1934 онд аймгийн эмнэлгийн газрууд амбулаториор 29600 хүн үзэж эмчлэн сувилж байсан бол 1939 онд 139008 хүн үзэж эмчлэн сувилжээ. 

	Эмнэлгийн байгууллагын тоо өсөж эмчлэн сувилах ажил эрс сайжирч шинжлэх ухааны боловсон эмнэлгийн ач тусыг ард түмэнд зөв ойлгуулж байсны дүнд Бигэр сумын ардуудаас өөрсдийн сайн дураар гэр 1, бусад эд аж ахуйн зүйлийг хуримтлуулж хүн эмнэлгийн салбар байгуулжээ. 1939 онд аймгийн хэмжээгээр 8623 ардуудаас 16923 төгрөгийг сайн дураар хуримтлуулж эмнэлгийн салбарыг уналгатай болгох, аж ахуйг бэхжүүлэх арга хэмжээ авч байжээ. Энэ үед аймгийн төвийн эмнэлэгт Зөвлөлт улсаас уригдан ирсэн хүний их эмч Велеский ажиллаж байв. Аймгийн хүн эмнэлэг нь сестрагийн мэргэжилтэй хүмүүсийг сурган бэлтгэх арга хэмжээнүүдийг шуурхайлан авч 1938-1939 онд сестрагийн курсийг байгуулан 35 хүнийг сургаж мэргэжил эзэмшүүлэн хөдөөгийн салбаруудад гаргажээ. БНМАУ-ын Эрүүлийг Хамгаалах Яамны сайдын 1938 оны 8 дугаар сарын 19-ний өдрийн 132 тоот тушаалаар эмнэлгийн хэлтсийг байгуулж даргад Зундуй, сургагчид Килюшников нарыг баталж эмнэлгийн хэлтэс нь эмнэлэг үйлчилгээ, аж ахуйг нэгтгэн удирдаж байв. Манай аймагт 1938 онд эмийн аптек байгуулагдав. 

	Ардын хувьсгал ялан мандсан цагаас эхлэн нам засгаас биеийн тамир спортыг хөгжүүлэх талаар анхаарч ирсний үр ачаар өнө эртнээс уламжлалт эрийн гурван наадам улам хөгжиж байв. Завханчуудын дундаас алдар цуутай сайн бөхчүүд, мэргэн харваачид олон төржээ. Эдгээр алдар цуутнуудаас Завхан аймгийн Булнай сумын (эртний Наран сум) харьяат БНМАУ-ын аварга Шагж, Жаргалан сумын харьяат дархан аварга Батсуурь улсын их баяр наадамд 2 удаа түрүүлж, 3 удаа үзүүрлэж одоо хүртэл барилдсаар байна. Улсын арслан Идэр сумын харьяат Лхагваа, Сантмаргаз сумын харьяат хурц арслан Санжсүрэн, Гарамдагва, улсын заан Ургамал сумын харьяат Дорлиг, Идэр сумын харьяат Хулгар хэмээх Дэндэв, Жавхлант сумын харьяат Баярхүү, Нөмрөг сумын харьяат их Сундуй, бага Сундуй, Хөндлөн Сундуй, Цагаанхайрхан сумын харьяат Гэндэнсүрэн, Их-Уул сумын харьяат Гончиг, Булнай сумын харьяат Рэнчинсамбуу, Идэр сумын харьяат Намбар, улсын начин Эрдэнэхайрхан сумын харьяат Сэдхүү, Алдархаан сумын харьяат Жигмэддорж, Их-Уул сумын харьяат Яндаг, Гомбо, Лхагваа, Завханмандал сумын харьяат Баттогтох, Цагаанхайрхан сумын харьяат Жамъян болон аймгийн арслан аймгийн наадамд 8 удаа төрүүлж 5 удаа үзүүрлэж байсан Сэрээтэр, Ашбал, Гэндэнсүрэн, Мягмаржав, Данхар, Бямбажав, Лааганжав, Лхагваа, Арилдий, Дэлгэр нарын зэрэг олон алдар цолтнуудыг нэрлэж болно. 

	Манай аймгийн хөдөлмөрчдийн хөдөлмөр зүтгэлээр шандаст хурдан олон хөлөг алдраа нэг бус удаа цуурайтуулж байв. Аймаг байгуулагдсаны дараах баяр наадмуудад Мангалын хар, Жамъянгийн хээр, Ядамжавын хул алаг, Ширнэнгийн шарваа хээр, Бавуудоржийн бор зэрэг морьд хурдлан түрүүлж байжээ. Эдгээрийн дотроос Ширнэнгийн «шарваа” гэж алдаршсан хээр морь аймаг, сумын их бага наадмуудад 25 удаа түрүүлж 40 жилийн ойн медаль, 50 жилийн ойн дурсгалын тэмдгээр, Бавуудоржийн бор морь аймгийн наадамд 7 удаа дараалан түрүүлж дархан аварга цол авч, 50 жилийн ойн дурсгалын тэмдгээр тус тус шагнуулсан байна. 

	Мөн ардын хувьсгалаас хойших аймгийн баяр наадмуудад олон арван эрхий мэргэн харваачид сурын спортыг сонирхон үндэсний спортын энэ өвөрмөц төрлийг хөгжүүлж иржээ. Одоогийн Алдархаан сумын хулгар Ванчий гэж нэртэй сайн харваач байжээ. 1933 оны цэргийн баяр наадмаар 40 харваач мэргэнээ сорилцоход Наран сумын харьяат Чимид 20 оноогоос 20-ыг авч түрүүлж байсан ба энэ харвалтад Наран сумын Лувсаншарав, Идэр сумын Сэрээтэр, Жавхлант сумын Дүйнхэр нарын зэрэг олон сайн сурчид сайн оролцож байсныг тэмдэглэх хэрэгтэй. Завханчуудын биеийн тамир спортыг сонирхон хөгжүүлдэг энэ сайхан уламжлал нь нам засгийн өдөр тутмын дэмжлэг туслалцааны үрээр улам өргөн хүрээтэй болон орчин үеийн спорт болон хөгжих үндэс бүрэлдсэн байна. 

	Ардын хувьсгалын ардчилсан шат империализм ба феодалыг эсэргүүцсэн хувьсгалыг амжилттай шийдвэрлэх эх орноо капиталист бус хөгжлийн замаар хөгжүүлэх нөхцөлийг бүрдүүлэхэд Завхан аймгийн хөдөлмөрчид зохих хувь нэмрийг оруулж иржээ. 


Гуравдугаар бүлэг 
СОЦИАЛИСТ ҮЙЛДВЭРЛЭЛИЙН ХАРИЛЦААГ ЯВУУЛАХЫН ТӨЛӨӨ ЗАВХАНЧУУДЫН ТЭМЦЭЛ 
 (1940-1960) 

	1. Зөвлөлтийн эх орны дайны үеийн Завхан

	Хувьсгалын ардчилсан шат дуусаж байсан үе 1940 онд МАХН-ын X их хурал хуралдаж хувьсгалын ардчилсан шатанд олсон ялалт амжилтыг дүгнэж социализмын үндсийг байгуулах зорилтыг тодорхойлсон билээ. Тус их хурлаас хөдөлмөрч ардын аж ахуйд улсын зүгээс туслах, тэдгээрийг сайн дурын үндсэн дээр аажмаар нэгдэлжүүлэх, хөдөө аж ахуйн шинэ салбар болох газар тариаланг хөгжүүлэх, үйлдвэрийг цааш өрнүүлэн, өргөн олон түмний материаллаг, соёлын хэмжээг дээшлүүлэх, капиталист этгээдийг тууштай хязгаарлах зэрэг гол зорилтуудыг дэвшүүлсэн байна. 

	1940 онд тус аймаг хангай, говь, хээр тал хосолсон 236,7 мянган хавтгай дөрвөлжин км нутагтай, 37 сум, 272 баг, 89372 өрх аж ахуй, 3342 мянган толгой малтай байв. Газар нутаг уудам, зам харилцаа муутай, эдийн засгийн хувьд үлэмж том байгаа зэргийг харгалзан МАХН-ын Төв Хороо, Засгийн газрын шийдвэрээр 1940 онд тус аймгаас Говь-Алтай аймгийг таслан хоёр аймаг болгон Завхан аймгийг 19 сум, 161 баг, 14446 өрх аж ахуй, 1717,3 мянган малтайгаар зохион байгуулсан байна. 

	1941 онд Баян-Уул сумыг Говь-Алтай аймагт шилжүүлж Архангай, Хөвсгөл аймгуудаас Баянхайрхан, Их-Уул зэрэг 5 сум шилжүүлэн авснаар 24 сумтай болжээ. 

	Намын их хурлын шийдвэрийг хэрэгжүүлэхийн тулд мал сүргийг тоо толгойн хувьд өсгөх, ашиг шимийг нэмэгдүүлэх, тэргүүний малчдын арга ажиллагааг дэмжин дэлгэрүүлэх, мал сүргийг дулаан хашаа хороо, ус тэжээлээр хангахад орон нутгийн нам, улс, аж ахуй, олон нийтийн байгууллагуудын үйл ажиллагаа чиглэгдэж байлаа. 

	Нам засаг ба орон нутгийн нам улсын байгууллагуудаас авч явуулсан арга хэмжээнд зоригжсон малчин ардуудын мал өсгөх идэвх сонирхол улам өсөн нэмэгдэж байв. Тус аймаг 1941 онд малаа 142,9 гаруй мянган толгойгоор нэмэгдүүлж, 1941 оны мал өсгөх төлөвлөгөөг 101,4 хувиар биелүүлсний дотор тэмээ, адуу, хонь өсгөх төлөвлөгөөг 19,5 хувиар давуулан биелүүлэв. 

	1941 оны дундуур Гитлерийн Германы фашистууд манай ах дүүгийн мөнхийн найрамдалт Зөвлөлт Холбоот Улсад гэнэтээр довтолсон нь намын их хурлын шийдвэрийг хэрэгжүүлэхэд бэрхшээл учруулсан билээ. Зөвлөлтийн улаан арми, ард түмэнд бэлэг тусламж хуримтлуулах ажлыг зохион байгуулах аймаг, сумын комисс байгуулагдаж дайны хор нөлөө, учирч байгаа хохирол сүйтгэлийн талаар ард түмэнд ухуулан таниулж улс ардын аж ахуй, соёлоо хөгжүүлэх үйлсэд идэвхжүүлэх бүх талын арга хэмжээ авч байв. 

	Зөвлөлтийн улаан арми, ард түмэнд мал хөрөнгө эд материал зэрэг зүйл бүрээр туслах явдлыг өөрсдийн интернационалч үүргээ гэдгийг баттай ойлгож ухамсарласан манай ард түмэн хурга ишигний арьснаас эхлээд агт морь, атан тэмээ, амбан шар, алт мөнгө зэрэг бололцоотой бүх бэлэг тусламж хуримтлуулах ажилд нийтээр идэвхтэй оролцож байлаа. Эх орны дайны жилүүдэд манай ард түмэн бие төгрөг болон бусад эд агуурсын зүйл бүгд нийлсэн 4 сая гаруй төгрөгийн зүйл мөн үнэгүйгээр адуу 4225, тэмээ 235, үхэр 378, хонь ямаа 2976-г бэлэглэж, улаан армийн дайчдад ялалтын амжилт ерөөж сайн сайхныг хүссэн чин сэтгэлийн үгтэй захидал, хувийн бэлэг хэдэн зуу мянгыг явуулж байв. Тэрчлэн 1943-1946 онуудад төлөвлөгөөгөөр бэлтгэх 24 мянган агтыг 26,9 мянга буюу 2,9 мянгаар давуулж байсны зэрэгцээгээр хүнс тэжээлийн хэрэгцээнд 7, 8 мянган адуу бэлтгэсэн байна. 

	Эх орны дайны жилүүдэд Зөвлөлтийн улаан арми, ард түмэнд туслах явдлыг өөрийн үүргээ гэж үзэж байсан манай ард түмний дотроос Дөрвөлжин сумын харьяат улсын сайн малчин Дорлиг бие төгрөг 2500, агт морь 137, Отгон сумын харьяат Халзан бие төгрөг 5000, морь 13, атан тэмээ 3, Сонгино сумын 8 дугаар багийн харьяат Балчин бие төгрөг 8000, цагаан мөнгө 5 лан, хайнагийн шар 1, морь 15, Жавхлант сумын харьяат партизан Магаа бие төгрөг 1170, морь 4, тэрэг тоног бүхий хайнагийн шар 6-г бэлэглэж байсан билээ. 

	Зөвлөлтийн улаан арми, ард түмэнд бэлэг тусламж хуримтлуулах ажлыг орон нутагт сайн зохион байгуулж ард түмнээ идэвхжүүлэн сум орныхоо өмнө жил бүр тавигдаж байсан бэлэг тусламж хуримтлуулах ажлыг бусдаас давуутай зохион байгуулж байсан Сантмаргаз, Тосонцэнгэл, Хөх морьт, Чандмана сумдын намын үүрийн дарга Зундуй, Пүрэвжав, Даваасүрэн, Хуушаан, сумын дарга Шаравсамбуу, Ядамхүү, Буньжав, хоршооны дарга Гомбожав нарын зэрэг олон арван хүн онц идэвх гарган ажиллаж байв. Зөвлөлтийн улаан арми, ард түмэнд туслах ажилд идэвхтэй оролцож байсан олон арван хүмүүс төрийн шагнал хүлээн авч байлаа. 

	Зөвлөлтийн улаан арми Германы фашистуудыг бут цохиод 1945 оны сүүлийн хагаст империалист японд шударга дайн зарлаж байлдах үйлсэд БНМАУ мөр зэрэгцэн явж дэлхийн хоёрдугаар дайныг эцэс болгон хүн төрөлхтнийг энх амгалан амьдруулах бүх нийтийн үйл хэрэгт хувь нэмэр оруулсан билээ. 1945 оны энэ ариун дайнд Завхан аймгийн харьяат Д. Рацанжав, Д. Далхжав, Балган, Батсуурь нарын 400 шахам хүн оролцсоны дотор Д. Далхжав, Балган, Батсуурь нарын 21 хүн ЗХУ-ын байлдааны гавьяаны улаан тугийн ба улаан таван хошуу одон, БНМАУ-ын байлдааны гавьяаны Улаан тугийн ба Алтан гадас одон медалиудаар шагнагджээ. Дэлхийн дайн дуусаж Ази Европын хэд хэдэн орон социалист системд нэгдэн нийлж дэлхийн хүчирхэг социалист систем бүрэлдэн тогтож бэхэжсэн явдал манай орны тухайд улс орноо тайван замаар хөгжүүлэх сайхан боломжийг дахин бий болгосон билээ. 

	Дайны жилүүдэд фронтод туслахын зэрэгцээ мал аж ахуйг бүхий л аргаар хөгжүүлэх, мөн шинэ тулгар байгуулагдаж байсан орон нутгийн чанартай үйлдвэр, аж ахуйн газрууд, соёл гэгээрэл, эрүүлийг хамгаалах байгууллагуудыг жигд хөгжүүлэх явдал манай нам, улс, олон нийтийн байгууллага, ард түмний нэн чухал үүрэг болж дэвшигдлээ. 

	Мал сүргийг өсгөж түүний ашиг шимт чанарыг хэлбэрэлтгүй дээшлүүлэхийн чухал үндэс болсон дулаан хашаа хороо барих, ус тэжээлээр хангах мал сүргээ элдэв өвчнөөс сэргийлэн хамгаалах явдал нэн тэргүүний зорилтын нэг болоод байлаа.

	1940 онд энгийн ба боловсон маягийн хашаа 1,1 мянга гаруй байсан бол 1946 онд 9,4 мянга гаруй болж тооны талаар 8 гаруй дахин нэмэгдсэний зэрэгцээгээр чанарын талаар сайжирсан байна. 

	Мал сүргээ усаар хангаж усгүй бэлчээрийг ашиглахын тулд шинээр худаг гаргах, хуучин худгуудыг засаж тохижуулах дулаалах ажил жил бүрийн төлөвлөгөөтэй хийгдэж 1940 онд 54 худаг гаргаж байсан бол 1946 онд 104 болж худаг гаргалт бараг 2 дахин нэмэгдсэн байна. 

	Байгалийн эрс тэс уур амьсгалаас шалтгаалсан өвөл, хаврын хариг хатуу цагт мал сүргээ тэжээл бордоогоор хангахын тулд хувийн малын тоо толгой тутамд бэлтгэх өвс тэжээлийн даалгавар үүргийг хүлээн авч бэлтгэх асуудал ард түмний гүйцэтгэх нэг дадал хэвшлийн ажил байлаа. 1940 онд 1362 тонн өвс бэлтгэж байсан бол 1946 онд 6870 тонныг бэлтгэх болжээ. Хадлан өвс бэлтгэх ажилд айл, хот, саахалт, багаар хамтрах хамтын ажиллагааны хэлбэр нэвтэрч байсан нь хамтын хөдөлмөрийн давуутайг ойлгуулахад тус болж байв. 

	Түүнчлэн нам засгаас малчдын мал өсгөх сонирхлыг дээшлүүлэх, хадлан тариалангийн багаж хэрэгсэл, ажил, үржлийн мал худалдаж авах, хашаа саравч барих зэрэгт 1942 онд 201,2 мянган төгрөгийн урт богино хугацаатай зээл олгож байсан бол 1947 онд 352,6 мянган төгрөгийг ардын үйлдвэрлэлийн 5 нэгдэл, 318 өрх аж ахуйтанд олгожээ. 

	1940 оны үед малын эмнэлгийн үйлчилгээ хүрэлцээ дутмаг байснаас малын халдварт мялзан, цэцэг, дуут хавдар, боом, цээж өвчин үлэмж тархмал шинжтэй байснаас гадна малын хамуу өвчин ихээхэн дэлгэмэл байв. Малын элдэв өвчин эмгэг их хэмжээтэй байсан нь малын тоо толгойн өсөлт, ашиг шимийг дээшлүүлэх, бүрэн гүйцэт авч ашиглахад саад бэрхшээл учруулж байсан. 

	Мал аж ахуйд малын элдэв өвчинтэй тэмцэх явдал шинжлэх ухааны үндэстэй зохиогдож хараахан чадаагүй харин практик ажиллагаа зонхилж байсан нь олон тооны мал элдэв өвчнөөр үхэж хорогдох үндсэн шалтгаан болж байв. 1940 онд малын их эмчийн салбар нэг, бага эмчийн салбар 21 тэдгээрт их эмч 1, бага эмч 26 ажиллаж байсан нь тун ч хүрэлцээгүй байв. 

	Нам засгаас мал эмнэлгийг хөгжүүлэх түүний үр нөлөөг дээшлүүлэх талаар олон талын арга хэмжээ авч ирсний үр дүнд манай аймгийн малын эмнэлгийн байгууллагуудын бүхий л ажиллагаа 1946 он гэхэд ихээхэн өсөн бэхэжсэн байлаа. 1946 онд малын эмнэлгийн тасаг 1, бага эмчийн салбар 27, багийн малын санитарч 216 ажиллах болсон байлаа. Улсын хэмжээгээр багуудыг 1946 оноос эхлэн малын санитарчтай болгосон нь малчдын зүгээс малын эмнэлгийн байгууллагатай харилцаж малын элдэв өвчинтэй тэмцэхэд учирч байсан бэрхшээлийг арилгаж өгсөн билээ. Мал сүрэг элдэв халдварт өвчнөөр хорогдож байсны зэрэгцээ жил бүр олон тооны мал чононд идүүлж байв. Аймгаас малын дайсан чонотой тэмцэж чоно алах ажлыг жил бүр төлөвлөгөөтэйгөөр зохион байгуулан хийж 1940-1947 онд бүгд 13,6 мянган чоныг алж устгасан байна. 

	Малчин ардуудын малаа өсгөх сонирхлыг нэмэгдүүлж мал аж ахуйд боловсон арга ажиллагаа нэвтрүүлэхийн эхлэл болсон машин тракторын станц ардуудад гэрээгээр өвс хадаж өгч байсны зэрэгцээгээр улсын аюулаас хамгаалах фондын өвс хадаж байлаа. Үүний зэрэгцээгээр 1941 онд аймгийн яамны мал аж ахуйн хэлтсийн харьяа удирдлагын дор ажиллах машин хөлслөх тасаг Сонгино, Шүлүүстэй, Жаргалан, Тэлмэн, Цагаанхайрхан, Алдархаан, Чандмана өлзийт зэрэг 7 сумд байгуулагдаж ардуудад өвс хадах машин, хамуур зэрэг техник төхөөрөмжүүдийг хөлслүүлэн ажиллуулах, өвс хадах арга техникийг зааж сургах үүрэг гүйцэтгэж байлаа. 

	Энэ үеүдэд станцын үйл ажиллагаа улирлын чанартай байсан төдийгүй шаардлагатай ажилчдаа харьяа сумдаас гаргуулан авч ажиллуулдаг байсан нь төлөвлөгөөт хадланг авч бэлтгэхийн зэрэгцээгээр хөдөлмөрийн дадлага туршлага, техник төхөөрөмж эзэмшиж эдлэх мэргэжил мэдлэг мөхөс хүмүүсийг сургаж ажиллуулах багагүй бэрхшээлтэй учирдаг байв. Өвс хадах станц морь, шарыг өвсний машин, хамуур, тэргэнд сургах талаар ч гэсэн ардуудад үлгэр дуурайл үзүүлж жил бүр олон тооны морь, шарыг тэргэнд сургаж эдэлбэрт ашиглаж байлаа. 

	Нам засгаас малчдын мал өсгөх хувийн сонирхлыг дээшлүүлэх талаар удаа дараалан авсан арга хэмжээнд зоригжин мал сүргээ жил дараалан өсгөсөн тэргүүний малчдын тоо олширч байлаа. Үүнд: 1942 онд тус аймагт улсын сайн малчин 28, аймгийн сайн малчин 67 байсан бол 1947 онд улсын сайн малчин 46, аймгийн сайн малчин 120 болж 1946 онд 1000-аас дээш малтай өрх аж ахуйтан 8 байв. Тус аймгаас улсын сайн малчдын хурал зөвлөгөөнд олон арван тэргүүний малчид оролцож байлаа. Үүнд:

	Улсын сайн малчдын анхдугаар зөвлөгөөнд Шүлүүстэй сумын 4 дүгээр багийн Ёндон, Сонгино сумын 2 дугаар багийн Цэвэгмид, Дөрвөлжин сумын 1 дүгээр багийн Дармаа, Идэр сумын 2 дугаар багийн Ойдов нарын зэрэг 20 малчид Улсын сайн малчдын 2 дугаар зөвлөгөөнд Алдархаан сумын 9 дүгээр багийн 18 настай эмэгтэй Бадамсүрэн, Цагаанхайрхан сумын 3 дугаар багийн Содномдагва, Тосонцэнгэл сумын 3 дугаар багийн Рэнцэндорж, Нөмрөг сумын 2 дугаар багийн Пүрэвцэрэн, Отгон сумын 1 дүгээр багийн Аюурзана нарын 35 малчид Улсын мал ба хөдөө аж ахуйн сайчуудын 3 дугаар зөвлөгөөнд Наран сумын Дамдин, Сантмаргаз сумын Жамъянсамбуу, Дөрвөлжин сумын Цэндсүрэн, Тэлмэн сумын Дамаа нарын 37 малчдаас гадна ардын үйлдвэрийн нэгдлүүдээс Алдархааны Борхын нэгдлийн гишүүн Сүрэнхүү, мөн нэгдлийн орлогч дарга Ядамжав, Ургамал сумын Хульжийн нэгдлийн гишүүн Чалаасүрэн болон Цагаанхайрхан сумын намын үүрийн дарга Шагдарсүрэн, Ургамал сумын намын үүрийн дарга Чүлтэм, Баянхайрхан сумын малын бага эмч Нанзад, Сонгино сумын малын санитарч С. Жүрмэд нарын бүгд 45 хүн оролцжээ. 

	1955 онд болсон улсын тэргүүний малчдын IV зөвлөгөөнд Баян-Уул сумын намын үүрийн дарга Н. Сосорбарам, Сантмаргаз сумын 10 дугаар багийн М. Ганболд, Эрдэнэхайрхан сумын 6 дугаар багийн X. Гүнрэгжав, Түдэвтэй сумын малын бага эмч Содном нарын 26 хүн оролцжээ. Улсын тэргүүний малчдын удаа дараагийн зөвлөгөөн нь мал аж ахуйг хөгжүүлэх, түүний тоо толгойг олшруулах, мал маллагааны арга барилыг дээшлүүлэх, малын хорогдлыг багасгах зэрэгт чухал нэмэр хандив оруулсан байна. 

	Завхан аймаг 1942 онд мал өсгөх болон бусад төлөвлөгөөт зорилтуудыг амжилттай биелүүлсэн тул улсад 2 дугаар байр эзэлж байлаа. Манай хөдөлмөрч малчин ардууд 1941-1943 онуудад малаа өсгөж байсан боловч 1944-1945 онуудад тохиолдсон зудын гамшгаас болж мал сүргээ үлэмж хэмжээгээр хорогдуулсан юм. 

	Социалист байгуулалтын зорилтыг хангах асуудал нь ганц мал, хөдөө аж ахуйн салбарыг тууштай хөгжүүлэх төдий биш бас үйлдвэр, худалдаа, тээвэр холбоо, их барилга, соёл гэгээрэл, эрүүлийг хамгаалах зэрэг материаллаг ба материаллаг бус үйлдвэрлэлийн салбаруудыг нэг адил хөгжүүлэх явдлыг хамарч байв. 

	1940 онд ихэвчлэн архи үйлдвэрлэж байсан идэш тэжээлийн комбинат БНМАУ-ын Бага Хурлын Тэргүүлэгчдийн 1941 оны 81-р тогтоолоор Хүнсний Үйлдвэрийн Яаманд харьяалагдах болж мал нядалгаа, өлөн гэдэс боловсруулах, саван хийх үйлдвэр, талхны газар, архины үйлдвэр, нийтийн хоолны газар, өвсөн цай үйлдвэрлэх тасагтай болон өргөжив. 1942 онд тус комбинат 7 тасаг цех, 91 ажилчидтай, сая орчим төгрөгийн бүтээгдэхүүн үйлдвэрлэж байсны зэрэгцээгээр хөдөөд Идэр, Отгон, Их-Уул сумдад сүү тосны завод 3, сүү хүлээн авах тасаг 4-тэй болжээ. 1945 онд нарийн боов, чихэр үйлдвэрлэх цех тасаг нэмэн байгуулагдаж, хүнсний ногоо бага хэмжээгээр тариалж, гахай үржүүлэх болсны дээр хөдөөд сүү тосны завод 6, сүү хүлээн авах тасаг 21, бүгд төв хөдөөд 31 цех тасаг, заводтой, 290 гаруй ажилчидтай ажиллаж 1,9 сая төгрөгийн бүтээгдэхүүнийг үйлдвэрлэдэг болжээ. 

	Хүнсний комбинат мэргэжилтэй ажилчид, хөдөлмөрийн боловсронгуй багаж зэвсэг зэрэг материал хангамжаар бэхжиж байсан нь түүний үйлдвэрлэлийг улам өргөжүүлж орон нутагт хүн амыг хүнсний зүйлээр хангахад чухал үүрэг гүйцэтгэх болов. Хүнсний комбинатын үйлдвэрлэлийн гол гол үзүүлэлтийг 1942-1945 оноор харьцуулахад нийт бүтээгдэхүүний үйлдвэрлэл 93,9 хувь, цех тасгийн тоо 2,5 хувь, ажиллагчдын тоо 2 дахин тус тус нэмэгдэж маатан, печень зэрэг нэлээд олон нэр төрлийн бүтээгдэхүүнийг шинээр үйлдвэрлэх болжээ. 

	1941 оны 5 дугаар сард аймгийн гар үйлдвэрийн төлөөлөгчдийн анхдугаар их хурал хуралдаж төлөөлөгчдийн газрын ажлын тайлан, санхүү, төсөв, төлөвлөгөө, холбооны дүрэм, зохион байгуулалтын тухай асуудал хэлэлцсэн нь үйлдвэр хоршооллын артелиудыг цаашид улам эрчимтэй хөгжүүлэхэд чухал ач холбогдолтой боллоо. Тус аймгийн артелиуд эх орны дайны жилүүдэд үйлдвэрлэл, зохион байгуулалтын талаар улам өсөн бэхжиж үйлдвэрлэлийн шинэ салбарыг нээн хөгжүүлж байв. Алдархааны артельд давс чанаж боловсруулах тасаг, Идэр, Алдархаан, төвийн артельд идэш, хүнсний ногооны тасаг, Сонгино, Түдэвтэйн артельд давсыг гар аргаар тээрэмдэх, мөн хаягдал зэс, гууль, төмөр зэргийг ашиглах болжээ. 1942 оноос өвсөн цай түүж боловсруулан жил бүр 30-40 тн цай үйлдвэрлэж өөрийн ба зэргэлдээ аймгийн хэрэгцээг хангаж байсны гадна 1945 оноос эхлэн жил бүр 4000 торх хийж улсын хэрэгцээнд нийлүүлэх болжээ. 

	Артелийн гишүүд ажилчдын тоо өсөж, тэдний мэргэжил дадлага сайжирч хөдөлмөрийн багаж зэвсэг, түүхий эд материал зохих хэмжээгээр хангагдаж орон нутгийн нөөц баялгийг ашиглах болсноор нийт бүтээгдэхүүний гаргалт эрс дээшилсэн байна. 1942 онд 859 мянган төгрөгийн бүтээгдэхүүн гаргаж байсан бол 1946 онд 2319 мянган төгрөгийн бүтээгдэхүүн гаргаж бүх артелиуд төлөвлөгөөгөө жигд биелүүлэн улс хувьсгалын 25 жилийн ойгоор улсын хэмжээгээр хувьсгалт уралдаанд 1 дүгээр байр эзэлж МАХН-ын Төв Хороо, БНМАУ-ын Сайд нарын Зөвлөлийн туг, 60 мянган төгрөгөөр шагнагджээ. 

	Улсын өмчийн нэг чухал хэсэг болсон ойг бүх талаар хамгаалан түүнийг зөв зохистой ашиглах асуудал бүх нийтийг хамарсан чухал ажил хэргийн нэг болж байв. Аймгийн яамны мал аж ахуйн хэлтсийн бүрэлдэхүүнд ажиллаж байсан ойн тасгийн харьяанд 1946 онд 2823 хавтгай дөрвөлжин км талбайг эзэлсэн ой модыг улсын нэрийн өмнөөс хамгаалж, гал түймрийн аюулаас сэргийлэх үүрэг бүхий ойн цагдаа 15 сумд ажиллаж байсны дээр 81 багт тус бүр 18-150 хүний бүрэлдэхүүнтэй гал түймрээс сэргийлэх группүүд ажиллаж ойгоос оруулах орлогын төлөвлөгөөг 124,8 хувиар биелүүлж байв. 1952 оноос сумдын ой хамгаалах сайн дурын группүүд нь сайн дурын галын бүлгэмүүд болж 15 сум, 95 багт ажиллах болжээ. Ой модыг хамгаалах, ашиглалтыг улам бүр сайжруулах болсонтой холбогдуулж ойн тасаг 1954 онд ойн анги болон өргөжин зохион байгуулагдаж нийт сумдад ойн цагдаатай болсны хамт улс ардын аж ахуй, соёлыг хөгжүүлэх II таван жилийн ойн орлогын төлөвлөгөөг 104,7 хувь, гурван жилийн төлөвлөгөөг 96 хувиар биелүүлэн улсад 402,5 мянган төгрөгийн орлого оруулах болсон нь 1952 оныхоос 2,4 дахин, 1957 оныхоос 48,5 хувиар тус тус өсжээ. 

	1940 он гэхэд татварын гүйлгээнд улсын болон хоршооллын худалдаа зонхилох байр суурь эзэлж мал аж ахуйн зарим нэр төрлийн бүтээгдэхүүн, байгалийн баялгийг бэлтгэн нийлүүлэх, хөдөлмөрчдийг хэрэгцээтэй бараа таваараар хангах ажлыг эрхэлж байв. Тэр үед аймгийн төвд том дэлгүүр 3, жижүүрийн болон цэргийн ангийг түшиглэсэн бага хэмжээний дэлгүүр 1, нарийн боовны үйлдвэрлэлийг хамтатгасан гуанз 1, ойролцоо оршин байгаа малчин ардуудыг бараа таваараар хангах нүүдлийн худалдааны салбар 2, агент 1 ажиллаж байсны хамт хөдөө 37 сумдад анхны хоршоо 24, худалдааны улсын салбар 12, дэлгүүр мухлаг 69, агент ганзагын худалдаа 681 ажиллаж 6,1 сая төгрөгийн бараа таваарыг худалдан борлуулж байлаа. 1941 онд германы фашистууд ЗХУ-д довтолсон явдал худалдааны ажилд сүрхий бэрхшээл учруулсан билээ. Ард түмэнд худалдан борлуулах бараа таваар биет хэмжээгээр бэлэн үнийн дүнгээр 1947 он гэхэд 1940 оныхоос нэлээд буурсан байлаа. 

	Бараа солилцоог хөгжүүлэх үндсэн дээр 1942 оноос, ноос бэлтгэлийн талаар 1944 оноос, мал бэлтгэлийн талаар улсад албан журмаар нийлүүлэх бэлтгэлийн систем тогтож журамлагдах болсон нь худалдааны байгууллагын үүрэг ролийг улам өндөржүүлж өглөө. Бэлтгэлийн шинэ систем тогтсоноор мал ноос зэрэг бэлтгэн нийлүүлэх мал аж ахуйн бүтээгдэхүүн эрс нэмэгдэж энэ хэмжээгээр ард түмэнд орох мөнгөн орлого өссөн байна. 1940 онд үхэр 755, хонь 7240, ямаа 1246-г тус тус бэлтгэж байсан бол 1946 онд 125 мянган толгой бод бог мал буюу 1671 мянган кг мах, 1336,5 мянган кг ноос бэлтгэх болов. Мөн үхэр, адуу, тэмээний шир, хонь, ямааны арьс, үслэг ангийн арьс, тарваганы арьс зэргийг хэдэн олон мянгыг бэлтгэх болсон байна. Худалдааны байгууллагын бэлтгэн нийлүүлэх ажиллагаа ийнхүү өсөж ирсний зэрэгцээгээр тэргүүний жинчид 272, анчид 153-тай болж 1945 онд тэргүүний анчдын анхдугаар зөвлөгөөн хийлгэж туршлага дэлгэрүүлэх зэрэг зохион байгуулалтын арга хэмжээ авч байлаа. 

	1940 оны үед тус аймагт тээврийн ихэнхийг ердийн хөсгөөр гүйцэтгэж байлаа. Ард түмнийг өргөн хэрэгцээний бараа таваараар хангах, бэлтгэгдсэн арьс, шир, түүхий эд зэргийг тээвэрлэх асуудал сайн дурын үндсэн дээр зохион байгуулагдсан ердийн хөсгөөр шийдвэрлэгдэж байсан учраас бараа таваараар дутагдах явдал багагүй байлаа. Атан тэмээ, шар үхрийг эдэлбэрт сургахын тулд жил бүр улсаас тэргэнд сургах морь, шар үхрийн төлөвлөгөө өгч байв. 1941-1944 онд 2073 морь, үхрийг тэргэнд сургасан байна. Морь, үхэр тэргээр ихэвчлэн ойрын (богинын) тээвэр хийж байсан нь уг чанартаа тэмээн хөсгийг богинын тээврээс чөлөөлж алсын тээвэрт ашиглаж байсан арга хэмжээ байлаа. 

	Хатгал, Цагааннуурын дамжлага баазаас бараа таваар татан авахын тулд жилд ихэвчлэн хоёр удаа тэмээн жин явуулж байв. Тэмээн сүрэг бүрэн хүч таргаа авч чадсан намрын улирал буюу 9, 10 дугаар сарууд нь хүйтэн сэрүүний улирал орж хоног тутам хайруу хүйтний эрч нэмэгдэж байгаль орчлон цас мөсөөр хучигдсан байх хэдий боловч хэзээнээс нааш жин тээвэр хийж уламжлан дадсан жинчид тохиолдох бэрхшээл саадыг тэсвэртэй даван туулж ард түмнийхээ өмнө нэр төртэй үүрэг гүйцэтгэж байсан билээ. Зөвхөн 1946 онд нэг удаад 12666 тэмээн хөсөг хөдөлгөж байсан нь ердийн хөсөг манай ард түмний амьдралд хэчнээн чухал үүрэгтэй байсныг нотлоод зогсох биш тээврийн ажил үнэхээр манай ард түмний хэвшил болсон ажлын нэг байсан нь харагдаж байна. Жич тэмдэглэхэд ердийн хөсгийг тээвэрт ашиглах нь одоо ч гэсэн чухал рольтой хэвээр байгаа төдийгүй хөдөө орон нутагт богинын тээврийн гол үүргийг тэмээн хөсгөөр ердийн тээврээр гүйцэтгэж байна. 

	Аймгийн зам гүүрний станц нь 1940 оноос зам анги болон өргөжжээ. 1944 онд ЗИС-5 машин нэгтэй болжээ. 1956 онд Сайд нарын Зөвлөлийн тогтоолоор Тээвэр Холбооны Яамны харьяа болгож ЗИС-5, ЗИС-150 маркийн автомашинуудтай болж 100 мянга шахам төгрөгийн зам гүүрний ажил гүйцэтгэх болов. 1959 оноос С-80 трактор 1, экскаватор 1, өөрөө буулгагч машин 3-тай болжээ. Зам анги нь 1940-1960 онд Ганц, Тахт, Хацавч Ээрэг өндөр даваануудыг засаж тохижуулсан ба Богд, Чигэстэй, Цагаан-Олом, Буянт, Яруугийн нарийн, Тэс, Ширээгийн гол зэрэг газруудад тус бүр 1-2 том, жижиг гүүр барьсан байна. 

	Харилцаа холбооны хороо 1940 онд яриа, цахилгаан мэдээ, радио шуудан зэрэг 4 төрлийн үйл ажиллагааг эрхэлж хөдөөд Сонгино, Идэрийн салбарыг мэргэжил арга зүйн удирдлагаар хангаж, Увс, Ховд, Баян-Өлгий аймгуудыг Улаанбаатар хоттой холбон харьцуулах үүргийг гүйцэтгэж байлаа. 1941 оны сүүлчээс хагас цэрэгжүүлсэн зохион байгуулалтад орж албан үүрэг гүйцэтгэх зарчмын хувьд цэргийн зохион байгуулалттай ажиллах боллоо. 

	1943 онд Цагаанхайрхан сумын холбооны салбарыг байгуулж Тариат, Цагаан-Оломын чиглэлийн өөрийн барьцааны утас шугамын ажиллагааг бүрэн хэвийн байлгахад онцлон анхаарч байлаа. 1943 оны сүүлчээс хөдөөд 4 салбартай төвдөө гар ажиллагаа бүхий залгуурыг ашигласан 60 шахам телефон цэгтэй, 25 ваттын чадалтай радио узелийг 3,3 мянга гаруй цаг ажиллуулан 89 шахам цэгт радио нэвтрүүлэг сонсгон 27 мянга гаруй цахилгаан мэдээ дамжуулан үйлчилж байв. Тэрчлэн сумдад морин өртөөгөөр бичиг шууданг хүргэх, хүлээн авч тараах ажиллагааг гүйцэтгэж байв. 

	Хувьсгалын ардчилсан шатанд үндэс суурь нь тавигдаж бэхжин хөгжиж байсан соёл гэгээрэл, эрүүлийг хамгаалах салбаруудыг социалист байгуулалтын шатанд эрчимтэй хөгжүүлж ирлээ. Ард түмний оюун санааг хөгжүүлэх гол зорилт бол зөвхөн феодализмаас хөдөлмөрчдөд учруулсан нэлэнхийдээ бичиг үсэг үл мэдэх явдал ба харанхуй бүдүүлэг хоцрогдсон байдлыг даван туулах төдий хэрэг биш байв. Энэ бол эцсийн эцэст нийгмийн оюун санааны амьдралд үндсэн өөрчлөлт хийж ард түмний бүтээлч хүчийг өрнүүлэн олон зуун жил үргэлжилж ирсэн өнгөрсөн үеийн дадал заншил зан суртахууны үлдэгдлээс ангижирсан шинэ хүнийг бий болгох тухай асуудал байв. 

	1940 оны үед бүх хүн амын дөнгөж 10 орчим хувь нь хуучин бичиг мэдэх төдий байв. Хүн амыг бичиг үсэгт сургахын тулд сум, баг, албан байгууллагын дэргэд бүлгэм дугуйлан байгуулах, бичиг, үсэг мэдэх хүмүүст даалгаж хариуцуулан сургах зэрэг олон талын арга хэмжээ авав. Ард түмнийг бичигтэн болгох зорилтыг шийдвэрлэх асуудал хямд хялбар ажил байгаагүй. Юуны өмнө бичиг үсгийн бүлгэмийн багш нарыг бэлтгэх, албан хаагчдыг шинэ үсэгт сургаж тайлахын зэрэгцээгээр суралцагч хүмүүсийн хувийн идэвхжил сайн биш, өөртөө тавих шаардлага эхний үед сул байсан нь нэлээд хүнд асуудал болж байлаа. Гэвч 1952 онд бүх насанд хүрсэн хүн амын 97 хувийг бичиг үсэгт сургаж чадсан нь аймгийн соёлын хөгжлийн том амжилт боллоо. Ард түмнийг бичиг үсэгт сургах талаар хийсэн алхам нь цаашид тэдний ерөнхий боловсролын хэмжээг шат дараалан хөгжүүлэхийн үндэс суурь болсон байна. 

	Сургуулийг хөгжүүлэх явдлыг зөвхөн нам ба ардын засгийн төдийгүй бүх олон нийтийн ба хөдөлмөрчдийн үүрэг болгон тавив. Ардын сургуулийг үндэслэн байгуулах хэрэгт манай ард түмнээс хөрөнгө мөнгө, идэш, саалийн мал, гэр аж ахуйн хэрэгсэл зэргээр туслан дэмжиж байв. Гэвч сургууль байгуулах асуудалд олон янзын бэрхшээл тохиолдож байв. Үндэсний сэхээтний арми бүрэлдэн тогтоогүй байсан учир юуны өмнө мэргэжил боловсролтой багшлах хүчнээр дутагдаж байв. Сургуулийн байшин барилга барих хөрөнгө мөнгө дутмаг, барилга барих мэргэжил дадлагатай хүн байхгүй байсны учир хүүхдүүд гэрт хичээллэж үзүүлэн таниулах материал, тогтвортой сурах бичиг, хичээлийн бусад хэрэглэл дутмаг байв. 1940 он гэхэд бүх бага сургууль гэрт хичээллэж багш нарын дийлэнх нь мэргэжлийн биш зөвхөн 4, 7 дугаар анги төгссөн болон цэргээс халагдаж ирсэн бичиг үсэг мэдэх төдий хүмүүс байв. Феодалын үзэл суртлын нөлөө, ноёрхлоо алдсан ангийн ятгалгад автсан зарим эцэг эхчүүд сургуульд хүүхдээ өгөхийг хүсэхгүй элдвээр саатуулах явдал ч байлаа.

	Сургуулийн систем бүрэлдэл тогтоход тийм бэрхшээл саад байсан боловч нам, засгаас авч явуулсан тууштай арга хэмжээний үр дүнд ардын боловсролын системийг цаашид бүрэлдүүлэн хөгжүүлэх асуудал амжилттай шийдвэрлэгдсэн билээ. 1940 онд дунд сургууль 1, бага сургууль 10-д 714 хүүхэд суралцаж 34 багш ажиллаж байсан бол 1960 онд бүрэн дунд сургууль 2, долоон жилийн дунд сургууль 3, бага сургууль 23-д 6465 хүүхэд суралцаж суралцагчид 9 дахин, багш нар 6 дахин нэмэгдээд зогсоогүй бүх багш нарын 33,3 хувь нь бүрэн дээд болон тусгай мэргэжлийн дунд боловсролтой хүмүүс болсон байв. Энэ үед аймгийн сургуульд суралцагчдын дотроос нам төрийн зүтгэлтэн, БНМАУ-ын хөдөлмөрийн баатар, гавьяатнууд, эрдэмтэд зэрэг улс эх орондоо алдар гавьяатай олон арван бүтээлч сэхээтнүүд төржээ. 

	Манай аймагт балчир насны хүүхэд багачуудыг хүмүүжүүлэх төв болсон цэцэрлэг 1941 онд аймгийн захиргааны харьяанд 1 бүлэг, 1 багш 25 хүүхэдтэй байгуулагдаж ажиллажээ. 1943 онд аймгийн төвийн артелийг түшиглэн 2 дугаар цэцэрлэг 25 хүүхэдтэй, эрхлэгч, багш зэрэг 4 орон тоотой байгуулагдав. 1948 он гэхэд аймагт 5 цэцэрлэг ажиллах болсны 3 нь үйлдвэр хоршооллын артелиудыг түшиглэн байгуулагджээ. Цэцэрлэгүүд материаллаг бааз, мэргэжилтэн боловсон хүчнээр бэхжиж ирлээ. Таван жилийн төлөвлөгөөний жилүүдэд аймгийн төв хөдөөд шинээр 4 цэцэрлэг улсын төсвөөр байгуулагдсанаар 1960 онд цэцэрлэгийн орон тоо 6 болж жил тутам 300 гаруй хүүхэд хүмүүжих боллоо. 

	Аймгийн эрүүлийг хамгаалах байгууллага өсөн бэхжиж, түүний үйлчлэх хүрээ улам бүр өсжээ. 1941 онд яр, хүйтнийг эмчлэх тасаг, 1945 онд төрөх тасаг нээгдэв. 

	Соёл урлагийн байгууллагууд материаллаг бааз, мэргэжилтэй боловсон хүчнээр улам бүр хангагдаж соёл үйлчилгээний ажлын чанар үр нөлөө дээшилж тэдгээрийн үйл ажиллагааны агуулга, хэлбэр баяжиж хөдөлмөрчдийн дотор түгээн дэлгэрүүлэх соёл хүмүүжлийн ажил тогтмолжин мэргэжлийн урлагийн байгууллагууд болон хөгжсөн нь соёлын хувьсгалын том ялалт, социалист байгуулалтын нэн чухал амжилтын нэг боллоо. 1940 оны үед цөөн тооны сайн дурын уран сайханчид бүхий тогтмол биш ажиллагаатай клуб ихэвчлэн нүүдлийн чанартай ажиллаж байсан улаан гэр, фото зургийн салбар, 5 аймаг хариуцсан кино бааз ажиллаж байсан бол 1960 онд аймгийн соёлын ордон, кино театр, гэрэл зургийн салбар, нийтийн номын сан, ОНС кабинет, дүрслэх урлагийн салбар аймгийн төвд ажиллах болсны зэрэгцээгээр хөдөөд нүүдлийн кино, сумын улаан булан, төрөл бүрийн сурталчлах танхим зэрэг олон арван соёл үйлчилгээний байгууллага бий болсон байна. 

	1945 онд аймгийн намын хороо, захиргааны хэвлэл «Туяа” сонины газар уйгуржин үсгийн партизан болон шинэ үсгийн касс хоёртой, хэвлэлийн хуудасны дөрөвний нэгийн хэмжээний сонин гаргаж 15 идэвхтэн бичигч, 1200 шахам захиалагчтай байгуулагдаж байсан бол 1960 он гэхэд орчин үеийн техник тоног төхөөрөмжөөр тоноглогдсон үйлдвэр болсон байна. «Туяа” сонин 1958 оноос эхлэн хагас хэвлэлийн хуудасны хэмжээтэй гарч нам засгийн бодлого, улс орон, аймгийн хөгжилт, олон улсын байдлын тойм, марксист-ленинист онолын үндсийг хөдөлмөрчдөд сурталчлах намын үзэл суртал хүмүүжлийн чухал хэрэгсэл болов. 

	 

	Хэтийн төлөвлөгөөт эхний жилүүдэд

	1945 оны 9 дүгээр сард МАХН-ын Төв Хорооны Улс Төрийн Товчоо МАХН-аас тус орны улс ардын аж ахуй, соёлыг 1941 оноос жил жилийн төлөвлөгөөтэй хөгжүүлэн ирснийг үндэслэж, улсын аж ахуй, соёлыг хэтийн төлөвлөгөөтэй хөгжүүлэх боломжтой боллоо гэж үзэн анхдугаар таван жилийн төлөвлөгөөг зохиох шийдвэр гаргасан юм. Түүнээс хойш, өөрөөр хэлбэл 1947 оноос хойш БНМАУ-ын улс ардын аж ахуй, соёл олон жилийн төлөвлөгөөтэйгөөр хөгжиж ирэв. Үүнээс тус улсад социалист үйлдвэрлэлийн харилцаа ялах хүртэл буюу 1960 он хүртэлх хугацаанд 1947 онд хуралдсан МАХН-ын XI их хурлаар батлагдсан анхдугаар таван жил (1947-1951), 1954 онд хуралдсан МАХН-ын XII их хурлаар батлагдсан 2 дугаар таван жил (1952-1957), 1958 онд хуралдсан МАХН-ын XIII их хурлаар батлагдсан 3 жил (1958-1960) гэсэн гурван удаагийн олон жилийн төлөвлөгөөг зохион биелүүлсэн юм. 

	Эдгээр гурван удаагийн олон жилийн төлөвлөгөөгөөр Завхан аймагт оногдсон төлөвлөгөөт зорилт нь Завханчуудын социалист бүтээн байгуулалтын 1947-1960 оны үеийн ажлын үндсэн удирдамж, мөрдлөг болж байв. 

	Анхдугаар таван жилийн төлөвлөгөөний эдийн засаг, улс төрийн гол зорилт нь тус улсын эдийн засаг ба соёл боловсролыг өрнүүн хөгжүүлэх үндсийг тавьж дотоодын баялгийг дээд хэмжээгээр ашиглах үндсэн дээр үйлдвэрлэх хүчнийг, ялангуяа МАА-г бүхий л аргаар хөгжүүлж түүний ашиг шимийг нэмэгдүүлэх, хөдөлмөрчдийн аж амьдрал, соёлын хэмжээг дээшлүүлэх, батлан хамгаалах хүчийг зузаатгахад чиглэгдэж байлаа. 

	Улс ардын аж ахуй, соёлыг хөгжүүлэх анхдугаар таван жилийн төлөвлөгөөний удирдамжийг аймгийн хөдөлмөрчид баяртай хүлээн авч аймгийн намын идэвхтний хурлаар хэлэлцэн төлөвлөгөөт таван жилийн үндсэн зорилтуудыг хөдөлмөрч, малчин ардуудад тайлбарлан таниулах, ард түмний бүтээлч идэвхийг өрнүүлэх арга хэмжээнүүдийг авч явуулсан байна. Анхдугаар таван жилийн төлөвлөгөөт зорилтыг хэрэгжүүлэхэд нам засгаас ЗХУ-ын ард түмний тусламж дэмжлэгтэйгээр ардын хувийн аж ахуйтныг морин өртөөний албанаас чөлөөлсөн, зарим татварыг хөнгөлөх, өвс хадах морин станцыг нэмж байгуулах, мал эмчилгээний салбар үйлчлэх хүрээг өргөтгөж ХАА-г мэргэжилтэй боловсон хүчнээр хангах, нийгэм соёлын бүх арга хэмжээг сайжруулах, улсын хөрөнгө оруулалтыг жил дараалан нэмэгдүүлэх зэрэг чухал арга хэмжээг авч байсан нь маш чухал түлхэц болсон юм. 

	Анхдугаар 5 жилийн үе буюу 1949 онд ард түмний нуруун дээр тохогдож байсан хүнд хүчир дарамтын нэг морин өртөөний албаас ардын аж ахуйтныг чөлөөлөв. МАХН-ын Төв Хороо, Сайд нарын Зөвлөлийн 153735 дугаар тогтоолыг үндэслэж аймгийн намын хороо, бага хурлын тэргүүлэгчдээс тогтоол гаргаж аймаг, сумдын төв болон дамжлага болж байсан 57 морин өртөөний оронд 14216 агттай улсын морин өртөө 30, шуудан тээврийн 7 авто машинтай авто 8-р өртөөг 1949 оны 10 дугаар сард байгуулсан билээ. 

	Анхдугаар таван жилийн төлөвлөгөөг биелүүлэхэд аймгийн нийт хөдөлмөрчид малчдын хүчийг чиглүүлж ажилласны үр дүнд 1952 онд ардын үйлдвэрлэлийн нэгдлийн мал 8,1 дахин, ардын аж ахуйтны мал 9,2 хувиар, өвс хадах морин станцуудын тоо 5 дахин өсөж, Шүлүүстэй, Жавхлант сум малаа 30 илүү хувь өсгөсөн байна. Мал өсгөх төлөвлөгөөг 15 баг, 5123 аж ахуйтан биелүүлжээ. 

	5 жилд ардын аж ахуйтнуудад үржил ашиг шимтэй мал, хадлангийн багаж хэрэгсэл худалдан авах, хашаа хороо барих зэрэгт 127,2 мянган төгрөгийн урт богино хугацаатай зээл олгожээ. Таван жилд аймгийн хэмжээгээр таван төрлийн нийт малаас ашиглах ашиг шим эрс дээшилжээ. 1948 онд 7687,6 тн мах бэлтгэж байсан бол 1952 онд 10951,9 тонн мах бэлтгэх болов. 

	Өвс хадах морин станцуудын тоо олширч техник төхөөрөмж 2-3 дахин, хадсан талбай 3,6 дахин өсжээ. 1949 онд Тэгш, Борхын станцууд, 1950 онд Шураг, Могойн гол, Өвөртээлийн станцууд шинээр нэмэн байгуулагдсанаар станцын тоо 6 болж ардын аж ахуйтан, ардын үйлдвэрлэлийн нэгдэлд малын тэжээл бордоо бэлтгэх, шинээр нэвтэрч байгаа техник төхөөрөмжийг ард түмний амьдрал үйл ажиллагаанд нэвтрүүлэн эзэмшиж сургахад чухал үүрэг гүйцэтгэж байв. 

	Өвс хадах станцууд өсөж хөгжин цаашид МААМ станцууд байгуулагдах үндэс суурь болж өглөө. 1956 оны сүүлчээр Цагаанхайрхан сумын Шураг, Алдархаан сумын Борхын өвс хадах морин станцуудыг өргөтгөн нийлүүлж анхны МААМС Алдархаан суманд гинжит ба дугуйт трактор 5, С-4 комбайн 1-тэй байгуулагдав. Хоёр жилийн дараа Нөмрөг суманд 2 дахь МААМС байгуулагдсан байна. 1959 онд Могой, Тэгшийн морин станцуудыг татан буулгаж тэдгээрийн техник төхөөрөмж, хөрөнгө материалыг МААМС-т шилжүүллээ. МААМС байгуулагдсан нь ХАА-н нэгдлүүдийг аж ахуй, зохион байгуулалтын хувьд бэхжүүлэн атар газар эзэмшиж газар тариаланг эрчимтэй хөгжүүлэхэд шийдвэрлэх роль гүйцэтгэх болов. 1959 онд МААМС нэгдлүүдтэй байгуулсан гэрээний үндсэн дээр 2462,6 га-д үр тариа, төмс хүнсний ногоо, малын тэжээл тариалж, 4107,4 тонн өвс хаджээ. МААМ станцууд 1960 онд гинжит ба дугуйт трактор 60, комбайн 16, бусад хөдөө аж ахуйн олон төрлийн машин техниктэй ажиллаж 2930 га-д тариалжээ. МААМ станцууд байгуулагдаж атар газрыг цоо шинээр эзэмших болсон нь нэгдлүүдийн мөнгөн орлогыг нэмэгдүүлэх нэг эх үүсвэр болсон төдийгүй мал сүргийн үүлдэр угсааг сайжруулах, өсөлтийн тогтворжилтыг хангахад чухал үүрэг гүйцэтгэж байлаа. 

	5 жилд малын их эмчийн салбар 3 дахин, бага эмчийн салбар 30 хувь өсжээ. 

	Хүнсний комбинат нь 5 жилийн төлөвлөгөөг үнийн дүнгээр 101 хувиар биелүүлжээ. Хүнсний комбинатын хэмжээгээр 1952 онд 1947 оныхоос нийт бүтээгдэхүүн 4 дахин, ажилчдын тоо 3,9 хөдөлмөрийн бүтээмж 12 хувиар өсөж өөрийн өртөг 24 хувиар буурсан байна. 

	5 жилд сургууль, эмнэлэг, үйлдвэр, конторын 17 барилга барьсан ба 10 жилийн сургуулийн барилга баригдаж үндсэндээ дуусжээ. 

	Аймгийн харилцаа холбоо 5 жилийн төлөвлөгөөг 100-139 хувь биелүүлж радио цэг 1947 онд 211 байсан бол 1952 онд 417 болжээ. Аймгийн харилцаа холбоо 1952 онд телефон, цахилгаан, шуудан, радио, аж ахуй гэсэн 5 тасагтай хөдөөд 6 салбартай болсон ба ажлынхаа амжилтаар МҮЭ-ийн Зөвлөл, Харилцаа Холбооны Яамны туг, 1500 төгрөгөөр шагнагдсан байна. 

	Морин өртөөний халаа үүргийг хүлээн авч 1949 онд байгуулагдсан шуудан тээврийн авто өртөө авто тээврийн бааз байгуулах үндэс суурь боллоо. 1952 онд аймгийн авто шуудан 12 машинтай болжээ. 1954 онд БНМАУ-ын Сайд нарын Зөвлөлийн тогтоолоор аймгийн авто өртөөний ГАЗ 51 маркийн 12 машин дээр авто тээврийн 1 дүгээр баазаас ЗИЛ-150 машин 10, авто тээврийн 2 дугаар баазаас бензин тээврийн ЗИС-5 машин 14, авто тээврийн 7 дугаар баазаас ачааны ЗИС-5 машин 20, улсаас ГАЗ-51 машин 1, ЗИС-150 машин 20, бүгд 77 авто машинтай авто тээврийн 20 дугаар баазыг 110 гаруй ажилчидтай байгуулсан байна. Ийнхүү байгуулагдсан авто тээврийн бааз нь шуудан, ачаа, бензин тээврийг эрхэлж байгуулагдсан жилдээ 1636,9 мянган тонн км-ийн ачаа, 1479,3 мянган хүн км-ийн шуудан тээвэр, 233,8 мянган тонн км-ийн бензин тээврийг үүрэг гүйцэтгэж 40 мянган төгрөгийн ашигтай ажиллажээ. 1952 онд жолооч нарын дунд зарласан социалист уралдаанд жолооч Дашчоймбол жилийн нормоо 295 хувь, Гомбо 187 хувь, Дүгэрсүрэн 185,9 хувиар биелүүлэн 1, 2, 3 дугаар байр эзлэн шалгарчээ. 

	Анхдугаар таван жилд тус аймагт 10 ба 7 жилийн дунд сургууль тус бүр 1, бага сургууль 5, хүүхдийн цэцэрлэг, ясли, нүүдлийн кино 6, кино театр, клуб тус бүр 1 шинээр бий болсноор бага дунд сургууль 30, сурагчид 4278 болсон нь 1947 оноос 11,5 дахин өсжээ. 5 жилд аймгийн хэмжээгээр бүх насанд хүрэгчдийн 97 хувь нь бичиг үсэг мэдэх болжээ. 

	Тус аймгийн ардын эрүүлийг хамгаалах байгууллагууд материаллаг бааз, боловсон хүчний хувьд нэлээд бэхжиж бага эмчийн салбар 44, эх барих салбар 30, больницын орны тоо 60 хувиар тус тус нэмэгджээ. 1940 онд айргийн эмнэлэг нээгдэж 1950 оноос эхлэн аймгийн эмнэлгийн хэлтсийг их эмчээр удирдуулж эмнэлгийн бүх байгууллагуудыг зохион байгуулалтын нэгдсэн удирдлагаар хангах боллоо. 

	Аймгийн дунджаар нэг хүнд 1947 онд 106 төгрөгийн бараа борлуулж байсан бол 1952 онд 160 төгрөгийн бараа борлуулах болжээ. 

	Анхдугаар 5 жилд тус аймгийн хэмжээгээр үйлдвэр, худалдаа, тээвэр холбоо, соёл боловсрол, эрүүлийг хамгаалах зэрэг мал өсгөх төлөвлөгөөнөөс бусад зорилтууд цөм амжилттай биелэгджээ. Улс, аймгийн хэмжээгээр мал өсгөх зорилт биелэгдээгүй нь нэгдүгээрт хэтийн төлөвлөгөөтэй хөгжүүлэх анхны туршлага учраас төлөвлөгөө зохиох, түүнийг биелүүлэхэд практик дадлага дутмаг байсан, хоёрдугаарт мал сүргийн дийлэнх нь ардын аж ахуйтны хувийн өмчлөлд байсантай холбоотой юм. 

	Анхдугаар 5 жилийн төлөвлөгөөний жилүүдэд улс ардын аж ахуйн бүх салбарт хувьсгалт уралдаан эрчимтэй өрнөж олон байгууллага, хамт олон удаа дараа шалгарч байв. 1952 онд Ардын хувьсгалын 31 жилийн ойн нэрэмжит хувьсгалт уралдаанд Идэр сум 1 дүгээр байр эзэлж аймгийн намын хороо, ХДХ-ын гүйцэтгэх захиргааны үүрд хадгалагдах тугаар шагнагдсаны дээр мөн онд сүү, тос боловсруулах ажлаар Идэр, Хуягт, Отгон сумууд 1, 2, 3 дугаар байр эзэлсэн байна. 

	Ийнхүү улс ардын аж ахуй, соёлыг хөгжүүлэх анхдугаар таван жилийн төлөвлөгөөг тус аймаг амжилттай биелүүлсэн нь манай орны социализмд дэвшин орох их үйл хэрэгт зохих хувь нэмрээ оруулсан хэрэг юм. Тус аймаг анхдугаар 5 жилийн төлөвлөгөөний жилүүдэд Баянхонгор, Говь-Алтай, Ховд, Увс аймгуудтай хувьсгалт уралдаантай ажиллаж байжээ. 

	1954 онд хуралдсан МАХН-ын XII их хурал анхдугаар 5 жилийн төлөвлөгөөний дүнг гаргаж II таван жилд хийж гүйцэтгэх социалист байгуулалтын ээлжит зорилтуудыг тодорхойлж өгөв. II таван жилийн төлөвлөгөөний үндсэн зорилт нь улс ардын аж ахуй социалист салбаруудыг цуцалтгүй бэхжүүлэхийн зэрэгцээ ардын аж ахуйтныг бүх талаас дэмжих үндсэн дээр тэдэнд социалист аж ахуйн давуу талыг харуулах, улс ардын аж ахуйн бүх салбарыг цаашид хөгжүүлэх, ард түмний материаллаг аж байдал, соёлын хэжээг дээшлүүлэхэд чиглэгдэж байлаа. 

	II таван жилд нам засгаас хөдөө аж ахуйг хөгжүүлж ард түмний аж амьдралын хэмжээг дээшлүүлэх олон чухал арга хэмжээ авч хэрэгжүүлсэн юм. Мал аж ахуйн улсын бэлтгэлийн үнийг нэмэгдүүлж ардын аж ахуйтнаас авах албан татварыг багасгаж 10 хүртэлх бодтой ардын аж ахуйтныг улсын бэлтгэлийн зүйл ба албан татварын үүргээс бүрэн чөлөөлж жижиглэн худалдаалах барааны үнийг хорогдуулсан байна. Мөн мал аж ахуйн машинт станцуудыг байгуулж, ардын аж ахуйтанд бэлтгэх өвсний үнийг хорогдуулж, хөдөө аж ахуйн нэгдлүүдэд зээллэг олгож сайн үүлдрийн мал, техник, төхөөрөмж худалдах болов. 

	11 таван жилийн төлөвлөгөөг биелүүлэхэд Завхан аймгийн нам, улс, аж ахуй, хоршооллын байгууллага, нийт хөдөлмөрчид хүч чармайлтаа дайчлан ажиллаж аж ахуй, соёлын бүх салбарт социалист уралдааныг өрнүүлэн ажиллав. Үүний үр дүнд II таван жилд тус аймаг 1952 онд байсан малаа 7,2 хувь, үүнээс ардын аж ахуйтны мал 5,8 хувь, хөдөө аж ахуйн нэгдлийн мал 8,3 дахин ардын үйлдвэрлэлийн нэгдлүүдийн тоо 5,8 дахин өсөж нэгдэлжих хөдөлгөөн эрчимтэй өрнөж аймгийн бүх өрхийн 27,8 хувь, хүн амын 29,2 хувь, малын 17,6 хувь нь хөдөө аж ахуйн нэгдэлд хамрагдаж 34 нэгдэлтэй болсны дотроос Жавхлант, Отгон, Сонгино сумдын ардын аж ахуйтны 45-53 хувь, Дөрвөлжин сумын ардууд анх 100 хувь нэгдэлжсэн байна. 

	Баян-Уул, Сантмаргаз, Ургамал, Цогтжаргалан сумд мал өсгөх 5 жилийн төлөвлөгөөг 21,1-25,1 хувиар давуулан биелүүлжээ. 

	Тус аймагт 1953 оны 8 дугаар сард Алдархааны Хөх хошуунд монгол хонины улсын үржлийн аж ахуй байгуулагдав. Гэвч тус аж ахуй нь нутгийн байршилт, материаллаг бааз, тариалах талбайн хэмжээ зэргийг харгалзан 1958 онд Баянхонгор аймгийн Байдрагт шилжин суурьшсан байна. 

	Таван жилийн эцэст малын их эмчийн салбар 6, бага эмчийн салбар 77, утах байр 31, суурин онгоц 16, нүүдлийн онгоц 647-той болж мал аж ахуйд шинжлэх ухааны үндэстэй эмнэлгийн үйлчилгээ ихэд нэвтэрч үр дүнгээ өгөв. 1957 онд малын нэг их эмчид 304,1 мянган мал, бага эмчид 23,7 мянган мал оногдох болсон нь 1952 оныхоос 236,3 хувиар багасжээ. 

	II таван жилд аймгийн хэмжээгээр үйлдвэрийн нийт бүтээгдэхүүн 7,6 хувь, хөдөлмөрийн бүтээмж 17,8 хувиар өсөж бүтээгдэхүүний өөрийн өртөг 7,8 хувиар хямдарч жижиглэн худалдаалах бараа гүйлгээ 56 хувь, нийт хүн амын мөнгөн орлого 40 хувиар тус тус нэмэгджээ. Таван жилийн төлөвлөгөөг аймгийн хэмжээгээр үйлдвэр 2, тасаг 21, бригад 1 биелүүлсэн бөгөөд Чандмана-Өлзийт, Отгон сумын сүү тосны заводын мастер Мулцай, Чойжилсүрэн, авто тээврийн 20 дугаар баазын жолооч Пүрэвжавдаг, Пэлжээ, Жамбал, Даваг-Осор, харилцаа холбооны монтёр Ламжав, радиоч Намжил нарын 48 ажилчин 5 жилийн төлөвлөгөөг 105-156,6 хувиар биелүүлжээ. 

	Хүнсний комбинат 5 жилийн төлөвлөгөөг талх, нарийн боовноос бусдыг нэр төрлөөр нь 104-221 хувиар биелүүлжээ. Үйлдвэр хоршооллын холбоо нийт бүтээгдэхүүн үйлдвэрлэлтийг 102,5 хувиар биелүүлжээ. Харилцаа холбоо 5 жилд телефон точик, понопартын салбар нэмэгдүүлэх, сум, багийг радиожуулах төлөвлөгөөг 100-244 хувиар биелүүлж өөрийн хүчээр Их-Уул, Тэлмэн, Тэгшийн артель, Хэрсэн сангийн аж ахуй зэрэг 5 газрын 86 км шугамыг тавьж аймагтай харилцаатай болгожээ. 1952 онд 22 сум нэгдэл хүлээн авагчтай байсан бол бүх баг, 40 шахам нэгдлүүд хүлээн авагчтай болж телефон точик 95, шугамын урт нь 1100 км болж 6,8-83,3 хувиар өсжээ. 

	II таван жилд авто тээврийн XX бааз нь ажиллах боловсон хүчин, техник тоног төхөөрөмжөөр хангагдаж материаллаг бааз нь сайжирсан байна. Авто тээврийн бааз байгуулагдаж ажилласнаар хөдөлмөрчдийг өргөн хэрэгцээний бараа таваараар хангах ажил шуурхай болж алс хол тээвэрт явж байсан олон мянган ердийн хөсгийг зөвхөн орон нутгийн чанартай тээвэрт ашиглах болов. Авто тээврийн баазын жолооч нарын дунд социалист уралдаан 100 мянгатны хөдөлгөөн эрчимтэй өрнөж 1955 онд анх жолооч Дашчоймбол 100 мянган км явж 1956 оноос Пүрэвжавдаг, Лувсанбалдан, Намхайдорж нарын 11 жолооч 100 мянгатны болзол хангаж 100 мянгат бүгд 12-той болжээ. Таван жилийн төлөвлөгөөг 19 жолооч, слесарь 8, бүгд 27 хүн давуулан биелүүлжээ. 1955 онд тээвэрчдийн дунд зарласан социалист уралдаанд жолооч Осор, засварчин Нацагдорж нар 1, 2 дугаар байр, жолооч Очир, Дүгэрсүрэн, Намхайдорж, засварчин Норов нар 4 дүгээр байр эзлэн аймгийн ХДХ-ын гүйцэтгэх захиргааны шагналаар шагнагдаж байжээ. 

	Авто тээвэр ийнхүү эрчимтэй хөгжсөний зэрэгцээ 1956 оноос Улаанбаатар хоттой нисэх онгоцны шуудан тээврийн харилцаатай болсон ба 1960 оны үед Тосонцэнгэл хот болон 12 сумд агаарын шуудан харилцаатай болов. 

	Аймгийн хоршоодын холбооны хэмжээгээр 5 жилд бараа татан авах төлөвлөгөөг 110,2, бараа борлуулалтыг 101, мал бэлтгэлийг 100,9 хувиар тус тус биелүүлж малын тарга хүчнээс 133,6 тонн мах давуулан тушаажээ. II таван жилд худалдааны байгууллагуудын материаллаг бааз, боловсон хүчний хангамж, үйлчлэх хүрээ өргөжин сайжирч ирэв. Худалдааны байгууллагуудын нийт борлуулалт 16,3 сая төгрөгт хүрч 5 жилийн төлөвлөгөөгөөр улсад бэлтгэх мал мах, ноос түүхий эдийн бүх төлөвлөгөөт зүйлийг нэр төрөл дээр нь 100-гаас дээш хувиар биелүүлсэн байна. 

	II таван жилд соёл гэгээрэл, ардын эрүүлийг хамгаалах зорилтууд амжилттай биелэгдэж сургуулийн өмнөх насны бүх хүүхдийг анхан шатны боловсролтой болгох ажил биелж аймгийн төвд нийтээр заавал 7 жилийн боловсролтой болгох ажил зохиогдлоо. Таван жилийн эцэст бага сургууль 20, 7 жилийн сургууль 3, 10 жилийн сургууль 2, бүгд ерөнхий боловсролын 25 сургуульд 5,5 мянган хүүхэд суралцах болж урьдах 5 жилээс сурагчдын тоо 39,1 хувиар нэмэгдсэн байна. Мөн улсын төсөвт цэцэрлэг 5 ажиллаж түүний хүүхдийн тоо 215 болж өслөө. 1957 онд суурин кино 1, нүүдлийн кино 21, улаан булан 30, ном уншлагын газар 21 болж ард түмний дотор явуулах соёл хүмүүжлийн ажлын үр нөлөө, хамрах хүрээ өргөжин кино үзэгчдийн тоо 91,5 мянгад хүрч хөдөлмөрчдийн соёл боловсролын хэмжээ эрс дээшилсэн байна. Ардын эрүүлийг хамгаалах байгууллагын таван жилийн төлөвлөгөө биелэгдэж 1957 онд их эмчийн салбар 5, бага эмчийн салбар 29 эх барих салбар 17, ясли 2, эмийн аптек 4-тэй болж түүнд их эмч 9, бага эмч 37, сувилагч 72 ажиллах болжээ. 1953-1954 онд сүрьеэ, мэс заслын тасаг, 1956 онд гэрлийн тасаг, 1959 онд цахилгаан шарлагын эмнэлэг тус тус байгуулагдав. Ор 300 гаруй болж 1952 оныхоос 2 дахин өсөж Тосонцэнгэл, Шүлүүстэй, Сантмаргаз зэрэг 3 сумд их эмчийн салбар шинээр байгуулагджээ. 

	МАХН-ын Төв Хороо, БНМАУ-ын Сайд нарын Зөвлөлөөс гаргасан тогтоолын дагуу Отгон тэнгэрийн рашааныг түшиглэн 1954 онд баруун аймгуудыг хамарсан рашаан сувиллын газрыг байгуулан ашиглалтад оруулжээ. Тус амралт жил бүр нэмж тохижуулагдан улсаас өгсөн төлөвлөгөөг амжилттай биелүүлж 1960 онд 1954 оныхоос хүлээн авсан хүний тоо 2,5, амралтын ор хоног 3,3 дахин өссөн байна. 5 жилд аймгийн төсвийн гүйцэтгэлийн орлого 32,7, зарлага 52 хувиар, улс ардын аж ахуйн арга хэмжээний зардал 87,6 хувь, нийгэм соёлын арга хэмжээний зардал 87,5 хувиар тус тус өсөж 5 жилийн хөрөнгө оруулалт урьдах 5 жилийнхээс 2,6 дахин нэмэгджээ.

	2 дугаар таван жилийн төлөвлөгөөний жилүүдэд тавигдсан зорилтыг амжилттай биелүүлсэн олон байгууллага, хүмүүс улс, аймагт байр эзлэн шалгарч шагнагдаж байв. Завхан аймаг нь 1956 онд урьд оны малаа 9 хувиар өсгөж улсад 2 дугаар байр эзлэн шалгарч МАХН-ын Төв Хороо, БНМАУ-ын Сайд нарын Зөвлөлийн диплом, 50 мянган төгрөгөөр шагнагджээ. Үүнээс гадна улсын хэмжээгээр хөдөө аж ахуйн нэгдлүүдийг шалгаруулах болзолд Жавхлант сумын «Улаан партизан” нэгдэл 1956 оны ажлаар, Цогтжаргалан сумын «Чойбалсангийн зам” нэгдэл 1957 оны ажлаар тус тус шалгарч 4 дүгээр байр эзэлж МАХН-ын Төв хороо, Сайд нарын Зөвлөлийн диплом радио хүлээн авагч, сүүний машин, хөдөө аж ахуйн ажилтны номын сангаар шагнагдсан байна. 

	Нам засгаас улс орныг үйлдвэржүүлэх, хөдөө аж ахуйг хөгжүүлэх талаар явуулсан бодлого, дэс дараатай арга хэмжээ, ЗХУ-ын техник эдийн засгийн гүн туслалцааны ачаар манай улс хоёр удаагийн 5 жилийн төлөвлөгөөний биелэлтийн үр дүнд дан ганц мал аж ахуйн орноос хөдөө аж ахуй-аж үйлдвэрийн орон болсныг МАХН-ын XIII их хурал дүгнэсэн билээ. Энэ нь манай орны түүхэнд социалист байгуулалтын явцад олсон том ялалт амжилт мөн байв. 

	Намын XIII их хурал II таван жилийн төлөвлөгөөний биелэлтийг хэлэлцээд ардын аж ахуйг социалист ёсоор өөрчлөн дуусгах тухай асуудлыг нэн чухалчлан үзэж «Манайд одоо нэгдэлгүй сум байхгүйн дээр нэгдэлд ардын аж ахуйтны нийт давхраанаас орж байгаагаас үзэхэд нэгдэх хөдөлгөөн олон түмний шинжтэй болжээ. Энэ бол сүүлийн хэдэн жилд хөдөө орон нутагт гарсан чанарын шинэ үзэгдэл ахиц юм” гэж дүгнэж, ойрын гурван жилд ардын аж ахуйтныг нийтээр нэгдэлжүүлэх зорилго тавилаа. 

	Намын XIII их хурлаас батлагдсан улс ардын аж ахуй, соёлыг 1958-1960 онд хөгжүүлэх 3 жилийн төлөвлөгөөний үндсэн зорилт бол тус орны үйлдвэрлэх хүчийг шинээр хөгжүүлж, хөдөө аж ахуйн социалист салбарыг зүйл бүрээр хөгжүүлэн бэхжүүлэх, улс ардын аж ахуйн бүх салбарыг цаашид өрнүүлж, улмаар хөдөлмөрчдийн аж амьдрал соёлын хэмжээг гуйвалтгүй дээшлүүлэх ажлыг хангах явдал мөн гэж тодорхойлжээ. 

	Ардын аж ахуй, соёлыг 3 жилийн төлөвлөгөөтэй хөгжүүлэх тухай намын их хурлын шийдвэрийг манай аймгийн хөдөлмөрчид баяртай хүлээн авч түүнийг биелүүлэхэд хүч чармайлтаа дайчлан ажилласны үр дүнд аймгийн аж ахуй, соёлын салбарт багагүй амжилт олов. Завхан аймаг 1960 онд 1957 онд байсан мал дээрээ 16 мянган мал нэмж 2,6 хувиар өсгөжээ. Гурван жилийн мал өсгөх төлөвлөгөөг Баян-Уул, Баянхайрхан, Сонгино, Түдэвтэй, Тэлмэн сум давуулан биелүүлжээ. Завхан аймаг 3 жилийн төлөвлөгөөний эцсийн жил 1960 онд мал өсгөх улсын төлөвлөгөөг биелүүлээгүй боловч 4 сум, 13 нэгдэл мал өсгөх төлөвлөгөөг давуулан биелүүлэв. Мал өсгөх улсын төлөвлөгөөг Эрдэнэхайрхан сум 103,2 хувь, Цагаанчулуут сум 102,4 хувь, Цагаанхайрхан сум 101,3 хувь, Баян-Уул сум 100,2 хувь тус тус давуулан өсгөсөн ба аймагт мэнд сүрэгтэн өрх 633 болжээ. Таван төрлийн малаас аймгийн хэмжээгээр хонин сүргийг 17653 толгойгоор буюу 1,6 хувиар өсгөсөн байна. 

	Гурван жилийн төлөвлөгөөний жилүүдэд мал сүрэгт хадлан бэлтгэх, хашаа барих, худаг гаргах ажил нэлээд сайжирчээ. 

	1960 онд аймгийн хэмжээгээр малын их эмчийн салбар 8, бага эмчийн салбар 28-д их эмч 9, бага эмч 80, дээд мэргэжлийн зоо техникч 4, дунд мэргэжлийн зоо техникч 16 ажиллаж, 3 жилд урьдчилан сэргийлэх тарилга туулгалтын төлөвлөгөөг биелүүлж өвчилсөн бүх малын 80 хувийг эмчилж эдгэрүүлжээ. 1958 оноос мал эмнэлгийн лаборатори, 1959 оноос ариун цэврийн станц ажиллах болж 1960 оны эцэст утах байр 25, суурин онгоц 15, нүүдлийн онгоц 400-тай болж ажиллах боловсон хүчин, материаллаг хангамжаар жил бүр сайжирч иржээ. Үүний үр дүнд тус аймагт малын төрөл бүрийн халдварт өвчин устсан байна. 1960 онд цыган үүлдрийн хуц 331, алатау үүлдрийн бух 19-өөр 50,1 мянган хонь, 1,4 мянган үнээнд зохиомол хээлтүүлэг хийжээ. 

	Төлөвлөгөөт 3 жилд газар тариаланг эрчимтэй хөгжүүлэх талаар нам засгаас дэвшүүлсэн зорилт арга хэмжээний үр дүнд газар тариаланд том өөрчлөлт гарав. 1969 онд аймгийн хэмжээгээр МААМ станцуудын хүчээр 2934 га-д тариалах болсны 2652 га-д үр тариа, төмс хүнсний ногоо, малын тэжээл хөдөө аж ахуйн нэгдлүүд тариалдаг болсноор 1957 оныхоос 9,1 дахин нэмэгдэв. 

	3 жилд 16 нэгдэл цахилгаан станцтай болж нэгдлийнхээ төвийг цахилгаан гэрлээр хангах болов. 

	Аймгийн нэгдэл дундын үйлдвэрийг анх 1959 онд нэгдсэн зах зээлийн контор нэртэйгээр хөдөө аж ахуйн нэгдлүүд 360 мянган төгрөгийн хувь хөрөнгө нийлүүлэн байгуулжээ. 1960 онд аймгийн намын хороо, АДХ-ын гүйцэтгэх захиргаанаас нэгдэл дундын аж ахуй байгуулах шийдвэр гарсны үндсэн дээр нэгдэл дундын зөвлөлийн анхдугаар хурлаар ердийн хөсгийн бааз, авто тээврийн хэсэг, барилгын салбар, ХАА-н нэгдлүүдэд авто ба ХАА-н запас материал бэлтгэх зэрэг 800 мянган төгрөгийн үндсэн хөрөнгөтэйгөөр өргөтгөн нэгдэл дундын аж ахуйн контор байгуулж ажиллуулжээ. 

	Гурван жилийн эцэст аймгийн үйлдвэрүүдийн нийт бүтээгдэхүүн 7,4 сая төгрөгт хүрч төлөвлөгөөг 107,7 хувиар биелүүлж аймгийн хэмжээгээр 2800 гаруй ажилчинтай болсон байна. Хүнсний комбинат 3 жилийн төлөвлөгөөг 115 хувиар биелүүлэв. 

	Тус аймагт анх хүнсний комбинатад Намжил ахлагчтай СХТ бригад байгуулагдаж үүрэг амлалтаа амжилттай биелүүлжээ. Хүнсний комбинат 1959 оны ажлаар социалист уралдааны болзлыг хангаж МАХН-ын Төв Хороо, БНМАУ-ын Сайд нарын Зөвлөлийн социалист уралдаанд шилжин явах туг, 3000 төгрөгөөр шагнагджээ. Гар үйлдвэрийн хоршоолол нь артель 5, тусгай тасаг 1, нийт 760 гаруй ажилчидтай ажиллаж 3 жилийн төлөвлөгөөг 3 сарын өмнө 103,5 хувь биелүүлж үйлдвэрт дугуй хөрөө, цахилгаан индүү зэрэг зарим багаж хэрэгслийг шинээр хэрэглэж гар ажиллагааг механикжуулах эхлэлт хийсэн байна. 

	Авто тээврийн XX бааз, шатахуун, хүн тээврийн төлөвлөгөөг 85,2-111,4 хувиар биелүүлэн 1950 онд автомашин 104, цахилгаан станц 1, нийт 141 жолооч ажилчидтайгаар ажиллаж 1957 оныхоос ачаа тээврийг 49,8 бензин тээврийг 95,7, хүн тээврийг 39,7 хувиар тус тус нэмэгдүүлжээ. 1957 онд зуун мянгат 9 байсан бол 1960 онд зуун мянгат 12, хоёр зуун мянгат 1-тэй болжээ. 3 жилийн төлөвлөгөөг токарьчин Дамдин, жолооч Гүргэнжав нарын олон хүн 2 жилийн дотор биелүүлжээ. Аймгийн тээвэрчдийн дотроос 1959 онд жолооч Ж. Намхайдорж анх удаа 200 мянгатны болзлыг хангаж аймгийн АДХ-ын гүйцэтгэх захиргааны хүндэт дэвтэрт бичигджээ. 

	Аймгийн харилцаа холбооны системээр 3 жилийн төлөвлөгөөг 8 сарын өмнө 104 хувиар биелүүлж ажилчин Намжил, Ламжав, Намхайдагва, Ундрах нарын 15 хүн төлөвлөгөөгөө 1,9-33,5 хувиар давуулжээ. Аймгийн бүх сумын 50,5 хувь нь утсан харилцаатай, өрхийн 31 хувь нь радиотой болж тус аймгийн нутагт 1150 км телефон шугамтай болсон байна. 

	Төслийн хүчин чадал нь жилдээ 53 мянган метр зүсмэл гаргаж 46,8 мянган м. кв талбайтай буюу 5000 хүн сууж болох нэг загварын байшин, 2000 тэрэг, 3000 м. куб таваарын зүсмэл, 1000 комплект гэр ахуйн мебель хэрэглэл хийх чадал бүхий ЗХУ-ын техник эдийн засгийн тусламжтай 1958 онд хайгуул төслийн ажил нь эхэлж 1959 оноос үйлдвэрийн суурь тавигдаж барьж байгуулах ажил нь эхэлсэн Тосонцэнгэлийн мод боловсруулах комбинат нь 1960 онд нийт барилга байгууламжийн 40 гаруй хувийг барьжээ. 

	Тус аймагт 1960 оны 7 дугаар сард хөдөө аж ахуйн барилга анги 181 ажилчин, 15 авто машин, үйлдвэрлэлийн 3 бригадтай анх байгуулагдан 1960 оны сүүлийн хагаст 1,2 сая төгрөгийн барилга барьжээ. 

	1960 онд зам барилгын анги нь байнгын 33 ажилчинтайгаар 2 гүүр шинээр барьж 2-ыг засварлан Отгоны рашаан амралтын чиглэлийн замыг засаж төлөвлөгөөг 102 хувиар биелүүлжээ. Ажилчин Галсанжамц, Довчин нарын 4 хүн 3 жилийн төлөвлөгөөг 150-200 хувиар биелүүлж хөдөлмөрийн бүтээмжийг дээшлүүлсний үр дүнд 11 мянган төгрөгийн хэмнэлт гаргажээ. 

	Аймгийн цахилгаан станц нь 1952 оныг хүртэл дийлэнх албан газрын контор, цөөн тооны айл өрхөд гэрэл өгдөг, хүчин чадал нь бага байв. 1953 оноос БНМАУ-ын Сайд нарын Зөвлөлийн тогтоолоор цахилгаан станцыг шинээр байгуулах болж улсаас цахилгаан станцын барилга барьж тоноглоход зориулж 128 мянган төгрөг олгожээ. 1953 оны 8 дугаар сард аймгийн АДХ-ын гүйцэтгэх захиргааны шийдвэрээр цахилгаан станц нь 4 орон тоотой цахилгаан гэрлийн станц нэртэй байгуулагдан эрхлэгч техникээр Хорлоо ажиллаж тэр жилдээ албан газар 30, айл өрх 550-д гэрэл өгч станцыг байнга биш тодорхой цагийн хуваарьтай ажиллуулж байв. 

	Цахилгаан гэрлийн станц нь 1954 онд XX бааз байгуулагдахад түүнд харьяалагдан аймгийн төвийг цахилгаан гэрлээр хангах үүрэгтэй ажиллаж байгаад 1957 онд биеэ дааж XX бааз, аймгийн төв хэсэгт 2 газар станц ажиллуулах болж 1960 оны төлөвлөгөөг 101 хувиар биелүүлэн 1540 цэг гэрэлтүүлэх болов. 3 жилд цахилгаан эрчим хүчний цахилгаан гаргалт 119 хувиар биелэгдэж 106,4 мянган киловатт цахилгаан энергийг гаргах болж аймгийн төв цахилгаан гэрлээр хангагджээ. 

	 «Туяа” сонины газар 3 жилд нийт бүтээгдэхүүний төлөвлөгөөг 100-126 хувиар биелүүлэн 894,6 мянган даралт хуудас гаргах болов. 

	Худалдаа бэлтгэлийн системээр 1960 онд. ХБ анги 28 дэлгүүр, мухлаг 40, агент 138, нийтийн хоолны газар 3 бүгд 183 цэг ажиллах болж нийт бараа гүйлгээ 25,5 сая төгрөгт хүрч 3 жилд нийт ажил үнийн дүнгээр төлөвлөгөө 115,2 хувиар биелэгджээ. Худалдаа бэлтгэлийн байгууллагад 1960 онд СХТ бригад 2 байгуулагджээ. Худалдаа бэлтгэлийн системээр 1960 онд 40 гаруй төрлийн шинэ бүтээл, оновчтой саналыг үйлдвэрт нэвтрүүлснээр 70 мянган төгрөгийн цэвэр ашигтай ажиллажээ. 1960 онд худалдааны тэргүүний ажилчдын улсын 2 дугаар зөвлөгөөнд аймгаас 17 хүн оролцжээ. 

	3 жилд худалдааны байгууллагуудын ажлыг сайжруулах боловсон үйлчилгээг хөгжүүлэх зорилгоор худалдааны байгууллагын системд зохион байгуулалтын өөрчлөлт хийж эд хэрэглэгчдийн хоршооллыг татан буулгаж аймагт худалдаа бэлтгэлийг удирдах газар, сумд худалдаа бэлтгэлийн ангиудыг байгуулав. 

	1960 оноос аймгийн хэмжээгээр СХТ бригадын хөдөлгөөн үйлдвэр, худалдаа, тээврийн байгууллагуудад эрчимтэй өрнөж эхлэн СХТБ 14 зохион байгуулагдаж 200 шахам тэргүүний сайчууд хамрагдан сэхээтний социалист нөхөрлөл 3-тай ажиллах болжээ. 

	Аймгийн хэмжээгээр 9 хүн тутмаас 1 хүн ерөнхий боловсролын сургуульд суралцах болж насанд хүрэгчдийн 99,5 хувь нь бичигтэн болжээ. 1960 онд сурган хүмүүжүүлэх ухааны кабинетыг ашиглалтад оруулжээ. Энэ үед багшлах боловсон хүчин 204 болсны дотор дээд мэргэжлийн багш 32, дунд мэргэжлийн багш 140 байв. Төлөвлөгөөт 3 жилийн эцэст ерөнхий боловсролын сургууль 28, үүнээс 7 жилийн 3, 10 жилийн сургууль 2-той болж нийт 6465 хүүхэд багачууд суралцах болсон нь 1957 оныхоос сургуулийн тоо 12 хувь, хүүхдийн тоо 17,8 хувиар нэмэгдэж бага сургууль 3-ыг шинээр байгуулжээ. Мөн улсын төсөвт цэцэрлэг 6 ажиллаж 310 хүүхдийг хүмүүжүүлэх болсон нь 1957 оныхоос цэцэрлэгийн тоо 1-ээр нэмэгдэн хүүхдийн тоо 44,2 хувиар өсжээ. 

	Гурван жилийн эцэст аймагт клуб, улаан булан, гэрэл зургийн салбар, дүрслэх салбар, орон, нутгийг судлах кабинет зэрэг хөдөлмөрчдөд соёлоор үйлчлэх 107 цэг ажиллах болов. Хөдөө аж ахуйн нэгдлийн бүх бригадууд байнгын ухуулах байртай болж түүний 30 хувь нь тогтмол ажиллах болжээ. 1960 онд Дөрвөлжин, Идэр, Сонгино сумд урлагийн 3 хоногоо аймгийн төвд явуулж сурталчилжээ. Аймгийн хэмжээгээр 2300 хүний бүрэлдэхүүнтэй сайн дурын уран сайханчдын бүлгэм, секцүүд ажиллах болжээ.

	Аймгийн төв хөдөөгийн номын сангийн номын фонд 34,2 мянгад хүрч 21,5 мянган хүнд үйлчлэн орон нутгийг судлах кабинетын үзмэр 15 мянгад хүрчээ. 3 жилд суурин кино 3, нүүдлийн кино 19, улаан булан 39-тэй болж хөдөлмөрчдөд соёлоор үйлчлэх ажилд чанарын ахиц гарч сайжрав. 

	1960 онд аймгийн гүйцэтгэх захиргааны эмнэлгийн хэлтэс нь эрүүлийг хамгаалах газар болж өргөжив. 3 жилийн эцэст тарваган тахал, цагаан цэцэг өвчнөөр өвчлөх явдал устаж хүн амын цэвэр өсөлт 1000 хүнээс 40 болж нас баралт 0,9 хувиар буурчээ. 1960 онд эрүүлийг хамгаалах газрын харьяа тусгай мэргэжлийн больниц 3, айргийн эмнэлэг, төрөх тасаг, хүүхэд, эмэгтэйчүүдэд зөвлөгөө өгөх газар тус бүр 1 ажиллаж байсны хамт хөдөөд их эмчийн салбар 5, бага эмчийн салбар 29, эх барих салбар 22-т бүгд 337 ор ажиллаж байв. 

	Мөн хугацаанд 1948 оны 9 дүгээр сард аймгийн төвд ясли 20 ортой, 11 ажилчинтай байгуулагдаж яслийн эх үүсвэр тавигджээ. Дараа нь 2 дугаар таван жилийн төлөвлөгөөний жилд Нөмрөг суманд улсын төсөвтэй ясли нэг байгуулагдсанаар 1960 онд ясли 2-той болж тэдгээрийн ор 80 болсон байна. 1960 онд их эмч 20, бага эмч 45, эм найруулагч 15, лаборант 8, гэрлийн техник 3, сувилагч 112-той болсон нь 1940 онтой харьцуулахад их эмч 20 дахин, бага эмч 2,5 дахин, нийт орон тоо 5,6 дахин нэмэгдэж материал хангамж, үйлчилгээний талаар ихээхэн амжилт олсон байв. Аймгийн нэгдсэн больницыг 1960 онд БНМАУ-ын Сайд нарын Зөвлөлөөс засгийн газрын хүндэт жуух бичгээр шагнажээ. Отгоны рашаан амралт 1960 онд 120 ортой, 10,9 мянган ор хоног ажиллажээ. 

	Төлөвлөгөөт 3 жилд хөдөлмөрчдийн дунд зохиох соёл хүмүүжил, биеийн тамирын ажил эрс сайжрав. 1960 онд биеийн тамирын үүр 47, гишүүд 2012, спортын мастер 1, улсын зэрэгтэй тамирчин 40, шүүгч 11 болжээ. 

	3 жилд ХАА-н нэгдлийн бүх бригадуудын 15 хувь нь халуун устай болсноос гадна 2047 айл өрх нэгэн төрлийн хөгжимтэй, 891 өрх радиотой, 4000 гаруй өрх оёдлын машинтай, 3500 гаруй өрх гэрийн номын сантай болж хүн амын худалдан авах чадал 13,7 хувиар дээшилжээ. 

	Ийнхүү улс ардын аж ахуй, соёлыг хөгжүүлэх 3 жилийн төлөвлөгөөг амжилттай биелүүлсэн нь тус аймгийн хөдөлмөрчид улс орны социалист байгуулалтын явцыг түргэтгэхэд оруулсан хувь нэмэр болсон юм.

	 

	3. Хувийн жижиг аж ахуйтныг хоршоолох зорилт хангагдсан нь:

	Хувийн жижиг өмчтөнийг хоршоолуулан нийгмийн өмч дээр үндэслэгдсэн хамтын аж ахуйд нэгтгэх нь социалист байгуулалтын зүй тогтол байдаг ажээ. Энэхүү зүй тогтлыг хэрэгжүүлэх зорилт БНМАУ-д 1940-өөд оны эхэн үеэс эхэлсэн хувьсгалын социалист шатны үндсэн зорилт байсан ба 1960-аад оны эцсээр бүрэн хангагдсан юм. 

	Завхан аймагт ардын жижиг аж ахуйтныг хоршоолох бүх явц нь хөдөө аж ахуйг социалист ёсоор өөрчлөн байгуулах талаар МАХН-аас явуулсан бодлого, арга хэмжээний дагуу явагдаж бусад аймгуудтай үндсэндээ нэгэн зэрэг хангагдаж, ижил төстэй шийдвэрлэгдсэн байна. Гагцхүү нэгэн онцлог нь Завхан аймагт хоршооллын хөдөлгөөн судалгааны одоо мэдэгдэж буй баримт материалаас үзвэл бусад аймгаас арай эрт эхэлсэн буюу өөрөөр ардын үйлдвэрийн нэгдлийн анхны үүсгэвэр тус аймгийн Алдархаан суманд буй болсон явдал мөн. 1933 онд үндэс суурь нь тавигдсан тэр нэгдэл эхнийхээ хэдэн жилд чухам хөдөлмөрийн нөхөрлөл байсан боловч зохион байгуулалтын хувьд улам бүр бэхжиж байсан төдийгүй тойрон буй ардын жижиг аж ахуйтанд нэгдлийн ач тус, давуу талыг харуулж, хоршоолоход нь үлгэр дуурайл болж байсан байна. 

	1930-аад оны дунд үеэс тус аймгийн Алдархаан, Ургамал, Нөмрөг сумдад буй болсон тэдгээр нэгдэл, нөхөрлөл нь орон нутгийн нам, улсын байгууллагад хамтын аж ахуйг удирдах, зохион байгуулах дадлага туршлага буй болоход ч тус болсон юм. 

	1939 оны 12 дугаар сарын 8, 25-нд хуралдсан Завхан аймгийн намын хороо, аймгийн яамны тэргүүлэгчдийн хавсарсан хурлын шийдвэрээр тус аймагт нэгдлүүдийг 1938 оны 10 дугаар сард батлагдсан шинэ дүрмийн үндсэн дээр зохион байгуулж ерөнхий хороотой болгох зэрэг ажил зохиожээ. Тэр нь нэгдлүүдийг бэхжүүлэхэд чухал тус болсон ажээ. 

	1940 онд тус аймагт Алдархаан сумын 3 дугаар багийн хадлангийн нэгдэл, мөн сумын 3 дугаар багийн тариалангийн нэгдэл, Ургамал сумын 3 дугаар багийн мал ажлын нэгдэл, Нөмрөг сумын 3 дугаар баг дахь Дархан-Уулын мал ажлын нэгдэл, Жаргалан сумын 5 дугаар багийн II нэгдэл, мөн сумын 8 дугаар багийн Тарлан дахь тариалан хадлангийн нэгдэл, мөн сумын 4 дүгээр багийн Тээл дэх тариалангийн 1 дүгээр нэгдэл зэрэг 7 жижиг нэгдэл байжээ.

	Дээрх 7 нэгдэл нь 229 өрх, 706 хүн, үүнээс нэгдлийн гишүүн 229, хувь хөрөнгөндөө хураасан татвар 3514 төгрөг, анхны элсэлтийн татвар 462 төгрөг, гишүүдээс нэгдэл нөхөрлөлд хамруулсан үхэр 31 (үүнээс ажлын шар 16) морь 7, өвсний машин морин хамуур тус бүр 1, нэг ба хоёр хошуутай анжис 5, гар анжис 35-тай үйлдвэрлэлээ эрхэлж байв. 1940 онд эдгээр нэгдлүүд банкнаас 8600 төгрөгийн зээл авч 380 га газар 222 пүү тариа тарьж, 768 пүү тариа, 917 га газраас 1142 пүү өвс хураан авч, хар модон хашаа 1, чулуу шавраар задгай хашаа нэгийг барьж битүү хашаа 2, задгай хашаа 12-ыг засжээ. 

	Мөн ангийн бригад 18-ыг гаргаж том, жижиг чоно 3, тарвага 56-г агнаж жин тээврийн ажилд 2 удаа 9 тэмээ, 8 тэргээр явсан ба морь 3, шар 16-г тэргэнд сургаж дээрх ажлуудаас дундын хөрөнгөндөө 2273 төгрөгийн орлого оруулж, шинээр дундын хөрөнгөндөө тэмээ 10, адуу 23, монгол үхэр 53, хонь 39, ямаа 38-ыг нийгэмчилжээ. 1940 оноос ардын үйлдвэрлэлийн нэгдлүүд нь жил жилээр тариа тарих, өвс хадах, хашаа барих, тэмээ, морь, шарыг эдэлбэрт сургах ажлыг төлөвлөн ажилладаг болжээ. 

	Тэр үеийн нэгдлүүдээс зохион байгуулалтын хувьд бэхжилт сайтай нь Алдархаан дахь Борхын нэгдэл байв. 1940 оны 2 дугаар сарын 2-нд болсон тус нэгдлийн II хурал 1940 оны бүх ажлыг мал тариалангийн яамнаас гаргасан зааврын дагуу гүйцэтгэх, тариалангийн ажилд хэрэглэгдэх зүтгэх хүчний шар, морьдыг нэмэн бэлтгэх, байгаа шар морьдыг одоогоос сайтар тэжээх, энэ оны тариалалтад дутагдах зүйлийг мэдэж, авах зээллэгийг батлуулах, нэгдлийн даргын ажлыг 2 сар тутам нэг удаа шалгаж бүх гишүүдийн хурлаар хэлэлцүүлж байхаар тогтоожээ. Бас нэгдлийн гишүүдийг тодорхой данс бүртгэлтэй болгох, ажлын морь, шар бусад багаж хэрэгсэл, эд хогшлын нарийн данс хийхийг нэгдлийн дарга тэргүүлэгчид болон шалган байцаах комисст даалгахаар тогтоож байжээ. 1940 онд хуралдсан МАХН-ын X их хурлаас «Ардын үйлдвэрлэлийн нэгдлүүдийг байгуулан тэдгээрийн бэхжилтэд нам засгаас туслан дэмжинэ” гэж заагаад ардын нэгдлүүдийг байгуулахдаа сайн дурын зарчмыг баримтлахын чухлыг онцлон зааж ардын үйлдвэрлэлийн нэгдлүүдэд улсаас тусалж дэмжих тодорхой арга замуудыг боловсруулан заасан байна. Өгүүлэн буй үеэс ардын нэгдлүүдэд олгох зээлийн хөрөнгийг нэмэгдүүлжээ. 1942 онд газар эдэлбэрийн тухай хууль баталж нэгдлүүдэд газар эзэмшүүлэн хадлан тариалангийн газраас эхний ээлжид хамгийн сайнаас нь олгож байх болгон ардын үйлдвэрлэлийн анхны нэгдлүүдийг бэхжүүлэх, хоршооллын хөдөлгөөн өрнөхөд чухал ач холбогдол үзүүлсэн нэг арга хэмжээ бол 1942 оны 2 дугаар сарын 19-нд батлагдсан ардын үйлдвэрлэлийн нэгдлийн шинэ дүрэм байв. Тэр дүрэм ёсоор нэгдэлд элсэгчид нь зөвхөн хөдөлмөрөө хамтатган үл хуваагдах фонд байгуулах болж гишүүдийн бүтээсэн хөдөлмөрийн тоо чанарыг харгалзан орлогыг хуваарилах, мал үйлдвэрлэлийн багаж зэвсгээ бага боловч нийгэмчлэх журам тогтоогдсон байна. Дүрэмд нэгдэлд элсэгчид нь (Амьд тээврийн хөсөг тоног хэрэгсэл, машин болон бусад багаж хэрэгслийг бүх гишүүдийн хурлын шийдвэрийг үндэс болгон нэгтгэнэ) гэж заажээ. 

	1942 оны дүрмийг баримталсан үеэс нэгдлүүдийн хагас социалист шинж нь улам тод томруун болж иржээ. Аймгаас ардын үйлдвэрлэлийн нэгдлүүдийг удирдах ажилд ч зарим ахиц гарчээ. Завхан аймгийн намын IV бага хурал нэгдлийн талаар аймгийн намын байгууллагын зохиох ажил нь аймгийн 7 нэгдлийн зохион байгуулалтыг бэхжүүлэхэд чиглэсэн байх ёстой гэж заасан байна. Энэ үед аймгийн яамнаас нэгдлүүдийн ажлыг үе үе шалган зааварчилга зөвлөгөө өгдөг байв. 1943 оны эхээр Бавуу, Гэндэн, Дулам, Шарав нарын зэрэг хэдэн партизанууд цугларан нэгдэл байгуулахаар саналаа нэгтгэж хүслээ аймгийн намын хороо, захиргаанд тавихад зөвшөөрч Борхын нэгдэлтэй нийлж нэгдсэн нэг нэгдэл байгуулахыг зөвлөснөөр Борхын нэгдэл өргөжиж Хатанбаатар Магсаржавын нэрэмжит Партизаны нэгдэл болж хөгжсөн байна. 

	Тус аймгийн 7 нэгдэл нь 1942 онд үйлдвэрлэлээ явуулахад 26464 төгрөг зарцуулж банкнаас 1941 онд 5300, 1942 онд 23200 төгрөгийн урт, богино хугацаатай зээл авч 1942 онд тэргэнд морь 30, шар 26-г сургаж 15983 га газраас 69 мянган центнер өвс хураан авч, төлөвлөгөөг 4,1 дахин биелүүлсэн байна. 1943 онд тус аймгийн 7 нэгдлээс Алдархааны Хүрэлдийн нэгдэл нь зэргэлдээ Борхын нэгдэлтэй нийлж нэгдсэнээ нэгдэл бүгд 6 болж тэдгээрт 255 гишүүн ажиллаж 190,4 га-д тарьж 245 га газраас 247 центнер өвс хураан авчээ. Аймгийн хэмжээгээр ардын үйлдвэрлэлийн нэгдэлд 1941 онд 7, 1942 онд 24 гишүүн шинээр элсэж нийт гишүүдийн тоо 260 болж нийгэмчилсэн мал нь 1941 онд 201 байсан бол 1942 онд 252 болж 151 толгойгоор нэмэгджээ. Гэвч Зөвлөлтийн эх орны дайны жилүүдэд ардын үйлдвэрлэлийн нэгдлийн өсөлт бэхжилт удаан, ардуудаас нэгдэлд гишүүнээр элсэх нь ч цөөн байв. 1941-1945 онуудад Монголын ард түмний өмнө нийтийн дайсан Германы фашистуудыг дарах, Японы империалистуудыг бут цохиход Зөвлөлтийн улаан арми, ард түмэнд туслах, улс орны батлан хамгаалах хүчийг зузаатгах явдал, гол зорилт болж байсан нь ардын үйлдвэрлэлийн нэгдлүүдийн өсөлт бэхжилтэд саад учруулсан юм. Ардын нэгдлүүд нь цөөн тооны малтай голчлон тариа тарих, өвс хадах, морь, шарыг ажил эдэлбэрт сургах, ердийн хөсгөөр тээвэр хийх ажлуудыг эрхэлж байжээ. Нэгдлүүдэд хадлан тариалангийн 20 гаруй төрлийн багаж хэрэгсэлтэй байжээ. Энэ үед нэгдэлд элссэн гишүүд нь нэгдлээс өөрийн дураар гардаг байснаас гишүүдийн тоо цөөрөх явдал зарим жил гарч байлаа. 1940-1946 оны үед нэгдлүүд нь орлогоо нарийвчлан тооцдоггүй хөдөлмөрийн зохион байгуулалт муутай жижиг аж ахуй байсан бөгөөд нэгдлийн хөдөлмөр зохион байгуулалтын үндэс хэлбэр нь түр бригад байжээ. 

	Эх орны дайны жилүүдэд ардын үйлдвэрлэлийн нэгдлүүдийн үйлдвэрлэлийн хэмжээ, хамрах хүрээ бага боловч өргөжсөн байна. 1942 онд бүгд 352 толгой малтай байсан бол 1946 онд тэмээ 33, адуу 62, үхэр 81, хонь 247, ямаа 73 бүгд 499 малтай болжээ. 1945 оны малаа 9 хувиар өсгөж төл бойжуулах төлөвлөгөөг 79 хувь биелүүлжээ. Хульж, Дархан уулын нэгдлүүд мал өсгөх төлөвлөгөөг 15-20 толгойгоор давуулан нэгдлүүдийн дүнгээр тэмээний ноос 166 кг, хонины ноос 177 кг, ямааны ноос 9 кг, ноолуур 6 кг, хөөвөр 21 кг, хялгас 17 кг-ыг ашиглажээ. Энэ онд тариа будаа, хүнсний ногоо 133 га-д тарихаас 140,6 га-д тарьж төлөвлөгөөг давуулан биелүүлжээ. 

	1947 онд аймгийн нэгдлүүд 17,4 мянган төгрөгийн орлоготой, 245 гишүүн, 753 толгой малтай болсон нь 1940 оныхоос нэгдэл нэмэгдээгүй боловч гишүүдийн тоо 7 хувиар, малын тоо 3,6 дахин нэмэгдэж нэг толгой малд 148 кг өвс бэлтгэн аж ахуй нь зохих хэмжээгээр бэхэжсэн байна. 

	Ардын үйлдвэрлэлийн нэгдлүүд нь эх орны дайны үеийн хүнд нөхцөлд орон нутгийн материалыг ашиглан үйлдвэрлэлээ нэмэгдүүлэх ажил зохиож байсны дээр улаан армид туслах ажилд идэвхтэй оролцож байжээ. Нэгдлийн гишүүн Партизан Наянтай нарын олон гишүүд хэдэн мянган төгрөг, шилдэг сайн агт морьдоо бэлэглэж байжээ. 

	Ийнхүү нэгдлүүдийн аж ахуй, зохион байгуулалтад ахиц гарч байсан боловч ихээхэн дутагдал оршиж байжээ. Ардын үйлдвэрлэлийн нэгдлүүд нь үлгэрчилсэн дүрмийн үндсэн дээр боловсруулсан өөрийн дүрэмгүй, гишүүдийн сахилга бат сул, тэдний гүйцэтгэсэн ажлын бүртгэлийг сайн хөтөлбөрлөж чаддаггүйгээс гишүүдэд олгох ашиг шимтгэлийг буруу тооцох нэгдэлд элсэх ба гарах дэг журам муу байв. 

	1947 онд хуралдсан МАХН-ын XI их хурал, ардын үйлдвэрлэлийн нэгдлүүдийг бэхжүүлж үлгэр жишээ аж ахуй болгох нь хамтын аж ахуйн талаар намын тавих цаг үеийн гол зорилт гэж үзэж нэгдлийг аж ахуй, зохион байгуулалтын талаар бэхжүүлж хөдөлмөрийн зохион байгуулалтыг сайжруулахыг заасан юм. Намын энэхүү шийдвэрийг орон нутгийн нам төрийн байгууллагууд биелүүлэх талаар ихэд анхаарч тэр үеэс нэгдлийг удирдах удирдлага нэлээд сайжирчээ. 

	1947 онд Завхан аймгийн яам Нөмрөг сум дахь Дархан уулын нэгдлийн дарга Алтангэрэлийн илтгэлийг авч нэгдлүүдэд цаашдын ажилд нь удирдлага болгох тодорхой тогтоол гаргажээ. Мөн аймгийн яамны мал аж ахуйн хэлтэс нэгдлийн дарга нарын зөвлөгөөн зохиож семинар хийлгэжээ. 1947 онд нэгдэл бүрд анхдугаар таван жилийн мал өсгөх төлөвлөгөө өгчээ. Нэгдлүүд 1938 оноос эхлэн улсаас өгсөн тодорхой үүрэг даалгавар, 1940 оноос жил бүрийн төлөвлөгөөтэйгөөр үйлдвэрлэлээ явуулж ирсэн бол 1947 оноос хэтийн төлөвлөгөөтэйгөөр үйлдвэрлэлээ явуулах зарчимд шилжин оржээ. Энэ нь нэгдлүүдэд өөрийн ирээдүй ямар болохыг урьдчилан харах бололцоог олгож нэгдэлчдийн хөдөлмөрийн идэвхийг оргилуулжээ. Үүний хамт нэгдэлд төлөвлөгөөт даалгаврыг биелүүлэхийн тулд ихээхэн санаачилга гаргах, зохион байгуулалтын ажлыг эрс сайжруулах хариуцлагатай зорилт тулган тавьжээ. 

	Анхдугаар таван жилийн төлөвлөгөөний жилүүдэд тус аймагт шинээр өвс хадах морин станцууд хэд хэд байгуулагдсан нь нэгдлийн бэхжилт, үйлдвэрлэлийн ажиллагаанд шинэ техник нэвтрүүлэх чухал хүчин зүйл болов. 

	1950-иад оны үеэс нам төрийн төв ба орон нутгийн байгууллагуудаас нэгдлийг удирдах ажил ихээхэн дээшилжээ. 1950 оны 1 дүгээр сард МАХН-ын Төв Хорооны бүгд хурал ардын үйлдвэрлэлийн нэгдлийг онцлон анхаарч, нэгдлийг аж ахуй, зохион байгуулалтын талаар бэхжүүлэх ажлыг сайжруулахыг заасан нь нэгдлийг удирдах удирдлага сайжрахын чухал эхлэл болсон байна. 1950 онд Завхан аймгийн бага хурлын тэргүүлэгчдийн хурлаар Борхын нэгдлийн гишүүдийн хурлын тогтоолыг авч хэлэлцэн нэгдлүүдийн үйлдвэрлэлийн ажлыг сайжруулах талаар аймгийн нэгдлүүдэд тодорхой үүрэг даалгавар, зөвлөгөө өгсөн байна. 

	1951 онд мал аж ахуйн яаманд нэгдэл станцын хэрэг эхлэх газар аймгийн гүйцэтгэх захиргаанд нэгдэл станцын тасаг тус тус байгуулжээ. 1952 онд МАХН-ын Төв Хорооноос тус улсын нэгдлийн дарга нарын зөвлөгөөн хийлгэснээс гадна мөн аймгийн нэгдлийн дарга нарын зөвлөгөөн аймгийн төвд болжээ. 1951 оноос нэгдлийн мал хөрөнгө эд хогшлын тооллого явуулах болсон нь нэгдлийн нийгмийн өмч хөрөнгийг элдэв үрэгдэл сүйдлээс хамгаалж өсгөх чухал тус болсон байна. 

	Анхдугаар 5 жилийн төлөвлөгөөний жилүүдэд тус аймагт шинээр Улаан партизан нэгдэл бий болсноор ахин 7 нэгдэлтэй болж өрх, хүн ам, гишүүд, мал, мөнгөн орлогын хувьд нэлээд өргөжсөн байна. 

	1952 онд нэгдлийн өрх 190, гишүүд 295, мал 5140, мөнгөн орлого 140,1 мянган төгрөг болж 1947 оныхоос өрхийн тоо 88,1 хувь, гишүүдийн тоо 57,9 хувь, нийгмийн мал нь 6,8 дахин мөнгөн орлого 8,2 дахин нэмэгджээ. Гэвч ардын үйлдвэрлэлийн нэгдлүүдэд хөдөлмөр зохион байгуулалт, гишүүдийн гүйцэтгэсэн хөдөлмөрийг бүртгэх, хөлс олгох зэрэг социалист аж ахуйн зарчим шаардлага бүрэн хэрэгжиж чадаагүй байна. 

	БНМАУ дахь ардын жижиг аж ахуйтны хоршооллын хөдөлгөөний хөгжилд МАХН-ын Төв Хорооны 1953 оны 3 дугаар сарын бүгд хурал онц чухал үүрэг гүйцэтгэсэн юм. Тус бүгд хурал «Ардын нэгдлүүдийг зохион байгуулалт, аж ахуйн талаар бэхжүүлэх тухай” асуудал хэлэлцэж хоршооллын хөдөлгөөний хөгжлийг дүгнэж намаас тавих цаашдын зорилгыг тодорхойлжээ. Бүгд хурал нэгдлийн нийгмийн өмчийн өсөлт дорой байгаа явдал нэгдлүүдийн ажиллагаанд оршиж байгаа үндсэн дутагдал мөн гэж заагаад нэгдлийг зохион байгуулалт, аж ахуйн талаар бэхжүүлж, хувийн аж ахуйтай ардуудад үлгэр дуурайл болж чадах... аж ахуйнууд болгон хувиргах явдал бол намын байгууллагуудаас нэгдлүүдийг удирдах талаар тавих үндсэн зорилго мөн... нийгмийн өмчийг хамгаалан арвижуулах дүрмийг хатуу сахих нь ардын нэгдлүүдийг бэхжүүлэх явдлын хөдөлшгүй үндэс мөн гэж заажээ. 

	Ардын үйлдвэрлэлийн нэгдлүүдийн өсөлт хөгжилтийн талаар нам засгаас ихээхэн анхаарал тавьж 1953 онд нэгдлүүдээс улсад бэлтгэх малын үнийг тогтоосон, 1954 онд ардын үйлдвэрлэлийн нэгдлүүдэд хөдөлмөрийг зохион байгуулах ба хөдөлмөрийн хөлсийг олгох арга хэмжээний тухай тогтоол гаргасан, мал аж ахуйн бүтээгдэхүүнийг улсад нийлүүлэх журам, албан татварын хууль, үнийн бодлого зэрэгт өөрчлөлт оруулсан нь нэгдлийн нийгмийн өмчийг бэхжүүлэн гишүүдийн аж байдлыг дээшлүүлэх чухал арга хэмжээ болсон юм. 

	1954 оноос нэгдлүүдийн үйлдвэрлэлийг бригадын системээр зохион байгуулж гүйцэтгэсэн ажлыг хөдөлмөр өдрөөр тооцох, анхан шатны бүртгэл тооцоо нэвтрүүлэх ажил хийгдэж улсын хэмжээгээр нэгдлүүд нэгдсэн тайлан баланс гаргах болов. Мөн нэгдлүүдийн дэргэд 1954 оноос намын үүр, хэсэг байгуулан намын байгууллагын удирдан чиглүүлэх ролийг өндөржүүлж бүртгэл дансны ажилтан, бригадын дарга, нэгдлийн удирдах ажилтнуудыг сургууль, курсээр бэлтгэх ажил зохиогдсон байна. 

	Завхан аймагт нэгдэлжих хөдөлгөөн нь шулуун дардан замаар бус элдэв бэрхшээл саадыг даван туулж өнгөрүүлсэн юм. Нэгдэлжих хөдөлгөөний явцад хамтын аж ахуйн давууд хорсон гүжирдэх, элдэв худал цуурхал тарааж нэр хүндийг нь бууруулж гутаахыг оролдох, малаа дарах, худалдан борлуулах, хөдөлмөр хийхээс зайлсхийх зэрэг олон төрлийн бэрхшээл байсны дээр гишүүд нь малаа нийгэмчлэхдээ аминдаа голдуу чанартай малаа авч үлдэж байлаа. 

	Гэвч ардын үйлдвэрлэлийн нэгдлүүд нь хамтын аж ахуйн давууг олон талаар харуулж хамрах хүрээ, эдийн засгийн бэхжилт нь байнга өсөж байснаар ардын хувийн аж ахуйтнаас өөрсдийн сайн дураар нэгдэлд гишүүнээр элсэх явдал улам бүр өрнөхөд хүргэсэн юм. Тус аймагт 1954-1955 оны үеэс нэгдэлжих хөдөлгөөн өрнөж эхлэв. 1954 оны 3 дугаар сард Шүлүүстэй сумын 6, 7, 8 дугаар багийн ард Санжхүү, Нацаг, Жамбал, Цанжид, Дүгэрсүрэн, Ядамсүрэн нарын 23 өрхийн 41 ардууд өөрсдийн сайн дураар дундын хөрөнгөндөө тэмээ 26, адуу 126, үхэр 110, хонь 653, ямаа 539, бүгд 1434 мал, өвсний хадуур (том) 18, гар хадуур 8, хүрз 12, сур дээс 135 м, үр тариа 40 кг-ыг нийгэмчлэн «Саруул зам” нэгдлийг байгуулжээ. 

	1955 оны 3 дугаар сард БНМАУ-ын ардын үйлдвэрлэлчин нэгдлийн тэргүүний сайчуудын анхдугаар их хурал хуралдаж хөдөө аж ахуйн нэгдлийн үлгэрчилсэн шинэ дүрмийг баталж хоршооллын хөдөлгөөний хуримтлуулсан туршлагыг нэгтгэн дүгнэж хамтын аж ахуйг цаашид бэхжүүлэн хөгжүүлэх үндсэн зарчмыг тодорхойлов. Нэгдэлчдийн анхдугаар их хуралд тус аймгаас Социализмын зам нэгдлийн дарга Цэрэнбалжир, гишүүн Т. Сэрээнэн, «Улаан партизан” нэгдлийн дарга У. Магсар, бригадын дарга П. Дашням, «Саруул зам” нэгдлийн дарга Г. Дүгэрсүрэн, гишүүн Л. Санжхүү, «Их-эхлэлт” нэгдлийн дарга Д. Гүнчин, «Коммунизмын туяа” нэгдлийн хоньчин Бүжээбал нарын тэргүүний 26 нэгдэлчид оролцжээ. 

	БНМАУ-ын ардын үйлдвэрлэлийн нэгдлийн анхдугаар их хурал нэгдлүүдийг аж ахуй, зохион байгуулалтын талаар бэхжүүлж хагас социалист шинж чанартай хөгжиж ирсэн ардын үйлдвэрлэлийн нэгдлийг бүрэн социалист шинж чанар бүхий болгон хөгжүүлэх түүхт шийдвэр гаргажээ. Их хурлаас баталсан хөдөө аж ахуйн нэгдлийн үлгэрчилсэн шинэ дүрэмд гишүүдийн аминд үлдэх малын дээд хэмжээ (хангайд 100, говьд 150 толгой) гишүүн бүрийн жилд гүйцэтгэвэл зохих хөдөлмөр өдрийн доод хэмжээг 75-аар тогтоож өгсөн нь нэгдлийн нийгмийн аж ахуйг бэхжүүлэх, гишүүдийг нэгдлийн үйлдвэрлэлд татан оруулахад чухал зүйл болжээ. 

	Нэгдэлчдийн их хурлын шийдвэрийг сурталчлах ажил хот хөдөөд эрчимтэй явагдав. Нэгдэл бүр шинэ дүрмийн үндсэн дээр дүрэм, дотоод журмаа боловсруулан мөрдөж нэгдлээ хөгжүүлж бэхжүүлэх талаар үлгэрчилсэн дүрмийн заалтуудыг биелүүлэх ажил зохиов. Нэгдэлчдийн анхдугаар их хурлын шийдвэрийг биелүүлж үлгэрчилсэн шинэ дүрмийн дагуу нэгдэлд элсэгчид үйлдвэрлэлийнхээ багаж зэвсгийг заавал нийгэмчлэх болж амины аж ахуйд хамрагдах зүйл, түүний дотор малын тоог нарийн тогтоон нийгмийн тустай хөдөлмөрт гишүүдийг үр бүтээлтэй оролцох явдлыг журамлажээ. 

	1955 оны 10 дугаар сарын 7-нд МАХН-ын Төв Хороо, БНМАУ-ын Сайд нарын Зөвлөл «Хөдөө аж ахуйн нэгдлийг аж ахуй, зохион байгуулалтын талаар бэхжүүлэх тухай гаргасан тогтоол нь нэгдлийг цаашид бэхжүүлж түүний нийгмийн өмчийг өсгөх, нэгдлийн амьдралд үлгэрчилсэн дүрмийн заалтыг хэлбэрэлтгүй биелүүлж оршиж буй дутагдлыг арилгахад маш чухал ач холбогдолтой болжээ. 

	МАХН-ын Төв Хорооны 1955 оны 12 дугаар сарын бүгд хурлаас хөдөө аж ахуйн социалист секторыг намын байгууллагаас удирдах удирдлагыг сайжруулах тухай гаргасан шийдвэрийг нэгдлүүдийн дэргэдэх намын байгууллага удирдамж болгон намын гишүүдийн манлайллыг өндөржүүлэх, намын улс төр, хүмүүжлийн ажлыг сайжруулахад гол анхаарлаа тавих болжээ. Нэгдлүүдийн ерөнхий хороод байнгын бригадыг удирдах удирдлагыг тогтмол чанартай болгох, хөдөлмөрийн сахилга бат, ажлын хариуцлагыг дээшлүүлэх, малын зүй бусын хорогдлыг багасгахад чиглэгдсэн ажлууд зохиосон байна. 

	Хөдөө аж ахуйн нэгдлийн ажил эрчимжиж нэгдэл өсөж бэхжихэд орон нутгийн нам, улсын байгууллагын байнгын удирдлага, нэгдэлд улсаас үзүүлж байсан зүйл бүрийн тусламж шийдвэрлэх үүрэг гүйцэтгэж байжээ. Эдгээрийн дүнд нэгдэлжих хөдөлгөөн нь нийтийг хамрах шинж төлөвөө олж нийт нэгдэл, социалист аж ахуйн гол төрх шаардлага зарчмыг үндсэнд нь хангах болж тэргүүний нэгдлүүд социалист хамтын аж ахуйн давуу талыг жинхэнэ ёсоор харуулах болов. Ийнхүү 1955 оноос тус аймагт ардын хувийн аж ахуйтнууд нэгдэлд элсэн орох, шинээр нэгдэл байгуулах хөдөлгөөн эрчимтэй өрнөж Идэр, Дөрвөлжин, Тэлмэн, Цагаанхайрхан, Завханмандал, Цагаанчулуут, Их-Уул, Наран, Баянхайрхан зэрэг сумдад шинээр 10 нэгдэл байгуулагдаж 1955 оны эцэст нэгдлийн тоо 10 болж аймгийн бүх өрхийн 7,2, хүн амын 6,8, малын 3,9 хувь нь нэгдэлд хамрагдсан байна. Нэгдлүүд аж ахуй, зохион байгуулалтын хувьд бэхжиж байсан боловч түүний хөгжил бэхжилтэд нэлээд бэрхшээл, саад тотгор тохиолдож байжээ. Үүнд:

	1. Гишүүдийн дийлэнх хэсэг нь аминдаа үлгэрчилсэн дүрэмд зааснаас илүү олон малтай байсан нь гишүүдийг нийгмийн тустай хөдөлмөрт татан оруулахад саад болж байв. 
Мөн зарим хүмүүс нэгдэлд орсон нэр зүүж хэдэн мал нийгэмчлээд нэгдлийн гишүүний хувьд оногдох элдэв хөнгөлөлт үзэж харин аминдаа үлдээсэн мал дээр түшиглэн амьдралаа зохиохыг эрмэлзэж байжээ. 

	2. Хувийн өмчийн салан задгай байдлын дадал заншил хүчтэй хэвээр байлаа. Нэгдэлд ухамсартай, сахилга бат, төвлөн удирдах ёс зарчим сул байсан ба ухамсраар сул зарим гишүүд нэгдэл бригадын удирдлагаас өгсөн үүрэг даалгаврыг эсэргүүцэх, үл биелүүлэх, улмаар удирдлагын нэр хүндийг унагаахыг элдвээр оролдох явдал ч үзэгдэж байжээ. 

	3. Нэгдлийн зохион байгуулалтын удирдлага ч сулхан байв. Нэгдлийн байнгын бригадуудын ажил тогтмол биш, малын суурь зохион байгуулалт нэр төдий байсны дээр удирдлагын арга барил нь хувийн өмчтөний үеийнхээс ялгагдахгүй шахам байжээ. Нэгдлийн үйлдвэрлэлийн ажиллагаанд тооцоо бүртгэл муу нэвтэрч нийгмийн өмч хөрөнгийг хаацайлан хамгаалах тэмцэл сул байв. Нэгдлийн гишүүн бүрийн бүтээсэн хөдөлмөрийг үнэн зөв бүртгэхгүй, хагас дутуу бүртгэх, малын ба хөрөнгийн тооцоог цаг тухай бүрд хийхгүй, олон сар, улирал өнгөрөөх явдал ч их байв. Үүнээс болж амин хувийн ашиг завшааныг бодсон зарим хүмүүс нийгмийн өмчид хүйтэн цэвдэг сэтгэлээр хандах явдал нэлээд байжээ. 

	Нэгдлийн эгнээ өргөжихийн хэрээр саяхан хувийн жижиг өмчтөн байгчдыг хамтын аж ахуйн үзэл санаагаар хүмүүжүүлж хамтын аж ахуйн хэв ёс, зан суртахуунд хэвшүүлэх хариуцлагатай зорилт гарч иржээ. Энэ үеэс ардын аж ахуйтнууд нэгдэлд олноор орох болсон нь улсаас нэгдэлд үзүүлэх материал техник санхүүгийн тусламж байнга өсөж байсан, нэгдлийн аж ахуй мэдэгдэхүйц амжилт олж байсан, ард түмний улс төрийн идэвх өрнөж нэгдэлд орж амьдрахын чухлыг зайлшгүй ухамсарлах болсон зэрэгтэй холбоотой юм. 

	1955 онд батлагдсан хөдөө аж ахуйн нэгдлийн шинэ дүрэм, мал аж ахуйн албан татварын болон бэлтгэлийн шинэ хуулиудыг дагаж мөрдсөнөөс хойших хугацаанд ардын аж ахуйтны чинээлэг болон дундчуудын дээд хэсгээс нэгдэлд элсэн орох нь түргэсэв. «Хоршооллын хөдөлгөөн хөдөөгийн хүн амын бүх давхарга, улс орны өнцөг буланг хамарч нийтийн шинж чанартай болж ирэв” гэж МАХН-ын XIII их хурал дүгнэсэн юм. 1956 онд тус аймгийн Жавхлант, Сонгино, Баян-Уул, Түдэвтэй, Отгон зэрэг 14 суманд шинээр 21 нэгдэл байгуулагдаж нийт 36 нэгдэлтэй болсон ба 1957 онд Ургамал, Отгон, Тэлмэн сумдад 3 нэгдэл шинээр байгуулагдан бүгд 39 нэгдэлтэй болсноос мөн онд Тэлмэний «Өгөөмөр”, «Жаргалын зам”, Завханмандалын «Шинэ амьдрал”, «Шинэ санаачилга”, Баян-Уулын «Жаргалант амьдрал”, «Мандах” нэгдлүүд гишүүдийн хүсэлтээр хоорондоо нэгдсэн байна. Аймагт шинээр байгуулагдсан нэгдлийг тухай бүр аймгийн ХДХ-ын гүйцэтгэх захиргаа хянан баталж байв. Завхан аймгийн ХДХ-ын гүйцэтгэх захиргааны 1956 оны 4 дүгээр сарын 20-ны 60 дугаар тогтоолд 

	 «1. Дөрвөлжин сумын 6, 7 дугаар багийн 28 өрхийн 62 ардууд өөрсдийн сайн дураар хөдөө аж ахуйн нэгдэл байгуулахаар хэлэлцээд гаргасан анхдугаар хурлын тогтоолыг баталж хөдөө аж ахуйн нэгдлийн үлгэрчилсэн дүрмийн үндсэн дээр зохиосон нэгдлийн дүрмийг баталсугай. 

	2. Нэгдэлчдийн баталснаар нэгдлийг Дөрвөлжин сумын нутаг «Хөх толгой” гэдэг газар төвлөрүүлж нэгдлийг Давшилт гэж нэрлэсүгэй. 

	3. Нэгдлийн даргад Балганы Довчин, ШБК-ын даргад Дэлэгпэлийн Норов нарыг баталсугай” 

	 

	гэжээ. Тус аймагт нэгдлүүд үүсэж бий болохдоо нэг нэгдэл дунджаар 1-6 хүртэл багийг хамарч нэг сумд 2,4 нэгдэл бий болж байсан байна. Цаашид тэдгээр жижиг нэгдэл нэгдэж аж ахуйгаа томруулах нь нэгдлийн хөгжлийн зүй ёсны шаардлага байжээ. 1957 оны үед нийт сумдаас Жавхлант, Отгон, Сонгино сумдын ардын аж ахуйтны 45-53 хувь нь нэгдэлжих хөдөлгөөнд хамрагдсан ба Дөрвөлжин сумын ардууд аймагт анх 100 хувь нэгдэлжсэн байна. Ийнхүү II таван жилийн эцэст тус аймаг 36 нэгдэлтэй болж бүх өрхийн 27,5, хүн амын 29,2, малын 17,6 хувь нь нийгмийн аж ахуйд хамрагдаж нийт 13,5 сая төгрөгийн орлоготой болсон нь 1952 оныхоос нэгдлийн тоо 30-аар, өрх 24,2, хүн ам 22,6, гишүүд 37,8, малын тоо 59,3, мөнгөн орлого 25,1 дахин тус тус өсөж дунджаар нэгдлийн нэг гишүүн 60,2 хөдөлмөр өдөр бүтээж 165 төгрөгийн хөлс авах болсон байна. 

	Анхдугаар 5 жилийн төлөвлөгөөний жилүүдэд аймгийн хэмжээний социалист уралдаанд нэгдэл станцуудаас 1953, 1954 онд Алдархааны «Социализмын зам” нэгдэл 1 дүгээр байр эзэлж аймгийн намын хороо, ХДХ-ын гүйцэтгэх захиргааны үнэмлэх шагналаар шагнагдсан ба 1957 онд БНМАУ-ын Сайд нарын Зөвлөлийн тогтоолоор Жавхлант сумын «Улаан партизан” нэгдэл 1956 онд бүх малаа 116 хувь, хээлтэгч малыг 112 хувиар өсгөж мал тутмаас ашиглах ашиг шимийг нэмэгдүүлэн улсад мах, ноос, сүү тушаах үүргээ бүрэн биелүүлсэн тул 4 дүгээр байр эзэлж радио хүлээн авагч, сүүний машин, хөдөө аж ахуйн ажилтны номын сан, дипломоор шагнуулжээ. 

	Ардын үйлдвэрлэлийн нэгдлийн тоо, аж ахуйн хэмжээ, хамрах хүрээ нь улам эрчимжиж 1958 онд Шүлүүстэй, Сантмаргаз, Отгон, Эрдэнэхайрхан, Тосонцэнгэл, Чандмана-Өлзийт зэрэг 11 сумд 19 нэгдэл шинээр байгуулагдаж нэгдлийн тоо 55 болжээ. 1958 онд Нөмрөг сумын «Их эхлэлт”, «Улаан туяа”, «Идэрийн оч”, Чандманы «Яруу алдар”, Отгоны «Соёл”, «Оргил”, Их-Уулын «Их нөхөрлөл”, «Хамтын хүч”, Сантмаргазын «Ялалт”, «Улаан туг” нэгдлүүд гишүүдийн хүсэлтээр хоорондоо нэгдсэнээр бүгд 49 нэгдэлтэй болж нэгдлүүдийн нийт өрх 10,5 мянга, хүн ам 35,1 мянга, гишүүдийн тоо 21,5 мянга, нийгмийн мал 548,3 мянга болж 1,3 сая хөдөлмөр өдрийн ажил гүйцэтгэж 5,9 сая төгрөгийн орлоготой ажиллан аймгийн бүх өрхийн 65,8 хувь, хүн амын 63,7 хувь, малын 29,4 хувь нэгдэлд хамрагджээ. Завхан аймгийн намын хороо ардын аж ахуйтнууд нэгдэлд олноор орж байгаа байдлыг харгалзан 1958 онд багтааж нийт аж ахуйтныг 100 хувь нэгдэлжүүлэх зорилт дэвшүүлжээ. 

	1958 онд хуралдсан МАХН-ын XIII их хурал ардын аж ахуйтныг хоршоолох талаар намын XII их хурлын заалт биелэгдэж ардын аж ахуйтны гуравны нэгээс илүү хувь нь ХАА-н нэгдэлд элсэн орж нэгдлийн нийгмийн баялаг гуйвалтгүй өсөж байгааг тэмдэглэжээ. Тус их хурал ардын аж ахуйтны хоршооллын явцыг дүгнээд ХАА-н үйлдвэрлэлийн бүх салбарыг эрс хөгжүүлэх явдал нь хоршооллыг дуусгасны үндсэн дээр биелэгдэж болох юм гэж үзэж нэгдлүүдийг аж ахуй, зохион байгуулалтын хувьд бэхжүүлэхийн зэрэгцээгээр сайн дурын зарчмын үндсэн дээр 3 жилийн дотор хоршоолж дуусгах зорилт тавьсан юм. 1959 оны 1 дүгээр сард Тосонцэнгэл сумд шинээр аймгийн Отгон нэгдэл байгуулагдсанаар 50 нэгдэлтэй болж тус аймгийн ХАА-д ардын аж ахуйтнууд хоршоололд үндсэндээ бүрэн хамрагдан оны дундуур жижиг нэгдлүүд хоорондоо нийлж 1959 оны эцэст 29 нэгдэлтэй болжээ. Ийнхүү гурван жилийн төлөвлөгөөний эхний хоёр жилд ардын аж ахуйтныг хоршоолох хөдөлгөөн амжилттай явагдсаны үрээр нэгдлийн нийгмийн мал 1960 онд 1957 оныхоос 4 дахин нэмэгдэж аймгийн бүх ардын аж ахуйтан хөдөө аж ахуйн нэгдлийн гишүүн болж тэдгээрийн бүх мал нэгдлийн хүрээнд хамрагдаж түүний 74,5 хувь нь нэгдлийн нийгмийн өмч болсон байна. 

	Ардын аж ахуйтныг социалист ёсоор өөрчилсөн явдалтай холбогдуулан ХАА-н нэгдлүүдийг аж ахуй, зохион байгуулалтын талаар бэхжүүлэхэд дороос гарсан санаачилгыг дэмжиж олон жижиг нэгдлүүдийг төвлөрүүлэн суурьшуулж орлого ихтэй том аж ахуй болгох, нэгдэлчдийн социалист ухамсрыг дээшлүүлж тэдний хувийн ба нийгмийн сонирхлыг зөв хослуулан хөгжүүлэхэд аймаг зохион байгуулалтын удирдлагаа чиглүүлж ажиллав. Ардын аж ахуйтан нийтээр нэгдэлжсэн үеийн нөхцөл байдалд тохируулан нам засаг орон нутгийн засаг захиргааны зохион байгуулалтад өөрчлөлт оруулав. 1959 онд багуудыг татан буулгаж сумыг засаг, захиргааны үндсэн байгууллага болгожээ. Мөн сум, нэгдэл хоёрын удирдлагыг сайжруулах ба хөрөнгө хүчийг хэмнэх зорилгоор сум, нэгдэл хоёрын удирдлагыг нэгтгэжээ.

	1960 онд 1958 оны эцэст байсан 42 жижиг нэгдлүүд нь хоорондоо нийлж 28 нэгдэлтэй болж эдийн засгийн хувьд томрон аж ахуйн үр дүн нь дээшилж гишүүдээс нийгмийн хөдөлмөрт оролцох оролцоо сайжрав.

	Завхан аймгийн ХАА-н нэгдлүүдийн өсөлт бэхжилтийг 1954-1960 оны байдлаар нэгтгэн авч үзвэл: 

	Нийт малд станц, САА, албан газруудын мал ороогүй болно. 1960 онд нэгдлүүдийн орлого 17,6 сая төгрөг, үл хуваагдах фонд 26,8 сая төгрөг, соёл тэтгэмжийн фонд 1 сая төгрөгт хүрч 3,4 сая хөдөлмөр өдөр бүтээмж 12 сая төгрөг хөдөлмөрийн хөлсөнд олгох болсноор нэг нэгдэл дунджаар 487 өрх, 528 гишүүн, 47 мянган мал, 628 мянган төгрөгийн орлоготой ажиллах, нэг хүн өдөрт 3 төгрөг 48 мөнгө олгох болов. ХАА-н нэгдлүүдэд улсаас 3 жилд урт хугацаатай зээл 1,5 сая, богино хугацаатай зээл 300 мянган төгрөг олгосон нь 1957 оныхоос 3,7 дахин өсжээ. 

	1960 онд нэгдлийн гишүүдийн 96,4 хувь нь нэгдэлдээ хөдөлмөрлөх болж нэг гишүүн 100 хөдөлмөр өдөр хийсэн байна. Тус аймагт 1960 оноос мэнд сүрэгтэн, мянган хөдөлмөр өдрийн хөдөлгөөнийг өрнүүлж, аймаг, сум, бригадын хэмжээгээр дүгнэн 1000 хөдөлмөр өдөр бүтээсэн гишүүн 5, мэнд сүрэгтэн 497 шалгарчээ. 

	Аймаг, сум, бригадын хөдөлмөрийн аваргыг 5 төрлийн мал хариуцдаг малчид ба төлчин, саальчин зэрэг 7 төрөл дээр шалгаруулж бригадын хөдөлмөрийн аваргаар 582, сумын хөдөлмөрийн аваргаар 196, аймгийн хөдөлмөрийн аваргаар 7 хүн шалгарчээ. МАХН-ын Төв Хорооны III, IV бүгд хурал, аймгийн намын хорооны V, VI бүгд хурлын шийдвэрийн дагуу ХАА-н нэгдлийг аж ахуй, зохион байгуулалтын хувьд бэхжүүлэх, хөдөлмөр зохион байгуулалт, хөлс төлөлтийг сайжруулах зорилгоор 1960 оны 3 дугаар сард аймгийн намын хороо, АДХ-ын гүйцэтгэх захиргаанаас нэгдлийн ажлын норм, хөдөлмөр өдрийн үнэлэлтийг журамтай болгох тухай тогтоол гарч хөдөлмөрийн хөлсийг говь, хангай, завсрын бүсээр ялгавартай тогтоож мөрдүүлэх арга хэмжээ авч нэгдлүүдийн нийгмийн малыг бодын 1000, богийн 1380 бүгд 2380 суурь, байнгын бригад 110-аар зохион байгуулан нутгийн сонгомол хэсэг, суурь 24-ийг байгуулсан байна. ХАА-н нэгдэлд улсын зүгээс эд материалын болон машин техник, санхүүгийн тусламж дэмжлэг үзүүлэх явдлыг улам өргөжүүлж хүч хөдөлмөрөө хамтатгасан ардын аж ахуйтанд мөнгөн зээл олгож нэгдлийн гишүүдийн малыг улсын татвараас чөлөөлөх арга хэмжээ авав. 

	Мөн нэгдлийн гишүүдийн амины малыг дахин нийгэмчилж нийтийн хөдөлмөрт оролцох бололцоог өргөтгөн нарийсгаж аж ахуй хоорондын газар зохион байгуулалтыг 1959 онд хийж дуусган ХАА-н нэгдлүүдэд үйлдвэрлэлээ явуулах бололцоог хангав. Тус аймгийн хөдөлмөрч малчид МАХН-ын Төв Хорооны 1959 оны III бүгд хурлын шийдвэрийг баяр баясгалантай хүлээн авч нэгдэлд гишүүнээр элсэж малаа нийгэмчлэх хөдөлгөөнийг өрнүүллээ. 

	1959 оны 5, 6 дугаар сард нэгдлийн гишүүдийн аминд байсан дүрмээс илүү малыг тэгшитгэх ажил амжилттай явагдаж 603,3 мянган мал нийгэмчлэгдэж бүгд 1000 малтай 27 өрх аж ахуйтан нэгдлийн гадна үлдсэн байв. Нам засгийн удирдамж шийдвэрийг малчин ардууд зөв ухамсарлан ойлгож өөрсдийн малаа сайн дурын зарчмын үндсэн дээр нэгдэлдээ нийгэмчилж байсан нь Завхан аймагт нэгдэлжих хөдөлгөөн амжилттай ялахын нэг үндэс байлаа.

	Аймгийн намын хороо, АДХ-ын гүйцэтгэх захиргаа тус аймагт хоршоолох хөдөлгөөн амжилттай дууссан ийм нөхцөлд нам засгийн заалт шийдвэрийн дагуу ХАА-н нэгдлүүдийг аж ахуйн хувьд томруулан хооронд нь нэгтгэх, хэтийн ба жилийн төлөвлөгөөтэй хөгжүүлэх, удирдах боловсон хүчнээр хангах, нэгдэл бригад бүрийг хооронд нь социалист уралдаантай ажиллуулах зэрэг ажлуудыг газар дээр нь удирдан зохион байгуулав. 

	Нам засгаас хөдөө аж ахуйг хоршоолох, хөгжүүлэх талаар авч явуулсан олон жилийн дэс дараатай арга хэмжээний үр дүнд 1959 онд аймгийн бүх ардын аж ахуйтны 99,8, хүн амын 99,2, малын 71,3 хувь нь нэгдлийн нийгмийн аж ахуйд хамрагдлаа. 

	МАХН-ын Төв Хорооны 1959 оны III, IV бүгд хурлаас тус улсад ардын хувийн аж ахуйтныг сайн дурын үндсэн дээр хоршоолох ажил үндсэндээ дуусаж тус оронд хоршооллын байгуулал ялсныг нэгтгэн дүгнэсэн юм. Ийнхүү улс ардын аж ахуй соёлыг хөгжүүлэх 3 жилийн төлөвлөгөөний хоёр дахь жилд хөдөө аж ахуйг нэгдэлжүүлэх зорилт амжилттай дуусаж нэгдлүүд аж ахуй, зохион байгуулалтын талаар нэлээд бэхжин үйлдвэрлэлийн ажиллагаа нь жигдэрч сайжирсан нэгдлийн тоо олширч ирэв. БНМАУ-ын Сайд нарын Зөвлөлөөс зарласан болзлыг 1958-1960 онд хэд хэдэн нэгдлүүд хангасны дотор 1958 онд Нөмрөг сумын «Их эхлэлт” нэгдэл, 1959 онд Идэр сумын «Шинэ цэцэрлэг” нэгдлүүд тус тус улсад 4 дүгээр байр эзлэн шалгарч радио хүлээн авагч, сүүний машин, ХАА-н ажилтны номын сан, 2000 төгрөгөөр шагнагдаж байв. 

	1959 оны 12 дугаар сард хуралдсан ХАА-н нэгдлийн тэргүүний сайчуудын хоёрдугаар их хурлаас манай орны ардын хувийн аж ахуйтнууд хоршооллын системд бүрэн хамрагдаж тус орны улс ардын аж ахуйн салбарт социалист үйлдвэрлэлийн харьцаа бүрэн ялж нэгдмэл социалист систем бүрэлдэн тогтсоныг дүгнэсэн билээ. Нэгдэлчдийн хоёрдугаар хуралд тус аймгийн нэгдэлчдээс нэр алдраа цуурайтуулсан «Энх тайван” нэгдлийн хоньчин Давхар, «Саруул зам” нэгдлийн тэмээчин Бумбаа, «Партизан Чойбалсан” нэгдлийн саальчин Баасанхүү, «Майн нэгэн” нэгдлийн дарга Дорждэрэм, «Жаргалын зам” нэгдлийн дарга Дашзэвэг нарын 44 хүн оролцсон байна. 

	1960 оны эхээр аймгийн ХАА-н нэгдлүүд бүх гишүүдийнхээ хурлаар ХАА-н нэгдэлчдийн II их хурлын шийдвэрийг биелүүлэх тухай хэлэлцэж нэгдлийн дотоод журмыг шинээр боловсруулан мөрдсөн байна. Ардын хувийн жижиг аж ахуйтныг ахар богино хугацаанд амжилттай хоршоолж дуусгаснаар манай оронд хүн хүнээ мөлжих эдийн засгийн үндэс бүрэн арилж феодализмын нийгмийн харьцаанаас социализмд шилжих түүхэн шилжилтийн үе дуусаж улс ардын аж ахуйн бүх салбаруудыг социалист эдийн засгийн хуулийн дагуу төлөвлөгөөтэй тэнцүү хөгжүүлэх түүхэн нөхцөл бүрэлдсэн юм. 


4 дүгээр бүлэг 
СОЦИАЛИСТ БҮТЭЭН БАЙГУУЛАЛТДАА ЗАВХАНЧУУДЫН ОЛЖ БУЙ АМЖИЛТ 
 (1961-1972 он) 

	 

	1. Хөдөө аж ахуй

	Мал аж ахуй 

	1961 онд хуралдсан МАХН-ын XIV их хурал тус оронд социалист үйлдвэрлэлийн харилцаа бүрэн ялж хүн хүнээ мөлжих ёс эгнэгт арилж, өөрийн хөгжлийн шинэ үе-социалист нийгмийг байгуулж дуусах үедээ шилжин орсныг тодорхойлон заагаад социализмын материал техникийн бааз байгуулах түүхэн зорилтыг дэвшүүлэн тавьсан билээ. Улс орны хөгжилтөд гарсан өөрчлөлтийг ч 1961 онд батлагдсан БНМАУ-ын шинэ үндсэн хуульд яруу тод хуульчлан бататгасан билээ. 

	МАХН-ын XIV их хурал социализмын материал техникийн бааз байгуулахад чухал алхам хийх III таван жилийн төлөвлөгөөний удирдамжийг батлан гаргав. Түүнийг биелүүлэх нь аймгийн хөдөлмөрчдийн гол зорилт болон тавигдлаа. 1961 оны 5 дугаар сард хуралдсан аймгийн намын II бага хурлаар аймгийн улс ардын аж ахуйн, соёлыг хөгжүүлэх III таван жилийн төлөвлөгөөний төсөл ба 1961 оны эхний саруудын ажлын явцын тухай хэлэлцэж тодорхой шийдвэр гаргажээ. Аймгийн намын II бага хурлын тогтоолд заахдаа: «БНМАУ-ын улс ардын аж ахуй, соёлыг хөгжүүлэх III таван жилийн төлөвлөгөө, тус аймгийн III таван жилийн төлөвлөгөөт зорилтуудыг биелүүлэх ба давуулан биелүүлэх тэмцэлд нам, улс олон нийт аж ахуйн нийт байгууллагуудын бүх хүчийг эрчлэн дайчилж, хөдөлмөрчдийг зохион байгуулан, тэдний бүтээлч хүч идэвхийг өрнүүлэх, өргөн далайцтай ажлыг зохиосугай” гэжээ. 

	III таван жилд Завхан аймаг малаа 5,2 хувиар өсгөн 1,7 сая толгойд хүргэх, сайн үүлдрийн үхрийг 7,6 дахин, хонийг 1,7 дахин, эрлийз хонийг 7,7 дахин өсгөх, улсын хүчээр өрөмдмөл худаг 20, гүн уурхайн худаг 50, орон нутгийн хүчээр 160 уурхайн худаг, булаг шандыг тохижуулах, гахай, шувууны аж ахуйтай болох, бүх сум нэгдлийг малын их эмчийн салбар, ихэнх бригадуудыг бага эмчтэй болгох, мөн 1965 онд 5293 тонн үр тариа, идэшний ногоо хураан авах, малын зүй бусын хорогдлыг 14,3 хувиар бууруулах, хээл хаях, сувайрах явдлыг эрс багасгах зэрэг зорилтууд тавьжээ. 

	Завхан аймгийн хөдөлмөрчид III таван жилийн төлөвлөгөөний эхний жил 1961 онд байсан малаа 1,4 хувиар өсгөв. 1961 онд аймгийн бүх сумдын дотроос Эрдэнэхайрхан сум мал өсгөх төлөвлөгөөг 104,4 хувиар биелүүлж сайхан амжилт гаргасан байна. 

	Тус аймаг 1963 онд 685,5 мянган төл бойжуулан авч мал өсгөх улсын төлөвлөгөөг 102,4 хувиар буюу 1962 онд байсан малаа 111,1 мянган толгойгоор нэмэгдүүлж аймгийн хэмжээгээр 2030000 толгой малтай болов. Энэ бол нам засгаас мал, хөдөө аж ахуйн талаар авсан удаа дараагийн чухал арга хэмжээ, манай аймгийн нийт малчид, хөдөлмөрчид, нам улс олон нийт хөдөө аж ахуйн байгууллагуудын цуцалтгүй ажилласан ажлын үр дүн байв. 

	1963 онд 21 сум малаа өсгөсний дотроос Хуягт, Их-Уул, Нөмрөг, Ургамал, Тэс, Тосонцэнгэл зэрэг сум, хот мал өсгөх төлөвлөгөөг 107-112 хувиар биелүүлсний дээр 92 бригад, 2133 суурь малаа өсгөж, төлөө хорогдолгүй бойжуулсан мэнд төлчин 658-тай болов. Тэдний дотор Цагаанхайрхан сумын тэмээчин Цэндсүрэн 119 ингэнээс 119 ботго, Отгон сумын хоньчин Нацагдорж 700 эм хониноос 753 хурга, Их-Уул сумын үхэрчин Нямбалжир 136 үнээнээс 137 тугал, Ургамал сумын хоньчин Дүгэржав 666 эм хониноос 731 хурга, 212 эм ямаанаас 277 ишиг, Эрдэнэхайрхан сумын хоньчин Гүнрэгжав 515 эм хониноос 538 хурга тус тус бойжуулан авчээ. 

	1966 онд хуралдсан аймгийн намын XIII бага хурлаар III таван жилийн төлөвлөгөөний дүн ба IV таван жилийн төлөвлөгөөгөөр аймгийн өмнө тавигдсан зорилтуудын тухай хэлэлцжээ. III таван жилд аймгийн мал сүргийн тоог 6,7 хувиар өсгөж, мал өсгөх төлөвлөгөөг 16,8 хувиар давуулан биелүүлэв. III таван жилд мал өсгөх төлөвлөгөөг 22 сум давуулан биелүүлсний дотор Эрдэнэхайрхан 44,1 Сантмаргаз 42,2, Тэс 22,9, Баянхайрхан 24 мянган малаар давуулан биелүүлжээ. Ялангуяа Сантмаргаз сум (намын үүрийн дарга Бэгзжав, сум нэгдлийн дарга Цэдэн-Иш) 1965 онд бүх төлөвлөгөөт ажлаараа шалгарч улсад 1 дүгээр байр эзэлжээ. 

	Мал үржлийн ажлыг эмх цэгцтэй болгохын тулд хонины ангиллыг 19 нэгдэл, үхрийн ангиллыг 10 нэгдэлд хийсний үр дүнд мал эрлийзжүүлэлтийн ажил эмх журамтай болж хонинд бүдүүн бүдүүвтэр нарийвтар ноосны чиглэл, үхэрт мах сүүний ба нутгийн үүлдрийн чиглэлүүд тогтоогдож, Тэлмэн, Цагаанчулуут, Идэр, Алдархаан зэрэг сумдад үржлийн ферм байгуулагдав. Мал сүргийг саравчтай дулаан хашаагаар хангахын тулд жил бүр мал хашаажуулах сарын ажил зохиосны дүнд бод малын саравчтай хашаа 414, бог малын саравчтай хашаа 3 дахин нэмэгджээ. Мал хашаажуулах ажил Их-Уул, Хуягт, Түдэвтэй, Нөмрөг зэрэг сумдад амжилттай явагдсан байна. 1962 онд уурхайн худаг 66, өрөмдмөл худаг 2-той байсан 1965 онд уурхайн худаг 345, өрөмдмөл худаг 15-тай болжээ. Тус аймаг III таван жилд бүх сум малын их, бага эмчтэй, ихэнх сум дээд мэргэжлийн зоотехникчтэй, бригад бүр малын бага эмчтэй болов. 

	Манай аймгийн хөдөлмөрчид МАХН-ын XV их хурлаас баталсан намын шинэ программ, 4 дүгээр таван жилийн төлөвлөгөөгөөр аймгийн өмнө тавигдсан зорилтыг биелүүлэх ажилд урам зоригтой оров. IV таван жилийн төлөвлөгөөгөөр аймгийн малыг 243,3 мянган толгойгоор өсгөж үүлдэр сайжирсан малыг 3 дахин нэмэгдүүлэх, нутгийн өндөр ашиг шимтэй малыг тохируулан үржүүлж, нэг малаас авах ашиг шимийг 20 хувиар дээшлүүлнэ гэжээ. IV таван жилд өрөмдмөл уурхайн худаг олныг гаргаж бүх бэлчээрийн 89 хувийг усжуулахаас гадна бүх малаа хашаажуулах ажлыг шийдвэрлэнэ гэсэн байна. 

	IV таван жилд 1365 хашаа барьж үхрийн 51,8, богийн 92,2 хувь нь нэг ээлжид 6 дулаан хашаагаар хангагдав. IV таван жилд өрөмдмөл худаг 64, бетон хашлагатай уурхайн худаг 152-ыг гарав. Таван жилд аймгийн хэмжээгээр малын сүрьеэ өвчин устаж, ям, бруцеллёз өвчний халдварлалт багасаж, хамуу, цагаан хорхойн зарим өвчнүүд устах бололцоотой болов. Нэгдлийн үхэр хонинд ангилалт хийгдсэнээр нутгийн шилмэл сууриар үржлийн хэсэг суурьт 1400 гаруй үхэр, 43 мянган хонь үржүүлэгдэх болов. 

	Манай аймгийн хөдөлмөрчид 1960 оны мал өсгөх улсын төлөвлөгөөг 110,4 хувиар давуулж бахдам амжилт гаргалаа. 1969 онд аймгийн бүх сумууд малаа өсгөсний дотор Алдархаан, Завханмандал, Их-Уул, Сантмаргаз, Түдэвтэй, Тэс, Тэлмэн, Ургамал, Цагаанчулуут, Цагаанхайрхан, Шүлүүстэй, Эрдэнэхайрхан сумууд, Тосонцэнгэл хот мал өсгөх улсын төлөвлөгөөг 5 төрөл дээр нь биелүүлжээ. 

	IV таван жилийн төлөвлөгөөг биелүүлэх явцад 1967 оны өвөл, хаврын их зуд сүрхий бэрхшээл учруулсан боловч нам засаг, Зөвлөлтийн ард түмний сэтгэл харамгүй тусламжийн ачаар түүний хор уршгийг богинохон хугацаанд арилгаж чадсан юм. 

	БНМАУ-ын улс ардын аж ахуй, соёлыг хөгжүүлэх V таван жилийн төлөвлөгөөний талаар МАХН-ын 16 дугаар их хурлаас гаргасан удирдамжид зааснаар тус аймаг шинэ 5 жилд нийт малаа 8 хувиар өсгөж, мах, сүү, ноос зэрэг хөдөө аж ахуйн бүтээгдэхүүний үйлдвэрлэх хэмжээг нэмэгдүүлэх, үүний тулд хээлтэгч малыг 11,2 хувь өсгөж хээл хаялт сувайралтыг 4 хувиар бууруулна. Малын дулаан хашаа 1750-ийг шинээр нэмж барина. Төрөл бүрийн тэжээлийг 20,7 мянган тонн-д хүргэнэ. Өрөмдмөл худаг 76, уурхайн худаг 125-ийг гаргаж булаг шанд тохижуулж, бэлчээр усжуулах ажил хийх үндсэн зорилттой ажиллаж байна. 

	Завхан аймгийн нам, улс, олон нийт, үйлдвэр, аж ахуй, соёл гэгээрлийн байгууллага, хөдөө аж ахуйн нэгдэл, нийт хөдөлмөрчид сүүлийн 10 жилд социалист уралдаанаар жигүүрлэн улс ардын аж ахуй, соёлын төлөвлөгөөт зорилтыг хугацааны нь өмнө биелүүлэх ба давуулан биелүүлэхийн төлөө хөдөлмөрийн эрч хүчийг оргилуулан ажилласны үр дүнд нам засгийн өндөр шагналыг удаа дараалан хүлээн авав. 

	Аймаг 1961 онд төлөвлөгөөт бүх ажлын үзүүлэлтээр улсад I байр эзэлж МАХН-ын Төв Хороо, БНМАУ-ын Сайд нарын Зөвлөлийн социалист уралдаанд шилжин явах туг, диплом 100 мянган төгрөгөөр, 1969 онд В. И. Лениний мэндэлсний 100 жилийн ойг угтсан бүх ард түмний социалист уралдаанд улсад I байр эзэлж В. И. Лениний мэндэлсний 100 жилийн ойн нэрэмжит үүрд хадгалах туг, социалист уралдаанд шилжин явах туг, МАХН-ын Төв Хороо, Ардын Их Хурлын Тэргүүлэгчид, БНМАУ-ын Сайд нарын Зөвлөл, МҮЭ-ийн Төв Зөвлөлийн үүрд хадгалах диплом, 200 мянган төгрөгөөр, 1970 он, 1971 оны эхний хагас жилийн ажлаар Ардын хувьсгалын 50 жилийн ойг угтсан бүх ард түмний социалист уралдаанд III байр эзэлж МАХН-ын Төв Хороо, БНМАУ-ын Ардын Их Хурлын Тэргүүлэгчид, БНМАУ-ын Сайд нарын Зөвлөл, МҮЭ-ийн Төв Зөвлөлийн үүрд хадгалах диплом, 100 мянган төгрөгөөр тус тус шагнагдав. Мөн 1972 оны бүх ард түмний социалист уралдаанд III байр эзэлж, БНМАУ-ын Сайд нарын Зөвлөл, МҮЭ-ийн Төв Зөвлөлийн диплом 100 мянган төгрөгөөр шагнагджээ. 

	1970 онд Сонгино сумын «Энх тайван”, Сантмаргаз сумын «Баясгалант амьдрал” нэгдэл улсад I байр эзлэн В. И. Лениний мэндэлсний 100 жилийн ойн диплом, БНМАУ-ын Засгийн газрын 1 дүгээр зэргийн диплом 50 мянган төгрөгөөр, Булнай сумын «Сүхбаатарч” нэгдэл 3 дугаар байр эзлэн В. И. Лениний мэндэлсний 100 жилийн ойн диплом, БНМАУ-ын Засгийн газрын 3 дугаар зэргийн диплом, 25 мянган төгрөгөөр тус тус шагнагдсанаас гадна аймгийн Эрчим хүчний үйлдвэр, Хүнсний комбинат, Ойн аж ахуй, Баян-Уул сумын үйлдвэрийн хоршооллын артель, Тосонцэнгэл хотын мод боловсруулах комбинатын үйлдвэрийн хоршооллын артель зэрэг 7 албан байгууллага их ой угтсан уралдаанд улс, яам, тусгай газар, ажил төрлийн үйлдвэрчний эвлэлийн төв хорооны шагнал авсан юм. 

	III, IV таван жилийн төлөвлөгөөний жилүүдэд Шүлүүстэй сумын «Саруул зам” нэгдлийн тэмээчин Т. Бумбаа (1961 онд) Эрдэнэхайрхан сумын «Алдар” нэгдлийн хоньчин Н. Гоожав (1963 онд), Цэцэн-Уул сумын «Улаан туг” нэгдлийн хоньчин М. Ганболд (1963 онд), Тэс сумын «Дэлгэрэх” нэгдлийн улсын бэлтгэлийн тууварчин агсан З. Ширнэн (1963 онд), Сантмаргаз сумын «Баясгалант амьдрал” нэгдлийн хоньчин А. Арьхад (1966 онд), Отгон сумын «Оргил” нэгдлийн хоньчин Ч. Нацагдорж (1968 онд), Ардын хувьсгалын 50 жилийн ойн баярыг тохиолдуулан Дөрвөлжин сумын «Хоёрдугаар таван жил” нэгдлийн Цогт бригадын ямаачин Т. Жамц, Сантмаргаз сумын «Баясгалант амьдрал” нэгдлийн дарга А. Цэдэн-Иш нарт БНМАУ-ын хөдөлмөрийн баатар цол хүртээсэн билээ. Мөн Ардын хувьсгалын 50 жилийн ойг тохиолдуулан нам, улс, олон нийт, үйлдвэр, аж ахуй, соёлын байгууллагуудад он удаан жил идэвх зүтгэл үр бүтээлтэй ажилласан олон хүмүүсийг улсын дээд шагналаар шагнасан. Сүхбаатарын одонгоор Яруу сумын «Яруу алдар” нэгдлийн хоньчин С. Бямбаноров, Хөдөлмөрийн гавьяаны улаан тугийн одонгоор 7 хүн, Алтан гадас одонгоор 33 хүн, хөдөлмөрийн хүндэт медалиар 69 хүн, ардын хувьсгалын 50 жилийн ойн хүндэт медалиар 1500 хүн, БНМАУ-ын Засгийн газрын хүндэт жуух бичгээр 68 хүнийг тус тус шагнажээ. 

	1972 оны байдлаар аймгийн хөдөө аж ахуйн байгууллагын системийн хэмжээгээр СХБ 114, СХТБ 168, СХБ 1, 2, 3 дугаар шатны бригад 44-д 8600 гаруй хүн хамрагдаж хөдөө аж ахуйн нэгдлийн шууд үйлдвэрлэлд ажиллагчдын 50 шахам хувь нь хамрагдаж байна. 

	 

	Хөдөө аж ахуйн нэгдэл 

	1950-иад оны эцсээр манай хөдөө аж ахуйд хоршоолох хөдөлгөөн ялсан нь хөдөө аж ахуйг социалист үндсэн дээр эрчимтэй хөгжүүлэх өргөн дэлгэр бололцоог нээж өгөв. Тус аймагт 1961 онд 27,6 мянган гишүүдтэй 24 нэгдэлтэй, нэг нэгдэлд дунджаар 63,4 мянган толгой мал, 836 хөдөлмөрийн чадвартай хүн оногдож байв. Аймгийн нэгдлүүдийн мал 1962 онд 1 сая 520 мянган толгойд хүрч 1961 оноос 15,3 хувиар өссөн байна. 1962 онд малын 96 хувийг төлөөр нь өсгөсөн нь гайхамшигтай юм. 

	Аймгийн намын хороо, захиргаанаас III таван жилд социалист хөдөө аж ахуйн нэгдлүүдийг хөгжүүлэхэд чиглэгдсэн чухал чухал арга хэмжээнүүдийг авчээ. 1961 онд социалист хөдөө аж ахуйн аймгийн тэргүүний сайчуудын анхдугаар зөвлөгөөн хийж «Аймгийн социалист хөдөө аж ахуйн одоогийн байдал ба цаашид тавих зорилтын тухай” хэлэлцжээ. Тус зөвлөгөөнд аймгийн саальчны аварга Алдархаан сумын «Партизан Чойбалсан” нэгдлийн гишүүн улсын аварга малчин Баасанхүү, нэгдлийн тэмээн сүргийг олон жил тэсвэр хатуужил гарган баатрын ёсоор ажиллаж 1960 онд 52 ингэнээс 52 ботго бойжуулж авсан Т. Бумбаа нарын зэрэг ажил үйлсээрээ шалгарсан 88 хүн оролцов. Аймгийн социалист хөдөө аж ахуйн сайчуудын анхдугаар зөвлөгөөнөөс 1961 онд нэгдлийн нийгмийн ба амины малыг дээд хэмжээгээр өсгөх, илүү төлийн төлөө хөдөлгөөнийг өрнүүлж, төлийг хөрвийн аргаар бойжуулж 3 жилийн дотор 1159 хонь ямаанаас 1218 төл бойжуулсан Сонгино сумын «Энх тайван” нэгдлийн хоньчин Давхар, сүүлийн 2 жилийн дотор 247 гүүнээс 247 унага бойжуулсан Тэлмэн сумын «Жаргалын зам” нэгдлийн адуучин Базрай, нэгдлийн 70 тэмээ авч төлөөр нь 5 жилийн дотор 340 толгойд хүргэж жил бүр 40-52 ботгыг эндэгдэлгүй бойжуулсан Г. Бумбаа нарын жишээгээр ажиллахыг уриалсан байна. 

	Тэргүүн туршлагыг судалж дэлгэрүүлэхийн тулд Ховд аймгийн «Баясгалант амьдрал” нэгдэл, Говь-Алтай аймгийн Халиун сумын «Коммунизмын төлөө” нэгдлүүдийн туршлагыг судлах ажлыг зохиож баруун 5 аймгийн нэгдлийн дарга нарын туршлага солилцох зөвлөгөөнд манай аймгийн 10 нэгдлийн дарга нар оролцож туршлагаа солилцсон нь зохих үр дүнгээ өгсөн байна. 1962 онд хуралдсан МАХН-ын Төв Хорооны II бүгд хурлын шийдвэрийн дагуу МАХН-ын Төв Хороо, засгийн газраас бэлтгэлийн малын үнийг нэмэгдүүлэх, нэгдэлчдийн амины аж ахуйг улсад мал бэлтгэх үүргээс чөлөөлөх арга хэмжээ авсан ба 1963 онд хуралдсан МАХН-ын Төв Хорооны IV бүгд хурал төлийг хөрвийн аргаар бойжуулах, малыг отроор таргалуулах, тугалыг зайдуулан бойжуулах, малыг зохиомол аргаар хээлтүүлэх, хөрсийг агрегатын аргаар боловсруулах, тариаг ангилан хадах зэрэг ололт туршлагыг хөдөө аж ахуйн үйлдвэрлэлд өргөн нэвтрүүлэх шийдвэр гаргасан нь мал аж ахуйн өсөлт, хөгжилд асар их нөлөө үзүүлэв. Завхан аймгийн нам, улс, хөдөө аж ахуйн байгууллагууд МАХН-ын Төв Хорооны бүгд хурлын заалтыг хэрэгжүүлэх ажлыг зохион байгуулж явуулав. 

	МАХН-ын Төв Хороо, Сайд нарын Зөвлөл 1963 оны 5 дугаар сард «Нэгдэл дундын үйлдвэрийг хөгжүүлэх арга хэмжээний тухай” чухал тогтоол гаргав. Түүгээр хөдөө аж ахуйн нэгдлүүд хүч хамсан малын тэжээл бэлтгэх, тариалан тарих, орон нутагт барилга барих, мал аж ахуйн зарим бүтээгдэхүүнийг борлуулах нэгдэл дундын үйлдвэрлэлийн газар байгуулах, тэрхүү хамтын үйлдвэрлэлийн ажиллагааг дундын үйлдвэрлэлийн зөвлөл удирдаж байхаар болгожээ. Уг тогтоолд нэгдэл дундын аж ахуйн газруудыг байгуулж хөгжүүлэхийг аймгуудад даалгасан байна. Завхан аймгийн намын хороо, АДХ-ын гүйцэтгэх захиргаа аймагтаа нэгдэл дундын зөвлөлийг байгуулж (анхны дарга нь У. Магсар) харьяанд нь нэгдэл дундын аж ахуйг удирдах контор байгуулж, түүнд нэгдлийн барилгын анги, жижиг хэмжээний 20-30 авто машинтай бааз, рашаан сувиллын газар, загас агнуурын газар, ханган борлуулах бааз байгуулжээ. Одоо аймгийн нэгдэл дундын үйлдвэр жилдээ 4,6 сая тонн км гүйцэтгэдэг авто машин, трактор 70 гаруйтай, 2717 шоо метр зүсмэл бэлтгэдэг хөрөө рам нэгтэй, жилдээ 1700 гаруй хүн амардаг рашаан амралт 2-той (Отгон тэнгэр, Баянзүрх), трактор засварын газар, барилгын салбартай ажиллаж жилдээ 3,4 сая төгрөгийн орлого олж нэгдлүүдэд үйлчлэн ажиллаж байна. Нэгдэл дундын үйлдвэрлэл бол ирээдүйд нэгдлийн үйлдвэрлэлийг улсын үйлдвэрийн зэрэгт хүргэж социалист өмчийн хоёр хэлбэр ойртон нийлэх суурь үндсийг тавих ач холбогдолтой юм. 

	МАХН-ын Төв Хороо, Сайд нарын Зөвлөл 1963 оны 8 дугаар сард хөдөө аж ахуйн хөдөлмөр зохион байгуулалт, хөлсний шинэ системийг тогтоох тухай тогтоол гаргажээ. Завхан аймгийн намын хороо, АДХ-ын гүйцэтгэх захиргаа бүгд хурал, чуулганаараа аймгийнхаа хөдөө аж ахуйн нэгдлийн хөдөлмөр зохион байгуулалт, хөлсний шинэ системийг тогтоох тухай хэлэлцэж 1964 онд хөдөө аж ахуйн 24 нэгдэлд хөдөлмөр зохион байгуулагдаж, нэгдлүүдийн малыг нас, хүйсээр нь суурилсан юм. Нэгдлийн хөдөлмөр зохион байгуулалтыг хийхэд Нөмрөг сум дээр үзүүлэх сургууль хийжээ. Нэгдлийн хөлс төлөх системийг сайжруулах ажил зохиосны үр дүнд нэгдлийн гишүүдийн хөдөлмөрийн хөлсийг нэг журам болгож, мөнгөн хөлсний системд үндсэндээ шилжжээ. Хөдөлмөрийн хөлсийг мөнгөөр төлөх ажил 1964 оноос эхэлж III таван жилийн төлөвлөгөөний эцэст аймгийн бүх нэгдэл мөнгөн системд оржээ. Хөдөлмөрийн шинэ дэвтэрт нэгдлийн гишүүдийн сар бүрийн хийсэн ажил түүнд тохирсон хөлсийг олгосон тухай нарийн бүртгэж тэмдэглэх болсон нь хөдөлмөр зохион байгуулалт, үр бүтээл, гүйцэтгэл тооцоог сайжруулан хөдөлмөрийг тооцон бүртгэх, хөлс олгох явдалд ач холбогдолтой болжээ. Тус аймгийн Тэлмэн сумд 1963 оноос эхлэн залуу малчдын сургууль байгуулагдан ажиллаж нэлээд тооны залуу малчдыг төгсгөн гаргав. 

	1965 оны 4 дүгээр сард хуралдсан аймгийн намын 6 дугаар бүгд хуралд МАХН-ын Төв Хорооны 6 дугаар бүгд хурлын дүн ба аймгийн намын байгууллагуудын зорилтын тухай намын хорооны 1 дүгээр нарийн бичгийн дарга агсан С. Балганы илтгэлийг хэлэлцжээ. Тус бүгд хуралд МАХН-ын Төв Хорооны Улс Төрийн Товчооны гишүүн, БНМАУ-ын Сайд нарын Зөвлөлийн 1 дүгээр орлогч дарга Н. Лувсан хэлсэн үгэндээ: «Танай аймаг бол манай улсын 18 аймгийн дотор том аймаг юм. Эдийн засгийн талаар, мал сүргээр чинээлэг, манай улсын малын 10 орчим хувь нь танай аймагт байна. Аймгийн нэг хүнд 32 толгой мал оногдож байгаагаас үзэхэд тодорхой байна. Улс ардын аж ахуй, соёлыг хөгжүүлэх III таван жилийн мал өсгөх төлөвлөгөөг 2 жилийн өмнө биелүүлж сайхан амжилт гаргасан байна. Энэ бол аймгийн нам, улс, олон нийтийн байгууллагууд, нийт хөдөлмөрчдийн бүтээлч хөдөлмөрийн үр дүн мөн гэж дүгнэлээ. 

	1965 оны 12 дугаар сард хуралдсан МАХН-ын Төв Хорооны VIII бүгд хурал «Мал аж ахуйг хөгжүүлэхэд материаллаг сонирхлыг дээшлүүлэх зарим арга хэмжээний тухай” авч хэлэлцээд нэгдлүүдээс улсад мал аж ахуйн бүтээгдэхүүн нийлүүлэх хөдөлшгүй төлөвлөгөөг 5 жилээр өгөх журмыг тогтоож, мал аж ахуйн зарим төрлийн бүтээгдэхүүний бэлтгэлийн үнийг нэмэгдүүлэн төлөвлөгөөнөөс давуулан тушаасан бүтээгдэхүүнд олгох нэмэгдэл үнийн систем бий болов. Нам засгийн энэ чухал арга хэмжээний үр дүнд Завхан аймгийн нэгдлүүд хөдөө аж ахуйн бүтээгдэхүүн үйлдвэрлэх тогтвортой төлөвлөгөөтэй болж аж ахуйнхаа чиглэлийг зөв тогтоох, хөдөө аж ахуйн үйлдвэрлэлийг өргөтгөн үр ашгийг дээшлүүлэх, нэгдлийн гишүүдийн аж байдал, соёлын хэмжээг дээшлүүлэх өргөн бололцоог олсон юм. Үүний үр дүнд III таван жилд аймгийн хөдөө аж ахуйн нэгдлийн ихэнх нь мал өсгөх төлөвлөгөөг давуулан биелүүлсний дотор Эрдэнэхайрхан, Сантмаргаз, Баянхайрхан, Тэс сумууд 22,9-44,1 мянган толгойгоор давуулан өсгөж сайхан амжилт гаргасан байна. 

	МАХН-ын XV их хурал, Төв Хорооны IX бүгд хурал, аймгийн намын ХIII, XIV бага хурлын шийдвэр, IV таван жилд хөдөө аж ахуйг хөгжүүлэх зорилтыг хэрэгжүүлэхэд намын удирдлагыг чиглүүлж иржээ. Мал аж ахуйн материаллаг бааз, хөдөлмөр зохион байгуулалт, малын арчилгаа маллагааг сайжруулан, малын тогтвортой өсөлтийг хангах, зудын хохирлыг арилгах, мал аж ахуйн үзүүлэлтийг дээшлүүлэх зэрэг асуудал өнгөрсөн таван жилд аймгийн хөдөө аж ахуйн үндсэн зорилт байлаа. Эдгээр зорилтыг шийдвэрлэхэд аймгийн намын бүгд болон товчооны хурлаар хөдөө аж ахуйн үйлдвэрлэлд шинжлэх ухааны ололт, тэргүүн туршлага нэвтрүүлэх, мал сүргийг хашаажуулах, тэжээлээр хангах, эрүүлжүүлэх, үржүүлгийн ажил, нэгдлийн үйлдвэрлэлийн удирдлага бүртгэл тооцооны ажлыг сайжруулах, уралдаан өрнүүлэх зэрэг асуудлууд хэлэлцэж практик арга хэмжээ боловсруулан зохион байгуулж үр дүнг шалган дүгнэж ирэв. 

	IV таван жилд Завхан аймгийн хөдөө аж ахуйн нэгдлүүд аж ахуй, зохион байгуулалтын талаар бэхжиж улс ардын аж ахуй, соёлын төлөвлөгөөт зорилтуудыг ханган биелүүлэх, гишүүдийн материаллаг аж байдал, соёлын хэмжээг дээшлүүлэх ажил үйлсэд багагүй амжилт олжээ. МАХН-ын Төв Хорооны V, VIII бүгд хурлаас хөдөө аж ахуйн нэгдлийн чанарын үзүүлэлтийг сайжруулан төлөвлөгөөт зорилтыг хугацаанд нь тоо чанарын хувьд ханган биелүүлж үйлдвэрлэлийн үндсэн фондын ашиглалтыг сайжруулан, ашигт ажиллагааг нэмэгдүүлж үргүй зардал, аж ахуйч бус байдлыг арилгах, аж ахуйн дотоод нөөц бололцоо, орлогын эх сурвалж илрүүлэн ашиглаж мөнгөн орлогыг нэмэгдүүлэх талаар чухал арга хэмжээ авчээ. 

	1968 онд аймгийн намын хорооны 4 дүгээр бүгд хурлаар «Нэгдлийн үйлдвэрлэлд нэмэгдэл хөлсийг нэвтрүүлэх тухай”, аймгийн АДХ-ын чуулганаар «Анхан шатны бүртгэл хөтлөлт, сүү, сүүн бүтээгдэхүүний ашиглалт, мал аж ахуйн бүтээгдэхүүний чанарын үзүүлэлтийг сайжруулах тухай” асуудлуудыг авч хэлэлцэж тодорхой удирдамж гарган ажилласан байна. Үүний үр дүнд хөдөө аж ахуйн нэгдлүүдийн мал аж ахуйн бүтээгдэхүүний чанарын үзүүлэлт нийтдээ сайжирсан байна. 

	IV таван жилд Завхан аймгийн хөдөө аж ахуйн нэгдлүүдийн үндсэн фонд 33,3 хувь, тусгай фонд 86,6 хувь, хөдөлмөрийн хөлс 1,4 хувь, нэмэгдэл хөлс 74,5 хувь, нэг хүний жилийн дундаж хөлс 5,9 хувиар тус тус өсжээ. Нэгдлүүд IV таван жилд хөдөлшгүй төлөвлөгөө давуулан биелүүлсний шагналд 2,9 сая төгрөгийн нэмэгдэл орлого олжээ. IV таван жилд аймгийн хөдөө аж ахуйн нэгдлүүдэд улсад нийлүүлэх бэлтгэлийн зүйлийн чанарыг сайжруулахын тулд ухуулга, олон түмний ажил өргөн зохиогдож, анхан шатны боловсруулалт, гэмтлээс хамгаалах зэрэг арга ажиллагаа нэлээд хийгддэг болов. Сүү, сүүн бүтээгдэхүүн, ноос ноолуурын ашиглалтыг нэмэгдүүлэн чанарыг сайжруулснаар мал аж ахуйгаас орох орлого 1965 оныхоос 1970 онд 1,5 хувь буюу 57,5 мянган төгрөгөөр өссөн байна. Сонгино сумын «Энх тайван” нэгдэл 1970 онд ноолуурынхаа 97,8 хувийг 1, 2 дугаар зэрэгт тушааснаас ноолуурын орлогыг 13,5 мянган төгрөгөөр нэмэгдүүлсэн байна. 1967 онд болсон хөдөө аж ахуйн нэгдэлчдийн III их хуралд тус аймгаас 75 хүн шалгаран оролцсоны дотор БНМАУ-ын хөдөлмөрийн баатар, М. Ганболд, Т. Бумбаа, улсын аварга төлчин Ч. Нацагдорж, Жамц, Дамдин, Яруу сумын хоньчин С. Бямбаноров, нарын зэрэг хүмүүс оролцжээ. 

	Одоо тус аймгийн бүх өрхийн 88 хувь, малын 77 хувь хүн амын 71,9 хувь нь нэгдлийн нийгмийн аж ахуйд хамрагдаж байна. Аймгийн нэгдэлд дунджаар 60 гаруй мянган толгой мал, 2,3 мянган хүн, 3,4 сая төгрөгийн үндсэн фонд, 7 авто машин олгогдон жилдээ 1,9 сая төгрөгийн орлоготой болжээ. Хөдөө аж ахуйн нэгдлүүд малын үүлдэр угсаа ашиг шимийг нэмэгдүүлэхийн тулд үхрийг мах, сүүний, хонийг ширүүн, ширүүвтэр ноосны чиглэлээр, тэмээ, адуу, ямааг өөр хооронд нь шилэн сонголт хийж үржүүлж байна. Аймгийн хөдөө аж ахуйн бүх нэгдлүүд газар тариаланг эрхлэн хөгжүүлж жил тутам тариалах талбайгаа нэмэгдүүлсээр байгаа бөгөөд тариалах талбай 1973 оны байдлаар 25 мянган га болж үүнээс 12 мянган га-д үр тариа тариалж байна. Тэс сум дахь багсармал тэжээлийн үйлдвэр үр тарианы талбайн 70 шахам хувийг эзэлж байна. Тус аймаг жил тутам 20 мянган тонн орчим байгалийн хадлан мөн тийм хэмжээний ногоон ба витаминт болон гар тэжээлийг бэлтгэдэг болжээ. 

	1972 онд тус аймгийн хөдөө аж ахуйн нэгдлүүдийн аж ахуй, соёлын төлөвлөгөөт зорилт амжилттай биелэгдэж нэгдлийн үйлдвэрлэлүүдийн ашиг орлого дээшилж, мал аж ахуйн материаллаг бааз сайжран газар тариалан хөгжиж социалист уралдаан өрнөн, нэгдлийн гишүүд малчид, хөдөө аж ахуйн мэргэжилтний бүтээлч идэвх өрнөсний үр дүнд тус аймаг 1972 онд мал өсгөх улсын төлөвлөгөөг 104 хувь, төл бойжуулах төлөвлөгөөг 103,7 хувиар биелүүлэв. МАХН-ын Төв Хорооны IV бүгд хурлын түүхэн шийдвэрийг хэрэгжүүлэн өвөлжилтийн бэлтгэлийг 22 сум нэгдэл, 2 хот 100 хувь хангаж аймгийн дүнгээр 86 балл авч улсад II байранд дүгнэгдэв. 

	1972 онд сүү, тосны төлөвлөгөөг 101,5 хувиар, ээдэмцрийг 100,5 хувиар биелүүлж 195 тонн тос дээд ба 1 дүгээр зэрэгт, 81 тонн ээдэмцэр 1, 2 дугаар зэрэгт тушаажээ. 1972 онд Дөрвөлжин сумын «Хоёрдугаар таван жил” нэгдэл улсын тэргүүний нэгдлийн болзлын II байр, Сонгино сумын «Энх тайван” нэгдэл бүртгэл тооцооны талаар байр эзэлж шагнагджээ. 

	1972 оны байдлаар тус аймгийн хөдөө аж ахуйн системд дээд мэргэжлийн зоотехникч 35, агрономи 15, малын их эмч 44, инженер 9, барилгын инженер 1, эдийн засагч 27, агротехникч 5, гидротехникч 2, дунд мэргэжлийн зоо техникч 36, малын бага эмч 20, Механикч 14, барилгын техникч 5, газар зохион байгуулагч 1, ня-бо 21 тус тус ажиллаж байна. 1971-1972 онд ерөнхий боловсролын сургуулиудаас 942 охид хөвгүүдийг мал аж ахуйн үйлдвэрлэлд хүлээн авч ажиллуулжээ. 

	 

	Хөдөө аж ахуйн материал техникийн хангамж

	Өгүүлэн буй үеийн аймгийн хөдөө аж ахуйн нэг онцлог нь түүний материал техникийн хангамж эрс сайжирч буй явдал болно. 1970 онд аймгийн хөдөө аж ахуйн материал техник хангамжийн конторыг 10 орон тоотойгоор байгуулжээ. Тус контор нь 159 мянган төгрөгийн үндсэн хөрөнгөтэй, 1445,3 сая төгрөгийн гүйлгээ хөрөнгөтэй малын тарилга, био бэлтгэмэл, улсын эм багаж аюулаас хамгаалах фондын тэжээлийг богинын зээлээр худалдан авч хөдөө аж ахуйн нэгдлүүдэд борлуулдаг үүрэгтэйгээр байгуулагдсан ажээ. Хөдөө аж ахуйн материал техникийн хангамжийн контор байгуулагдсанаасаа хойш аж ахуй, зохион байгуулалтын хувьд бэхжиж үйлчлэх ажлын хүрээ хэмжээ нь өсжээ. ЗХУ-ын техник санхүүгийн тусламжтайгаар баригдсан тус бүр 2000 тонн багсармал тэжээл, 1000 тонн бүдүүн тэжээл хадгалах хүчин чадалтай механикжсан агуулах 6-г Завханмандал, Шүлүүстэй, Булнай, Түдэвтэй, Цэцэн-Уул сумд, аймгийн төвд баригдаж ашиглалтад оруулжээ. 

	Тус контор 1972 оноос эхлэн хөдөө аж ахуйн нэгдлүүдийг барилгын гадаад материал, сүү тосны тоног төхөөрөмж, хөдөө аж ахуйн машины запас, сэлбэгээр хангах болж 1970 онтой харьцуулахад бараа татан авах ба борлуулалт 3-4 дахин, ажилчин албан хаагчдын тоо 1 дахин өссөн байна. Энэ контор Дархан, Сэлэнгийн тэжээлийн үйлдвэр, тус аймгийн Тэсийн тэжээлийн үйлдвэрээс аюулаас хамгаалах фондын тэжээл Ховд, Сонгинын био үйлдвэр, Цагаан нуурын дамжлага баазаас малын тарилга, угаалгын эм, Хатгалын дамжлага баазаас барилгын гадаад материал, хангамжийн төв баазаас хөдөө аж ахуйн машин болон сүү тосны тоног, малын эмийг татан авч аймгийн хөдөө аж ахуйн 22 нэгдэл, үйлдвэр туршилтын улсын станц, Тэсийн тэжээлийн үйлдвэр, нэгдэл, нэгдэл дундын үйлдвэр, трактор засварын газар зэрэг хөдөө аж ахуйн 30 гаруй байгууллагад худалдаагаар үйлчилж байна. 

	Аймгийн 50 жилийн ойг угтаж социалист уралдаанаар жигүүрлэж ажилласны үр дүнд 1972 оны эхний хагас жилийн бараа татан авах төлөвлөгөөг 215,5 хувь, бараа борлуулах төлөвлөгөөг 178,5 хувиар тус тус биелүүлэн 42 мянган төгрөгийн ашигтай ажиллажээ. Манай аймгийн хөдөө аж ахуйн хөгжилтөд гарсан нэг чухал үйл явдал бол Тэс сум дахь тэжээлийн үйлдвэр юм. Зөвлөлтийн ард түмний хүч хөрөнгөөр баригдсан тэжээлийн энэ үйлдвэр жилдээ 15 мянга гаруй га газар үр тариа, тэжээлийн ургамал тариалж 9300 тонн холимог тэжээл үйлдвэрлэх хүчин чадалтай тэжээлийн иж бүрэн үйлдвэр, ажилчдын орон сууц, хүүхдийн цэцэрлэг, ясли, гуанз, халуун ус, талх үйлдвэрлэх газар зэрэг ахуй үйлчилгээний барилга байгууламжийн хамт баригдаж 1972 оны 9 дүгээр сарын 13-нд ашиглалтад орж улс аймгийн комисс баяр ёслолын байдалтай хүлээн авчээ. Иж бүрэн энэ аж ахуйг ашиглалтад хүлээн авсан нь хөдөө аж ахуйн материал техникийн баазыг бэхжүүлэх, малын тэжээлийг үйлдвэрийн аргаар бэлтгэх, хөдөө аж ахуйд орчин үеийн техник төхөөрөмжөөр хангагдсан аж үйлдвэрийн системийг нэвтрүүлэхэд хийсэн чухал алхам болсон бөгөөд Монгол-Зөвлөлтийн ард түмний ган бат найрамдлын бэлэг тэмдэг болжээ.

	 

	Усны аж ахуй

	Аймгийн усны аж ахуйн барилга угсралтын контор IV таван жилд 217 өрөмдмөл ба уурхайн худаг гаргаж, 8680 га бэлчээрийг усжуулсны гадна сум нэгдлүүд 90 гаруй уурхайн худаг гаргав. Худгийг тохижуулах, паспорт карттай болгох, үндсэн хөрөнгөнд бүртгэж авах зэрэг нэлээд ажлуудыг хийжээ. Ургамал сумын «Коммунизмын туяа” нэгдлийн хашаа худгийн бригад (дарга нь Лувсан) өрөмдмөл, уурхайн худгийг эвдрэлгүй ашиглаж, гарсан эвдрэлийг өөрөө цаг тухайд нь засаж байнгын ажиллагаатай болгож, сууриудад хуваарилан эзэмшүүлснээр худаг засварын зардлыг хэмнэж 1971 оны эхний хагаст нэг ч худаг засварлаагүй байна. Идэр сумын худгийн моторчин Батсуурь өөрийн хариуцаж байгаа худагтаа хийх үйлчилгээг тогтмолжуулснаар ашиглалтад орсон цагаас нь хойш нэг ч эвдрэл сааталгүйгээр ажиллуулж байна. Усны аж ахуйн барилга угсралтын конторын өрмийн бригад 1971 оны өрөмдлөгийг чанартай хийж 5 жилийн төлөвлөгөөний эхний оны ажилд гараа сайтайгаар оржээ. Усны аж ахуйн барилга угсралтын контор V таван жилд өрөмдмөл уурхайн худаг 294-ийг гаргаж 1470 мянган га бэлчээрийг усжуулах болно. Усны аж ахуйн барилга угсралтын контор уст цэгийн тоог олшруулан бэлчээр усжуулалтыг системтэй хийж төлөвлөгөөгөө удаа дараалан давуулан биелүүлж байгаа учир Октябрийн социалист их хувьсгалын 50 жилийн ой угтсан бүх ард түмний социалист уралдаанд 1 дүгээр байр эзэлж БНМАУ-ын Сайд нарын Зөвлөл, МҮЭ-ийн Төв Зөвлөлийн үүрд хадгалах туг, диплом 50 мянган төгрөг, Ардын хувьсгалын 50 жилийн ой угтсан социалист уралдаанд усны аж ахуйг удирдах газрын санхүү ... байр эзэлж аймгийн АДХ-ын гүйцэтгэх захиргаа, ҮЭ-ийн зөвлөлийн баярын бичиг, 1000 төгрөгөөр тус тус шагнагдсан байна. 

	 

	Зоо-мал эмнэлэг

	Аймгийн зоо мал эмнэлэг хөгжин бэхжиж байна. 5 жилд мал эмнэлгийн тасгуудын 72,7 хувь нь үйлчилгээний машинтай болсны гадна оношлох кабинет 7, сумын мал эмнэлгийн тасаг 7-г орчин үеийн тоног төхөөрөмжөөр тоноглов. IV таван жилийн төлөвлөгөөний жилүүдэд урьдчилан сэргийлэх тарилга, туулгалт, угаалгын арга хэмжээг 13 сая малд, лабораторийн шинжилгээг 6 сая малд хийж төлөвлөгөөг 116-191,5 хувиар биелүүлэв. Аймгийн мал эмнэлгийн байгууллагууд Ардын хувьсгалын 50 жилийн ойг угтаж тэрхүү түүхт ойн өмнө 1971 оны урьдчилан сэргийлэх арга хэмжээний 70 шахам хувь, лабораторийн шинжилгээний 59,8 хувийг хийж дуусган малын хамуу өвчнийг зогсоолоо. Мал эмнэлгийн тасаг, салбаруудын үйлдвэрлэлийн ба дотоод ажил эрс сайжирч мал эмнэлгийн үйлдвэрлэлд хагас механикжсан суурин онгоц, дустийн хөөрөг, туулгах аппарат, эмчилгээний тохилог цэг зэрэг үр ашигтай шинэ санаачилга тэргүүн туршлага нэвтэрч байна. 1971 оны байдлаар аймагт мал эмнэлгийн тасаг 22, БШ лаборатори 1, оношлох кабинет 7, бригадын мал эмнэлгийн салбар 70 байгаа бөгөөд 1 их эмчид 41 мянга, нэг бага эмчид 20 мянган толгой мал оногдож мал эмнэлгийн үйлчилгээнд жилдээ 1 сая шахам төгрөгийн хөрөнгийг зарцуулж байна. 

	Манай аймгийн мал эмнэлгийн байгууллагад гарсан нэг баярт үйл явдал бол манай ард түмний үнэнч хань ЗХУ-ын хүч хөрөнгөөр баригдсан мал эмнэлгийн бактери шинжилгээний иж бүрэн лаборатори 1971 онд ашиглалтад орсон явдал юм. Монгол-Зөвлөлтийн ард түмний найрамдлын бас нэг бэлэг тэмдэг болсон мал эмнэлгийн бактери шинжилгээний иж бүрэн лаборатори нь малын халдварт өвчний оношийг тодруулах, мал сүргийг элдэв өвчнөөс урьдчилан сэргийлж малын тогтвортой өсөлтийг хангах, мал аж ахуйд шаардлагатай төрөл бүрийн био бэлтгэмэл, эмчилгээний чанартай уусмалуудыг бэлтгэн гаргах үйлдвэрлэлийн чанартай лаборатори юм. 

	 

	Ус цаг уурын товчоо

	1961 оныг хүртэл тус аймагт ус цаг уурын шинжилгээний 3 салбар ажиллаж байсан бол одоо цаг уурын шинжилгээний станц 4, хөдөө аж ахуйн цаг уурын харуул 12, усны шинжилгээний харуул 5, нарны цацраг судлал, агаарын дээд давхаргын салхины горимыг судлах цэг тус бүр 1, нийт 23 салбар ажиллаж байгаа нь аймгийн бүх нутгийн 72,8 хувийг хамарч байна. 1962 оны 7 дугаар сард аймагт ус цаг уурын товчоо байгуулагдан аймаг орны хэмжээн дээр явагдаж буй ус цаг уурын шинжилгээний бүх ажлыг харьяа салбаруудад удирдан зохицуулах боллоо. Сүүлийн жилүүдэд дэлхийн цаг уурын байгууллагын тусгай фонд болон ЗХУ-ын тусламжаар цаг уурын автомат болон зайд хэмжих төрөл бүрийн багаж хэрэгслүүдээр тоноглогдон өргөжиж одоо тус товчооны нийт салбаруудын тоо 1960 онтой харьцуулбал 8 дахин, нийт ажиллагчдын тоо 5,3 дахин өсөж, дээд, тусгай дунд мэргэжлийн боловсон хүчнүүдээр хангагдан шинжилгээний томоохон байгууллага болтлоо өргөжлөө. 

	Одоо аймгийн ус цаг уурын товчооны системийн хэмжээгээр хоногт цаг агаар, уур амьсгалын горимын болон усны шинжилгээний нийт 126 төрлийн ажиглалт хийж. 300 орчим мэдээг цаг уурын төвд дамжуулж байна. Эдгээрээс гадна цаг агаарын урт богино хугацааны урьдчилсан мэдээ, зөвлөмж тоймоор аймгийн аж ахуйн салбар, хөдөө аж ахуйн байгууллагуудад үйлчилж байна. Аймгийн ус цаг уурын товчооны хамт олон IV таван жилд ус цаг уурын шинжилгээний бүх төрлийн программт ажиглалтыг үзүүлэлт бүрээр нь ханган биелүүлж, ус цаг уурын албаныг удирдах газраас зарласан социалист уралдаанд жил бүр шагналт байранд орж, V таван жилийн эхний хоёр жилийн шинжилгээний ажлыг ханган биелүүлжээ. 

	 

	2. Үйлдвэр, барилга, тээвэр холбоо, худалдаа

	III таван жилд (1960-1965) Тосонцэнгэл хотын мод боловсруулах комбинат болон барилга, хүнсний ба үйлчилгээний хэд хэдэн шинэ үйлдвэр тасаг ашиглалтад оров. Аймгийн барилга угсралтын контор, 20 дугаар баазаас бусад үйлдвэр аж ахуйн газрууд төлөвлөгөөг амжилттай биелүүллээ. 1962 онд аймгийн бүх үйлдвэр, аж ахуйн газрууд жилдээ 8,7 сая төгрөгийн бүтээгдэхүүн гаргаж байсан бол 1965 онд 24,6 сая төгрөгт хүрч нийт бүтээгдэхүүний хэмжээ бараг 3 дахин өсөв. Дээрх газруудад дизель мотор, суурь машин зэрэг өндөр бүтээмжтэй олон техник тавьж үйлдвэрийн нэг ажилчны хөдөлмөрийн бүтээмж 1,1 хувь дээшилсэн. Үйлдвэрлэн гаргаж байгаа бүтээгдэхүүний нэр төрөл олширч, тоо чанар нь дээшилжээ. 

	Таван жилд аймгийн хэмжээгээр нийгэм, соёлын ба хөдөө аж ахуйн 361 барилга барьж ашиглалтад оруулснаас 73 хувийг Улиастай, Тосонцэнгэл хотын барилга угсралтын конторууд гүйцэтгэв. Хөдөө аж ахуйн нэгдлүүд 4,5 сая төгрөгийн барилга барьж ашиглалтад оруулсан бөгөөд энэ ажилд Алдархаан сумын «Партизан Чойбалсан”, Идэр сумын «Шинэ цэцэрлэг”, Ургамал сумын «Коммунизмын туяа” нэгдлүүд маш идэвхтэй оролцож сум, бригадын төвийг тохижуулав. 

	III таван жилд Загастайн даваанд засмал зам байгуулж, Тэс, Завхан голд гүүр барив. Аймгийн төв сумдын хооронд агаарын тээвэртэй болов. 

	Хөдөлмөрчдийг харилцаа холбоогоор үйлчлэх ажил эрс сайжирч 1962 оноос 1965 онд телефон цэг 80,7 хувь, радио цэг 70 хувь өсөж, 15 сум радио узельтэй болов. Аймгийн төвтэй шууд холбоогүй байсан 8 сумын төвийг радио ба утсан харилцаатай болгов. Улиастай, Тосонцэнгэл хотыг боронзон шугамтай болгож, аймгийн төвд орчин үеийн 500 номерын АТС-ыг барьж ашиглалтад оруулав. 

	Бараа гүйлгээ түүхий эд бэлтгэлийн төлөвлөгөө бүрэн биелж, 1962 онд бэлтгэж байсан хэмжээнээс 1965 онд бодын хөөвөр 20,7 тонн, хялгас 15,7 тонн, хонины уртын ноос 293,7 тонн, ахар хурганы ноос 14,2 тонн, ямааны ноолуур 7,9 тонн, хялгас 6 тонноор тус тус нэмэгдэв. 68 шинэ санаачилга, тэргүүн туршлага үйлдвэрлэлд нэвтрэн 198,7 мянган төгрөгийн хэмнэлт гаргав. 1966 оны 5 дугаар сарын 17-нд аймгийн намын ХIII бага хурал Улиастай хотод болж БНМАУ-ын аж ахуй, соёлыг хөгжүүлэх IV таван жилийн төлөвлөгөөний талаар МАХН-ын XV их хурлаас өгөх удирдамжийн төслийг хэлэлцэн дээрх төлөвлөгөөгөөр аймгийн өмнө тавигдсан зорилтын талаар тодорхой шийдвэр гаргалаа. Намын бага хурлын шийдвэрийг манай аймгийн хөдөлмөрчид баяртайгаар хүлээн авч 1966-1970 онуудад ихийг бүтээхээр зорьж ажиллав. 

	IV таван жилд аймгийн бүх үйлдвэрүүд төлөвлөгөөгөө 101,5 хувь биелүүлж бүтээгдэхүүний хэмжээ 1966 онтой харьцуулбал 101,7 хувь өсөж, хөдөлмөрийн бүтээмж 88,9 хувь дээшлэв. Энэ таван жилд үйлдвэр, соёл, нийгэм ахуйн 160 гаруй том жижиг барилга ашиглалтад оров. БТМС-ийн материаллаг бааз бэхжиж таван жилд 760 гаруй мэргэжилтэй ажилчид бэлтгэж барилгын байгууллагыг залуу боловсон хүчнээр хангахад чухал үүрэг гүйцэтгэв. 

	Тээврийн ачаа эргэлт өмнөх таван жилийн эцсээс 1,1 дахин дээшилж, өөрийн өртөг 5,8 хувь хямдран, 1970 онд 1,5 сая төгрөгийн ашигтай ажиллав. Мөн 6 голд 131 метр модон гүүр барив. 

	Харилцаа холбоо цаашид хэлбэрэлтгүй хөгжиж таван жилийн эцэст телефон станцын багтаамж 26,1 хувь, цэгийн тоо 4,1 хувь өсөв. Мал аж ахуйн 8 бригадыг телефон, 2 бригадыг радио холбоотой болголоо. Тосонцэнгэл хотод 100 номерын АТС тавьж Эрдэнэхайрхан, Их-Уул сумууд орон нутгийн хүч хөрөнгөөр телефон харилцаатай болов. хойд чиглэлийн 11 сумын гол шугамыг 2 цепд оруулан өөрчилж сонсголыг цэвэр тод болгов. 

	Бараа борлуулах татан авах төлөвлөгөөг бүрэн биелүүлж 1967-1968 онд тохиолдсон зуд асар их хохирол учруулсан боловч мах ноос бэлтгэх төлөвлөгөөг 98,1-99,4 хувь биелүүлэв. Мал аж ахуйн бүтээгдэхүүний чанар дээшлэв. 1970 онд бэлтгэсэн ямааны ноолуурын 61,7 хувь нь 1 дүгээр зэрэгт тушаагдаж худалдааны бүх байгууллагууд 102000 төгрөгийн цэвэр ашигтай ажиллав. Бэлтгэлийн зүйлийн чанар дээшилснээс гарсан ашиг 16 хувь нэмэгдлээ. 

	1971 оны 5 дугаар сарын 17-18-ны өдрүүдэд Улиастай хотод аймгийн намын XV бага хурал болж, намын хорооны ажлын тайлан, БНМАУ-ын улс ардын аж ахуй, соёлыг хөгжүүлэх V таван жилийн (1971-1975 онд) төлөвлөгөөний талаар МАХН-ын XVI их хурлаас гаргах удирдамжийн төслийг хэлэлцээд уг төлөвлөгөөгөөр аймгийн өмнө тавигдсан зорилтыг хэрхэн биелүүлэх тухай тодорхой шийдвэр гаргалаа. Уг төлөвлөгөөгөөр аймгийн хөдөө аж ахуй ба үйлдвэр, тээвэр, худалдааг харилцан уялдаатайгаар цаашид тууштай хөгжүүлэхээр заав. Намын XV бага хурлын шийдвэрт зоригжсон аймгийн нийт хөдөлмөрчид шинэ таван жилийн төлөвлөгөөг биелүүлэх ажилд шаргуу орлоо. 

	V таван жилийн төлөвлөгөөний эхний он болох 1971 онд аймгийн үйлдвэрүүдийн нийт бүтээгдэхүүний үйлдвэрлэлийн төлөвлөгөө 106,9 хувь, үүнээс орон нутгийн үйлдвэрүүд 104,5 хувь биелж бүх үйлдвэрүүд төлөвлөгөөгөө биелүүлсний дотроос Тосонцэнгэлийн МБК, «Туяа” сонины үйлдвэр төлөвлөгөөгөө 109,9-113,8 хувь биелүүлж бусад үйлдвэрүүдээс давуу амжилт гаргав. Аймгийн төвийн барилга угсралтын контор жилийн төлөвлөгөөг 107,2 хувь, Тосонцэнгэлийн барилга угсралтын трест жилийн төлөвлөгөөг 71,7 хувь, төвийн зам ашиглалтын анги төлөвлөгөөг 105,6 хувь, авто тээврийн 20 дугаар бааз нийт ачаа эргэлтийн төлөвлөгөөг 100,2 хувь тус тус биелүүлэв. Харилцаа холбоо, Улиастай ба Тосонцэнгэлийн НҮАА-н товчоо тус бүр орлогын төлөвлөгөөг давуулснаас гадна аймгийн төвийн эмийн сан эм борлуулалтын төлөвлөгөөг 104 хувь тус тус биелүүлэв. Улс хоршооллын худалдааны бараа гүйлгээ өсөж худалдаа бэлтгэлийг удирдах газрын бараа гүйлгээний жилийн төлөвлөгөө 102,4 хувь биелэв. 

	Таван жилийн төлөвлөгөөний 2 дахь жил 1972 оны төлөвлөгөөг аймгийн үйлдвэрийн газрууд 105,9 хувь биелүүлж 2 сая 821,3 мянган төгрөгийн бүтээгдэхүүн илүү үйлдвэрлэв. Барилга угсралтын жилийн төлөвлөгөөг 111,8 хувь, харилцаа холбооны байгууллагууд орлогын төлөвлөгөөг 102 хувь, сонины үйлдвэр, нийтийн аж ахуй үйлчилгээний газар, 20 дугаар бааз зэрэг 15 үйлдвэр, аж ахуйн газрууд үйлдвэрлэл, үйлчилгээний жилийн төлөвлөгөөг 100,3-212,2 хувь биелүүлэв. 

	1973 оны эхний байдлаар тус аймагт жилдээ 50 гаруй сая төгрөгийн бүтээгдэхүүн үйлдвэрлэдэг улс орон нутгийн 8 үйлдвэр, мөн нэлээд хэдэн ахуй үйлчилгээний газрууд ажиллаж байна. Эдгээр байгууллагуудыг дэс дараалан дурдвал:

	 

	Хүнсний комбинат

	1925 онд Улиастай хотод архи худалдаалах сангийн хороо нэртэй байгуулагдсан аймгийн хүнсний комбинат III, IV таван жилийн төлөвлөгөөг 100-136 хувь биелүүлж ирсний дотор III таван жилд 18,8 сая төгрөгийн бүтээгдэхүүн үйлдвэрлэж нийт бүтээгдэхүүний хэмжээ 3,5 хувь өссөн ба бүтээгдэхүүний чанар дээшилж нэр төрөл нь олширч үйлдвэрт цахилгаан тээрэм, үрлэн чихэр хийх машин, гурил зуурагч механизм нэвтэрч 1965 онд механикжсан амтат усны цех шинээр ашиглалтад оруулав. Тус комбинат IV таван жилийн төлөвлөгөөг 60 хоногийн өмнө үндсэн нэр төрлөөр нь биелүүлж 460000 төгрөгийн бүтээгдэхүүн илүү үйлдвэрлэв. 

	Одоо улс ардын аж ахуй, соёлыг хөгжүүлэх V таван жилийн төлөвлөгөөг биелүүлэх үйл хэрэгт бүхий л бололцоог дайчлан ажиллаж 1971 оны үйлдвэрлэлийн төлөвлөгөөг 115 хувь буюу 470,8 мянган төгрөгөөр давуулан биелүүлж 1972 оны жилийн төлөвлөгөөг нэр төрлөөр нь 10 хоногийн өмнө 148,1 хувь буюу 892,3 мянган төгрөгийн бүтээгдэхүүнээр давуулан биелүүлж V таван жилийн төлөвлөгөөний эхний 2 жилд 2 жил 8 сарын ажил гүйцэтгэжээ. Тус комбинат 1972 онд 18 аймгийн хүнсний комбинатуудыг социалист уралдаанд уриалан дуудаж авсан үүргээ амжилттай биелүүлсний дүнд үйлдвэрийн эдийн засгийн гол үзүүлэлтүүд нь урьд өмнөөс ихэд өсөж байна. 

	Хүнсний комбинатын хамт олны ажилч хичээнгүй шаргуу хөдөлмөрийг улс, аймгаас өндөр үнэлж олон удаа урамшуулан шагнаж ирсэн байна. 1966 оны социалист уралдаанд улсад тэргүүн байр эзэлж МАХН-ын Төв Хороо, БНМАУ-ын Сайд нарын Зөвлөлийн үүрд хадгалах дурсгалын тугаар шагнагдсанаас гадна сүүлийн 3 жилд социалист уралдаанд 15 удаа тэргүүн байранд орж 14200 төгрөгийн үнэ бүхий зүйл, аймгийн намын хороо, АДХ-ын гүйцэтгэх захиргаа, ҮЭ-ийн зөвлөлийн баярын бичиг, дипломууд, аймгийн ХЗЭ-ийн хорооны үүрд хадгалагдах тугаар тус тус шагнагдсан ба 1972 оны төлөвлөгөөт зорилтыг 90 хоногийн өмнө 102 хувь биелүүлсэн учир аймгийн үйлдвэр аж ахуйн газруудын социалист уралдаанд түрүүлэгчдийг гарын үсэг зуруулах хүндэт дэвтэрт эдний хамт олон анх түрүүн гарын үсэг зурж, үйлдвэр, аж ахуйн газруудаас 1 дүгээр байр эзэлсэн гэрчилгээ авсан юм. 

	Энэ хамт олны дотор тэргүүний ажилтай хүмүүсийн тоо жил дараалан өсөж социалист ёсоор хамтран ажиллаж амьдарч, сурч соёлжих хөдөлгөөн өрнөж ирсэн байна. Чихрийн цехийн ажилчин Намжил ахлагчтай 8 эмэгтэйчүүд СХТБ-ыг санаачлан байгуулж авсан үүргээ амжилттай биелүүлж 1962 онд цол мандатаа хүлээн авч аймагтаа анхны социалист хөдөлмөрийн бригад болсон билээ. Одоо тус үйлдвэрт СХ-ийн 2 дугаар алдар медалиа авсан СХБ 3 ажиллаж түүнд бүх ажилчдын 70 гаруй хувь нь хамрагдаж байна. Мөн улсын ударник 1, Хөнгөн Хүнсний Үйлдвэрийн Яамны онц хүнсчин 3, МХЗЭ-ийн Төв Хорооны алтан медальт 2 тус тус ажилладаг. Талхны цехийн ажилчин Раднаабазар, Норовсамбуу нар нэхмэлийн үйлдвэрийн ажилчин Б. Гүнжилхамын туршлагаар 5 жилийн тооцоот үүрэг аймагтаа анх удаа авч бусад ажилчид нь 3 жилийн тооцоотой үүрэг амлалт авч ажиллаж байна. 

	Одоо тус комбинат нь талхны бүрэн ба хагас механикжсан цех тус бүр 1, мөн нарийн боов, архи, амтат ус, аж ахуйн саван, гоймон, давс, чихрийн зэрэг үндсэн 8 цех тасагтай, үйлдвэрийн бүх шат дамжлагын 41,3 хувь нь механикжсан байна. Тус үйлдвэрийн бүх ажилчдын 60,2 хувь нь мэргэжлийн зэрэгтэй болж, хүнсний үйлдвэрийн дунд мэргэжлийн хүмүүс 10-аад ажилладаг юм. Хүнсний комбинатын хамт олон МАХН-ын XVI их хурал, БНМАУ-ын улс ардын аж ахуй, соёлыг хөгжүүлэх V таван жилийн төлөвлөгөөг хэрэгжүүлэн биелүүлж аймаг байгуулагдсаны 50 жилийн ойг угтаж урьдах ололтоо улам бататгаж, шинэ шинэ гялалзсан амжилт гаргахаар зориг бадрангуй хөдөлмөрлөж байна. 

	 

	 «Туяа” сонины газар

	Тус сонины үйлдвэр өрөх, хэвлэх, дэвтэрлэх, зургийн гэсэн 4 цехтэй, 200 гаруй мянган төгрөгийн үндсэн хөрөнгөтэй 30 шахам орон тоотой, жилдээ дунджаар 1,5 сая хэвлэлийн даралт хуудас гаргах хүчин чадалтай, 503 гаруй мянган төгрөгийн орлоготой томхон үйлдвэр боллоо. Үйлдвэрт шинэ техник нэвтрүүлж байна. Минутад 33 даралт хуудас гаргах чадалтай ПС-1 машин зэрэг 10-аад суурь машинтай болжээ. Орчин үеийн хэвлэлийн үйлдвэрийн нарийн мэргэжил эзэмших явдалд ахиц гарч 4 дүгээр зэрэгтэй ажилчин 3, 2 дугаар зэрэгтэй ажилчин 6, мөн дээд боловсролтой 3, дунд боловсролтой 12, бага боловсролтой 3 хүн ажиллаж байна. Үйлдвэрийн хүчин чадал өсөж, мэргэжилтэй ажилчид, боловсон хүчнээр хангагдаж тэдний ажлын идэвх санаачилга дээшилсний үрээр сонины үзэл суртал, хэв загвар, хэл найруулга сайжран бичлэгийн төрөл олширч нөлөөлөх чадал нь сайжирч сонин ба олон түмний холбоо бэхжив. Манай сонины 1 жилийн захиалгын тоо дунджаар 8000 ширхэг болж 7 хоногт 2, жилдээ 100-гаад дугаар гарч аймгийн хүн амын 8 хүн тутамд 1 сонин оногдож байна. Тус сонин жилд 600 орчим бичигч идэвхтнээсээ 3000 гаруй мэдээ захидал хүлээн авч нийтэлж байна. Мөн хөдөөд 24 сурвалжлах хэсэгтэй болсон. 

	Тус үйлдвэрийн хамт олон 1961-1972 онуудад үйлдвэрлэлийн төлөвлөгөөг жил дараалан 101,5-161,2 хувь биелүүлж сонины агуулга хэл найруулга, үзэмж дээшилж тэргүүний ажиллагаатай ажилчин, малчин, сэхээтний гэрэл зураг, ажлын арга барилыг нийтэд сурталчлан хамтын ухуулагч, хамтын суртал нэвтрүүлэгчийнхээ үүргийг нэр төртэй биелүүлж ирэв. 

	 

	НААҮ-ний газар

	40 шахам жилийн түүхтэй үйлдвэрлэлийн хоршоолол үүргээ нэр төртэй биелүүлэн 1972 онд улсын байгууллага болсон тул тус аймгийн үйлдвэрлэлийн хоршооллын зохион байгуулалтад өөрчлөлт орж 1960 онд анх байгуулагдсан нийгэм хангамжийн товчоотой нийлж 500 гаруй ажилчин албан хаагчидтай 30 гаруй сая төгрөгийн үндсэн ба эргэлтийн хөрөнгөтэй жилдээ 8 сая төгрөгийн бүтээгдэхүүн үйлдвэрлэх төлөвлөгөөтэй нийтийн аж ахуй үйлчилгээний газар болов. НААҮ-ний газрын харьяа Улиастай хотын ахуй үйлчилгээний комбинат, Тосонцэнгэл хотын нийтийн аж ахуй үйлчилгээний ангиуд болон олон суманд комбинатын засварын цэгүүд ажиллаж хөдөлмөрчдөд үйлчилж байна. 

	Эдний хамт олон V таван жилийн төлөвлөгөөний эхний 2 жилийн үйлдвэр үйлчилгээний төлөвлөгөөг 101,2-106,2 хувь биелүүлж, хөдөлмөрийн бүтээмжийг дээшлүүлэн, үйлдвэрлэлийн үр ашгийг нэмэгдүүлж, улсаас авах дотацыг хэмнэн ашиг хуримтлалын төлөвлөгөөг давуулж 1973 оны ажилд гараа сайтай орж байна. 

	Ахуй үйлчилгээний комбинатын дэргэд алт мөнгөөр 8- 10 төрлийн үйлчилгээ хийх тасаг нээгдэж ашиглалтад орлоо. Тус үйлдвэрийн хамт олон социалист хөдөлмөрийн хөдөлгөөнд идэвхтэй оролцож одоо СХБ-ын 4 дэх удаагийн үүргээ 6 бригад, 3 дахь үүргээ 3 бригад, 2 дугаар үүргээ 2 бригад авч, СХТ бригад 3 ажиллаж байна. Ахуй үйлчилгээний комбинатын бүх ажиллагчдын 98 хувь нь СХ-ийн хөдөлгөөнд хамрагджээ. 

	 

	Модны үйлдвэр

	БНМАУ-ын Ой Модны Аж Үйлдвэрийн Яамны харьяа Завхан аймгийн мод боловсруулах үйлдвэр нь БНМАУ-ын Сайд нарын Зөвлөлийн 1972 оны 2 дугаар сарын 27-ны өдрийн тогтоолоор үйлдвэрлэлийн хоршооллын модон бүтээгдэхүүн үйлдвэрлэдэг цехийн үндсэн дээр 3 цехтэй бие даасан төрөлжсөн үйлдвэр болж байгуулагдсан юм. Анх байгуулагдсан жилдээ буюу 1972 онд 1597,3 мянган төгрөгийн бүтээгдэхүүн үйлдвэрлэн гаргахаас 1604,3 мянган төгрөгийн бүтээгдэхүүн үйлдвэрлэж төлөвлөгөөг 100,4 хувь биелүүллээ. Тус үйлдвэрийн бүтээгдэхүүний өнгө үзэмж, яс чанар нь сайжирч байна. 

	Цэцэн-Уулын цехийн гэрийн мод, аймгийн төвийн цехийн шүүгээ, сандал зэрэг үйлдэхүүн нь олон түмний нэн чухал эрэлттэй зүйл болсоор байна. Тус үйлдвэрийн 160 гаруй ажилчдын 54,8 хувь нь залуучууд байдаг бөгөөд СХБ 2, СХТБ 4-т 67 хүн хамрагдаж байна. 

	 

	Эрчим хүчний үйлдвэр

	Анх 1932 онд Жавхлант хотын цахилгаан гэрлийн хороогоор үндэс суурь нь тавигдаж 1952 оноос аймгийн цахилгаан станц болон өргөжиж авто тээврийн 20 дугаар баазын харьяанд ажиллаж байсан тус үйлдвэр 1966 оны 4 дүгээр сарын 20-нд биеэ даасан үйлдвэр болов. Энэ үед 21 орон тоотой, 800 мянган төгрөгийн үндсэн хөрөнгөтэй, 22 км урт нам хүчдэлийн шугам сүлжээтэй, 3 барилгатай байлаа. 

	Өнгөрсөн хугацаанд тус үйлдвэр ихээхэн бэхжиж ажиллах хүчин 1,8, суурилагдсан хүчин 4,8 дахин өслөө. Одоо тус бүр 200-630 кВт-ын хүчин чадалтай 7 станц, өндөр хүчдэлийн 10 гаруй км, нам хүчдэлийн 58 км шугам сүлжээ, дэд станц 13 зэрэг 3 сая гаруй төгрөгийн үндсэн хөрөнгөтэй болж аймгийн төвийг цахилгаан эрчим хүчээр бүрэн найдвартай хангаж байна. Тус үйлдвэр нь 1966 оноос жил дараалан үйлдвэрлэлийнхээ төлөвлөгөөг 101-121 хувь биелүүлж ирэв. 

	1967 онд цахилгаан цехийн 12 хүн социалист ёсоор ажиллаж амьдарч сурч соёлжих талаар санаа нэгдэн тодорхой хугацаатай үүрэг авч ажиллаад амласан үүргээ амжилттай биелүүлж үйлдвэрийн анхны СХБ болсон юм. Одоо тус үйлдвэрт СХБ 2 ажиллаж бүх ажилчдын 60 гаруй хувийг хамарч байна. Үйлдвэрийн захиргаа, ҮЭ-ийн хорооноос жил бүр социалист уралдаанд үүрэг авч ажилласны үр дүнд 1969 онд аймгийн хэмжээгээр үйлдвэр, аж ахуйн газруудын дотроос 1 дүгээр байр, яам ажил төрлийн ҮЭ-ийн Төв хорооны хэмжээгээр бол 3 дугаар байр эзэлж 1970 онд Лениний мэндэлсний 100 жилийн ойн үүрд хадгалагдах дурсгалын туг, диплом, 6000 төгрөгөөр шагнагдав

	1972 онд цахилгаан энерги үйлдвэрлэх төлөвлөгөөг 110 хувь биелүүлэн хөдөлмөрийн бүтээмжийг 11,3 хувь дээшлүүлэн өөрийн өртгийг 5,7 хувь хямдруулжээ. 

	 

	Тосонцэнгэл хотын МБК

	БНМАУ-ын хөдөө аж ахуйн олон зуун нэгдэл, сангийн аж ахуйн төв зэрэг суурин газруудыг барилгажуулах явдлын эрэлт шаардлагаар 1963 оны 8 дугаар сард Тосонцэнгэлийн мод боловсруулах комбинатыг байгуулж ашиглалтад оруулсан байна. Энэ үйлдвэрийг ЗХУ-ын «Гипролеспром” институтийн ерөнхий инженер Ф. П. Кононовын толгойлсон мэргэжилтнүүдийн боловсруулсан төслийн ёсоор жил тутам 53 мянган м куб зүсмэл гаргаж түүгээрээ 46,8 мянган м2 талбайтай 5000 хүн ам суух бололцоотой нэг загварын байшин, 2000 ширхэг морин тэрэг, 3000 м. куб таваарын зүсмэл, 1000 комплект энгийн хийцтэй гэр ахуйн мебель хэрэглэл гаргах чадалтай, цахилгаан станц, мод боловсруулах завод төмөр эдлэлийн ба тоноглолын, засварын зэрэг үндсэн 7 цехтэй байгуулагджээ. Комбинатын дэргэд 100 гаруй авто машин Т-80 маркийн зүсмэл зөөгч, ачаа өргөгч механизмтай жилдээ 6 сая тонн км-ийн үүрэг гүйцэтгэх хүчин чадалтай авто тээврийн бааз байгуулжээ. Мөн тус комбинатын дэргэд 400 гаруй айлын орон сууц, 1000 гаруй сурагчтай 10 жилийн дунд сургууль, 75 ортой нэгдсэн больниц, 200 гаруй хүүхэдтэй ясли, цэцэрлэг, мөн гуанз, зочид буудал, худалдаа бэлтгэлийн трест, клуб зэрэг соёл ахуйн үйлчилгээний газруудтай орчин үеийн шинэ хотыг байгууллаа. Комбинатыг барихад улсаас 60 сая төгрөг зарцуулжээ. Үйлдвэрийг барьж ажиллуулахад Зөвлөлтийн инженер Дубинин, Алисейко, И. М. Казанов, М. М. Коваленко зэрэг олон мэргэжилтнүүд идэвхтэй оролцон манай ажилчдад мэргэжлээ сэтгэл харамгүй зааж сургасан байна. 

	Тус үйлдвэрийн ажилчид, инженер, техникчид үйлдвэрийнхээ өмнө тавигдсан зорилтыг биелүүлэхийн төлөө хөдөлгөөн өрнүүлж шинэ санаачилга тэргүүн туршлага ажилд нэвтрүүлж иржээ. Зөвхөн 1963-1968 онуудад үйлдвэрлэлд 72 шинэ санаачилга тэргүүн туршлага нэвтрэн 1,5 сая төгрөгийн цэвэр ашиг өгчээ. Зөвлөлтийн мэргэжилтэн Попывинов, механикч Раднаабазар нарын хийсэн захлах машин, мастер Жаваахүүгийн санаачилсан мод боловсруулах машинууд амжилттай ажиллаж байгаа ба механик Рэнчиндагва, ЗХУ-ын мэргэжилтэн А. Фомин, Петров нарын Р2-75 рамын рольганыг бүтээж зоосон нь улсад 30 гаруй мянган төгрөгийн цэвэр ашиг оруулсан байна. Тус үйлдвэр 1963-1968 онд 71,1 сая төгрөгийн бүтээгдэхүүн гаргасан байна. МБК-ын системээр IV таван жилд үйлдвэрлэлийн программ 2,2 дахин үндсэн фонд 8,2 хувь өсөж хөдөлмөрийн бүтээл 2,2 дахин фонд өгөмж 2,7 дахин дээшилж, 1 төгрөгийн таваарын бүтээгдэхүүнд ногдох зардал 58,4 хувь хямдарсны үрээр алдагдлыг 15,7 дахин багасгав. 

	Тосонцэнгэл хотын нийт бүтээгдэхүүний 20 шахам хувийг гаргадаг барилга угсралтын трест IV таван жилд 128 айлын орон сууц, 280 хүүхдийн хичээлийн байр, 15 ортой больниц, 30 ортой зочид буудал зэрэг соёл ахуйн 35 сая төгрөгийн 215 барилга ашиглалтад өгсөн байна. 

	 

	Авто засварын газар

	БНМАУ-ын Тээврийн Яамны харьяа манай аймаг дахь авто засварын газар ЗХУ-ын техник мэргэжилтний тусламжаар байгуулагдаж 1967 оны 12 сарын дугаар 29-нд ашиглалтад орсон юм. Тус үйлдвэр нь ЗИЛ, ГАЗ маркийн авто машин, хөдөлгүүрт их засвар хийх бөгөөд Завхан, Хөвсгөл, Баянхонгор 3 аймагт үйлчилдэг. Жилдээ 200 авто машин, 100 хөдөлгүүрт их засвар хийх чадалтай, авто засварын газар нь цахилгааны, карбюраторын, аккумляторын, радиаторын, нимгэн төмөр, мод боловсруулах, будгийн зэрэг тасаг ба мотор, агрегат, механик их засварын гэсэн үндсэн 3 цех, авто машин үйлдвэрлэлийн зуухны (ДКВР), 500 ерөнхий механик өргөн хэрэгцээний гэсэн нэртэй туслах 3 цехээс бүрддэг. Тус үйлдвэр 1968 онд 50 машин, 35 хөдөлгүүрт их засвар хийж 717 мянган төгрөгийн бүтээгдэхүүн гаргаж төлөвлөгөөг 102,4 хувь 1969 онд 1,6 сая төгрөгийн бүтээгдэхүүн буюу машин 100, хөдөлгүүр 100-д их засвар хийж жилийн төлөвлөгөөг 105,5 хувь биелүүлжээ. 

	V таван жилийн төлөвлөгөөний анхны жил 1971 онд 1 сая 985,7 мянган төгрөгийн бүтээгдэхүүн үйлдвэрлэж жилийн төлөвлөгөөг 10 хоногийн өмнө 105,1 хувь, 1972 онд 2 сая 168 мянган төгрөгийн бүтээгдэхүүн үйлдвэрлэж жилийн төлөвлөгөөг 10 хоногийн өмнө 101,3 хувь тус тус биелүүлжээ. Энэ үйлдвэрийг анх ашиглалтад оруулахад зөвлөлтийн мэргэжилтэн М. А. Коломейцев, токарьчин О. М. Никитин, авто цахилгаанчин Ю. М. Кабиленков зэрэг хүмүүс ирж монгол нөхдийг дагалдуулан ажилласан юм. Энэ үйлдвэрийн хамт олон өөрийн өмнө тавигдсан зорилтыг биелүүлэхийн тулд идэвх зүтгэл гарган ажиллаж байна. Одоо СХБЗ, СХТБ 1 ажиллан бүх ажилчдын 30 гаруй хувийг хамарч байна. 

	 

	Барилга угсралтын контор

	Аймгийн барилга угсралтын контор нь анх 1960 онд Говь-Алтай аймгийн барилга угсралтын контороос тасарч хөдөө аж ахуйн барилга анги нэртэйгээр байгуулагджээ. Тэр үед 180 ажилчин, 21 авто машин, 17 сая төгрөгийн барилга угсралтын программтайгаар ажиллаж байв. Тус контор өнгөрсөн 13 жилийн хугацаанд аймаг дундын авто засварын газар, Нөмрөг, Алдархаан сум дахь МААМС-ын иж бүрэн барилга, аймгийн төвд сургууль, цэцэрлэг, яслийн барилга, 36 айлын орон сууц, биеийн тамирын заал, цахилгаан станцын барилга зэрэг 150 гаруй барилга байгууламжийг барьж ашиглалтад оруулжээ. Одоо тус контор барилга угсралтын салбаруудаас гадна жилдээ 500 шоо метр төрөл бүрийн төмөр бетон, угсармал эдлэхүүн гаргах чадалтай бетон цех, тоосго, шохой зэрэг барилгын туслах үйлдвэрийн хэд хэдэн үндсэн салбартай, 500 гаруй ажилчин албан хаагчидтай, 8 сая төгрөгийн үндсэн хөрөнгөтэй болж жилдээ 4 сая төгрөгийн барилга угсралтын ажил хийх том үйлдвэр болон хөгжжээ. Тус контор нь ЗХУ ба өөрийн орны техник мэргэжлийн сургууль төгссөн барилгын нарийн мэргэжлийн 300 гаруй шинэ залуу ажилчдыг сүүлийн 6 жилд хүлээн авснаар нийт ажилчдын 90 шахам хувь нь барилгын өрлөгчин, шаварчин, будагчин, сан- техникч, цахилгаанчин, мужаан, арматурчин, бетончин, барилгын төрөл бүрийн хүнд хөнгөн механизмын жолооч, машинист зэрэг мэргэжилтэй хүмүүс ажиллаж бүх ажилчид дунд боловсролтой болсон байна. Барилга угсралтын конторт СХ-чин бригад 12, төлөө бригад 5 ажиллаж байна. Барилга угсралтын конторын хамт олноос Лениний мэндэлсний 100 жилийн ойгоор МАХН-ын Төв Хороо, Сайд нарын Зөвлөл, МҮЭ-ийн хүндэт жуух бичгээр 4 хүн шагнагдсан юм. Тус контор 1971-1972 оны барилга угсралтын төлөвлөгөөг хугацаанаас нь өмнө 107,5-109,4 хувь тус тус биелүүлжээ. 

	 

	Ойн аж ахуй

	Хувьсгалын ардчилсан шатанд эх үүсвэр нь тавигдсан энэ байгууллага 1941 оноос ойн анги гэгдэх болон хөгжиж 1964 онд ойн аж ахуй болон өргөжиж жилдээ 2 сая гаруй төгрөгийн программтай аж ахуйн тооцоон дээр ажиллаж, ой, агнуурын хууль тогтоомжийн биелэлтэд хяналт тавьж биелүүлэх, ой, анг хамгаалан нутагшуулах, өсгөн үржүүлэх, аймгийн төвийн албан байгууллага, оршин суугчдын түлш бэлтгэх, нийт хөдөлмөрчдийн хэрэгцээнд зориулан гэрийн мод, араг шээзгий зэрэг гэр ахуйн хэрэглэл үйлдвэрлэх, худалдах, байгалийн баялгийг ашиглаж янз бүрийн үйлдэхүүн боловсруулж худалдаалах ажил зохиодог. Энэ үйлдвэр нь жил тутам үйлдвэрлэлээсээ 1,9 сая төгрөгийн орлого оруулж байна. 

	1971 оноос мод үржүүлгийн талбайтай болж 3 га-д улиас, нарс, чацаргана, жимсний мод зэргийг суулган ургуулж байна. 1972 онд энэ байгууллага жилийн төлөвлөгөөг 1 сарын өмнө биелүүлж нийт бүтээгдэхүүн үйлдвэрлэх төлөвлөгөөг 128,8 хувь, ойн орлогыг 110,1 хувь агнуурын орлогыг 130,5 хувь, түлээ бэлтгэлийг 135,3 хувь биелүүлжээ. Энэ үйлдвэрийн хамт олон сүүлийн 4 жилд эрхэлсэн яам, аймагтаа нийт ажлаараа социалист уралдаанд 1-3 дугаар байрыг 8 удаа эзлэн хүндэт диплом, мөнгөн шагналаар удаа дараа шагнагдлаа. В. И. Лениний мэндэлсний 100 жилийн ойн диплом, Ардын хувьсгалын 50 жилийн ойгоор Ой Модны Аж Үйлдвэрийн Яам, аймгийн намын хороо, АДХ-ын гүйцэтгэх захиргаа, ҮЭ-ийн зөвлөлийн үүрд дурсагдан хадгалагдах туг, социалист уралдаанд тэргүүлэгчдэд шилжин явах туг, дипломоор шагнагдсаны гадна засгийн дээд шагнал одон медалиар 7 хүн, яамны тэргүүний ажилчин тэмдгээр 1 хүн тус тус шагнагдав. Эдүгээ ойн аж ахуйн хамт олон БНМАУ-ын Ардын Их Хурлын 7 дахь удаагийн 6 дугаар чуулганы шийдвэрийг үйл ажиллагаандаа удирдлага болгон ажиллаж байна. 

	 

	Тээвэр

	Тус аймаг III таван жилд аймгийн тээвэрлэх ачааг 1,3 дахин нэмэгдүүлж, 15,4 хувийг ердийн хөсгөөр гүйцэтгэх зорилт тавьж түүнийгээ амжилттай биелүүлсний дээр аймаг сумдын хооронд зорчигчдыг онгоцоор тээвэрлэх явдлыг эрс нэмэгдүүллээ.

	Аймагт авто тээвэр өргөжин хөгжсөн тул 1966 онд Сайд нарын Зөвлөлийн 60 дугаар тогтоолоор тээврийг удирдах газрыг байгуулан түүнд аймгийн нутаг дэвсгэрийн доторх бүх авто тээврийн хэргийг эрхлүүлэв. Аймгийн тээврийг удирдах газар нь авто бааз 1, зам засварын анги 1, шалган байцаах товчоо 3, шатахуун түгээх станц 4-тэй, 300 гаруй орон тоотой ажиллаж жилдээ 20 сая шахам тонн км, 25 сая орчим хүн км-ийн үүрэг гүйцэтгэж 0,8 сая төгрөгийн зам гүүрний ажил хийж байна. 

	Тээврийг удирдах газрын хамт олон социалист хөдөлмөрийн хөдөлгөөнд идэвхтэй оролцож 20 дугаар бааз, социалист хөдөлмөрийн төлөө соёлч үйлдвэр болж зам анги 100 хувь, диспетчер хангамжийн ажилчдын 98 хувь нь СХ-ийн хөдөлгөөнд хамрагджээ. 20 дугаар авто бааз III, IV таван жилийн төлөвлөгөөг хугацаанд нь амжилттай биелүүлж эгнээнээсээ хүн тээврийн улсын аварга 1, онц тээвэрчин 8, осолгүй манлай жолооч 4-ийг төрүүлжээ. Тус баазын хамт олны бүтээлч хөдөлмөр, эх оронч санаачилгын үрээр улс аймагт олон удаа тэргүүн байр эзэлсний дотроос ардын хувьсгалын 50 жилийн ойг угтсан бүх ард түмний социалист уралдаанд улсад 1 дүгээр байр эзлэн СХ-ийн үйлдвэрийн цол мандатыг авчээ. 

	Зам барилгын анги нь 1959 оноос эхлэн замын хүнд механизм 6, авто машин 8 зэрэг техниктэй болж Улаанбаатар, Баянхонгор, Хатгал, Говь-Алтай, Отгоны амралт зэрэг чиглэлийн 100 шахам км улсын чанартай зам хариуцан ажиллаж байна. Зам анги III, IV таван жилийн төлөвлөгөөт зорилтыг үндсэнд нь биелүүлж сүүлийн 12 жилд улс аймгийн шагнал 10 удаа хүртжээ. СХБ-д бүх ажиллагчдын 80 хувь хамрагдав. Хүч хөдөлмөрөө дайчлан ажилласны дотор 1972 онд жилийн төлөвлөгөөг 30 хоногийн өмнө 117 хувь биелүүлж төлөвлөгөөнөөс гадуур 560000 төгрөгийн ажил хийлээ. 

	Аймгийн нисэх буудал аж ахуй, зохион байгуулалтын талаар бэхжиж жилд дунджаар давхардсан тоогоор 2000 орчим онгоц хүлээн авч чаддаг болжээ. Тус буудал нь өөртөө сум хооронд үйлчлэх АН—2 онгоц 2-той нислэг хөдөлгөөний аюулгүй байдлыг хангах бусад тоног төхөөрөмжөөр хангагджээ. 

	Тус аймагт хувьсгалаас өмнө зөвхөн ердийн хөсгөөс өөр тээврийн хэрэгсэл байхгүй байсан бол өнөөдөр орчин үеийн авто ба агаарын тээвэртэй болж айл өрх, суурь бригад, сум аймагт хүрэлцээтэй үйлчилж байгаа ба морь, тэмээ, үхэр хөсгийг зөвхөн айл нүүх, түлээ түлш ачих зэрэгт хэрэглэж байна. Ингэж тус аймагт авто ба агаарын тээвэр бүх тээврийн гол хэсгийг гүйцэтгэх болсон нь хувьсгалын өмнө ердийн хөсгөөс өөр зүйлгүй байсан учир ачаа тээх, хүн зорчиход урт удаан хугацаа хэрэглэн ялангуяа өвлийн хүйтэн улиралд Хатгал, Улаанбаатарт 20-60 хоног явж байсан хүнд хүчир ажлыг халж, богино хугацаанд олон тонн ачаа, өдий төдий хүмүүсийг зорьсон ба хэрэгцээт газарт нь хүргэх бололцоотой болгож хөдөлмөрчдөд хөнгөн шуурхай үйлчлэх боллоо. Энэ нь сарын газрыг өдрөөр, хоногийн газрыг цагаар товчилдог тухай ардын үлгэр домогт өгүүлдэг мөрөөдөл бодит зүйл болсныг харуулж байна. 

	 

	Харилцаа холбоо

	Тус улсын улс ардын аж ахуй, соёлыг хөгжүүлэх III, IV таван жилийн төлөвлөгөөт жилүүд бол аймгийн харилцаа холбооны хөгжилт, техник төхөөрөмжийн өргөтгөл, аж ахуй зохион байгуулалтын бэхжилт, үйлчилгээний хүрээ онц өсөн нэмэгдсэн онцлог үе болжээ. Энэ хугацаанд аймгийн төвийн холбооны газар морз аппаратыг СТ-2 М үсгийн аппаратаар сольж шинэчилсэн ба 1964 онд телефон станцыг өөрчилж иж бүрэн 500 номерын АТС байгуулж ашиглалтад орууллаа. ТС-800, ТУ600 радио өсгөгч шинээр тавьж холбооны дотоод техник төхөөрөмжийг шинэтгэсний дээр кабель шугамыг өргөтгөн байгуулав. Тосонцэнгэл хотын холбоог шинээр байгуулав. Аймгийн төвөөс Тосонцэнгэл хот хүртэл 180 км, Тосонцэнгэлээс Увс аймгийн Зүүн хангай сум хүртэл 300 шахам км ган (боронз) шугам, Их-Уул, Алдархаан, Сонгино Цэцэн-Уул, Сантмаргаз, Эрдэнэхайрхан зэрэг сумдын 2 гинж шугам шинээр байгуулснаар тус аймгийн 17 сум-нэгдэл телефон, 5 сум-нэгдэл радио харилцаатай болж ХАД-н нэгдлийн мал аж ахуйн 13 бригад харилцаатай болов. Аймгийн бүх сум нэгдэл, хот радио узелтэй болж одоо аймгийн хэмжээгээр радио цэг, хүлээн авагч 7000 орчим, холбооны салбар 22, АТС 3, телефон цэг 558, шуудангийн салбар 23 ажиллаж байна. 1970 оны сүүлчээр Завхан Улаанбаатарыг 3 сувгаар нягтруулж радио өргөн нэвтрүүлгийг шугамаар авч байгаа нь радио сонсгол эрс сайжирч Улаанбаатар баруун аймагтай зэрэг харилцах болов. Мөн аймгийн төвд 5 киловаттын радио өргөн нэвтрүүлгийн станц байгуулсан нь нийт сумд ба суурин газруудын төвийн нэвтрүүлгийг тод цэвэр сонсголтой болгох ач холбогдолтой болжээ. 

	1972 оны төлөвлөгөөний 15 үзүүлэлтийг 100-120 хувь биелүүлэв. Мөн онд Нөмрөг, Тэлмэн суманд телефон станц шинээр байгуулсны дээр аймгийн төвийн телефон газар ба агаарын 5,5 км кабель, Тосонцэнгэл хотод 16 км радиогийн шугам өөрийн хүч бололцоогоор хийж 6 сум нэгдлийн харилцааны радио станцуудыг шинэчлэн сольж Улиастай Тосонцэнгэл хотуудын хооронд 3 сувгийн аппаратаар нягтруулж 4 суманд хуурай зайны «Сайншанд” өсгөгч тавьж ашиглалтад оруулав. 

	Аймгийн холбооныхон социалист хөдөлмөрийн бригадын хөдөлгөөнд өргөн хамрагдаж байна. Аймгийн холбооны ажилчдын дотор БНМАУ-ын гавьяат холбоочин Нацаг нарын зэрэг олон хүн үр бүтээлтэй ажиллаж байна. 

	 

	Худалдаа

	Аймгийн худалдаа бэлтгэлийн байгууллага III, IV таван жилийн төлөвлөгөөг жигд биелүүлж, хөдөлмөрчдийг бараа таваараар хангах, бэлтгэлийн зүйлийн хэмжээ, чанарыг дээшлүүлэх талаар нэлээд амжилт олжээ. Худалдаа бэлтгэлийн байгууллагын ажилтан ажилчид БНМАУ-д социалист худалдаа байгуулагдсаны 50 жилийн ойг угтаж өндөр бүтээлийн уралдаант ажилд сайхан амжилт олсон байна. Уралдаанд Эрдэнэхайрхан сумын ХБ-ийн анги 1 дүгээр байр Тосонцэнгэл хотын ХБ-ийн трест 2 дугаар байр эзэлжээ. БНМАУ-ын худалдааны тэргүүний ажилтан тэмдгээр 19 хүн шагнагдсан байна. 

	1971 оны байдлаар системийн хэмжээгээр бараа татан авах, жижиглэн худалдаалах ба бэлтгэлийн төлөвлөгөөг хугацаанаас нь өмнө тоо чанарын талаар биелүүлж Идэр, Сонгино, Дөрвөлжин, Цагаанхайрхан, Цэцэн-Уул зэрэг 9 сумын худалдаа бэлтгэлийн хамт олон СХ-ийн цол мандатаа авч худалдагч нарын 70 хувь, тогооч нарын 80 хувь, худалдаа бэлтгэлийн агентуудын 50 хувь нь 1000 балл, 100 давсан хувьтны болзол биелүүлжээ. 

	1972 онд худалдаа бэлтгэлийг удирдах газрын системээр 1972 оны бараа гүйлгээний төлөвлөгөөг 102,2 хувь, нийтийн хоолны гүйлгээ 101,3 хувь биелж, бараа гүйлгээ 1971 оныхоос 10,5 сая төгрөгөөр өсөв. Аймгийн худалдааны байгууллага 1932 оны бүтэн жилд хийж байсан бараа гүйлгээг 6 өдөрт хийдэг болсон ба 1972 онд бүгд 71,1 сая төгрөгийн бараа гүйлгээ хийж жилдээ дунджаар (аймгийн 1 өрхөд 4200 төгрөг, нэг хүнд 952 төгрөгийн барааг худалдах болсон байна) Социалист худалдааны гайхамшигт өсөлт хөгжлийн яруу тодорхой үзүүлэлт мөн аж. 

	Сүүлийн 5 жилд аймгийн 1000 өрх бүр мотоцикл 44, радио хүлээн авагч 135, төмөр ор 720, угаагч машин 15 ширхэг, хивс 140000 төгрөгийнхийг худалдан авчээ. Энэ бол хөдөлмөрчдийн бодит орлого цуцалтгүй өсөж, тэдний аж амьдралын түвшин дээшилж байгааг харуулж байна. 

	Хувьсгалын өмнө зөвхөн хятад, оросын зэрэг гадаадын мөнгө хүүлэгч шунахай худалдаачид, дотоодын феодалуудын өр төлөөсөнд нэрвэгдэж үндэсний худалдааны бие даасан байгууллагагүй байсан бол ардын хувьсгал ялсан тэр цагаас хойш нам, засгаас үндэсний худалдааг хөгжүүлэх талаар байнга анхаарч ажилласны үрээр манай аймагт худалдааны байгууллагын бүхэл бүтэн систем бүрэлдэн тогтож, хөдөлмөрчдийн эрэлт хэрэгцээг хангадаг болсон байна. 

	 

	3. Соёлын байгуулалт

	Ардын боловсрол

	1961 онд хуралдсан МАХН-ын XIV их хурлаас, Сургуулийн насны бүх хүүхдийг нийтээр нь бүрэн бус дунд боловсролтой болгох ажилд шилжин орох, сургалтыг үйлдвэрлэлтэй холбон ардын боловсролын системийг өөрчлөн сайжруулах зорилтыг тавьсан билээ. Энэхүү зорилтыг биелүүлэхийн тул тус орны ардын боловсролын системийг өөрчлөн хөгжүүлэх тухай 1962 онд МАХН-ын Төв Хорооны сэдэв гарч хөдөлмөрчин олны халуун талархлыг хүлээв. 1963 оны 2 дугаар сард БНМАУ-ын Ардын Их Хурлаас «Сургууль амьдралын холбоог бэхжүүлэн ардын боловсролын системийг цаашид хөгжүүлэх тухай” хууль гаргалаа. Уул хуульд дурдахдаа «Өсвөрийн залуу үеийг орчин үеийн шинжлэх ухааны ололт, техникийг эзэмшсэн, өв тэгш хөгжилтэй коммунист хүмүүжилтэй иргэд болгон хөгжүүлэх зорилтыг гагцхүү бүх нийтийг заавал дунд сургуулиар хамарч сургалтыг политехник боловсрол олгох үндсэн дээр зохион байгуулж, үйлдвэрлэлийг хөдөлмөртэй нягт холбосноор биелүүлж болно” гэжээ. 

	Сургуулийн тухай хууль гарсан нь улс орны ардын боловсролын хөгжилд шинэ үеийг нээсэн юм. 

	Сургуулийн тухай хуулийг аймаг орондоо хэрэгжүүлэхэд аймгийн намын хороо, АДХ-ын гүйцэтгэх захиргаа шат дараалсан зохион байгуулалтын тодорхой ажлуудыг хийжээ. Сургуулийн шинэ хуулийн дагуу аймгийн сургуулиудын хичээл хүмүүжлийн ажлыг цаашид сайжруулах, сургалтыг хөдөлмөртэй холбон ерөнхий боловсролын сургуулийг ерөнхий боловсрол, хөдөлмөр политехникийн сургууль болгон өөрчлөн хөгжүүлэх ажлыг тус аймаг 1961-1962 оны хичээлийн жилээс эхлэн явуулжээ. Сургуулийн тухай хуулийг амьдралд хэрэгжүүлснээр дунд сургуулийн ахлах ангид үйлдвэрлэлийн сургалтыг явуулах талаар тус аймгийн сургуулиудад ихээхэн амжилт гарлаа. Энэ хугацаанд аймгийн ерөнхий боловсролын сургуулийн сургалт хүмүүжлийн ажилд үйлдвэр, хөдөө аж ахуй, цахилгаан техник, мужаан, гэр ахуй зэрэг амьдралын дадлагыг олгох хичээлүүд орж хүмүүжлийн ажлын үлгэрчилсэн программууд батлагдаж түүнийг мөрдөн ажиллаж байгаа нь залуу үеийг амьдралд бэлтгэхэд шийдвэрлэх ач холбогдолтой болж үр дүнгээ өглөө. 

	Тус аймагт III таван жилд ардын боловсролын талаар тавигдсан зорилт амжилттай биелэгдэж, 1965-1966 оны хичээлийн жилд 10 жилийн дунд сургууль 3, долоо ба найман жилийн сургууль 7, бага сургууль 21-т 9130 сурагчид сурч 2030 хүүхэд 1 дүгээр ангид орсон байна. Тэр хичээлийн жил «35 жил”, «Сүхбаатарч” нэгдэлд бага сургууль, Идэр сумын «Шинэ цэцэрлэг” нэгдэлд 8 жилийн дунд сургуулиуд шинээр нээгдэв. 1966-1967 оны хичээлийн жилд 500-гаад хүнийг оройн сургуульд хамруулан сургаж, оройн сургуулийн 7 дугаар ангиас 116 хүнийг төгсгөн гаргав. Нэгдлийн ба улсын төсөвт 16 цэцэрлэгт 800 гаруй хүүхдийг хүмүүжүүлж байжээ. Энэ үед сурагчдын дунд гоо зүйн хүмүүжил олгох талаар Тосонцэнгэлийн 10 жилийн сургуулийн «Хангайн өглөө”, Элдэв-Очирын нэрэмжит төвийн 10 жилийн сургуулийн «Хангайн оргил”, Завханмандалын сургуулийн «Хангайн ундраа”, Цэцэн-Уулын сургуулийн «Цэцэний цуурай” чуулгууд үр бүтээлтэй ажиллаж эхэлжээ. 

	Завхан аймагт ерөнхий боловсролын сургуулийн зэрэгцээгээр барилгын мэргэжилтэй ажилчид бэлтгэх барилгын техник мэргэжлийн сургуулийг 1963 онд байгуулжээ. Барилга техник мэргэжлийн сургууль анх байгуулагдахдаа барилгын 4 мэргэжлээр 1 жилийн сургалттай «Сургууль комбинат” нэртэй байсан бол (анхны захирал нь Далхжав) 1964 оноос сургалтыг 2 жилийн хугацаатай болгож барилгын техник мэргэжлийн сургууль болон өргөжив. 1964-1968 онуудад Завхан, Говь-Алтай, Хөвсгөл, Ховд, Увс, Баян-Өлгий, Булган зэрэг аймгуудаас элсэлт авч сантехникийн слесарь, бетончин, арматурчин, мужаан, шаварчин, будагчин, гоёл засал, өрлөгчин, угсрагч, тоосго хэвлэгч, шатаагч гэсэн үндсэн 7 мэргэжил, Тосонцэнгэлийн мод боловсруулах комбинатад суурь машинч, худалдааны байгууллагад худалдагч зэрэг бүгд 9 мэргэжилд 8, 10 дугаар анги төгсөгчдөөс элсэлт авч жил бүр 350-400 сурагч сургаж байв. 

	Одоо барилга техник мэргэжлийн сургууль мэргэжлийн багш мастеруудаар бүрэн хангагдаж багш нарын 70 шахам нь дээд боловсролтой, мастеруудын 80 гаруй хувь нь тусгай дунд боловсролтой хүмүүс ажиллаж орчин үеийн тоног төхөөрөмж бүхий барилгын ажлын анхны арга барил эзэмшүүлэхэд зориулсан дадлагын газар 5, мод ба төмрийн машин цех 2, барилгын материал шинжилгээний лаборатори, хичээлийн тохилог кабинетууд бүхий сургууль болжээ. Байгуулагдсанаас хойших 7 удаагийн төгсөлтөөр 1100 гаруй мэргэжлийн ажилчин улс ардын аж ахуйн төрөл бүрийн салбаруудад бэлтгэж өгчээ. 

	Барилга техник мэргэжлийн сургуулийг анх байгуулагдах үеэс эхлэн зөвлөлтийн мэргэжилтэн И. Р. Матьвоев, Е. П. Слезнов, В. М. Пунтус, Е. К. Костин, В. А. Гловкаг нар ажиллаж сургуулийн сургалт хүмүүжлийн ажлыг явуулах, материаллаг баазыг бэхжүүлэхэд их зүйлийг санаачлан бүтээж олон зуун хүнийг мэргэжилд сургаж байна. 

	МАХН-ын XV их хурал ардын боловсролын системийг цаашид улам боловсронгуй болгох, сургалтын агуулга чанарыг сайжруулах, хүүхдийн хүмүүжилд эцэг эх, багш, эмч, олон нийтийн үүргийг дээшлүүлэх, сургуулийн насны бүх хүүхдийг нийтээр нь бүрэн бус дунд боловсролтой болгож улмаар бүрэн дунд боловсролтой болгоход шилжих бэлтгэлийг хангах том зорилтыг дэвшүүлэн тавьсан билээ. 

	1967 онд хуралдсан аймгийн намын хорооны III бүгд хурлаар «Хүүхэд, залуу үеийн дунд зохиох хүмүүжлийн ажлыг сайжруулах тухай”, аймгийн АДХ-ын 8 дахь удаагийн анхдугаар чуулганаар «Сургууль амьдралын холбоог бэхжүүлж ардын боловсролын системийг цаашид сайжруулах тухай хуулийн заалтыг хэрхэн биелүүлж байгаа тухай” асуудлыг тус тус хэлэлцэж тодорхой заалтууд гаргасан нь IV таван жилийн төлөвлөгөөний жилүүдэд сургуулиудын материаллаг бааз бэхжиж, сургалт хүмүүжлийн ажил чанаржихад түлхэц болжээ. 

	1963-1964 оны хичээлийн жилд онц сайн сурлагатан 34,4 хувь байсан бол 1966-1967 оны хичээлийн жилд 40 хувь болж эхэлжээ. IV таван жилд Яруу, Эрдэнэхайрхан, Дөрвөлжин, Их-Уул, Сантмаргаз, Отгон, Сонгино, Баян-Уул сумдад бүрэн биш дунд сургууль 8 шинээр байгуулагдаж ерөнхий боловсролын сургуулийн тоо 3,2 хувь, сурагчид 50,2 хувиар нэмэгдэв. Багшлах боловсон хүчин 44,5 хувиар өсөж бүрэлдэхүүн сайжирснаар сурлагын чанар 40,1 хувиар ахилаа. 

	Аймгийн ардын боловсролын 1970 оны зарим үзүүлэлтийн дундаж өсөлтийг 1965 онтой харьцуулан үзвэл:

	Ерөнхий боловсролын бүх сургууль 0,6, бүх сурагч 9,6, ерөнхий эрдмийн багш нар 8,2, хүүхдийн цэцэрлэг 6,6, хөдөлмөрчдийн ерөнхий боловсролын оройн сургуульд суралцагчид 8,8 хувиар өсжээ. IV таван жилд ардын боловсролын талаар тавьсан аймгийн зорилтыг амжилттай биелүүллээ. 

	МАХН-ын Төв Хороо, БНМАУ-ын Сайд нарын Зөвлөлөөс «Хөдөлмөрчдийн ерөнхий боловсролыг дээшлүүлэх арга хэмжээний тухай” гаргасан тогтоолыг аймгийн намын хороо, АДХ-ын гүйцэтгэх захиргаа орон нутагт хэрэгжүүлэх арга хэмжээний тухай чухал шийдвэр гаргаж түүнийг биелүүлэх ажлын явцад насанд хүрэгчид ба ажилчин залуучуудын боловсролыг дээшлүүлэх ажилд сүүлийн жилүүдэд үзэгдэхүйц ахиц гарчээ. IV таван жилд тус аймагт хөдөлмөрчдийн ерөнхий боловсролын түр сургуулиар 878, улирлын сургуулиар 373, оройн сургуулиар 238,8, эчнээ салбараар 152 хүн хамрагдан суралцаж 4 дүгээр ангийг 1227 хүн, 7 дугаар ангийг 469 хүн, 10 дугаар ангийг 210 хүн тус тус төгсөж боловсрол эзэмшжээ. Соёлжилтын 2 жилд 13-49 насны бүх хүнийг бичигтэн болгох хөдөлгөөнийг өрнүүлэн ажилласнаар 1968 оны хүн амын тооллогоор байсан бичиг үл мэдэгчдийн 53,1 хувийг буюу 631 хүнийг бичигтэн болгожээ. 

	1971 онд хуралдсан аймгийн намын XV бага хурлаас ардын боловсролыг хөгжүүлэх талаар заахдаа: «Ерөнхий боловсролын ба техник мэргэжлийн сургуулийн сургалт, хүмүүжлийн ажлыг шинэ системтэй уялдуулан сайжруулж, хүүхэд залуучуудыг коммунист ёс суртахуун, нам ард түмний хувьсгалч, дайчин хөдөлмөрч уламжлал, хөдөлмөр соёлын баатарлаг үйлстний жишээгээр хүмүүжүүлэн МАХН-ын Төв Хорооны захидлын заалтыг хэрэгжүүлэхэд багш сурган хүмүүжүүлэгчид, эцэг эх, албан байгууллагын хариуцлагыг өндөржүүлэх, түр, улирал, орой, эчнээ ээлж, суурийн сургуулийн хичээллэлтийн чанарыг сайжруулан хөдөлмөрчдийн ерөнхий боловсролыг ахиулахад хөдөө аж ахуйн нэгдэл, албан үйлдвэрийн газрын захиргаа, ардын боловсролын байгууллагуудыг чиглүүлэхийг” заажээ.

	Ардын боловсролын хэлтэс, сургалт заах аргын кабинетаас багшлах боловсон хүчнийг тогтвор суурьшилтай, үр бүтээлтэй ажиллуулж тэдний мэргэжил боловсролыг дээшлүүлэхэд хэд хэдэн чухал арга хэмжээ авсан байна. Багш нарын мэргэжил боловсролыг дээшлүүлэх аймаг, сумдын комиссыг байгуулж комиссоос хичээлийн үлгэрчилсэн төлөвлөгөө, заавар, зөвлөгөө, заах аргын захидлуудыг явуулж багш нарын туршлагыг солилцуулах, уулзалт, зөвлөгөөн, сурган хүмүүжүүлэх уншлага, онолын бага хурал, заах арга, сурган хүмүүжүүлэх ухааны өгүүлэл бичүүлэх, мэргэжлийн ном хэвлэлээс орчуулга хийлгэх зэрэг олон хэлбэрийн ажлууд зохиож байгаа нь багш нарын практик ажиллагаанд ач тусаа үзүүлж байна. 

	МАХН-ын Төв Хорооны IX бүгд хурлын шийдвэрийг хэрэгжүүлэн биелүүлэх үндсэн дээр 1971 онд 526 сурагч МХЗЭ-ийн илгээлтээр хөдөө аж ахуй дээр залуу малчнаар шилжин ажиллав. Тус аймагт МХЗЭ-ийн илгээлтийн эздийг баяр ёслолын байдлаар үдэж хөдөө аж ахуйн нэгдлүүдийн удирдах хүмүүст хүндэтгэлтэйгээр шилжүүлдэг журамтай болжээ. МХЗЭ-ийн илгээлтийн эздийг БНМАУ-ын хөдөлмөрийн баатар Ганболд, Нацагдорж нарын олон алдар цуутнууд дагалдуулан сургаж байгаа нь үр дүнгээ өгч байна. 

	1971-1972 оны хичээлийн жилд Зөвлөлтийн анд нөхдөөс Монголын ардын хувьсгалын 50 жилийн ойд бэлэг болгож 960 гаруй хүүхэд хичээллэх саруул сайхан танхим, орчин үеийн тоног төхөөрөмжөөр өвч тоноглогдсон физик, хими, биологи, дархан, мужаан, гэр ахуй зэрэг 14 кабинет, биеийн тамирын заал, 320 хүүхдийн тохилог сайхан дотуур байр багш ажилчдын 36 айлын сууц, уурын зуух зэрэг 8 барилга бүхий иж бүрэн 10 жилийн дунд сургуулийн барилга байгууламжийг барьж манай аймгийн хөдөлмөрчид баяр баясгалантай хүлээн авлаа. Зөвлөлтийн ард түмний нэр хүндтэй энэ том бэлэг бол Монгол-Зөвлөлтийн ард түмний гандан бууршгүй мөнхийн найрамдлын шинэ яруу тод илрэл болов. 

	1971 оны хичээлийн жилд тус аймгийн сургуулиуд 14776 сурагчид, 616 багш, 381 ажилчидтайгаар хичээллэж байна. Энэ хичээлийн жилд улсын төсөв төлөвлөгөөгөөр Түдэвтэй, Тэс сумдад 8 жилийн дунд сургууль, Улиастай хотод бага сургууль 1-ийг шинээр байгуулжээ. 

	1972 онд тус аймгийн сургуулиудын сурагчдын дунд 16 төрлийн 233 дугуйлан ажиллаж 9800 хүүхэд хамрагдаж хичээллэлтийн чанар сайжирчээ. Одоо тус аймгийн сургуулиудад хүүхдийн кино театр, БНМАУ-ын Соёлын Яам, Ардын Боловсролын Яам, Соёл гэгээрлийн ажилтны ҮЭ-ийн Төв Хороо, МХЗЭ-ийн Төв Хорооны шагналт «Хангайн оргил” «Хүнгийн ундраа”, «Хангайн өглөө”, «Цэцэний цуурай” зэрэг урлагийн чуулга, радио станц, бүрээ бөмбөрчдийн клуб, малчдын залуу халаа бүлэг зэрэг хүүхэд сурагчдын олон байгууллага ажиллаж байна. 

	1972 онд хөдөлмөрчдийн ерөнхий боловсролын сургуулийн элсэлт төгсөлтийн төлөвлөгөөг 100-400 хувиар биелүүлж, түр сургууль 12, улирлын сургууль 3, оройн 6, эчнээ салбар 3 ажиллаж түүнд 1148 хүн хамрагдан суралцаж байна. Одоо тус аймгийн 13-49 насны бүх хүний 79,2 хувь нь IV ба түүнээс дээш ангийн боловсролтой болж 3 хүнээс 1 нь ямар нэгэн сургуульд сурч байна. 

	Сургалтын процессын үр нөлөөг дээшлүүлэх, сургах арга зүйн талаар амжилт бүтээл гаргаж байгаа сургууль багш нарын тоо олширч байна. 1972 онд Ардын Боловсролын Яам, МХЗЭ-ийн Төв Хорооны хамтарсан үзлэгээр Ургамал, Цагаанчулуут, Эрдэнэхайрхан, Их-Уул, Баян-Уул, Тосонцэнгэл, Рашаант, Элдэв-Очирын нэрэмжит 10 жил зэрэг сургуулиуд, Улиастай хотын 1, 2, Нөмрөг сумын цэцэрлэгүүд амжилттай дүн үзүүлсний дотор Гомбосүрэн эрхлэгчтэй Ургамал сумын бага сургууль улсын тэргүүний сургууль болж цол мандатаа авчээ. Одоо тус аймагт БНМАУ-ын гавьяат багш Д. Дагва, Уртнасан нар, ардын гэгээрлийн тэргүүний ажилтан 10 гаруй байна. 

	Аймгийн АДХ-ын гүйцэтгэх захиргаанаас авсан арга хэмжээний үр дүнд сүүлийн жилүүдэд цэцэрлэгүүд аж ахуй, зохион байгуулалтын талаар бэхжиж хичээл хүмүүжлийн ажлын чанар сайжирч төлөвлөгөө биелэгдэж ирэв. 1971 оны байдлаар улсын төсөвт цэцэрлэг 13, нэгдлийн төсөвт цэцэрлэг 15, бүгд 28 цэцэрлэг ажиллаж 1336 хүүхэд хүмүүжиж байна. 

	1972-1973 оны хичээлийн жилд аймгийн ерөнхий боловсролын сургуулиуд сургалтын шинэ системээр хичээллэж 1 дүгээр ангийг сургалтын шинэ программаар, 5-7 дугаар ангиудыг шилжилтийн программаар хичээллэж эхэллээ. 

	1972-1973 оны хичээлийн жилд тус аймгийн Булнай, Тэлмэн сумдад 8 жил, Тосонцэнгэл хотод бага сургуулиуд шинээр байгуулагдаж нийт сурагчдын тоо 15852-т хүрчээ. 1972 онд Сонгино, Баянхайрхан, Улиастайн 8 жилийн сургуулиудад хичээлийн байр, Отгон, Эрдэнэхайрхан сумдад дотуур байр ашиглалтад оржээ. 1972-1973 оны хичээлийн жилд Завхан аймгийн бага, дунд 34 сургуульд 614 багш улсын ба нэгдлийн төсөвт 28 цэцэрлэгт 55 хүмүүжүүлэгч ажиллаж байгаагийн 63,5 хувь нь дээд, дунд боловсролтой мэргэжлийн боловсон хүчин болжээ. 

	 

	Соёл урлагийн байгууллага

	III, IV таван жилд соёл урлагийн байгууллага нэлээд өргөжин бэхжив. Аймгийн соёлын ордны тоглох жүжиг, концерт нэмэгдэж өргөн хүрээтэй болжээ. Соёлын ордныхон өөрийн аймгийн бүх сум нэгдэл, ихэнх бригад, зарим суурьт үйлчилснээс гадна Улаанбаатар, Дархан хот, олонх аймаг, тэр ч байтугай Тува АССР-т аялан тоглож Завханчуудын дуу хуурын ая эгшгийг өргөн барьж байв. Аймгийн соёлын ордны хамт олон 1962 онд сайн дурын уран сайхны дан найраг дууны «Нөхөрлөл” чуулга улсад анх удаа байгуулж 1963, 1968 онд МЗО-ны II, III их наадамд, 1971 онд Ардын хувьсгалын 50 жилийн ойгоор зохиогдсон бүх ард түмний урлагийн үзлэгт тус тус шалгарч алт, мөнгө, хүрэл медалиудаар удаа дараалан шагнагдсан ба 1971 онд улсын анхны сайн дурын чуулгын диплом авчээ. Соёлын ордон одоо мэргэжлийн жүжигчин 12, соёл гэгээрлийн ажилтны сургууль төгссөн 5, дээд мэргэжлийн жүжигчин 3-тай болжээ. Соёлын ордны дэргэд «Нөхөрлөл” чуулгаас гадна 1971-1972 онд ард түмний ахуйн соёлын сургууль, хүүхдийн уран сайхны 4 төрлийн дугуйлан байгуулагдан ажиллаж байна. 

	Хөдөөгийн малчдыг соёлжуулах хөдөлмөрчдийн чөлөө цагийг зөв боловсон өнгөрүүлэн сурч хүмүүжихэд клуб, улаан булан чухал үүрэг гүйцэтгэж байна. Сум-нэгдлүүдэд нэгдлийн хамт олны хүч хөрөнгөөр клуб, улаан булан олныг байгуулжээ. Тус аймагт 1961 онд ажилчны клуб 1, улаан булан 23 байсан бол 1972 онд клуб 23, улаан булан 76 болж өслөө. 

	Аймгийн хөдөлмөрчдийн ерөнхий мэдлэг боловсрол, соёл техникийн хэмжээг дээшлүүлэхэд номын сан, уншлагын газар чухал үүрэг гүйцэтгэж байна. Тус аймагт III, IV таван жилийн төлөвлөгөөний жилүүдэд номын сан, уншлагын газрын бүхэл бүтэн тогтолцоо бий болон өсөж хөгжлөө. 1961 онд номын сан 1-д 21,3 мянган ном байсан бол 1970 онд 42,6 мянга болжээ. Одоо тус аймагт номын сан 26, уншлагын газар 41 ажиллаж байна. 

	1941 онд байгуулагдсан фото зургийн газар аж ахуй, зохион байгуулалтын талаар бэхжиж биеэ даасан фото студи болтлоо хөгжжээ. Фото студи Тосонцэнгэл хотод салбар 1-тэйгээр үйлчлэх хүрээ нь өргөжин биеэ даасан аж ахуйн тооцоон дээр ажиллаж байна. Аймгийн фото студи 1961 онд 56 мянган төгрөгийн зураг үйлдвэрлэж байсан бол одоо 190 мянга шахам төгрөгт хүрч сүүлийн 10 жилд орлого үйлчилгээнийхээ жил тутмын төлөвлөгөөг 101-192 хувиар биелүүлж ирэв. Тус студи В. И. Лениний мэндэлсний 100 жилийн ой, Ардын хувьсгалын 50 жилийн ойг угтсан бүх ард түмний социалист уралдаанд улсад 2 дугаар байр эзэлсэн ба 1971 онд аймгийн соёлч байгууллагад шалгарчээ. Фото студийн нэгэн адилаар 1943 онд үндэс суурь нь тавигдсан аймгийн урчуудын салбар ч аж ахуй, зохион байгуулалтын хувьд бэхжиж мэргэжилтэй боловсон хүчнээр хангагдаж одоо тус аймгийн 22 сум, 2 хотод зураг баримлын төрлөөр бүрэн үйлчилж чаддаг боллоо. 

	Тус аймагт III, IV таван жилийн төлөвлөгөөний жилүүдэд кино үйлчилгээний цэг нэмэгдэж, үйлчлэх хүрээ нь өргөжжээ. Одоо аймагт кино театр 1, суурин кино, нүүдлийн кино 30 ажиллаж, 22 сум, 2 хотын хөдөлмөрчдөд үйлчилж байна. Аймгийн кино театр В. И. Лениний мэндэлсний 100 жилийн ойгоор БНМАУ-ын Соёлын Яам, Соёл гэгээрлийн ажилтны ҮЭ-ийн Төв Хорооноос зарласан социалист уралдаанд 1 дүгээр байр эзэлсэн ба Ардын хувьсгалын 50 жилийн ойгоор мөн 1 дүгээр байр эзлэв. 

	Аймгийн кино театрынхан аж үйлдвэрийн комбинатын ажилчин Гүнжилхамын туршлагаар ажиллахаар үүрэг амлалт авч V таван жилийн төлөвлөгөөг 6 сараас 1 жилийн өмнө биелүүлэхээр зориг төгөлдөр ажиллаж байна. Тус аймгийн кино театрын дэргэд 1960 оноос эхлэн Элдэв-Очирын нэрэмжит 10 жилийн дунд сургуулийн «Соёл” хүүхдийн кино театр ажиллаж байна. Аймгийн кино театрын хамт олон улсын хэмжээний киноны байгууллагуудыг социалист уралдаанд уриалан дуудсан үүргээ амжилттай биелүүлж 1972 оны төлөвлөгөөг 60 хоногийн өмнө 100,0-107,6 хувиар биелүүлж сайхан амжилт гаргасныг аймгийн ҮЭ-ийн зөвлөлийн социалист уралдааны түүхийн үүрд хадгалах дэвтэрт бичжээ. 

	1947 онд орон нутаг судлах булан гэж байгуулагдсан аймгийн музей 1958 онд ОНС кабинет, 1968 онд ОНС музей болон өргөжин иржээ. ОНС музейд хуримтлагдсан байгалийн баялаг, түүх соёлын дурсгалт зүйлс, эртний ба орчин үеийн гар урлал, социалист хөдөө аж ахуй, аж үйлдвэр, барилга, тээвэр, холбоо, соёл гэгээрэл, үйлчилгээний газруудын өсөлт хөгжилтийг үзүүлсэн байгаль, түүх, орчин үе гэсэн ерөнхий гурван анги, Монгол-Зөвлөлтийн ган бат найрамдлыг харуулсан булангаар зохион байгуулагджээ. ОНС музейд В. И. Лениний мэндэлсний 100 жилийн ойг угтсан социалист уралдаанд улсад 1 дүгээр байр эзэлж МАХН-ын Төв Хороо, Сайд нарын Зөвлөл, МҮЭ-ийн Төв Зөвлөлийн үүрд хадгалагдах Туг, диплом болон улсад удаа дараалан тэргүүний аймгаар шалгарч байсан тухай баримт материалууд тавигдсан нь манай аймгийн бүтээлч хөдөлмөрчдийн яруу алдарт хөдөлмөрийн үр дүнг илэрхийлж байгаа юм. 

	 

	Эрүүлийг хамгаалах

	1927 онд «Докторын газар” нэртэйгээр зөвлөлтийн мэргэжилтэн их эмч Билянскийн удирдлагын дор анх байгуулагдаж байснаас хойш эрүүлийг хамгаалах байгууллага асар их хөгжжээ. Тус байгууллагыг 1960 онд Эрүүлийг хамгаалах газар болгон өргөтгөсөн билээ. 1959-1960 онуудад ЗХУ-ын тусламжтайгаар сүрьеэ өвчнийг илрүүлэх, урьдчилан сэргийлэх тусгай отряд тус аймгийн бүх хүнд үзлэг шинжилгээ хийсэн ба сүрьеэ өвчтэй хүмүүсийг эмчлэх, уул өвчнөөс урьдчилан сэргийлэх явдалд зориулж 1961 онд тус аймагт сүрьеэ өвчнийг эсэргүүцэх диспансер байгуулагдав. 

	1966 оны 8 сард хуралдсан аймгийн АДХ-ын 7 дахь удаагийн 3 дугаар чуулганаар БНМАУ-ын Ардын Их Хурлын чуулганы шийдвэрийг биелүүлэх арга хэмжээ, аймгийн эрүүлжүүлэх төлөвлөгөөний биелэлтийн тухай хэлэлцэж хөдөлмөрчдийн эрүүл мэндийг хамгаалах ажлыг шинэ шатанд гарган өөрчлөн сайжруулах, эмнэлэг үйлчилгээний ажлыг амьдралд ойртуулах шийдвэр гаргав. Сүүлийн жилүүдэд тус аймагт ариун цэврийн аливаа зөрчилтэй тэмцэх, ариун цэврийн улсын ба олон нийтийн хяналт, урьдчилан сэргийлэх ариутгал, эмнэлэг гэгээрлийн суртал нэвтрүүлгийн ажил улам өргөжин түүнд олон нийтийн байгууллага хөдөлмөрчдийн идэвх оролцоо нэмэгдэж байна. 

	Эх нялхсын эрүүл мэндийг хамгаалах ажлыг сайжруулах талаар МАХН-ын Төв Хороо, БНМАУ-ын Сайд нарын Зөвлөлөөс 1962 онд гаргасан тогтоол, Намын Төв Хорооноос 1963 онд манай орны нам, улс олон нийт хоршооллын байгууллага, эцэг эх, эмч багш нарт илгээсэн захидлын заалтыг аймгийн эрүүлийг хамгаалах байгууллага системийн хэмжээгээр хэрэгжүүлэн биелүүлсээр байна. 

	Тус аймаг 1964 оноос эрүүлжүүлэх нэгдсэн төлөвлөгөөтэй ажиллаж ирсэн нь хүн амыг эрүүлжүүлэх, ус газрын хөрсийг бохирдлоос хамгаалах, хортонтой тэмцэх, эрүүл ахуйн соёлыг түгээн дэлгэрүүлэх үйлсэд чухал тус болж байна. IV таван жилд шинээр Ургамал, Дөрвөлжин, Идэр, Их-Уул сумыг их эмчийн салбартай, 7 бригадыг бага эмчтэй болгов. 

	Аймгийн эрүүлийг хамгаалах байгууллага III, IV таван жилийн төлөвлөгөөт зорилтуудыг амжилттай биелүүлээд шинэ V таван жилийн төлөвлөгөөг биелүүлэх ажилд эрмүүн орж байгууллага, хүн бүхэн өмнөө тавьсан зорилтоо тоо чанарын хувьд давуулан биелүүлэхээр чармайн ажиллаж байна. 

	Одоо тус аймагт рентген кабинет 4, физик эмчилгээний кабинет 4, клиник биохими, хими бактериологийн зэрэг лабораториудаас гадна сум дундын их эмчийн салбаруудад клиник лаборатори 5, зүрхний цахилгаан бичлэгийн кабинет 1, цусны салбар станц 1, хиймэл шүд хийдэг протезын тасаг 1 тус тус ажиллаж байна. Аймгийн хэмжээгээр их эмч 84, бага эмч 122, их эмч нарын 73,8 хувь нь нарийн мэргэжил эзэмшжээ. Аймгийн эрүүлийг хамгаалах байгууллагын системд эмч ажилчид 900 гаруй хүн ажиллаж байгаа бөгөөд бүх ажилтан ажилчдын 49,2 хувь нь социалист хөдөлмөрийн хөдөлгөөнд хамрагдаж байна. 

	Аймгийн эрүүлийг хамгаалах газар В. И. Лениний мэндэлсний 100 жил, Ардын хувьсгалын 50 жилийн ой угтсан бүх ард түмний социалист уралдаанд соёлжилтын талаар III байр эзэлжээ. 1971 оны эмнэлэг үйлчилгээ, урьдчилан сэргийлэх бүх ажлаар аймаг, хотуудын эрүүлийг хамгаалах газруудыг байр эзлүүлэхэд аймгийн эрүүлийг хамгаалах газар мөн III байр эзлэв. 

	Биеийн тамир спорт

	БТСЭ-ийн анхдугаар их хурлаар биеийн тамирын байгууллагуудыг бие даасан олон нийтийн байгууллага болгож өөрчлөн зохион байгуулснаар 1960 онд 1000 гаруй гишүүдтэй аймгийн биеийн тамир спортын нийгэмлэг байгуулагдсан байна. III, IV таван жилийн төлөвлөгөөний жилүүдэд БТС-ын «Завхан” нийгэмлэг аж ахуй, зохион байгуулалтын хувьд бэхжиж салбар зөвлөл 2, анхан шатны үүр 55, спортын товчоо 9, гишүүд 4000 гаруй болж байна. Гишүүд, тамирчдын тоо өсөөд зогсоогүй тамирчдын уран чадвар дээшилж улсын болон орон нутгийн чанартай уралдаан тэмцээнд үзүүлэх амжилт улам ахиж иржээ. Манай тамирчид Монголын бүх ард түмний 2 дугаар спартакиадад улсад 9 дүгээр байр, 3 дугаар спартакиадад 4 дүгээр байр, хөдөө аж ахуйн нэгдэлчдийн 2 дугаар спартакиадад улсад 3 дугаар байранд оров.

	БНМАУ-ын Сайд нарын Зөвлөлийн 1970 оны 12 дугаар сарын 25-нд аймгийн АДХ-ын гүйцэтгэх захиргааны дарга Д. Дамдины илтгэлийг авч хэлэлцээд гаргасан 396 дугаар тогтоол түүнийг биелүүлэх арга хэмжээний аймгийн АДХ-ын гүйцэтгэх захиргааны гишүүдийн 1971 оны 21 тогтоолууд нь БТС-ын «Завхан” нийгэмлэгийн ажлын чиг шугам нь болж шинэ V таван жилийн төлөвлөгөөний эхний жилүүдэд БТС-ын нийгэмлэгийн ажил эрч далайцтай өрнөж байна. Монголын бүх ард түмний 4 дүгээр спартакиадад 22 сум, 2 хот, 106 албан байгууллагын тамирчид хамрагдан оролцож монголын пионер сурагчдын спартакиадад ерөнхий боловсролын 17 сургуулийн 9715 пионер сурагчид хамрагджээ. 

	Аймгийн аварга шалгаруулах тэмцээн, бусад нийгэмлэг зөвлөлтэй зохиох уулзалт тэмцээн, тогтмолжин улсын аварга шалгаруулах тэмцээн спартакиадуудаас манай тамирчид сүүлийн 3 жилд алт 9, мөнгө 23, хүрэл 16 бүгд 48 медаль авчээ. 

	Одоо манай аймагт БНМАУ-ын спортын мастер 7, улсын 1, 2, 3 дугаар зэргийн тамирчид 506, шүүгчид 296 байна. Биеийн тамир спортын материаллаг бааз улам бэхжиж сүүлийн жилд аймагт спортын заал 6 шинээр ашиглалтад орж, спортыг сурталчлах, тоглолт, тэмцээнийг өргөн явуулах бололцоотой боллоо. 

	Тус аймагт байгууллагаараа МБТСЭ-ийн гишүүн байгууллага болох хөдөлгөөн өрнөж авто тээврийн 20 дугаар бааз, зам анги, тээврийг удирдах газар, Элдэв-Очирын нэрэмжит 10 жилийн сургууль, аймгийн АДХ-ын гүйцэтгэх захиргаа, БТМ сургууль тийм байгууллага болжээ. 

	Спортын нэгэн төрөл эмнэг хангалыг уналга эдэлгээнд сургах хөдөлгөөн өрнөлттэй явагдаж байгаагийн үр дүнд сүүлийн 3 жилд аймгийн хэмжээгээр 23000 гаруй эмнэг хангалыг уналга эдэлгээнд сургажээ. 

	 

	4. Хөдөлмөрчдийн аж байдал, соёлжилт

	Ард түмний материаллаг аж байдал, соёлын хэмжээг байнга дээшлүүлэх нь манай намын үйл ажиллагааны дээд хууль байдаг билээ. Нам засгаас авсан удаа дараагийн арга хэмжээний үр дүнд аймгийн хөдөлмөрчдийн аж байдал, соёлын хэмжээ сүүлийн жилүүдэд ихэд дээшилжээ. Аймгийн хүн амын мөнгөн орлого жил ирэх тутам өсөн нэмэгдэж иржээ. III таван жилд аймгийн ХАА-н нэгдлийн гишүүдийн хөдөлмөрийн нийт хөлс 22,9 хувиар өсөж, 1962 онд нэг өрхөд 1351 төгрөг, нэг гишүүнд 800 төгрөг олгодог байсан бол 1965 онд нэг өрхөд 2013 төгрөг, нэг гишүүнд 1277 төгрөг олгох болсны хамт ажилчин албан хаагчдын цалингийн фондын хэмжээ 48,9 хувиар нэмэгдэж нэг хүний дундаж цалин 2,5 хувиар өссөн байна. 

	Нэгдлүүдийн соёл тэтгэмжийн фонд 2 дахин өсөж нийгмийн төсвийн нийгэм соёлын арга хэмжээний хэсэг нь III таван жилд 53 хувиар өсөж, бүх төсвийн 70,6 хувийг энэ зүйлд зориулжээ. 

	1966 онд хуралдсан МАХН-ын Төв Хорооны VIII бүгд хурал, мал аж ахуйн зарим бүтээгдэхүүний бэлтгэлийн үндсэн үнийг 20-100 хувь нэмэгдүүлж, ХАА-н нэгдлүүдийн хөдөлшгүй төлөвлөгөөнөөс давуулан тушаасан бэлтгэлийн зүйлд нэмэгдэл үнэ олгож байх тухай шийдвэр гаргасан нь нэгдэлчдийн материаллаг аж байдал, соёлын хэмжээг дээшлүүлэхэд чухал ач холбогдолтой болжээ. Зөвхөн 1966 онд манай аймгийн нэг нэгдэл дунджаар урьд жилээс 153 мянган төгрөгийн илүү орлого олжээ. 

	Ард түмний аж амьдралд гарсан чухал ололт бол бүх сумын төв, зарим бригадын төв тохижиж, орон сууц, соёл үйлчилгээний олон барилга баригдаж байгаа явдал мөн. Сүүлийн таван жилд хөдөө аж ахуйн нэгдлүүд орон сууц, гуанз, зочид буудал зэрэг олон арван барилга барьснаар сум-нэгдлийн төвүүдэд тохилог сууцанд суугчид нэмэгдсээр иржээ. 1962 онд улс хоршооллын бараа гүйлгээ 39,5 сая төгрөг байсан бол 1965 онд 52,2 сая төгрөг болж 32,4 хувиар өсөж 1955 онд аймгийн дунджаар жилдээ нэг өрх 8,5 мянган төгрөгийн бараа худалдан авах болжээ. Үндсэн нэр төрлийн бараа 8,8-12 хувиар, номын гүйлгээ 35,8 хувиар өсөж радио хүлээн авагч 3,3 мянга, цагаан ор 7 мянгыг худалдан авсан нь 1962 оныхоос 54,6 хувиар өсөж 1965 онд аймгийн бүх өрхийн 50 хувь нь радио хүлээн авагчтай болжээ. 

	Аймгийн хүн амын аж байдал, соёлын хэмжээний дээшлэлтэд орон даяар явагдсан соёлын довтолгоо, төрийн яамд, олон нийтийн төв байгууллагуудын үзлэг шалгалтууд их үр нөлөө үзүүлсэн юм. 

	1962 онд аймгийн төв Улиастай хотод баруун 10 аймгийн соёлын довтолгооны комиссуудын бүсчилсэн зөвлөгөөн болсон нь манай аймгийн хөдөлмөрчдийн соёлжилтод түлхэц болжээ. 1965 оны 4 дүгээр сард хуралдсан аймгийн АДХ-ын 6 дахь удаагийн 5 дугаар чуулганаар «Соёлын довтолгоог явуулсан 2 жилийн ажлын дүн ба БНМАУ-ын Соёлын Яам, Ардын Боловсролын Яам, Эрүүлийг Хамгаалах Яам, МХЗЭ-ийн Төв Хорооны үзлэгт бэлтгэх тухай” хэлэлцэж тодорхой шийдвэр гаргажээ. Чуулганы материалаас үзвэл соёлын довтолгооны үндсэн зорилтыг биелүүлэх талаар аймгийн нам, улс, олон нийт, бүх хөдөлмөрчдөөс идэвх чармайлтаа дайчлан ажилласны үр дүнд соёлын довтолгоог явуулсан хугацаанд тус аймгийн хөдөлмөрчдийн соёл ахуйн хэмжээ эрс өөрчлөгдсөн байна. 

	Ерөнхий боловсрол, мэдлэг мэргэжлээр шат ахих, шинээр төрөл бүрийн мэргэжил эзэмшигчдийн тоо нэмэгдэж хөдөлмөрчдийн бичиг үсгийн мэдлэг дээшилж 13-49 насны бичиг үл мэдэх 1048 хүнийг бичигтэн, бичиг бага мэдэгч 5220 хүнийг сайн мэдэгч болгожээ. Хөдөө аж ахуйн нэгдэл, бригадууд клуб, улаан булан, номын сан, уншлагын газартай болж сайн дурын уран сайханчдын тоо нэмэгдэн урлагийн чадвар нь өсөж дууны баяр, соёл урлагийн 3, 7 хоногийн ажил явуулах, суурь, бригад, фермийн концерт тоглох зэргээр соёлжилтын хүрээ хэмжээ нэмэгджээ. Соёл үйлчилгээний газрын тоо өсөн нэмэгдэж, шинээр халуун ус, зочид буудал, үсчин, эхчүүдийн амрах байр зэрэг соёл ахуйн барилга баригдан бүх сумд цахилгаан гэрэл, радио узельтэй болж соёл ахуйн материаллаг бааз сайжирчээ. Соёлын довтолгоог сайн явуулсан байгууллага, хүмүүс олон байсны дотроос Сонгино сум, аймгийн төвийн нэгдсэн больниц, Эрдэнэхайрханы бага сургууль зэрэг газрууд соёлын довтолгооны улсын комиссын дипломоор шагнагджээ. Соёлын довтолгооны жилүүдэд олсон амжилтууд нь улс ардын аж ахуй, соёлын төлөвлөгөөт зорилтууд амжилттай биелэгдэх үндэс нь болжээ. 

	IV таван жилийн төлөвлөгөөт зорилтыг биелүүлэх тэмцлийн явцад 1967 онд тус аймагт төрийн яамд, олон нийтийн төв байгууллагуудын үзлэг болсон нь аймгийн нийт ажилчин албан хаагчид, хөдөлмөрчдийн идэвхийг өрнүүлж улс ардын аж ахуй, соёлын ээлжит зорилтуудыг ханган биелүүлэх, аж амьдралдаа соёлыг нэвтрүүлэхэд ихээхэн ач холбогдол үзүүлжээ. Үзлэгийн үр дүнд аймгийн соёл гэгээрэл, эрүүлийг хамгаалах болон нийт үйлдвэр, аж ахуй, албан байгууллага, айл өрх, хөдөлмөрчдийн соёлын материаллаг бааз эрс дээшилж соёлжилтын талаар мэдэгдэхүйц өөрчлөлт гарлаа гэж төрийн яамд, олон нийтийн төв байгууллагуудын үзлэгийн дүнтэй холбогдуулан авах арга хэмжээний тухай аймгийн намын хороо, АДХ-ын гүйцэтгэх захиргааны гишүүдийн хурлын тогтоолд тэмдэглэжээ. 

	Үзлэгт бэлтгэхэд аймгийн намын хороо, АДХ-ын гүйцэтгэх захиргаа, аймгийн ҮЭ-ийн зөвлөл, эвлэлийн хороо, эмэгтэйчүүдийн зөвлөл, улаан загалмай нийгэмлэгийн хурлуудаар хэлэлцэж тодорхой заалт удирдамжуудыг гаргажээ. Үзлэгт 25 сум, хот, 87 бригад, 2700 гаруй суурь, 16 мянган өрх орсон байна. МАХН-ын Төв Хороо, БНМАУ-ын Сайд нарын Зөвлөлөөс хөдөлмөрчдийн ерөнхий боловсролыг дээшлүүлэх арга хэмжээний тухай гаргасан тогтоолыг биелүүлэх зорилгоор аймгийн хэмжээгээр 13-49 насны 24500 хүнээс бичиг үсэг, тооны шалгалт авч судалгаа гаргажээ. 1812 суурийн сургуульд 8626 хүн бичиг үсгийн 70 дугуйланд 2500 хүнийг суралцуулж, бичиг мэдэхгүй 2130 хүнээс 804 хүнийг сайн мэдэгчээр тайлж, бусдыг бригад, сумын төвд ээлжээр татан суралцуулсан байна. Хүн амын ахуйн соёлжилтыг сайжруулах талаар аймгийн намын XV бага хурлаас «Айл өрх, төв суурин газрын тохижилт соёлжилтыг дээшлүүлэн зочид буудал, халуун ус, хими цэвэрлэгээ, үсчин, хувцас засвар зэрэг нийгэм ахуйн үйлчилгээний соёлч байдлыг дээшлүүлэн хүрээг өргөтгөж, бүх сумдыг шүршүүрт халуун устай болговол зохино” гэснийг үндсэнд нь биелүүлжээ. 

	IV таван жилд тус аймгийн ажилчин албан хаагчдын цалингийн фонд 38,9 хувь, тэтгэвэр тусламжийн хэмжээ 2,2 дахин нэмэгдэж олон хүүхэдтэй эхчүүдэд олгосон тэтгэвэр 45,2 хувиар өсөж 15,6 сая төгрөг болжээ. 

	Нэгдлийн гишүүдийн хөдөлмөрийн ба нэмэгдэл хөлс 1,4-5,9 хувиар өсжээ. Нэгдлийн тэтгэвэр, тэтгэмж, нийгэм соёлын арга хэмжээний фонд 86 хувиар өсжээ. Ажилчин албан хаагчид, нэгдлийн гишүүдийн мөнгөн орлого нэмэгдэж худалдан авах чадвар дээшилжээ. Жижиглэн худалдаалах бараа гүйлгээ 18,6 хувиар, нийтийн хоолны гүйлгээ 66,8 хувиар өсжээ. Аймгийн төв, хөдөөд 2238 хавтгай дөрвөлжин метр талбай бүхий орон сууц баригдаж ашиглалтад оржээ. 

	МАХН-ын Төв Хорооны IX бүгд хурлын шийдвэрийн дагуу 1971 оноос эхлэн улсын бэлтгэлд тушаах үхэр, хонь, ямааны үнийг 10 хувь, сарлаг, адууны үнийг 30 гаруй хувь, ямааны ноолуурын үнийг хоёр дахин, тэмээний ноосны үнийг 50 хувь, хот суурин газрын хэрэгцээнд нийлүүлэх сүүний үнийг 25 хувиар тус тус нэмэгдүүлснээс гадна мал аж ахуйн бүтээгдэхүүний бэлтгэлийн үндсэн үнийг нэмэгдүүлсэнтэй холбогдож амины аж ахуйгаас нэгдлийн гишүүдэд орох орлого ихээхэн нэмэгдэх боллоо. Шинэ таван жилд аж үйлдвэр, геологи, усны аж ахуйн байгууллагын ажилчдын тарифт цалин дунджаар 7 хувь, цалингийн доод хэмжээг 13 хувиар нэмэгдүүлэх, эмнэлгийн үйлчилгээг улам сайжруулж эмнэлгийн нарийн мэргэжлийн үйлчилгээг хөдөөгийн хүн амд ойртуулах, хүн амд үзүүлэх тэтгэвэр тэтгэмжийг нэмэгдүүлэх, олон хүүхэдтэй эхчүүдэд улсаас олгох тэтгэврийн хэмжээг ихээхэн нэмэгдүүлжээ. 

	Нэгдлийн нийгмийн фондоос гишүүдийн аж байдалд туслах явдал ихээхэн өргөжин нэгдлийн гишүүд нэгдлийн зардлаар амрах, сувилуулах, өндөр настны тэтгэвэр тэтгэмж авах болсон байна. Тус аймагт сүүлийн 10 жилд улсын төсвөөс хүн амд үзүүлдэг тэтгэвэр тусламж 37 сая төгрөг, нийгмийн даатгалын шугамаар 15 сая төгрөг болсон нь хөдөлмөрчин ард түмэнд олгодог тэтгэвэр тэтгэмж байнга нэмэгдэж байдгийн тод илрэл мөн. 

	IV таван жилд өндөр настанд олгодог тэтгэвэр 37,8 хувь, тахир дутуу бологчдод олгодог тэтгэвэр 89,9 хувь, тэжээгчээ алдагчдад олгох тэтгэвэр 46,2 хувиар тус тус өслөө. 1963-1965 онд 2596 эхэд 1 сая 496 мянган төгрөгийн тэтгэмж олгож байжээ. Улсын нийгмийн даатгалд хамрагдагчдын тоо 20,4 хувиар өсөж, үйлчлэх хүрээ нь улам өсөн нэмэгдэж байна. Аймгийн ажилчин, албан хаагчид, тэдний гэр бүл, үр хүүхдийн сайн сайхан амьдрал, эрүүл мэндийн төлөө зориулагддаг улсын нийгмийн даатгалын орлого 1971 оныг 1960 онтой харьцуулбал 25,3 хувиар өсжээ. 

	Тус аймаг улс, хоршооллын жижиглэн худалдаалах бараа гүйлгээг IV таван жилийн дүнгээр авч үзэхэд 303 сая төгрөгт хүрсэн бөгөөд жил тутам 60 орчим сая төгрөгийн дундажтай байгаа нь манай аймгийн ард түмний худалдан авах чадвар өсөж байгааг харуулж байна. 

	Одоогийн байдлаар тус аймгийн 1300 гаруй өрх мотоциклтэй, 10 гаруй өрх хувийн машинтай бөгөөд сүүлийн жилүүдэд жил тутам 50 гаруй мотоцикл худалдаагаар ирж үйлчлэхэд хүмүүсийн эрэлт хэрэгцээг хангаж чадахгүй байгаа нь хүмүүсийн худалдан авах чадвар жил ирэх тутам нэмэгдэж буйг нотолж байна. 

	V таван жилд бага насны олон хүүхэдтэй эхчүүдэд олгох улсын тэтгэврийг нэмэгдүүлэх, ажилчин, албан хаагчдын цалингаас хураах ашиг орлогын татварыг багасгаснаар манай хөдөлмөрчдийн амины орлого 60-70 сая төгрөгөөр нэмэгдэнэ. Шинэ таван жилд манай аймгийн ард түмний материаллаг аж байдал, соёлын хэмжээний түвшин улам дээшилж хүн амын мөнгөн орлого 8 хувиар өссөний үндсэн дээр аймгийн нийт бараа гүйлгээ 24,9 хувиар нэмэгдэх болно. Тус аймгийн ажилчин, албан хаагчдын цалингийн ашгийн татварыг хөнгөлснөөс 459 мянган төгрөг, олон хүүхдүүдтэй эхчүүдэд олгох тэтгэврийн хэмжээг нэмэгдүүлснээс 665,6 мянган төгрөгийн орлого аймгийн хөдөлмөрчдөд орох юм. Хот хөдөөд 348 айлын орон сууц улсын хөрөнгө оруулалтаар баригдах болно. Хүн амын мөнгөн орлогын өсөлттэй зохицон жижиглэн худалдаалах бараа гүйлгээ V таван жилд нийтдээ 80 сая төгрөгт хүрнэ Төвлөрсөн хөрөнгө оруулалтаар 120 айлын сууцны барилга ашиглалтад орно. 

	 

	Амралт рашаан сувиллын үйлчилгээ

	Манай аймаг үзэсгэлэнт сайхан нутаг, цэнгэг агаар, рашаан усаар элбэг баян билээ. Аймгийн намын хороо, АДХ-ын гүйцэтгэх захиргаа, ҮЭ-ийн зөвлөлөөс хөдөлмөрчдийг амраах сувилуулах зорилгоор аймаг оронд амралт, рашаан сувиллын газрын тоог нэмэгдүүлж, тэдгээрийн үйлчилгээг сайжруулах талаар ямагт анхаарсаар байна. 

	Одоо тус аймагт МҮЭ-ийн Төв Зөвлөлийн харьяа рашаан амралт 1 (Отгонтэнгэр), нэгдэл дундын амралт 2 (Баянзүрх, Отгонтэнгэр), үйлдвэр, аж ахуйн газрын амралт 1 (Зарт), пионерын зуслан 1 (Хуримт) тус тус ажиллаж байна. Эдгээрийн дотроос хамгийн анхных нь Отгонтэнгэрийн амралт юм. Хангайн нурууны ноён оргил мөнх цаст, мөсөн голт их Отгонтэнгэр (Энх тайвны оргил) уулын ар талд байрласан Отгонтэнгэрийн рашааныг 1585 онд нутгийн анчин хүн нээж «Богд Очирваанийн мөнх зул”, «Богд Очирваанийн мөнх ус” гэж нэрлэж байснаас хойш 380 гаруй жил болжээ. Өнгөрсөн хугацаанд тус рашаанд монголын хол ойрын нутаг хошууны олон түмэн хүн, гадаадын жуулчид ирж архаг өвчин эмгэгээсээ хагацан салж байсан ажээ. Отгонтэнгэрийн рашаан анх Ногоон байшинтын ам буюу ихэнх хүмүүсийн яриа дуртгалаас үзэхэд Гэрэлт ам гэдэг газар байгаад 1905 оны Хан хөхий, Булнайн орчмын их газар хөдлөлтөөс болж одоогийн байгаа газарт, рашааны халууны градус нь буурч гарч ирсэн гэдэг. Ингээд 1905 оноос уул рашааныг Отгонтэнгэрийн рашаан гэж нэрлэх болжээ. 

	Отгонтэнгэрийн рашаан амралт 1954 оноос МҮЭ-ийн Төв Зөвлөлийн харьяа улсын амралт болсон байна. Энэ рашаан нь хүхэр, устөрөгчийн шүлтлэг халуун рашаан бөгөөд гэдэс дотор, үе мөчний архаг үрэвслүүд болон мэдрэл, мөөгөнцөр зэрэг гол өвчнүүдийг анагаана. Отгонтэнгэрийн рашаан амралтад 1961 онд 916 хүн, 1965 онд 1200 хүн, 1970 онд 1300 хүн амарчээ. V таван жилийн төлөвлөгөөний 2 дахь жил 1972 онд 1300 гаруй хүн амарч, төлөвлөгөөг 103,2 хувиар биелүүлсэн байна. 

	Их хангайн цэнгэг сайхан агаартай эмчлэн анагаах чадал бүхий ундармал ариун рашаан ус, шавар эмнэлэгтэй. Отгон тэнгэрийн рашаан сувилалд Завхан, Увс, Ховд, Баян-Өлгий, Говь-Алтай, Баянхонгор, Хөвсгөл зэрэг баруун хэдэн аймгийн хөдөлмөрчид жил бүхэн ирж тавтай амарч, шинэ хүч сэлбэж архаг өвчин эмгэг нь эдгэрэн хөдөлмөрлөх урам зориг нь бадран баяр хөөр болон буцдаг билээ. 

	Тус аймагт нэгдэл дундын амралт Отгонтэнгэр, Баянзүрх хоёрт 1964 онд анх байгуулагдсан ба тэр жилдээ 518 хүн, 1965 онд 805 хүн, 1970 онд 1693, 1972 онд 2039 хүн амарч, ор хоногийн төлөвлөгөөг ямагт давуулан биелүүлж иржээ. Нам засгаас хөдөө аж ахуйн нэгдлийн үйлдвэрлэл дээр ажиллагчдыг жил бүр олон мянгаар нь амруулж байгаа нь нэгдлийн гишүүдийн хөдөлмөрлөх урам зоригийг улам бадрааж байна. 

	Мөн Зартын тохилог амралтад Тосонцэнгэлийн мод боловсруулах комбинатын ажилчид, ойрын сумдаас жил бүр олон зуун хүн амарч байна. 

	Хуримтын пионерын зуслан анх МҮЭ-ийн Төв Зөвлөлийн шийдвэрээр Завхан аймгийн Цагаанхайрхан сумын нутагт байгуулагдаж 1961 оны 7 дугаар сарын 1-нд нээгджээ. Хуримтад Завхан, Говь-Алтай аймгийн пионер сурагчид зун цагийн цэнгэг агаарт тохилог сайхан амардаг юм. Энэ бол намаас манай жаргалант ирээдүй өсвөрийн үеийг эрүүл энх өсгөн бойжуулж хүмүүжүүлэхэд байнга анхаарч байдгийн тод илрэл мөн. Хуримтын пионерын зуслан III таван жилд 1775 хүүхэд, IV таван жилд 2879 хүүхэд амруулж ор хоногийн төлөвлөгөөг 108,1-122,5 хувиар биелүүлж ирснээс гадна V таван жилийн төлөвлөгөөний эхний жилүүдийн ажиллагааг тоо чанарын талаар давуулан биелүүлж байна. Хуримтын пионерын зусланд сүүлийн жилүүдэд пионер сурагчдын дунд зохиох соёл хүмүүжлийн ажлын чанар сайжирч жил бүр пионерын идэвхтний зуны сургууль, МПБ-ын Төв Зөвлөлийн шийдвэрийн дагуу урлагийн авьяастнуудыг шалгаруулдаг болсноор хоёр аймгийн амрагч сурагчдаас 1969-1970 онуудад алт, мөнгө, хүрэл медальтай сурагчид 21 төрж гарчээ. 

	Ийнхүү тус аймгийн хөдөлмөрчид намын хороо, АДХ-ын гүйцэтгэх захиргааны өдөр тутмын удирдлагаар бүтээлч хөдөлмөрөө өрнүүлэн аймгийн аж ахуй, соёлыг хөгжүүлэх III, IV таван жилд ба V таван жилийн төлөвлөгөөний эхний жилүүдийн төлөвлөгөөг амжилттай биелүүлж улс эх орныхоо социалист байгуулалтын агуу их үйл хэрэгт зохих хувь нэмэр оруулж, аймаг орноо хөгжүүлэн цэцэглүүлж, аж амьдрал, соёлынхоо хэмжээг цуцалтгүй дээшлүүлж ирлээ. Үүнийг манай нам засаг өндөр үнэлж 1973 онд тус аймгийг «Хөдөлмөрийн гавьяаны улаан тугийн одон”-гоор шагнав. Уг шагналын тухай шийдвэрийг сийрүүлбэл:

	 

	«БНМАУ-ын Ардын Их Хурлын Тэргүүлэгчдийн Зарлиг. 

	 

	Завхан аймгийг «Хөдөлмөрийн гавьяаны улаан тугийн одон”-гоор шагнах тухай. 

	 

	БНМАУ-ын Ардын Их Хурлын Тэргүүлэгчдээс ТОГТООХ НЬ: 

	Мал сүргээ сүүлийн таван жил дараалан өсгөж V таван жилд мал өсгөх улсын хөдөлшгүй төлөвлөгөөний 1974 оны даалгаврыг нийт малын дүнгээр болон, мах, ноос зэрэг мал аж ахуйн улсын бэлтгэл, хадлан тэжээл бэлтгэх, хашаа барих, бэлчээр усжуулах төлөвлөгөөг биелүүлж өндөр амжилт гаргасныг тэмдэглэж Завхан аймгийг «Хөдөлмөрийн гавьяаны улаан тугийн одон”-гоор шагнасугай. 

	 

	БНМАУ-ын Ардын Их Хурлын Тэргүүлэгчдийн нэгдүгээр орлогч дарга С. Лувсан, 

	БНМАУ-ын Ардын Их Хурлын Тэргүүлэгчдийн нарийн бичгийн дарга Ц. Готов. 

	1973 оны 2 дугаар сарын 27. 

	Улаанбаатар хот” 

	 

	гэжээ. 

	Нам засгийн энэ өндөр хайр шагналыг манай аймгийн хөдөлмөрчид онц баяртай хүлээн авлаа. 1973 оны 3 дугаар сарын 6-нд Улиастай хотод «Хөдөлмөрийн гавьяаны улаан тугийн одон”-гоор шагнасныг хүлээн авахад зориулсан аймгийн нам, улс, олон нийт, үйлдвэр аж ахуй, соёл гэгээрлийн байгууллага, хөдөө аж ахуйн нэгдэл, хөдөлмөрчдийн төлөөлөгчдийн баярын хурлыг аймгийн намын хорооны нарийн бичгийн дарга Д. Гомбожав нээв. МАХН-ын Төв Хорооны Улс Төрийн Товчооны гишүүн, МАХН-ын Төв Хорооны нарийн бичгийн дарга Н. Жалан-Аажав БНМАУ-ын Ардын Их Хурлын Тэргүүлэгчдийн зарлигийг уншиж нам засгийн өндөр шагнал «Хөдөлмөрийн гавьяаны улаан тугийн одон” -г аймгийн намын хорооны товчоо, АДХ-ын гүйцэтгэх захиргааны гишүүдэд гардуулан өгч баяр хүргэж үг хэлэхдээ:

	 «Танай аймгийн хөдөлмөрчид сүүлийн жилүүдэд мал сүргээ тогтвортой өсгөж V таван жилийн төлөвлөгөөний эхний хоёр жилд 1974 оны мал өсгөх төлөвлөгөөг биелүүлж мах, ноос, сүү зэрэг улсад нийлүүлэх бэлтгэлийн зүйл, хадлан тэжээл бэлтгэх, хашаа барих, бэлчээр усжуулах төлөвлөгөөг биелүүлэн нэгдлийн мөнгөн орлогыг нэмэгдүүлж, гишүүдийн аж байдал, соёлын хэмжээг дээшлүүлэн, МАХН-ын XVI их хурлын шийдвэрийг хэрэгжүүлэх үйлстээ сайхан амжилт олсныг тэмдэглээд «Хөдөлмөрийн гавьяаны улаан тугийн одон”-гоор шагнасантай холбогдуулан МАХН-ын Төв Хороо, БНМАУ-ын Ардын Их Хурлын Тэргүүлэгчид, Сайд нарын Зөвлөлийн өмнөөс аймгийн нам, улс, олон нийт, аж ахуйн бүх байгууллага, коммунистууд, нийт хөдөлмөрчдөд баяр хүргэн ажлын амжилт хүсэн ерөөе” гэлээ. 

	Нам засгаас өндөр шагнал хүртэж байгаатай холбогдуулан аймгийн АДХ-ын гүйцэтгэх захиргааны дарга Ш. Агваансодов хэлсэн үгэндээ:

	Тус аймгийн хөдөлмөрчид МАХН-ын XVI их хурлын түүхт шийдвэрийг биелүүлэхээр бүтээлч хөдөлмөр өрнүүлж ажилласнаар төлөвлөгөөт V таван жилийн эхний 2 жилд малаа тогтвортой өсгөн аймгийн хэмжээгээр 1974 оны мал өсгөх хөдөлшгүй төлөвлөгөөт даалгаврыг биелүүлж хөдөө аж ахуйн нэгдлүүд 1975 онд байх малаа давуулан өсгөж, хашаа барих, хадлан бэлтгэх, усжуулах төлөвлөгөөг хангаж аж ахуй, соёлын төлөвлөгөөт бусад зорилтуудаа жил тутам амжилттай биелүүлж ирлээ. Манай аймгийн хөдөлмөрчдийн олсон энэ ололт амжилтыг нам засгаас өндрөөр үнэлж төрийн дээд шагнал «Хөдөлмөрийн гавьяаны улаан тугийн одон”-гоор аймгийг шагнаж хайр шагнал хүртээж байгаа явдалд хязгааргүй их баярлаж байгаагаа Завханчуудаа төлөөлөн энхрий хайрт нам засагтаа илэрхийлж байна гэв. 

	Н. Агваансодов цааш нь хэлэхдээ тус аймгийн бүтээлч хөдөлмөрчдөөс төлөвлөгөөт V таван жилийн шийдвэрлэх он бүх ард түмний социалист уралдааны жил 1973 онд урьд олсон ололт амжилтдаа тулгуурлан хүндэт хайр шагнал, итгэл найдварын хариуд доорх үүргийг авч байна. Үүнд: 1972 онд тоологдсон малаа 2,3 хувь өсгөж оны эцэст бүх малаа 1864200 толгойд хүргэж 1975 он буюу V таван жилийн эцэст байвал зохих малаа 49,1 мянган толгойгоор давуулан V таван жилийн төлөвлөгөөг 2 жилийн өмнө 2,2 хувиар давуулан биелүүлнэ. Аймгийн улс орон нутгийн үйлдвэрүүдийн нийт бүтээгдэхүүний төлөвлөгөөг 5,1 хувиар буюу 2 сая 428,8 мянган төгрөгөөр давуулж хөдөлмөрийн бүтээлийг 1 хувиар дээшлүүлж, аймгийн төлөвлөгөөг 103 хувиар биелүүлэн, хөдөө аж ахуйн үйлдвэрлэл, үйлдвэр аж ахуйн газруудын бүтээгдэхүүний чанар, эдийн засгийн үзүүлэлтийг дээшлүүлэхэд онцлон анхаарч авсан амлалтаа амжилттай биелүүлж, нам засгийнхаа өндөр хайр шагналын хариуд хөдөлмөр бүтээлийн бэлэг барина гэв. 

	Тус баярын хурал дээр БНМАУ-ын Ардын Их Хурлын депутат хөдөлмөрийн баатар Т. Жамц, БНМАУ-ын хөдөлмөрийн баатар Сантмаргаз сумын дарга А. Цэдэн-Иш, БНМАУ-ын Ардын Их Хурлын депутат барилгачин Дарьбазар, Отгон сумын «Оргил” нэгдлийн хоньчин МХЗЭ-ийн илгээлтийн эзэн Ц. Дэжид, намын хорооны үзэл суртлын хэлтсийн эрхлэгч В. Самбалхүндэв нар хамт олноо төлөөлөн үг хэлж тодорхой үүрэг амлалт авлаа. 

	Завхан аймгийн хөдөлмөрчид мал сүргээ өсгөж мах ноос зэрэг мал аж ахуйн улсын бэлтгэл хадлан бэлтгэх, хашаа барих, бэлчээр усжуулах төлөвлөгөөг амжилттай биелүүлж байсныг нам засаг өндрөөр үнэлж сүүлийн 10 жилд улсад 6 удаа 1, 2, 3 дугаар байр эзлэн МАХН-ын Төв Хороо, БНМАУ-ын Ардын Их Хурлын Тэргүүлэгчид, БНМАУ-ын Сайд нарын Зөвлөл, МҮЭ-ийн Төв Зөвлөлийн үүрд хадгалах диплом, туг, мөнгөн шагнал авч байсан ба 1973 онд «Хөдөлмөрийн гавьяаны улаан тугийн” одонгоор шагнагдсан явдал нь нам засгийн хайр халамжид зоригжсон аймгийн хөдөлмөрчдийн бүтээлч хөдөлмөрийн үр, аймгийн намын хорооны товчоо, АДХ-ын гүйцэтгэх захиргааны зохион байгуулалтын удирдлагын үр дүн мөн. 

	 


УЛИАСТАЙ ХОТ

	Хуучин монголоос уламжлагдан үлдэж ардын хувьсгалын ачаар хөгжлийнхөө цоо шинэ үед орж, дэгжин цэцэглэж буй эртний хотын нэг бол Улиастай хот юм. Улиастай хот анх байгуулагдсан цагаасаа эхлэн нэлээд хожуу үеийг хүртэл монгол орны улс төрийн томоохон төв, эдийн засгийн нэгэн чухал газар болж байв. 

	XVIII зууны эхээр манжийн түрэмгийлэгчид халх монголд түрэмгийллээ бэхжүүлэх, зүүн гарын хаант улсыг эзлэн авах зорилгоор умарт замын хэмээх их цэргийг халхад оруулан тэднийг улмаар тус улсын нутагт суурин суулгах болж, манжийн цэргийн бэхлэлт цайз байгуулж байсан үед Улиастайн цэргийн хүрээ анх буй болж Улиастай хотын үүсэл суурь тавигдсан байна. Баруун Монгол буюу зүүн гарыг байлдан эзлэх манжийн их цэргийн нэг хэсэг нь 1730-аад оны эхээр Цагаан сүүл гэдэг газар төвлөрөн сууж байв. Үүнийг «Цагаан сүүлийн цэргийн хүрээ” гэж нэрийдэж байсан байна. Энэхүү Цагаан сүүл гэдэг нь одоо Завхан аймгийн Алдархаан сумын Өгөөмөр бригадын төвийн хойд талд орших өвөр энгэртээ ихэр хоёр бууцтай жижиг цагаан толгойг нэрлэж байсан аж. Энд одоо хүртэл нэлээд том хэмжээний хэрмийн ул мөр байдаг юм. 

	Манжийн халхад суулгасан цэрэг тэр бүр хамгаалах, дайтах үүргээ биелүүлэх газар нутгийг зөв олж байрлаж чадаагүйгээс анхны байрлуулсан газраа өөрчилж байжээ. Манж нар Цагаан сүүлийн цэргийн нэг хэсгийг нүүлгэн одоогийн Алдархаан сумын Алдар толгойн тус газар ирүүлжээ. Цагаан сүүлд сууж байсан их цэргийн хэсгийг нүүлгэсний учрыг тайлбарлан манж жанжин бичихдээ «Цагаан сүүл гэгч алтайн хэд хэдэн замыг хүлээсэн чухал газар тул хот үйлдэж цэргийг хэд хэдэн жил суулгасан бөлгөө. Түлэх мод, бэлчээр хүрэхгүй учир тийнхүү Алдар толгойд нүүлгэв” гэжээ. Алдар толгойд шилжин ирсэн манжийн цэрэг тэндээ удаан суусангүй. Нэгэн жилийн дараа буюу 1733 онд одоогийн Улиастайд шилжин хэрэм бэхлэлт бүхий цэргийн цайз байгуулжээ.

	Энэ тухай манжийн Найралт төв хааны 11 дүгээр оны (1733 оны) хавар жанжин Шибүү эзэн хаандаа өргөсөн айлтгалдаа Алдар толгойд суулгасан цэргийг «Хожим түлэх мод, бэлчээр хүрэлцэхгүй учир ноднин жил... Улиастайн газарт нүүлгэн суулгажээ. Хулгай ойр халдан ирж чадахгүйн тулд Улиастайн газарт дотоод гадаадад мод босгож, дунд нь хөрс шороо дагтаршуулан хот үйлдэж, хотын дотор санхүү байгуулж эсэргүүн жил ногоо гарсныг үзэж албаны тэмээг авчирч Цагаан сүүлд хадгалсан цалин будаа, цэргийн зэвсэг, дарийн зэрэг юмсыг дараа дараагаар зөөн авчирсугай гэжээ” . Манжийн хаан энэхүү айлтгалыг цэргийн тухайн хэргийг шийтгэгч сайдуудаар хэлэлцүүлээд 1733 оны зун билгийн улирлын 4 дүгээр сарын цагаан бичин өдөр цөм гуйсан ёсоор болгосугай гэсэн зарлиг буулгажээ. 

	Энэхүү айлтгал ба зарлигийн ёсоор бол 1733 онд Улиастайд цэргийн хот байгуулжээ. Улиастайд цэргийн цайз хотыг 11350 цэрэг гаргаж хүн тутамд арван өдөрт 8 жин будаа, шороо дагтаршуулах 1800 цэрэгт хүн тутамд нэжгээд хонь шагнан байгуулсан болохыг зүүн гарын төвшитгөн тогтоосон бодлогын бичигт өгүүлсэн байна. Ингэж Улиастайн анхны үүсэл болох цэргийн бэхлэлт цайзыг манж монголын цэргийн их хүчээр богино хугацаанд яаралтай босгожээ. 

	Улиастайн цэргийн цайз нь одоогийн Улиастай хотын зүүн биед Загаст хошууны баруун талд Богд, Чигэстэй голын хоорондох улиас, бургас элбэгтэй сайхан нутагт байгуулагджээ. Цэргийн энэ бэхлэлт цайз дөрвөлжин хэлбэртэй шавар хэрэм, шуудуу (суваг) татсан усан хамгаалалтаар хүрээлэгджээ. Энэ цайзаас одоо хэрэм, усан сувгийн ул мөр нь үлджээ. 

	Эрдэнийн эрих гэдэг зохиолд өгүүлснээр цэргийн хэрмийн өндөр нь хоёр алд (3 м орчим), өргөн нь нэгэн алд (1,5 м), эргэн тойрноороо 500 хос алд (1,5 км) хэмжээтэй. зүүн баруун урд талдаа хаалгатай, хаалганы аманд давхар хос хаалга хийж бэхэлсэн гэжээ. Хэрмийн гаднах усан хамгаалалт (суваг) -ын өргөн нь 3 м, гүн нь 4 м орчим хэрмээсээ 10 орчим метр зайтай бөгөөд усан хамгаалалтыг гарах гарцтай, тэр нь хэрэмт цайзын хаалганы өмнө талд байсан байна. 

	Улиастайн цэргийн цайз байгуулагдсан даруйгаасаа эхлэн Халх дахь манжийн түрэмгийчүүдийн засаг захиргаа, цэргийн хамгийн том газрын нэг болж монгол дахь манжийн жанжны төв болж байжээ. Манж нар энэ газрыг «Улиастайн цэргийн хүрээ”, «Умарт замын цэргийн хүрээ” гэх мэтээр нэрлэдэг боловч нутгийн ард олон «Сангийн хот” гэж нэрлэдэг байжээ. 

	Улиастайн жанжны газар нь монгол журган, дотоод журган, цэргийн журган, сангийн журган гэдэг дөрвөн яамтай байжээ. Үүний монгол журган нь монголын аймаг хошуудыг, дотоод журган нь Улиастайн жанжны дотоод ажлыг, цэргийн журган нь цэрэг эр, зэр зэвсгийн хэргийг, сангийн журган нь санхүү аж ахуйг эрхэлж байжээ. Улиастайн манж жанжны газарт голчлон манж хятад хүмүүс ажиллах бөгөөд монголчууд нь ихэвчлэн монгол журганд алба хаадаг байв. 

	Улиастайн цэргийн цайз буюу сангийн хот нь том жижиг, муу сайн байшингаар дүүрсэн, 2 муруй гудамтай байжээ. Хэрмийн дотор талын байршилт нь баруун хойд талд Батгүн (хар гэр), зүүн өмнөд талд Улиастайн амбан жанжны яам, түүний суух байр, баруун талд монгол журган, дориг журганы байр сууц, зүүн хойд талд боовны пүүс, мөн хэрмийн гол талд Гэсэрийн сүм байгуулжээ. Тэр сүм нь сангийн хотын хамгийн гоёмсог хийцтэй багана бүгдэд луу ороолгон тод өнгийн будгаар ялган будсан байжээ. Бат гүн хэмээх гяндангийн байшин нь хэд хэдэн хаалгатай, хаалга бүгдийн дээр дохионы хонхтой, хоригдсон хүн дохионы хонхоор гардаг байжээ. Сангийн хотын хятадуудын тахиж мөргөдөг Гэсэрийн сүм 1786 оноос өмнө байгуулагдсан байжээ. 

	 

	* * *

	 

	Улиастайн цэргийн хүрээ байгуулагдмагц түүнийг дагалдан ойр тойронд нь хятад худалдаачид, энгийн хятад иргэд суурьшин төвлөрч барааны агуулах, мухлаг дэлгүүр, орон сууц барьж ногоо тарих, худалдаа эрхлэх болсноор Улиастайн наймаачин хот үүсжээ. Ингэж Сангийн хот, Наймаачин хот хоёроос Улиастай хот бүрэлдэн буй болсон байна. Манжийн түрэмгийллийн үед үүсэж хятадын шунахай худалдаачдын суурин болж байсан наймаачин хотын суурь дэвсгэр дээр өнөөгийн Улиастай хот сүндэрлэн босож, цэцэглэн хөгжиж байгаа билээ. 

	Эртний Улиастай хотын нэг хэсэг «наймаачин” хот нь манжийн цэргийн бэхлэлт цайз Сангийн хот байгуулагдсан тэр үеэс эхлэн үүссэн нь маргаангүй юм. Оросын монголч эрдэмтэн А. Позднеев “Улиастайн цайзад худалдаа хэдийнээс эхэлсэн буюу Улиастайн наймаачин чухам хэдийд үүссэн тухай Монгол хятадын он тэмдэглэлийн шастир бичгүүд, жуулчдын тэмдэглэл тэргүүтэнд ямар ч мэдээ байхгүй байгаа боловч цагийн байдлыг бодож үзэхэд Улиастайн наймаачин уг цайзтайгаа нас сацуу хэмээн хэлчихвэл даан алдаа болохгүй биз ээ” гэж бичсэн байдаг. 

	Сангийн хот, наймаачин хот хоёр хоорондоо Чигэстэйн гол дээгүүр тавьсан нэгэн модон гүүрээр холбогддог байжээ. Энэ гүүрийг “Улаан гүүр” гэж нэрийддэг байв. Улиастайн наймаачин хот хэмжээгээр төдий л томгүй тэр үеийн Да хүрээний гуравны нэгийн дайтай байсан бөгөөд түүхий тоосго буюу шургааган ханатай, сүрэл, тарианы хивэг, өвстэй хольсон шавраар шавж өнгөлсөн, шавар дээвэртэй гол төлөв нэг хэлбэрийн 150 орчим байшин барилгатай байжээ. 

	Наймаачин хот зүүнээс баруун тийш чиглэсэн гол гудамж түүнийг хөндлөн огтолсон хоёр дахь гудамж ийм хоёр гудамжтай байлаа. Гудамж нь хонхор ёнхор элбэгтэй, бороо хур, цасны усанд шавар шалбааг ихтэй, гэрэл гэгээгүй, бохир харанхуй хот байв. Наймаа хотын хойд захад одоогийн халдвартын больницын орчимд Ирлэг хаан сүм байсан бөгөөд түүний хойхно талд хятадууд нас барагсдаа оршуулдаг байсан байна. Одоо ч энэ орчим газарт авс, булшны ялзарч өмхөрсөн үлдэц ихээхэн тохиолддог юм. 

	Улиастайн баруун доод тал Богдын голын дагуу одоогийн 8 жилийн сургуулийн урд орчимд хятад иргэдийн 12 ногоон хашаатай, түүний орчим орон сууц барьж арвай, улаан буудай, төмс лууван, манжин, байцаа, сонгино, саримс, өргөст хэмх, амтат шийгуа зэргийг тариалж гол төлөв худалдаалдаг байв. 

	Улиастайд Да-Шенку, Ховд Настынх, бээжин Бэлэгтийн зэрэг хөрөнгө зоорь ихтэй том пүүсүүд байв. Да Шенку-гийн пүүс одоогийн худалдаа бэлтгэлийг удирдах газрын склад байгаа газарт, Настын пүүс Улиастай хотын зүүн тал ногоон буланд байжээ. Бээжин Бэлэгтийн пүүс одоогийн худалдаа бэлтгэлийг удирдах газрын контор байгаа газарт байжээ. Энэ том пүүсүүд нь халхын 4 аймаг, Ховд хязгаарт бараа таваарыг хүүтэй зээл олгодог түнш пүүс байсан юм. 1870 оны үед Улиастай хотод хятадын 12 пүүс байсан бол 1900 оны үед том пүүс 35, жижиг пүүс 50-иад байсан ажээ. XIX зууны 60, 70-аад оны үеэр Улиастайд хаант оросын худалдаачин И. Г. Игнатьев, Г. Бодунов мэтийн 5 пүүс бий болжээ. Улиастай хот дахь оросын худалдаачдын эрх ашгийг хамгаалах зорилгоор XIX зууны 70-аад оны үед Улиастайд оросын консулын газрыг байгуулах хүртэл арга хэмжээ авч байсан боловч оросын худалдаачдын тоо цөөн, худалдаа гүйлгээ нь бага байв. 1740-өөд оны үед Улиастайн хятад худалдаачдын худалдаа хийж, мөнгө хүүлэх явдал нэлээд хөгжиж өр зээлийн асуудал сүрхий хурцдаж байсан ажээ. Хятад худалдаачид ардуудын тавьсан өрийн оронд Улиастайн цэргүүдэд олгох амуу цалинг суутган авах явдал олонтоо гарч байжээ. Өмнөд цэргийг захирах туслах жанжны газрын нэгэн бичигт «байцааваас” тэнгэр тэтгэсний 11 он (1746 он) ... Орхон, Тамир, Улиастай гурван газрын худалдааны хятадууд манай цэргийн улсын цалин будааг тавьж олгоход тэр хошууны тийм нэрт хүмүүсээс надад дутаасан өр буй хэмээн даруй түүний хошуудаас авсан цалин, будаанаас суутгаж авах нь олон болсон гэжээ. Энэ бол хятад худалдаачид халхын олон түмнийг хэчнээн хайр найргүй шулан мөлжиж байсны гэрч билээ. Улиастай хот дахь хятад худалдаачид нь бусад худалдаачдын адил монголын мал, түүний бүтээгдэхүүнийг хямд төсөв үнээр авч, өөрсдийн бараа таваарыг өндөр үнээр худалдах, зээл олгож хүү үржүүлэн авах зэргээр халхын олон түмнийг тонон дээрэмдэж байсан мөнгө хүүлэгч шунахай худалдаачид байв. 

	Улиастай, түүний орчим суух цэргийн ба энгийн хүмүүс олширч хөл хөдөлгөөн ихсэж худалдаа арилжаа их өсөж байсан авч Улиастайн наймаачин нь 1757 оныг хүртэл худалдааны албан ёсны газар болж чадаагүй байв. 1757 онд Улиастай, Орхон, Хар усны газар байгуулагдсан наймаачдыг Хүрээ, Хиагтын наймаачны адил худалдааны газар болгожээ. 

	Улиастай хотод хятад монгол хүмүүс оршин суудаг байсан бөгөөд суурин суугчдын тоо жил ирэх тутам нэмэгдсээр 1910-аад оны үед 3000 орчим хүн оршин сууж байсны 2000 орчим нь хятад, 1000 орчим нь монголчууд байв. Улиастайн сангийн хотод манж, монгол албаны хүмүүс цэргүүд, нөгөө наймаачид пүүсийн хятад иргэд, тэдний зарц хөлсний хүмүүс, зарим гар урчууд болон ядуу монголчууд оршин суудаг байсан ажээ. Улиастайн наймаачинд байсан монголчууд бол хотын иргэдийн хамгийн ядуу хэсэг нь болж байлаа. 

	Ядуу монголчууд энэ хотод амьдралын эрхээр ирж харийн хүмүүст хямд хөлсөөр зарцлагдан хамгийн хүнд хүчир хар бор ажлыг нь хийж амь зогоодог байжээ. Ядуу монголчуудын зарим нь хятад пүүсүүдэд үүргийн жижиг худалдаа хийх, түлээ мод зөөх, ачаа бараа ачиж буулгах, жин тээх, жингийн тэмээ маллах зэрэг хар бор ажлыг голчлон хийж маш бага хөлс шан авдаг байжээ. Нөгөө зарим монголчууд нь махны худалдаа хийдэг байжээ. Эдгээр мах худалдаалагчид нь худалдахаар авчирсан хонь малыг цөөн хэдээр нь худалдан авч мах болгон наймаалж гэдэс дотор, олгой шийр, арьсыг нь авч түүгээрээ амьдардаг байжээ. Махны ийм жижиг худалдаа хийх монголчууд Улиастайд нэн олон, тэд тусгайлан барьж байгуулсан орон байргүйгээр өглөөний нарнаар гарч, орой нар шингэтэл гудамжинд махаа ил задгай тавьж байсан байна. 

	Улиастайг тойрон хурсан монгол иргэд ихэд олширсон нь 1750-иад оны эцсээр тэндийг хөөн тараах арга хэмжээ авахад хүргэсэн ажээ. Манж нар монгол иргэд ингэж хуран цугларч олшрох нь үймээн самуун дэгдээж өөрсдийнхөө эсрэг тэмцэл зайлшгүй гарна гэж болгоомжилж байв. «Цэнгүнжавын газраас цэргийн хорооны ойр тойрон газарт цугларсан дөрвөн аймгийн амь улзаж явах ядуу ард маш үлэмж эднийг хэрэв үлдэн илгээхгүй бол хэрэг дэгдүүлэхийг болзвоос болохгүй л тул даруй хөөж хошуу хошуунд нь явуулъя. Тэдэнд амины амуу эс өгвөөс явахгүй тул амуу өгье гэжээ. Үүнийг хаан үзээд тэдгээр ядуучуудад энэ удаа амины амуу олгоод хошуу нутагт нь хөөгтүн гэсэн гэж Зүүн гарын төвшитгөн тогтоох бичигт өгүүлсэн байна. Улиастайн манж жанжны газар нь халхын 4 аймаг, Ховд хязгаар нийт монголыг ерөнхийлөн захирдаг байв. Манж нар Улиастайгаар төвлөрүүлэн баруун тийш Хүнгүй, Завхан, Тавантолгой, Эх арлын зэрэг газар сэргийлэх суух цэргийн анги гаргаж цагдан байцаалгаж байв. 

	Манжийн түрэмгийлэгчид Улиастай бол гурван замын уулзвар маш чухал газар болохыг харгалзан 1736 оны намраас эхлэн «Улиастайн сэргийлэн сахих зөвлөлийн сайд” -ын газрыг байгуулан монгол сайдаас гадна манж сайд нэгийг томилон ирүүлж байсан байна. Манж, зүүн гарын хооронд 1739 онд байгуулсан хэлэлцээр тэдний хоорондын зөрчил тэмцлийг шийдвэрлэж чадаагүй боловч Халхад зарим сайн үр нөлөө үзүүлж байв. 1740 онд манж нар халхад байсан цэргийнхээ доторх манж, хятад цэргийн олонхыг татаж, Орхон, Тамир, Улиастайн гурван газар дан монгол цэрэг үлдээж сэргийлэн сахих хэргийг эрхлүүлэхээр шийдвэр гаргаж, Умарт замын цэргийг захирах их жанжны орон тоог хасаж бүх хэргийг туслах жанжин Эфу Цэрэн гэгчид тохоон эрхлүүлжээ. Монголын ард түмэнд хүнд дарамт болж байсан манжийн цэргийн ихэнхийг ийнхүү татсан нь Халхын олон түмний аж байдал тэнхрэхэд дөхөм болсон нь илэрхий Манж зүүн гарын хэлэлцээр байгуулагдсаны үрээр Хангайн нуруунаас зүүн ба урагш Орхон, Өгий нуур, говь зэрэг нутагт албадлагаар нүүдэллэн очсон Засагт хан аймгийн нэлээд засаг, хошууд үндсэн нутагтаа ойртон нутаглах бололцоо олжээ. 1739 оны дараах жилүүдэд Улиастайд урьдын адил Халхын 1000 цэрэг сууж түүнийг Хуувын сайд захирч бүх хэргийг зүүн этгээдийн туслагч жанжин Эфу Цэрэн, түүний дараа 1950 оноос энэ тушаалд суусан Цэнгүнжав нарын удирдлагыг хүлээж байжээ. Энэ үеийн Улиастай нь хязгаарыг сэргийлэн цагдан байцаах, харуулыг хариуцах мэдээ мэдүүлэх үүрэг бүхий цэргийн боомт газар болж байв. 

	1750-иад оны дундуур Манж нар Зүүн гарт их цэрэг оруулж баруун монголыг эзэлсэн явдал Улиастайн цэргийн цайзын роль суурийг дахин сэргээв. 1754 оны 2 дугаар сард Тэнгэрт тэтгэсэн хаан цэргийн хороог Улиастайд эгүүлэн шилжүүлснээр эндэх цэргийн тоо богино хугацааны дотор мянгаас нэг түм болтол олширч Улиастайд зөвлөлийн сайд суулгаж хэрэг шийтгүүлж байсныг больж, жинхэнэ жанжин суулгах болов. Үүгээр Улиастай хот ахин манжийн умарт замын цэргийн гол хүрээ буюу «Зүүн гарт нэвтрэх их замыг хүлээсэн хураангуй газар” болж цэргийн тоо нь 1755 оны сүүлчээр түм шахамд хүрсний гадна цэргийн агт морь 2 түм, тэмээ 3 мянга илүү болсон байна. 

	Улиастайн бэхлэлт цайз нь зүүн гарыг эзлэн авах, 1755-1757 онуудад Амарсанаа, Чингүнжав нараар удирдуулсан тусгаар тогтнолын зэвсэгт тэмцлийг харгислан дарахад манжийн түрэмгий цэргийн тулгуур газар нь болж байв. Манж нар зүүн гарыг эзэлж, 1958-1959 оны зэвсэгт бослогыг дарсны дараа их цэргийнхээ үндсэн хүчийг аажмаар хэсэглэн татсанаар 1760-аад оны эхээр Улиастайн цэргийн тоо урьдынхаас их цөөрлөө. Гэвч Улиастай хот халх дахь манжийн дарангуй цэргийн гол төв хэвээр үлдэн, тэнд халх монголыг захирах манжийн төлөөний сайд «... хязгаар дахинд холбогдсон чухал хэргийг шийтгэх, 4 аймгийн цэргийн бэлтгэл хэргийг захирах, өртөө харуулыг цагдах оргодол босуулыг байцаан барих зэрэг хэргийг товчлон захирах үүргийг гүйцэтгэж байлаа. 

	Халхын улс төр, эдийн засгийн нэг төв нь баруун хязгаар Улиастай хотод төвлөрөх болсонтой холбогдуулан Манж нар Улиастайг хамгаалан сэргийлэх, орчныг цагдан байцаах явдалд онц анхаарч орчин тойрны газрыг цагдах болжээ. Үүний тулд олон аймаг хошуудаас 200 өрхийг татан авчирч Улиастай орчимд суулгажээ. 1896 оны үеэр 4 аймгаас суух тийм цагдаа өрхийн тоо 170 орчим болж түүний захирах түшмэл 1, зарлага 1 байсан ба цагдаа цэргийн 30 өрх нь цоохор өртөөнд алба хааж байжээ. 

	Улиастай хот дахь засаг захиргаа цэрэг нь манжийн хаан ба гадаад монголын төрийг засах явдлын яаманд захирагддаг халх дахь манжийн цэргийн ба иргэний дээд эрхийг барих төв газар болж байгаад 1911 онд монголын ард түмний үндэсний эрх чөлөө тусгаар тогтнолын хөдөлгөөнөөр устгагдав. Улиастай хот хэдийгээр манжийн дарангуйллаас чөлөөлөгдсөн боловч монголын ихэс дээдэс тус хотыг хөгжүүлэх, монгол олон түмний аж байдлыг дээшлүүлэх талаар огтхон ч санаа тавьсангүй, тийм учраас ч Улиастай хот Ар монгол дахь хятадын худалдааны нэг төв газар болон үлдсэн юм. 

	1921 онд ялсан ардын хувьсгалын ачаар төрийн эзэн нь болсон ард түмэн харийн түрэмгийлэгчид, шунахай худалдаачдын үүрлэж байсан Улиастай хотыг түүхэн богино хугацааны дотор танигдашгүй болтол хөгжүүллээ. 

	Улиастай хот Завхан аймгийн нам төр, аж ахуй, соёлын байгууллагуудын төв болон хөгжиж эхэлжээ. Тус хотод 1922 онд монголын харилцан туслалцах хоршоо, хувьсгалыг бадруулагч залуучуудын сурган хүмүүжүүлэх 8 дугаар эвлэлийн үүр, 1923 онд харилцаа холбоо, бага сургууль, худалдаа аж үйлдвэрийн банкны 4 дүгээр хэлтэс, 1924 онд мал эмнэлгийн салбар, 1925 онд Жавхлант хотын захиргаа, 1927 онд жүжгийн хүрээлэн, шуудан бичгийн хороо, хүн эмнэлэг, 1928 онд үйлдвэрчний эвлэлийн 21 дүгээр үүр тус тус байгуулагджээ. 1925 оны 12 дугаар сард Улиастай хотод хотын түр захиргаа байгуулжээ. 1926 оны 3 дугаар сарын 20-ны өдрийн Улиастай хотын намын 14 дүгээр үүрийн 10 дугаар хурлын тогтоолоор Улиастай хотыг Жавхлант гэж нэрлэхээр МАХН-ын Төв Хорооны зохион байгуулах зөвлөлд хүссэнд Улиастай хотыг Жавхлант хот болгов. 

	1929 онд Хантайшир уулын аймгийн яам Жавхлант хотод нүүн ирж төвлөрснөөс тус хот дахь нам, төр, үйлдвэр, соёлын байгууллагууд улам өргөжиж хотын хөгжил цэцэглэлтэд чухал түлхэц өгчээ. 

	Империализм ба феодализмыг эсэргүүцсэн хувьсгалын жилүүдэд ялангуяа 1940 оны эхэн үеэс эхлэн үйлдвэр соёлын томоохон барилгууд баригдсанаас тус хотын хуучин шавар байшингууд орчин үеийн тохилог сайхан барилгуудаар солигдон шинэ маягийн хот болон сүндэрлэжээ. Улиастай хотын барилгажилтын хөгжилтийг 1931-1940 он хүртэл, 1940 оноос 1960 он хүртэл, 1960 оноос одоо хүртэлх үе гэж 3 хувааж болно. 

	1. 1931-1940 оны үед энгийн хүмүүстэй гэрээ хийж цаг уурын станц, НАХ хэлтэс, үйлдвэрийн холбоо, хүн эмнэлэг, бага сургуулийн барилга зэрэг хэд хэдэн барилгуудыг барьжээ. Энэ үед хотоо хөгжүүлэх ерөнхий төлөвлөгөө байгаагүй учир хотын аль чөлөөтэй хэсгүүдийг ашиглан эдгээр барилгуудыг барьсан байна. 

	2. 1940 оны үед социалист хувьсгалын шинэ шатанд дэвшин орсноор социалист бүтээн байгуулалтад манай аймгийн ард түмэн идэвхтэй оролцон төрөлх хотоо хөгжүүлэхэд зориг бадрангуй хөдөлмөрлөж 1940-1961 оны үед олон тооны шинэ шинэ барилгуудыг барьжээ. Энэ үеийн барилгууд нь 1940 оны өмнө барьж байсан барилгуудаас өнгө үзэмж, урлал чимэглэлийн хувьд үлэмж дээшилжээ. Энэ үед аймгийн намын хороо гүйцэтгэх захиргаа, соёлын ордон, 10 жилийн сургуулийн 2 давхар барилга, төв дэлгүүр, ҮЭ-ийн зөвлөл, эвлэлийн хорооны нэгдсэн барилга, худалдаа бэлтгэлийг удирдах газар, аптек, банк, ОНС музей зэрэг засаг захиргаа, олон нийт үйлчилгээний барилгууд баригджээ. 

	3. 1960 онд тус аймагт барилга угсралтын контор байгуулагдсан нь барилгын ажлын эрч далайц улам өрнөлттэй явагдаж үйлдвэр, орон сууц, соёл үйлчилгээ, олон нийт, хөдөө аж ахуйн барилгуудыг улам олноор барих бололцоог олгожээ. 1960 оноос хойш Улиастай хотод зочид буудал, 300 хүний суудалтай биеийн тамирын заал, 900 гаруй хүүхэдтэй 8 жилийн сургууль, 36 айлын сууц, шүүх прокурор, 120 хүүхдийн ортой ясли, 120 хүүхэд хүмүүжүүлэх ортой цэцэрлэг, нэгдсэн больниц, харилцаа холбоо, стадион зэрэг олон арван 2-3 давхар томоохон барилгууд баригдаж хотын өнгө үзэмж өдрөөс өдөрт дээшлэн хөгжиж байна. Ингэж тус аймгийн хөдөлмөрчид төрөлх хотоо хөгжүүлж байгаагийн хамт ах дүү ЗХУ өөрийн хүч хөрөнгө, материалаар авто засварын газрын иж бүрэн барилга, 10 жилийн сургуулийн иж бүрэн барилга, орчин үеийн багаж тоног төхөөрөмжөөр тоноглогдсон мал эмнэлгийн бактери шинжилгээний лаборатори, төмөр бетон эдлэлийн үйлдвэрийн барилга зэрэг олон арван барилгуудыг барьж ашиглалтад оруулсан нь манай хотын өнгө жавхааг улам сайжруулав. Сүүлийн үед Улиастай хот ах дүүгийн найрамдалт ЗХУ болон манай барилгачдын гараар боссон энэ олон арван барилга, асфальтан зам, талбай, ногоон мод, зүлгээр өнгө зүсээ өөрчилж Завхан аймгийн ард түмний үйлдвэр соёлын төв болон цэцэглэн хөгжиж байна. 

	Аймгийн барилгачид, аймгийнхаа 50 жилийн ойг угтаж 300 хүний суудалтай кино театр барьж ашиглалтад өгөөд 160 ортой нэгдсэн больниц, 2800 м2 талбайтай барааны нэгдсэн агуулахын барилга зэрэг томоохон барилгыг барьж ашиглалтад өгөхөөр зориг бадрангуй ажиллаж байна. 

	1931 онд Улиастайд 1100 хүн оршин сууж байсан бол 1940 онд 12000 орчим хүн, харин эдүгээ 14000 гаруй хүн оршин сууж байна. 1961 онд Жавхлант хотыг Улиастай хот болгож, засаг захиргааны биеэ даасан нэгж болгосон юм. 

	Энэ бүх ололт бол МАХН, ардын засгийн газраас авч явуулсан арга хэмжээ, ЗХУ-ын сэтгэл харамгүй тусламж, Завхан аймгийн хөдөлмөрчдийн хөдөлмөрийн үр дүн мөн. 

	 


1973 оны хэвлэлийн Хэвлэн нийтлэлийн мэдээлэл

	 

	ЗАВХАН АЙМГИЙН НАМЫН ХОРОО. 

	АДХ-ЫН ГҮЙЦЭТГЭХ ЗАХИРГАА

	 

	ЗАВХАН АЙМГИЙН ТҮҮХЭН ТОЙМ

	 

	редактор В. Самбалхүндэв

	 

	Улиастай хот

	1973 он. 

	 

	 «Завхан аймгийн түүхэн тойм” номын оршлын оронд оруулсан «Өнөөдрийн Завхан аймаг” зохиолын I, II бүлэг, «Улиастай хот” гэсэн хэсгийг Д. Ёндон, 

	III бүлгийг Д. Лодойсамбуу, Д. Сүхгэрэл, 

	IV бүлгийг Б. Дармаа, Б. Чойжилсүрэн нар бичиж, гэрэл зургийг Н. Баатар үйлдэв. 

	 

	 

	Тех. ред. П. Цэгмэд 

	Хянагч Д. Норов

	 

	Өрөлтөд 1973 оны 6 дугаар сарын 10-нд

	Хэвлэлтэд 1973 оны 6 дугаар сарын 20-нд шилжүүлж 

	2000 хувь хэвлэв. 

	 

	Цаасны хэмжээ 60х90 1/16 

	хэвлэлийн хуудас 11,2

	И—02206

	 «Туяа” сонины хэвлэх үйлдвэрт хэвлэв. 

	1973 он

